
МУҚАДДИМА 

Мубрамии мавзуи таҳқиқот. Як намунаи мероси фарҳангии мардуми 

тоҷик осори таърихӣ аст. Таърихнигорони тоҷик дар доираи бардошти 

фарҳангӣ ва завқу тамоюлашон ба таърих, дидгоҳу андешаи худро дар бораи 

ҳаводиси гузашта ва муосири худ дарҷ кардаанд, ки ҳоло тафсиру таҳлил ва 

қиёси илмии онҳо аз назари замонӣ масъулияти насли имрӯз мебошад. Яке аз 

чунин осори муътабари насри форсӣ-тоҷикӣ «Таърихи Фаришта»-и 

Муҳаммадқосим Ҳиндушоҳи Астарободӣ, машҳур ба Фаришта (минбаъд 

«Таърихи Фаришта») аст, ки то ба ҳол дар илми таърихнигории тоҷик ба 

унвони сарчашмаи таърихӣ мавриди омӯзиш ва таҳқиқ қарор нагирифтааст. 

Ин дар ҳолест, ки омӯзиши амиқи «Таърихи Фаришта» ба мо имкон медиҳад, 

то доир ба таъсири унсурҳои давлатдорӣ, тамоюлҳои сиёсӣ, арзишҳои 

ахлоқӣ-фарҳангӣ ва расму оини ниёгони тоҷикон дар ташаккули тамаддуни 

исломӣ дар Ҳинд маълумоти саҳеҳ пайдо намоем. 

Аз сӯи дигар, дар замони таълифи «Таърихи Фаришта» дар насри форсӣ-

тоҷикӣ истифодаи такаллуфот ва таъбироти шоирона, суханпардозиҳои 

тавил, таъбирҳои арабӣ, тақлиди тарзи баёни арабӣ авҷ гирифт. Бар хилофи 

ин Фаришта ба ҷои таъбирҳои зиёди арабӣ аз вожаҳои хосси форсӣ-тоҷикӣ 

истифода намуд. Ҳамин омил буд, ки қисми зиёди мисолу шоҳидҳои 

«Фарҳанги забони тоҷикӣ» (М., 1969) аз «Таърихи Фаришта» (чопи Конпур, 

1884) иқтибос шуданд. 

Мубрамӣ ва зарурати таҳқиқи «Таърихи Фаришта»-ро ба унвони 

сарчашмаи омӯзиши таърихи Дакан метавон чунин арзёбӣ намуд:  

1) То имрӯз сатҳи таҳқиқоти илмӣ дар бораи таърихи Дакан (ҷануби

Ҳинд) ва шимоли Ҳинд мутаносиб нест. Дар ин таҳқиқот ҳукуматҳои 

маҳаллии Дакан аз дидгоҳи марказгароӣ ҳамчун монеаи асосии ташкили 

шоҳаншоҳии фарогир дар Ҳинд баррасӣ мешаванд. Бар асоси чунин 

бархӯрд то ҳол «Таърихи Фаришта» ба унвони маъхази омӯзиши таъриху 

тамаддуни Дакан муаррифӣ нашудааст. Ин дар ҳолест, ки Фаришта масоили 

меҳварии таърихи Даканро бар асоси арзишҳои таърихиву фарҳангии 

маҳаллӣ шарҳу эзоҳ дода, зуҳур ва ташкили ҳукуматҳои маҳаллиро барои 

ҳифзи ҳамбастагии ҷануби Ҳинд муассир медонад. 

2) «Таърихи Фаришта» дар асоси тақрибан 40 маъхази таърихӣ навишта 

шуда, ҳоло қисме аз онҳо ноёбанд ё дар даст нестанд. Дар ҳоли ҳозир, танҳо 

манбаи иттилоот дар бораи муҳтавои ин осори таърихӣ «Таърихи Фаришта» 

аст. 

3) Фаришта дар заминаи омезиш додани сабки нигориши «Равзату-с-

сафо»-и Мирхонд (1433–1498) ва «Табақоти Акбарӣ»-и Низомуддин 

Аҳмади Ҳиротӣ (1549–1594) дар таърихнигории маҳаллии Ҳинд сабки нав 

ба вуҷуд овард. Бар асоси ин сабк ҳангоми навиштани таърихи минтақаи 

ҷуғрофӣ аз маҳдудаи хронологӣ хориҷ шуд ва мавзуоти муҳиммеро чун 

авзои сиёсӣ, иқлиму табиат, эътиқоди мардум, густариши ислом ва ғайра ба 

асараш изофа намуд. Аз сӯи дигар, таърихи минтақаҳои алоҳидаро дар 

алоқамандӣ бо рӯйдодҳои мулкҳои дигари Ҳинд ва Хуросону 

Мовароуннаҳр навишта, бо шеваи хос аз бозтоби такрории ҳодисаҳо 

худдорӣ кард. 

4) «Таърихи Фаришта» барои омӯзиши раванди муҳоҷирати мардуми 

тоҷик дар Ҳинд маъхази асосӣ буда, онҳо дар ин асар бо номи «ғарибон» ва 

«вилоятӣ» ёд мешаванд. Дар ин асар нақши «ғарибон», ки аксар тоҷик, турк 

ва румӣ буданд, дар таъриху тамаддуни асримиёнагии Ҳинд – интиқоли 

унсурҳои фарҳанг ва тамаддуни Мовароуннаҳру Хуросон, густариши 

забони форсӣ, ташаккули доираҳои адабии форсизабони Дакан – Гулбарга, 

Аҳмаднагар Биҷопур, Гулканда, густариши тариқатҳои суҳравардия, сабрия, 

чиштия, низомия, нақшбандия хеле ҳам муассир арзёбӣ шудааст. 

5) Қисмате, ки ба ин асари таърихӣ арзиш ва аҳаммияти шоён мебахшад, 

боби саввуми ин китоб – таърихи шоҳони Дакан ва хонадони муосири 

муаррих аст. «Таърихи Фаришта» ба сабаби ҳамзамон будани муаллиф бо 

ҳаводиси таърихии давраи ҳукумати Одилшоҳиён ва Низомшоҳиён аз 

муътабартарин асноди таърихии асримиёнагии Ҳинд ба шумор меравад. 

Фаришта бисёр ҳаводиси таърихии ин давраро бар асоси мушоҳидаҳои 

шахсӣ, қавли ҳамзамонон ва баъзе асноди китобхонаҳои салтанатии 

Аҳмаднагару Биҷопур сабт кардааст. Аз ин бармеояд, ки анҷоми ҳама гуна 

таҳқиқот дар бораи таърихи давлатдории Баҳманшоҳиён, Одилшоҳиён ва 

Низомшоҳиён бидуни истифодаи «Таърихи Фаришта» ноқис аст. Фаришта 

таърихнигори озодандешест, ки дар афкори ӯ ғалабаи таассуби мазҳабӣ 

дида намешавад. Ин равиш ба Фаришта имкон дод, ки дар қиёс бо 

таърихнигорони ҳамзамонаш таърихи давлатдории сулолаҳои мусулмонро 

дар Дакан воқеъбинона бозтоб намояд. Аз ин нигоҳ, «Таърихи Фаришта» то 

ҳол дар миёни муҳаққиқон ба унвони маъхази омӯзиши таъриху фарҳанги 

асримиёнагии Дакан арзиши худро нигоҳ медорад. 

Ҳамин тариқ, омӯзиши таърихи Дакан бар асоси «Таърихи Фаришта» ва 

қиёси он бо осори таҳқиқотии ҳавзаҳои илмии муосири Тоҷикистон, 

Ҳиндустон ва Эрон дар таърихнигории тоҷик як амри зарурӣ аст. 

Дараҷаи таҳқиқи мавзуи илмӣ. Омӯзиши мавзуи илмиро вобаста ба 

нашру тарҷума ва таҳқиқи «Таърихи Фаришта» дар ҳавзаҳои илмии муосир 

метавон ба чанд бахш тақсим намуд. 1) ҳавзаҳои илмии Аврупо. 

Донишмандони Аврупо ба хотири шинохти дурусти таъриху тамаддун, 

мушкилоти иҷтимоӣ, тамоюли сиёсӣ ва мазҳабии мардуми Ҳинд ба таҳқиқи 

осори таърихии ин минтақа даст заданд. Аз он ҷо ки «Таърихи Фаришта» 

дар замони қудрати мусулмонон ба унвони таърихи ҷомеи Ҳинд шинохта 

мешуд, шарқшинос Александр Дов (1735–1779) ду мақолаи аввали ин 

асарро тарҷума намуд1. Баъдан Ҷ. Скотт (1754–1829)2 мақолаи севвуми асар 

(«воқеоти шоҳони Дакан») ва Ҷ. Бриггс (1785–1875)3 матни нисбатан 

комили «Таърихи Фаришта»-ро ба истиснои мақолаи 11-ум тарҷума ва нашр 

кард. Тарҷумаи Ҷ. Бриггс ҳамроҳ бо ёддошту тавзеҳот нисбат ба дигар 

корҳои қаблӣ беҳтар аст, аммо дар тарҷумаи таҳтуллафзии он моҳияти баъзе 

масоил барои хонанда пӯшида боқӣ мемонад. Ҷ. Бриггс аввалин муҳаққиқи 

                                           
1 Alexander Dow. The history of Hindostan. – London, 3 vols, 1768-72.  
2 Scott J. History of the Dekkan. – England, 1794. 
3 Briggs J. History of the Rise of the Mahomedan Rule in India: till the Year A.D. 1612. – London, 4 vols., 1829. 

«Таърихи Фаришта» аст, ки таваллуди Фариштаро соли 1570 ва зодгоҳашро 

Астаробод қаламдод карда, барои дарёфти қабри ӯ дар Биҷопур бисёр талош 

варзид1. Cоли 1840 шарқшиносу забоншиноси фаронсавӣ Жюл фон Мол2 

(Mohl Jules; 1800–1876) зимни муаррифӣ ва нақди тарҷумаи Ҷ. Бриггс бар 

асоси далелҳои дигар таваллуди Фариштаро дар соли 1550 тахмин зад. Вале 

ӯ низ «Таърихи Фаришта»-ро бидуни қиёси маълумоти он бо маъхазҳои 

истифодабурдаи муаллиф нақд карда, иштибоҳан аз сафари Фаришта ба 

Бадахшон, дидораш бо машоихи нурбахшия дар мадрасаҳои ин минтақа ва 

муборизаи тунди ӯ бо нурбахшиён дар Кашмир ёд мекунад. Соли 1875. Н. 

М. Еллиот, Ҷ. Довсон3 дар асоси нашри муқоисавии баъзе порчаҳои 

«Таърихи Фаришта» заъфи тарҷумаи Ҷ. Бриггсро дар миёни донишмандон 

ошкор карданд. Бо вуҷуди ин, «Таърихи Фаришта» маҳз тавассути тарҷумаи 

Ҷ. Бриггс дар ҳавзаҳои илмии Аврупо муаррифӣ шуда, донишмандону 

шарқшиносон, аз қабили Ҷ. Глейг (1796–1888)4, М. Елфинстон (1779–

1859)5, Р. Севел (1845–1925)6 ва дигарон дар навиштани асарҳои 

таҳқиқотиашон аз он суд бурданд. Дар ин миён Р. Севел «Таърихи 

Фаришта»-ро бо дигар маъхазҳои хаттии ҳиндӣ, сафарномаҳои аврупоиён 

қиёс ва баъзе камбудиҳои ӯро дар навишти номи роҷаҳои Виҷаянагар ошкор 

кард. Дар умум, таърихнигорони мазкур «Таърихи Фаришта»-ро бар асоси 

равиш, гароиш ва дидгоҳи муаррихони асри XVIII–XIX-уми Аврупо 

баррасӣ карда, чунин бардошт доранд, ки Фаришта дар мавриди бозтоби 

муносибати шоҳони мусулмон нисбат ба мардуми маҳаллӣ сокит аст. 

2) Ҳавзаҳои илмии Ҳиндустон. Дар ин замина бори нахуст «Таърихи 

Фаришта» дар Бомбай зери назари Мирхайрот Алихон Муштоқи Аграӣ дар 

ду ҷилд (ҷилди 1, 1730 с.; ҷилди 2, 792 с.) ва баъдан дар Нувалкишур (1883 

                                           
1 Briggs J. Essay on the Life and Writings of Ferishta//Transactions of the Royal Asiatic Society. Tom. II. 1830. 341-61 
p. 
2 Жюл Мол. Муаррифӣ ва нақди «Таърихи Фаришта». Тарҷумаи Маҳдӣ Ҳарирӣ //Таърихи Фаришта. Ҷ. 4. - С. 
790–791. 
3 Elliot H. M., Dowson J. The history of India as Told by its Own Historians. The Muhammadan Period. – London, 1875. 
Vol 6. 574 p. 
4 Gleig, G. R. The history of the British Empire in India. – London. 4 volumes. 1830. 
5 Elphinsitone M. A history of India: the Hindoo and Muhammedan periods. – London. 1841. 
6 Sewell R. A Forgotten Empire: Vijayanagar. – London, 1900. 427 p. 

https://www.abebooks.com/servlet/SearchResults?an=gleig&cm_sp=det-_-bdp-_-author

м.) ва Бомбай (1832 м.) ва Ҳайдаробод (1930, 4 ҷилд) чоп гардид. Аз нимаи 

дуюми асри XIX донишмандони Ҳиндустон, аз қабили Ҳ. Шервонӣ (1891–

1980)1, П. М. Ҷошӣ (1904–1989)2, Т. Н. Девари (1914–1957)3, Н. Ҳодӣ4, А. 

Абдулқодир5, М. Сироҷ Анвар6 ва дигарон дар рисолаҳои илмиашон аз 

«Таърихи Фаришта» истифода бурданд. Онҳо дар қиёс бо шарқшиносони 

Аврупо ҳангоми омӯзиши «Таърихи Фаришта» дидгоҳи динӣ ва рӯйкарди 

фикрии муаллиф асарро доир ба ҳаводиси таърихӣ вобаста ба замону макон 

баррасӣ карданд. Дар ин радиф Ҳ. Шервонӣ «Таърихи Фаришта»-ро бо 

маъхазҳои хаттии замони Қутбшоҳиён муқоиса карда, ба чунин натиҷа расид, 

ки баъзе гузоришҳои Фаришта нисбат ба дигар таърихнигорони исломӣ 

мутаноқиз аст7. 

3) Ҳавзаҳои илмии Эрон. Донишмандони Эрон «Таърихи Фаришта»-ро 

бештар ба унвони маъхази омӯзиши илму адаби форсӣ8, муҳоҷирати 

таърихии эрониён ба Ҳинд9, ташаккули фарҳангу тамаддуни эронӣ-исломӣ 

дар Ҳинд ва таърихи равобити хориҷии Сафавиён бо салотини мусалмони 

Ҳинд10 мавриди таҳқиқ қарор доданд. Самти дигари пажӯҳиши 

донишмандони ин ҳавза нақду муаррифии «Таърихи Фаришта» дар 

маҷаллаҳои илмӣ ва донишномаҳо мебошад. Дар ин радиф метавон аз 

мақолаи А. Шакурӣ11 ном бурд, ки дар он вижагӣ ва имтиёзи «Таърихи 

Фаришта» шарҳ ёфааст. Дар мақолаи Накҳат Фотима12 муҳтаво, сабки адабӣ, 

                                           
1 Sherwani H. Mahmud Gawan, the Great Bahmani Wazir. – Allahabad, 1942. 267 p.; The Bahmanis of the Deccan. – 
Hyderabad, 1953. 453 p.; Muhammad-Quli Qutb Shah, founder of Haidarabad. – London, 1967, 150 p.; History of the 
Qutb Shahi dynasty. – New Delhi, 1974. 739 p. 
2 Joshi P. M. The kingdom of Bijapur. – London. 1935. 303 p.  
3 Devare T. N. A Short History of Persian Literature: At the Bahmani, the Adilshahi and the Qutbshahi Courts – Deccan. 
– Ponna, 1961. 368 p. 
4 Nabi Hadi. History of Indo-Persian literature. – New Delhi; Iran culture house. 2001. 968 p. 
5 Abdul Gani Abdul Khadar. History of Bijapur subah (1686-1885 A. D.). – Kolhapur, 2003. 520 p. 
6 Siraj Anwar M. Mughals and the Deccan: political relations with Ahmadnagar Kingdom. – Delhi. 2007. 168 р. 
7 Sherwani H. Contemporary Histories of the Qutb Shahi Dynasty of Golconda// Historians of medieval India. – New 
Delhi, 1968. 291 p. 
8 Саид Нафисӣ. Таърихи назму наср дар Эрон ва дар забони форсӣ.. – Теҳрон, Ҷ. 2. 1344 ш. 412 с.; Абдурафеъ Ҳ. 
Таърихи неҳзатҳои фикрии эрониён. – Теҳрон, Ҷ. 4, бахши аввал. 1368 ш. 512 с.  
9 Фарҳанг Иршод. Муҳоҷирати таърихии эрониён ба Ҳинд. – Теҳрон, 1365, 287 с.; Гулчини Маонӣ. Корвони 
Ҳинд. – Теҳрон. Ҷ. 1. 1369. 877 с. 
10 Алавӣ М. С. Қутбшоҳиён – таърихи сиёсӣ ва фарҳангӣ-мазҳабӣ. – Теҳрон. 1385. 131 с.; Маъсумӣ М. Фарҳанг 
ва тамаддуни эронӣ-исломии Дакан дар давраи Баҳманиён – Теҳрон: Интишороти илмӣ ва фарҳангӣ. 1389 ш. 332 
с. 
11 Шакурӣ. А. Таърихи Фаришта// Номаи пажӯҳиш, №7. 1370. - С. 73–77. 
12 Накҳат Фотима. Нигоҳе ба «Гулшани Иброҳимӣ», маъруф ба «Таърихи Фаришта» //Дониш. – Исломобод, № 
96. 1388. - C. 209–223. 

арзиши таърихӣ, нусхаҳои хаттӣ ва тарҷумаҳои «Таърихи Фаришта» 

муаррифӣ мешавад. Дар ибтидои садаи XXI, дар ин ҳавза «Таърихи 

Фаришта» аз ҷониби интишороти Анҷумани осор ва мафохири фарҳангӣ бо 

тасҳеҳ, таълиқ, тавзеҳ ва изофоти М. Насирӣ дар чор ҷилд (ҷилди 1, 2009, 

ҷилди 2, 2010, ҷилди 3, 2014, ҷилди 4, 2016) нашр гардид. Дар нашри Теҳрон 

нусхаи Патна (H.L 2778) асл қарор гирифта, матни он бо нусхаи Шероз, 

нусхаи дуввуми Патна, нусхаи Маҷлис, матни чопи Нувалкишур (1883) ва 

Мумбай (1832) муқоиса ва ихтилофоти байни онҳо дар поварақ сабт шудааст. 

Мусаҳҳеҳ ихтилофи «Таърихи Фаришта»-ро бо дигар сарчашмаҳои хаттӣ 

танҳо дар мақолаи якуму дуввум нишон дода, дар бахшҳои дигар ба қиёси 

нусхаҳои асар иктифо менамояд. Соли 2017 донишманди эронӣ М. Риёҳӣ дар 

асоси ин нашр муҳтавои «Таърихи Фаришта» ва руйкарди муаллифи онро 

доир ба рӯйдодҳои замони ҳукумати сулолаҳои маҳаллии Дакан баррасӣ 

кард. Дар ин тадқиқот хадамоти сиёсатмадорони эронитабор, бархӯрди 

даканиёну «ғарибон» ва ҷойгоҳи эрониён дар пешрафти забону фарҳанги 

Дакан бозтоб шуда, дар мавриди паёмади номатлуби густариши қудрати 

Сафавиён дар ин минтақа чизе гуфта намешавад1. 

4) Ҳавзаҳои илмии собиқ Иттиҳоди Шӯравӣ. Омӯзиши «Таърихи 

Фаришта» дар Институти шарқшиносии Академияи илмҳои Иттиҳоди 

Шӯравӣ аз замони раёсати академик Б. Ғафуров (1956–1977) дар раванди 

нашри мероси адабию фарҳангии форс-тоҷик ва таҳқиқи таърихи мардумони 

Шарқ оғоз гардид. Махсусан, шарқшиносони шӯравӣ К. А. Антонова, К. З. 

Ашрафян ва С. А. Азимҷонова дар омӯзишу муаррифии «Таърихи Фаришта» 

саҳми бузург гузоштанд. Ба қавли К. А. Антонова, Фаришта, ки дар дарбори 

Акбар зиндагӣ надошт, метавонист ҳангоми арзёбии амалкарди ӯ шеваи 

хосеро риоя накунад2. Аз таҳлили таҳқиқоти К. З. Ашрафян чунин бардошт 

мешавад, «Таърихи Фаришта» дар бораи Дакан баъзе маълумоти нодир дорад 

                                           
1 Риёҳӣ М. Ҳ. Таърихнигории маҳаллии исломӣ-эронӣ дар шибҳиқораи Ҳинд.– Қум; Пажӯҳшгоҳи ҳавза ва 
донишгоҳ. 1395 ш. - С. 190–211. 
2 Антонова К. А. Очерки общественных отношений и политического строя монгольской Индии времени Акбара 
(1556-1605). – М.: Восточой литературы, 1959. - С. 12-13. 

ва бар асоси гузориши он метавон таърихи Салтанати Деҳлиро такмил дод1. 

Ба қавли С. А. Азимҷонова, «Таърихи Фаришта» дар мавриди омӯзиши 

саргузашти Бобур дар Мовароуннаҳр ва Ҳинд маъхази арзишманд аст, аммо 

муаллифи он низ ба мисли солноманигорони машҳур Абулфазл ва Аҳмад 

Ёдгор дар бораи иқдомоти сиёсии Бобур пас аз ишғоли Деҳлӣ камтар 

маълумот медиҳад2. Самти дигари фаъолияти шарқшиносони шӯравӣ 

таҳқиқу чопу осори Амир Хусрави Деҳлавӣ3 буд, ки дар анҷоми ин кор 

«Таърихи Фаришта» ба унвони маъхаз истифода шуд. 

Омӯзиши «Таърихи Фаришта» ҳамчун сарчашмаи таърихӣ дар миёни 

доираҳои илмии Тоҷикистон аз замони таҳияи «Фарҳанги забони тоҷикӣ» 

(1958–1963) оғоз гардид. Баъзе шарқшиносони тоҷик барои омӯзиши таъриху 

фарҳанги Ҳиндустон ва шинохти нақши мардуми тоҷик дар пешрафти 

тамаддуни асримиёнагии ин кишвар аз ин асар истифода бурданд. Махсусан, 

А. Ғаффоров дар муқаддимаи китобаш4 доираҳои адабии форсизабон ва чанд 

шоири соҳибдевони Даканро чун Озарии Исфароинӣ, Зуҳурии Туршезӣ ва 

Малики Қумӣ дар адабиётшиносии тоҷик муаррифӣ кард. Шарқшиноси 

тоҷик А. Алимардонов5 зимни омӯзиши масоили муҳимми замони зиндагии 

Зиёуддини Нахшабӣ (1290–1350) аз «Таърихи Фаришта» суд бурд. 

Шарқшиноси дигари тоҷик Н. Қ. Амиршоҳӣ6 «Таърихи Фаришта»-ро ба 

унвони маъхази таърихие муаррифӣ кард, ки дар қиёс бо дигар сарчашмаҳои 

таърихӣ дар мавриди лашкаркашии Ғуриён ба Ҳинд маълумоти нодир дорад. 

Аз замони истиқлоли Тоҷикистон (1991) адабиётшиносону шарқшиносони 

дигар З. Ғаффорова7, Л. З. Саломатшоева8, О. Саидҷаъфаров, Б. Раҳматов9 

ҳангоми навиштани рисолаҳои илмиашон аз «Таърихи Фаришта» истифода 
                                           
1 Ашрафян. К. З. Делийский Султанат. – М.: Восточой литературы. 1960. - С. 66. 
2 Азимджанова С. А. Государство Бабура в Кабуле и в Индии. – М.: Наука. - С. 118–119. 
3 Шомухамедов Ш.. Мусоев Б. Амир Хусрав Деҳлавий. – Тошкент: Фан. 1971; Амир Хусрави Деҳлавӣ. Матлаъу-
л-анвор. Бо тасҳеҳ ва муқаддимаи Муҳаррамов. – М.: Наука. 1975. 
4 Ғаффоров А. Назми форсизабони Ҳинду Покистон дар нимаи дуюми асри XIX ва асри XX. – Душанбе: Дониш, 
1975. 
5 Алимардонов А. Зиёуддини Нахшабӣ ва «Тӯтинона»-и ӯ. – Душанбе: Дониш, 1980. 145  с. 
6 Амиршоев Н. Қ. Инъикоси таърихи Ғур ва Ғуриён дар сарчашмаҳои хаттии форсӣ//Ахбори  Академияи фанҳои 
РСС Тоҷикистон (серияи шарқшиносӣ, таърих, филология). – Душанбе. №3 (11), 1988. - С. 8. 
7 Ғаффорова З. Ташаккул ва инкишофи адабиёти форсизабони Кашмир дар асрҳои ХVI-ХVII. – Хуҷанд. 2001. 
8 Танаеева-Саломатшоева Л. З. Истоки суфизма в средневековой Индии: братство Чиштийа. М.: Вост лит., 2009. 
312. с  
9 Зуҳури Тершезӣ. Мунтахаби ашъор. Таҳия, тавзеҳ ва таҳқиқи Б. Раҳматов. – Хуҷанд: Ношир, 2021. 392 с. 

бурданд. Махсусан, О. Саидҷаъфаров дар радифи шарҳи муҳтаво ва 

мундариҷаи «Таърихи Фаришта» баъзе шоирони ҳамзамони Фариштаро дар 

доираҳои илмӣ-адабии шимоли Дакан муаррифӣ кард1. Шарқшиноси тоҷик З. 

Ғаффорова бори нахуст арзиши «Табақоти Акбарӣ» ва «Таърихи Фаришта»-

ро ба унвони маъхази омӯзиши вазъи сиёсӣ, иҷтимоӣ ва фарҳангии Кашмир 

(асри XIV) таҳлилу қиёс намуд. Ӯ бо шарҳи корномаи султон 

Зайнулобиддини Будшоҳ (1420–1470) ба хулоса омад, ки Акбаршоҳ бо илҳом 

аз тадбироти ӯ ба рушди фарҳангу адаби форсӣ ва ҳатто эҷоди «сулҳи кулл» 

иқдом кард2. Дар замони истиқлол бархе таърихнигорони тоҷик барои 

омӯзиши масоили мубрами таърихи давлатдории тоҷик3, густариши 

таърихнигории форсӣ дар Ҳинд4, таърихи равобити Ғазнавиёну Салҷуқиён5, 

ташаккул ва такомули таърихнигории тоҷик6 аз «Таърихи Фаришта» баҳра 

бурданд. Дар ин ҳавза бори нахуст донишманди тоҷик М. Олимов «Таърихи 

Фаришта»-ро ба унвони таърихи маҳаллӣ муаррифӣ кард. Ба қавли ӯ, 

Фаришта дар фазои дарборе (Биҷопур) хидмат мекард, ки дар миёни 

мусулмонони ин минтақа ифтихори биҷопурӣ нисбат ба мусулмонӣ болотар 

меистод. Фаришта низ муқаддимаи китоби худро ба зикри номи шоҳони 

ҳинду оғоз кард. Ӯ вижагии «Таърихи Фаришта»-ро дар он медонад, ки 

муаллифаш муносибати мусулмонон ва ҳиндувони Даканро бетарафона 

инъкос менамояд7. 

Аз навиштаҳои боло чунин бар меояд, ки то ҳол муҳтаво, маъхаз, сабки 

нигориш, арзиш ва камбуду заъфи илмии «Таърихи Фаришта» дар омӯзиши 

таърихи Дакан, заминаҳои ташаккули афкор, мазмуну мундариҷаи ашъор, 

                                           
1 Саидҷаъфаров О. Вазъи сиёсӣ ва адабии Ҳиндустон дар асрҳои XVI-XVII. – Душанбе, 2014. – С. 242–266. 
2 Fафорова З. А. Нақши «Табақоти Акбарӣ» ва «Таърихи Фаришта» дар омӯзиши таърихи Кашмир дар аҳди 
Султон Зайнулобиддин (асри ХV)/З. А Fафорова//Камоли Хуҷандӣ (фаслномаи илмӣ-адабӣ). 2016. -№1 (1). – С. 
40. 
3 Амиршоҳӣ. Н. Давлатдории тоҷикон дар асрҳои IX–XIV. – Душанбе: Амри илм. 1999. 1008 с. 
4 Олимов М. А. Исторические взгляды средневековых историков Индии (период Делийского султаната) // 
Страницы истории и историографии Индии и Афганистана. К столетию со дня рождения И. М. Рейснара. – М.: 
Восточная литература, 2000. 117-145 с. 
5 Муллоджонов С. К. «Та’рихи Масʻуди» Абдуфазла Байхаки как источник по изучению государственного 
устройства Газневидов. – Душанбе, 2000. 167 с. (кандидатская диссертация); Нажотова Н. Б. Гезневидо-
сельджукидские отношения в 11-12 вв. – Душанбе, 2011. 167 с. (кандидатская диссертация). 
6 Расулиён Қ., Умаров А. Таърихнигории таърихи халқи тоҷик (дастури таълимӣ). – Душанбе, 2020. 120 с. 
7 Олимов М. А. Отражение индусско-мусулманского взаимодействия в историографии Великих 
Моголов//Индийские исследования в странах СНГ. М., 2007, 145–174 стр. - С.162. 

дидгоҳи Фаришта ба дарбор, гурӯҳҳои иҷтимоӣ, ниҳодҳои динӣ ва ҳиндувон 

дар доираи як диссертатсияи илмӣ ба таври ҷиддӣ мавриди омӯзиш қарор 

нагирифтаанд. 

Тавсифи умумии диссертатсия 

Робитаи рисола бо барномаҳо (лоиҳаҳо) ва мавзуъҳои илмӣ Таҳқиқоти 

диссертатсионӣ дар чаҳорчӯбаи татбиқи нақшаи дурнамои кори илмӣ-

таҳқиқотии кафедраи таърихи нав ва навини кишварҳои хориҷии Донишгоҳи 

миллии Тоҷикистон ба иҷро расид. 

Мақсад ва вазифаҳои таҳқиқот. Мақсади асосии таҳкиқоти 

диссертатсионӣ аз он иборат аст, ки арзиши «Таърихи Фаришта» ба унвони 

маъхази муҳимми омӯзиши таърихи Дакан (1350–1610) дар қиёс бо дигар 

осори таърихӣ ва таҳкиқоти илмии муосир мушаххас шавад. Барои анҷом 

додани ин мақсад муаллифи рисола иҷрои вазифаҳои зеринро зарур медонад: 

- баррасии масоили меҳварии таърихнигории форсӣ дар Ҳинд то замони 

Фаришта; 

- таҳили маълумоти маъхаз ва осори таҳқиқотӣ дар бораи ҳаёт ва осори 

Фаришта; 

- мушаххас намудани муҳтаво, маъхаз ва сабки нигориши «Таърихи 

Фаришта»; 

- бозтоби масоили меҳварии таърихи давлатдории Баҳманшоҳиён дар 

«Таърихи Фаришта»; 

- бар асоси қиёси шавоҳиди дигар ошкор кардани арзиш ва камбуду заъфи 

илмии «Таърихи Фаришта» дар омӯзиши таърихи салтанати Одилшоҳиён ва 

Низомшоҳиён;  

- мушаххас намудани арзиши «Таърихи Фаришта» дар омӯзиши ҳавзаҳои 

илмӣ-адабии форсизабони Дакан. 

Объекти таҳкиқот омӯзиши «Таърихи Фаришта» ба унвони маъхази 

таърихӣ аст, ки бояд ҷойгоҳи он дар қиёс бо дигар осори таърихӣ ва 

таҳқиқоти илмии муосир дар омӯзиши таҳаввулоти сиёсӣ, иҷтимоӣ ва илмии 

Дакан мушаххас гардад. 

Мавзуи таҳкиқот бозтоби таҳаввулоти сиёсӣ, иҷтимоӣ ва илмии Дакан 

(1347–1610) дар «Таърихи Фаришта» мебошад. 

Марҳала, макон ва давраи таҳқиқот (доираи таърихии таҳқиқот) 

таҳаввулоти Даканро аз замони таъсисёбии давлати Баҳманшоҳиён (1347) то 

соли таълифи «Таърихи Фаришта» (1610) фаро мегирад. Аммо ба таври 

истисно, дар зербоби 1-уми боби 1, барои мушаххас кардани таъсири 

таърихнигории форсӣ дар афкори Фаришта, шарҳи баъзе масоили марбут ба 

мавзуъ аз замони салтанати Ғазнавиён оғоз мешавад. Таҳқиқот зиёда аз 250 

солро фаро мегирад ва аз назари таҳаввулоти сиёсӣ онро метавон ба чанд 

давра ҷудо кард: 

1. Таназзули қудрати Салтанати Деҳлӣ дар Дакан ва ба сари қудрат 

омадани Баҳманшоҳиён (1327–1347); 

2. Тасаллут ва авҷи қудрати Баҳманшоҳиён дар Дакан (1347–1482); 

3) Таназзули қудрати Баҳманшоҳиён ва тақсими қаламрави Дакан дар 

миёни Имодшоҳиён, Баридшоҳиён, Низомшоҳиён, Одилшоҳиён ва 

Қутбшоҳиён; 

4) Нуфузи қудрати Низомшоҳиёну Одилшоҳиён дар Дакан (1512–1570); 

5) Оғози мудохилаи Темуриёни Ҳинд ба умури идории Дакан ва маҳдуд 

шудани қудрати Низомшоҳиёну Одилшоҳиён (1570–1610). 

Асосҳои назариявӣ ва методологии таҳқиқот. Дар таҳқиқоти 

диссертатсионӣ чандин принсипу услубҳои маъмули маърифатӣ дар илми 

муосири таърихнигорӣ – айнияти илмӣ (объективияти илмӣ), таърихият, 

масъалагузорӣ, муқоисаи таърихӣ, қиёси илмӣ ва назарӣ истифода шуд. 

Албатта, дар бахши таҳлилии «Таърихи Фаришта» ҳангоми баҳогузорӣ ба 

амалкарди эътиқодӣ ва фарҳангии афроди дигар эҳсосот, бардошт ва 

зеҳнияти муаллиф ба шарҳи воқеият ва баёни илали онҳо роҳ ёфтааст. Аз ин 

рӯ, услуби айнияти назарӣ ба мо имкон дод, ки сидқ ё кизби гузориш ва 

довариҳои Фариштаро мушаххас намоем. Айният дар «Таърихи Фаришта» 

нисбӣ буда, ба ҳаёт, замони муаллиф ва таърихи сулолаҳои ҳамзамонаш 

нисбат дорад. Ҳамзамон, дар асоси қиёси назарии асари Фаришта ва 

шавоҳиди дигар маъхазҳои хаттӣ сабки нигориши «Таърихи Фаришта» ва 

таҳаввулоти таърихи Дакан мавриди баррасӣ қарор гирифт. 

Пойгоҳи сарчашмашиносии таҳқиқот ба маъхазҳои асосӣ ва иловагӣ 

тақсим мешавад. Маъхази асосии таҳкиқот «Таърихи Фаришта» аст. Ба 

маъхазҳои иловагӣ «Таърихи Фирӯзшоҳӣ»-и Баранӣ1, «Таърихи Биҷопур, 

мусаммо ба «Басотину-с-салотин»-и Зубайрӣ2, «Футуҳу-с-салотин»-и 

Исомӣ3, «Табақоти Акбарӣ»-и Низомуддин Аҳмад4, «Бурҳони маосир»-и 

Таботабо Сайидалӣ5 ва «Мунтахабу-л-лубоб»-и Хофихон6 дохил мешаванд. 

Дар ин радиф «Таърихи Фирӯзшоҳӣ»-и Баранӣ дар бораи таназзули қудрати 

Салтанати Деҳлӣ дар Дакан матолиби муҳим дорад. Дар «Футуҳу-с-

салотин»-и Исомӣ воқеоти солҳои аввали ҳукумати Баҳманшоҳиён бар асоси 

қавли шоҳидон ва мушоҳидаҳои шахсии муаллиф сабт шудаанд. Исомӣ дар 

қиёс бо Баранӣ муборизаи озодихоҳии мардуми Даканро чун падидаи 

таърихӣ арзёбӣ менамояд. Дар таърихнигории Ҳинд бори аввал Низомуддин 

Аҳмад таърихи мухтасари Даканро дар асараш «Табақоти Акбарӣ» ба шакли 

футӯҳотнома тасвир намуд. Дар ин замина Фаришта таърихи мукаммали 

Даканро бар асоси маъхазҳои пароканда гирдоварӣ намуд, ки муаррихони 

баъдӣ Хофихон ва Зубайрӣ матолиби осорашонро аз навиштаҳои ӯ иқтибос 

карданд. Дар ин миён, Таботабо Сайидалӣ ва Рафеъуддини Шерозӣ 

муаррихони ҳамзамони Фаришта мебошанд, ки таърихи Даканро аз дидгоҳи 

дигар тасвир намуданд. Дар таҳқиқоти диссертатсионӣ таҳаввулоти таърихи 

Дакан бештар бар асоси ин осор қиёс ва бозтоб гардид. 

Нуктаҳои ба ҳимоя пешниҳодшаванда 

1. То замони таълифи «Таърихи Фаришта» таърихнигории форсӣ дар Ҳинд 

ду марҳалаи рушдро сипарӣ кард. Дар марҳалаи аввали таҳаввул (асрҳои XIII 

– XV) таърихнигории форсӣ зери таъсири мактаби таърихнигории 

                                           
1 Баранӣ, Зиёуддин. Таърихи Фирӯзшоҳӣ, ба тасҳеҳи Мавлавӣ Сайидаҳмадхони Соҳиб. – Калкатта, 1862.  
2 Зубайрӣ, «Таърихи Биҷопур, мусаммо ба «Басотину-с-салотин». – Ҳайдаробод: Матбааи Сайидӣ (бетаърих). 
3 Исомӣ. Футуҳу-с-салотин. Бо таҳрири А. С. Уша. – Донишгоҳи Мадрас, 1948.  
4 Низомуддин Аҳмад. Табақоти Акбарӣ, ба тасҳеҳи мавлавӣ Ҳидояти Ҳусайн. Ҷ. 3. Калкутта: Анҷумани осиёии 
Бангола. 1935.  
5 Таботабо Сайидалӣ. Бурҳони маосир. Матбааи ҷомеи Деҳлӣ. 633 с. 
6 Хофихон. Мунтахабу-л-лубоб. Ба тасҳеҳи Ҳ. Вулзли. Ҷ. 3. – Калкутта: Анҷумани осиёии Багола. 1925. 



14 

Сомониёну Ғазнавиён ташаккул ёфта, аввалин муаррихони ин хитта 

парвардаи ҳавзаҳои илмӣ-адабии Мовароуннаҳру Хуросон буданд. Аз замони 

ҳукумати Темуриёни Ҳинд дигарбора таърихнигории форсӣ зери таъсири 

таърихнависии ҳавзаҳои илмии Хуросону Мовароуннаҳр қарор гирифт. Дар 

замони замони Акбаршоҳ (ҳукумат 1556–1605) Низомуддин Аҳмади Ҳиравӣ 

бори аввал таърихи Дакан, Гуҷарот, Молва, Синд, Панҷоб, Бангола ва дигар 

минтақаҳои Ҳиндро аз назари марказгароӣ ва шоҳаншоҳии қавӣ навишт. 

Фаришта таърихнигории маҳаллии Ҳиндро бар асоси нигариши 

минтақагароӣ такмил дод. 

2. Фаришта дар муҳити дарбори Низомшоҳиён ва Одилшоҳиён ба камол 

расида, сарнавишти ӯ ба мақому ҷойгоҳи «ғарибон» дар Дакан бастагӣ дошт. 

Ӯ замоне ба хидмати дарбори Низомшоҳиён пайваст, ки фазои Аҳмаднагар 

бар асари густариши муборизаҳои сиёсӣ ва мазҳабии мусулмонон барои 

зиндагӣ чандон мусоид набуд. Соли 1589 Аҳмаднагарро тарк карда, ба 

дарбори Одилшоҳиён пайваст. Маҳз дар фазои тасаввуфии Биҷопур афкори 

Фаришта ба самти таҳаммулпазирӣ гароиш пайдо кард. Аз Фаришта ба ҷуз аз 

«Таърихи Фаришта», девон ва асари тиббии «Дастуру-л-атиббо» ё 

«Ихтиёроти Қосимӣ» боқӣ мондааст. 

3. «Таърихи Фаришта» як асари таркибӣ ва таълифӣ аст. Ба истиснои 

мақолаи севвум («Воқеоти шоҳони Дакан») 11 мақолаи дигар ба ҷузъи 

таркибии асар ихтисос доранд. Фаришта бори аввал дар таърихнигории 

маҳалли Ҳинд рӯйдодҳои таърихии Хондиш, Лоҳур ва Малиборро дар 

мақолаи алоҳида дарҷ кард. «Таърихи Фаришта» аз ҷиҳати пайвастагии 

мантиқӣ ва доираи фарогирии масоил нисбат ба таърихномаҳои қаблӣ дар 

густариши таърихнигории форсӣ таъсири бештар гузошт. 

4. Фаришта иллати зуҳури Баҳманшоҳиёнро ба нуқтаи авҷи қудратхоҳӣ ва 

ҳамбастагии ашрофи маҳаллӣ дар Дакан нисбат медиҳад. Ин андеша ба 

таҳаввулоти сиёсӣ ва иҷтимоии минтақаи Дакан то ҷое созгор аст, зеро то 

замони ҳукумати Баҳманшоҳиён ҳанӯз ақвоми бумии ин минтақа – маратҳҳо, 

телугуҳо, каннадаиҳо ва тамилиҳо  ба унвони халқ ташаккул наёфта буданд. 

Дар ин ҳол амирони садаи мусулмон ва роҷаҳои ҳинду барои соҳиб шудани 

замин ва боҷҳои гумрукӣ ба як иттиҳоди сиёсии қавӣ ниёз доштанд. 

5. Фаришта зарурати ташкили ҳукумати Одилшоҳиён ва Низомшоҳиёнро 

дар шароити таназзули қудрати Баҳманшоҳиён амри воқеӣ медонад, ки бояд 

ба ҳарҷумарҷ ва парокандагии сиёсӣ дар Дакан хотима мебахшиданд. Аммо 

нуфузи амирони даргоҳ бар шоҳон, пайванди хешовандии сулолаҳои 

ҳукмрон ва даъвоҳо дар мавриди минтақаҳои баҳсии Потри, Шулопур, 

Ройчуру Мудгал мушкилоте буданд, ки ҳамеша барои анҷоми ин рисолат 

монеа мешуданд. Бар асари чунин бархӯрд нуфузи Сафавиён дар Дакан 

устувор гардид. Баъдан, шоҳони Дакан кӯшиш карданд, ки аз ин омил дар 

ҳалли масоили дохилӣ ва иттиҳоди минтақа истифода намоянд, аммо ин 

рӯйкард боиси заъфи қудрати онҳо гардид. 

6. Фаришта баъзе таҳаввулоти илму адабиро дар асараш бар асоси маъхаз 

ва мушоҳидаҳои шахсӣ сабт кардааст, ки ин хидмати ӯ дар шинохти шарҳи 

ҳол, намунаи осори донишмандон ё муаррифии шоирони гумноми ҳавзаҳои 

илмӣ-адабии Дакан муассир аст. Ин дар ҳолест, ки то замони таълифи 

«Таърихи Фаришта» дар Дакан тазкиранависӣ ривоҷ надошт. 

Навгонии илмии таҳкиқот. Бори нахуст дар доираи диссертатсияи илмӣ 

«Таърихи Фаришта» ба унвони сарчашмаи омӯзиши таърихи Дакан мавриди 

омӯзиш ва таҳқиқ қарор гирифт. Муҳимтарин навгониҳои диссертатсия: 

- масоили меҳварии таърихнигории форсӣ дар Ҳинд то замони Фаришта 

баррасӣ ва мушаххас гардид; 

- бори нахуст дар таърихнигории тоҷик маъхазҳои таърихие чун «Таърихи 

Фирӯзшоҳӣ»-и Афиф, «Фатовои ҷаҳондорӣ»-и Баранӣ, «Тазкираи Ҳумоён ва 

Акбар»-и Боязиди Баёт, «Таърихи Биҷопур», мусаммо ба «Басотину-с-

салотин»-и Зубайрӣ, «Футуҳу-с-салотин»-и Исомӣ, «Фатҳномаи Синд», 

маъруф ба «Чачнома»-и Абубакри Куфӣ, «Тоҷу-л-маосир»-и Садруддин 

Ҳасани Нишопурӣ, «Бурҳони маосир»-и Таботабо Сайидалӣ ва ғайра 

муаррифӣ шуданд; 

бори нахуст заминаҳои ташаккули афкору дидгоҳи Фаришта ва мазмуну 

мундариҷаи осори манзуму мансури ӯ баррасӣ шуд; 

- муҳтаво, маъхаз ва сабки нигориши «Таърихи Фаришта» мушаххас 

гардид; 

- арзиш ва камбуду заъфи илмии «Таърихи Фаришта» дар омӯзиши 

таърихи Дакан бар асоси қиёси шавоҳиди дигар маъхазҳои хаттӣ ва 

таҳқиқоти илмии муосир ошкор гардид;  

- заминаҳои асосии ташаккул, марҳалаи шукуфоии доираҳои илму адаби 

форсизабони Дакан ва намояндагони гумноми онҳо бар асоси «Таърихи 

Фаришта» муаррифӣ шуданд. 

Аҳаммияти назариявӣ ва амалии таҳқиқот. Рисола аҳаммияти илмӣ-

назариявӣ ва амалӣ дорад ва натиҷаҳои он метавонад дар анҷоми корҳои 

илмии муаррихон ҷиҳати муайян кардани равиш ва услуби таҳқиқи осори 

таърихӣ ёрӣ расонад. Натиҷаи таҳқиқотро метавонад барои навиштани 

китобҳои таърихнигорӣ, маъхазшиносӣ, таърихи асримиёнагии Ҳинд, 

таърихи адабиёти минтақа, таҳияи барномаҳои таълимӣ, курсҳои махсус ва 

маводди иловагии омӯзиш дар макотиби олии ҷумҳурӣ мавриди истифода 

қарор дод. Хулоса ва тавсияҳои диссертатсия барои таҳқиқи бисёр 

масъалањои мубрами таърихи асрҳои миёнаи Дакан ва Осиёи Марказӣ муфид 

мебошанд. 

Дараҷаи эътимоднокии натиҷаҳо. Диссертатсия бар асоси яке аз 

муътабартарин осори насри форсӣ –  «Таърихи Фаришта»  ва қиёси додаҳои 

он бо дигар маъхазҳои хаттӣ, рисолаҳои илмии донишмандони ҳавзаҳои 

илмии Аврупо, Ҳиндустон, Эрон ва Тоҷикистон навишта шудааст. 

Мутобиқати диссертатсия бо шиносномаи ихтисоси илмӣ. 

Диссертатсия дар мавзуи «Таърихи Фаришта» ҳамчун сарчашмаи омӯзиши 

таърихи Дакан» барои дарёфти дараҷаи номзади илмҳои таърих бо 

шиносномаи ихтисосҳои Комиссияи олии аттестатсионии назди Президенти 

Ҷумҳурии Тоҷикистон ба ихтисоси 07.00.09 – Таърихнигорӣ, маъхазшиносӣ 

ва методҳои таҳқиқоти таърихӣ мутобиқат менамояд. 

Саҳми шахсии довталаби дараҷаи илмӣ дар таҳқиқот дар он аст, ки вай 

дар бораи масоили меҳварии таърихнигории Ҳинд, сабки нигориш, арзиш ва 

камбуду заъфи илмии «Таърихи Фаришта», заминаҳои ташаккули афкору 

дидгоҳи Фаришта, мазмуну мундариҷаи осори ӯ, заминаҳои асосии 

ташаккул, марҳалаи шукуфоии доираҳои илму адаби форсизабони Дакан ва 

намояндагони гумноми онҳо, таҳлили илмӣ ва таҳқиқоти ҷомеъ анҷом дод. 

Ҳамзамон, дидгоҳи таърихнигорро ба дарбор, ба масоили мазҳабӣ, ниҳодҳои 

динӣ, ақвоми ғайримусулмон ва вобастагияшро ба табақоту гурӯҳҳои 

иҷтимоӣ дар чаҳорчӯбаи макон (Дакан) ва замон мушаххас сохт. 

Тасвиб ва амалисозии натиҷаҳои диссертатсия (гузориши нуктаҳои 

асосии дессертатсия дар конфронсҳо, маҷлисҳо, семинарҳо ва дигар 

ҳамоишҳои илмӣ). Матни комили рисола дар ҷаласаи муштараки кафедраи 

таърихи дунёи қадим, асрҳои миёна ва бостоншиносӣ, кафедраи 

таърихнигорӣ ва архившиносӣ, кафедраи таърихи нав ва навини факултети 

таърихи Донишгоҳи миллии Тоҷикистон (Cуратмаҷлиси №7, аз 07.03.2023) 

муҳокима ва ба ҳимоя тавсия гардид. Нуктаҳои асоси таҳқиқот дар ду 

конфронси апрелии ҳайати устодони Донишгоҳи миллии Тоҷикистон (20 

апрели 2011, 22 апрели 2012) ва семинари илмии «Тавсифи сарчашмаҳои 

исломӣ ва нақши онҳо дар омӯзиши суннату ойинҳои миллӣ» (Маркази 

исломшиносӣ дар назди Президенти Ҷумҳурии Тоҷикистон, 25 ноябри 2022) 

баён шуданд. 

Интишори натиҷаҳои диссертатсия. Муаллиф мазмуни асосии рисоларо 

дар 12 мақолаи илмӣ интишор кард. Дар ин радиф 4 мақола дар маҷаллаҳои 

тақризшавандаи Комиссияи олии аттестатсионии назди Президенти 

Ҷумҳурии Тоҷикистон ба табъ расиданд. 

Сохтор ва ҳаҷми диссертатсия. Диссертатсия дар ҳаҷми 200 саҳифаи 

матни компютерӣ таълиф шуда, аз муқаддима, 2 боб, 6 зербоб, хулоса, 

рӯйхати сарчашмаҳо ва адабиёти истифодашуда (142 номгӯй) ва замимаҳо 

иборат аст. 

БОБИ I. ТАВСИФИ УМУМИИ «ТАЪРИХИ ФАРИШТА»-И 
МУҲАММАДҚОСИМ ҲИНДУШОҲИ АСТАРОБОДӢ 

1.1. Пайдоиш ва густариши таърихнигории форсӣ дар Ҳинд 

Таърихнигории форсӣ дар заминаи пайвандҳои муштараки фарҳангии 

мардумони эронитабор ва ҳиндуҳо дар Ҳинд ташаккул ёфт ва ин падидаи 

илмӣ дар рушди минбаъдаи тамаддуни асримиёнагии Шарқ таъсири муҳим 

гузошт. Омӯзиши ҳамаҷонибаи ин падида имкон медиҳад, ки муҳаққиқон 

доир ба таъсири унсурҳои давлатдорӣ, тамоюлҳои сиёсӣ, арзишҳои ахлоқӣ-

фарҳангӣ ва расму оини ниёгони тоҷикон дар Ҳинд маълумоти возеҳ пайдо 

намоянд. Дар мавриди ҷойгоҳи таърихнигорӣ дар рушди тафаккури 

асримиёнагии мардуми Ҳинд андешаи муҳаққиқон гуногун аст. Баъзе бар ин 

боваранд, ки ҳиндуҳо то давраи лашкаркашии мусулмонон ба Ҳинд (соли 

712) ба сабти муназзами ҳодисаҳои таърихӣ майл надоштанд. Навиштаи 

Абурайҳони Берунӣ дар ин маврид ҷолиб аст, ки «агар ҳиндуҳо нисбат ба 

сабти муназзами воқеаҳо бо тартиби айёми ҳукмронии шоҳон бетаваҷҷуҳӣ 

зоҳир намекарданд ва ҳангоми шубҳаву зарурат ба шарҳи ҳикоёту ривоёт 

даст намезаданд, пас ман баъзе ривояти онҳоро ин ҷо меовардам. Ҳарчанд, 

дар бораи шаҷараномаи баъзе шоҳони Ҳинд дар қалъаи Нагаркут шунида 

будам, аммо бо сабабҳои мухталиф ба матни онҳо дастрасӣ пайдо 

накардам»1. Фаришта низ муътақид аст, ки аҳли Ҳинд аз замони Бикра 

Моҷит 621 сол қабл аз ҳиҷрати паёмабар Муҳаммад (622) ба таърихнависӣ 

оғоз карданд2, аммо баъди таълифи «Маҳабҳарата» дигар навиштани воқеоти 

роҷаҳо ва бузургони Ҳинд ба шакли насиҳатнома, маъвиза ва ҳикоёту ривоёт 

идома наёфт3. Ин ишораи Берунӣ ва Фаришта шояд ба достонҳои қадимаи 

асотирӣ нисбат дорад, ки онҳо аз ҷониби бардҳо (котибон) ва 

шаҷаранависони касбӣ дар шакли шифоҳӣ ё катбӣ ҳифз мешуданд. Бардҳо 

                                           
1 Бируни А. Индия. – М.: Ладомир, 1995. - С. 360. 
2 Муҳаммадқосим Ҳиндушоҳи Астарободӣ. Таърихи Фаришта, бо тасҳеҳ, таълиқ, тавзеҳ ва 
изофоти Муҳаммадризо Насирӣ. Ҷ. 1. – Теҳрон: Анҷумани осор ва мафохири фарҳангӣ, 
1387. - С. 192. 
3 Ҳамон ҷо. - С. 27. 

корномаи хоҷагони худро бар асоси мушоҳидаи шахсӣ аз насл ба насл 

интиқол медоданд. Адабиёти бардӣ ба категорияи осори назмӣ ва 

солномаҳои насрӣ ҷудо мешуд. Шеъри бардӣ аз ривоятҳои таърихии 

шоирона (raesas) ва сурудҳои хотиравии чаранҳо (яке аз кастаҳо дар 

Роҷистону Гуҷарот) ва бҳатҳо (номи умумии бардҳо) иборат буд. 

Солномаҳои насрӣ маъмулан тавассути аъёни дарбор ва шаҷаранависон дар 

шакли солномаи муътамад (Khyat) ва насабнома (pidhiyavali) таҳия 

мешуданд1.  

Баъзе муаррихони муосири Ҳинд, Аврупо ва шарқшиносони рус (Г. 

Кулке, Е. Ю. Ванина) мулоҳизаи болоиро инкор карда, онро дар шаъни 

ҳиссиёти миллии ҳиндуҳо таҳқир медонанд. Ба қавли шарқшиноси рус Л. Б 

Алаев, бояд хусусияти рушди тамаддуни ин ё он ҷамоаро эътироф намуд ва 

набояд мунозира кард, ки ҳиндуҳо то давраи ташаккули шуури миллиашон 

ба таърих таваҷҷуҳ надоштанд. Дар қиёс бо Чин, ки таърихнигорӣ дар он 

кишвар воситаи асосии машруият бахшидани ҳукумат буд, роҷаҳои ҳинду 

ҳукумати худро тавассути иртибот бо Худо ва исботи хислати мусбату 

намунавии худ (дҳарма) қонунӣ мекарданд2. Ба назари муаррихони муосири 

ҳинду Н. Субраҳманиан ва В. Лал, тафаккури таърихӣ хосси тамаддуни Ҳинд 

набуд ва эътирофи он барои ҳиндуҳо падидаи фоҷиабор нест3.  

Бар хилофи ин андешаҳо таърихнигории асримиёнагӣ дар Ҳинд бар 

хилофи Аврупо комилан идомаи консепсияи рушди таърихи қадими кишвар 

набуд, зеро бо зуҳур ва истиқрори ҳукумати мусулмонон дар Ҳинд як 

марҳалаи нави таърихӣ оғоз гардид. Вобаста ба шароити мавҷудаи 

дихотомияи4 иҷтимоӣ дар таърихнигории асримиёнагии Ҳинд низ дугонагӣ 

зуҳур кард: аз як ҷониб навиштани осори ҳамосӣ дар миёни ҳиндуҳо (Itihasa) 

идома дошт ва аз сӯи дигар мусулмонон ба ин кишвар анъанаи 

                                           
1 J. N. Sarkar. History of history writing in medieval India : contemporary historians : an 
introduction to medieval Indian historiography. – Calcutta, 1977. - P. 25  
2 Бо нақл аз Алаев Л. Б. Историография истории Индии. – М.: Ленанд, 2018. - С. 9.  
3 Ҳамон ҷо. - С. 10. 
4 Дихотомия (юнонӣ dichotomia, dicha – ба ду бахш  ва  tome − буриш), як навъ дугонагӣ, ки 
бахшҳои он аз назари дохилӣ бо ҳам пайвастагӣ доранд. 

таърихнигории ақлониро интиқол доданд. Тадриҷан, таърихнигорони ҳинду 

дар заминаи донишҳои ҳамосии қадима осори зиёди таърихӣ, аз қабили 

«Раҷатарангини»-и Калҳона таълиф карданд»1. 

Пас аз ҳуҷуми арабҳо ба Синд (712) сабти таҳаввулоти иҷтимоӣ-иқтисодӣ 

ва сиёсии ин минтақа ногузир гардид, вале дар чор асри аввали ҳукумати 

мусулмонон дар Ҳинд ба истиснои «Чачнома» ҳеч асари мустақили таърихӣ 

навишта нашуд. Дар ин давра ҳодисаҳои сиёсии таърихи Ҳинд маъмулан ба 

таври пароканда дар сафарнома ва китобҳои ҷуғрофиёӣ сабт гардида, дар ин 

осор ҳатто ҳудуду мавзеи ҷойгиршавии шаҳру манотиқи мухталиф бо сабаби 

ноогоҳии комили ҷуғрофиёдонони мусулмон мушаххас нашудааст. 

Ҷуғрофиёдононе чун Масъудӣ, Муқаддасӣ, Ибни Ҳавқал ва Истахрӣ, ки ба 

Ҳинд мусофират карда буданд, иттилооти дақиқу ҷомеъро ироа намедиҳанд 

ва дар бархе маворид маълумоти онҳо бо якдигар мухолифат доранд. 

Масалан, яке аз онҳо шаҳреро ҷузъи сарзаминҳои ғарбии рӯди Синд ва 

дигаре онро ҷузъи сарзаминҳои шарқии он рӯд қаламдод кардаанд2. Дар қиёс 

бо ҷуғрфиёнигорони фавқ ҷойгоҳ ва хидмати мутафаккири бузурги тоҷик 

Абурайҳони Берунӣ дар шинохту муаррифии тамаддуни асримиёнагӣ ва 

рушди таърихнигории исломӣ дар Ҳинд бузург аст. Берунӣ барои шинохти 

арзишҳои фарҳангию динии ҳиндувон аз зовияи илми таърихнигорӣ ворид 

шуда, бар он аст, ки ҳақиқати ахбори умматҳои гузашта ва таърихи қарнҳои 

гузаштаро танҳо аз роҳи далелҳои ақлӣ ва қиёси ақлӣ шинохтан мумкин аст 

ва онро бо ҳиссиёт наметавон баррасӣ кард. Дар ин самт мо бояд ба равиши 

пешакардаи аҳли китоб, дину мазҳаб пайравӣ карда, фикри худро аз омилҳои 

зиёновари урфие чун ғалабаи таассуб ва ҳавобаландию риёсатталабӣ, ки 

монеаи дидори ҳаққу ҳақиқат аст, пок созем. Ин равиш беҳтарин роҳест, ки 

моро ба ҳақиқати мақсуд мерасонад ва шубҳаву дудилагиро аз мо дур 

                                           
1 J. N. Sarkar. History of history writing in medieval India : contemporary historians : an 
introduction to medieval Indian historiography. - P. 24–25. 
2 Ёрӣ С. Таърихи ислом дар Ҳинд (аз оғоз то қарни панҷуми ҳиҷрӣ-қамарӣ). – Қум: Адён, 
1388. - С. 17–18. 

месозад1. Берунӣ дар асараш «Моли-л-Ҳинд» арзишҳои маънавӣ, боварҳои 

динӣ ва дастовардҳои ҳиндувонро дар шохаи мухталифи илм аз назари 

интиқодӣ ва бидуни таассуб таҳқиқ карда, ӯ ҳамчун орифон ин воқеиятро 

тасдиқ менамояд, ки ҳақиқати илоҳӣ метавонад дар ҳама ҷо ва барои ҳама 

ҷомеа ва на дар маконе хоссу барои гурӯҳи баргузидае аз мардум ошкор 

шавад2. Ба қавли вай, эътиқоди хоссу омми ҳиндувон ба монанди дигар 

умматҳо тафовут дорад, хирадмандон шефтаи маъқулотанд ва сиришти омма 

аз ҳадди маҳсусот дарнамегузарад. Эътиқоди ҳиндувон нисбат ба Эзади пок 

он аст, ки Ӯ ягонаи азалӣ аст, бе ибтидову интиҳо, озод ба феъли хеш, қодиру 

ҳаким, ҳаётбахш, мудаббиру нигаҳдоранда..., на ба чизе шабеҳ ва на чизе 

шабеҳ ба Ӯст3. Ба андешаи Берунӣ, авоми ҳиндувон чун ба моҳияти ақидаи 

бархе хирадмандон дар мавриди он, ки Эзади бузург «нуқта» (ибтидои 

офариниш) аст, дуруст сарфаҳм намераванд, аз рӯи нодонӣ бо ташбеҳу 

таъриф ба таъзим рӯй меоваранд.4 Ӯ сабаби эҷоди бутонро ба номи 

паёмбарон, хирадмандону фариштагон дар он медонад, ки ҳиндувон бо ин 

амал мехостанд бузургдошти амру осори таъзими онҳо ҳангоми ғайбат ё 

баъди марг дар қалби мардум боқӣ монад. Тадриҷан ин амал тавассути баъзе 

ашхос ба аҳкому воҷиботи эътиқодӣ табдил ёфт. Берунӣ бидуни таассубу 

ҷонибдорӣ аз эътиқодоти динии худ ҷанбаҳои заъфи боварҳои омиёнаи 

ҳиндувонро таҳлил карда, чунин хурофотро ба яҳудиён, монавиёну 

насрониён, ҳатто мусулмонон низ мансуб медонад ва «чун сурати паёмбар (с) 

ё Маккаву Каъба ба омие ё зане ошкор кунӣ, дар ӯ ангезаи бӯсу молиш бар 

рух пайдо мешавад»5. Берунӣ низ ҳангоми таҳқиқи зиндагии иҷтимоӣ ва 

динии ҳиндувон ба осори асотирии «Маҳабҳарата» ва «Рамаяна» такя карда, 

баъзе бардошти нодуруст дар осори ӯ дида мешавад. Масалан, ӯ ҳокимону 

шоҳзодаҳои ҳинду – роҷаҳоро ба гурӯҳи хосси иҷтимоии фурӯмоя нисбат 
                                           
1 Берунӣ. А. Осор-ул-боқия. – Душанбе: Ирфон, 1990. - С. 15–16. 
2 Муҷтабоӣ Ф. Пайвандҳои фарҳангии Эрону Ҳинд дар давраи исломӣ. Тарҷумаи А. 
Маҳмудӣ. -Теҳрон: Ҳикмат ва фалсафаи Эрон,1389 - С. 32–33. 
3 Берунӣ. Таҳқиқи «Моли-л-Ҳинд». Тарҷумаи Манучеҳр Садуқӣ. – Теҳрон: Муассисаи 
мутолиот ва таҳқиқоти фарҳангӣ. - С. 16. 
4 Ҳамон ҷо. - С. 19–20. 
5 Ҳамон ҷо. - С. 83. 

додааст, ки аз издивоҷи нопоки мардони шудра ва занҳои бараҳман зода 

шудаанд1. Чунин назари нодуруст нисбат ба табақаҳои чаҳоргонаи ҳиндувон 

дар осори таърихнигорони дигар, ба мисли Фаришта низ ҷой доранд. 

Масалан, ӯ асли баромади гурӯҳи этникии роҷпутонро ба канизони кҳатрӣ 

(савдогарон) мансуб медонад, ки онҳо дар аҳди авлоди Бикра Моҷит дар 

минтақаҳои алоҳидаи Ҳинд ба ҳукумат расиданд2. Аммо бояд эътироф кард, 

ки шеваи таҳқиқи ақлӣ, назари озодандешӣ ва башардӯстонаи Берунӣ 

минбаъд дар таърихнигории форсӣ роҳ наёфт, ҳатто осори тарҷумавии 

санскритии аҳди Акбаршоҳ (ҳукумат 1556–1605) ва Дорушукӯҳ (ҳаёт 1615-

59) дар масъалаи шинохти дин ва фалсафаи ҳиндувон чун «Моли-л-Ҳинд» 

арзиш надоштанд. 

Пайдоиши таърихнигории форсӣ дар Ҳинд ба омилҳое чун густариши 

равобити фарҳангии Мовароуннаҳру Хуросон бо Синд, муҳоҷирати аҳли 

илму адаб ба ин навоҳӣ ва густариши забони форсӣ алоқаманд буд. Баъд аз 

густариши ислом равобити адабии мардумони Мовароуннаҳру Синд 

инкишоф ёфт, ки ин раванд ба зуҳури адабиёти классикии форс-тоҷик ва 

ташкили давлати миллии Сомониён ҳамзамон аст3. Дар аҳди Ғазнавиён (999-

1186) Лоҳур ба маркази илмӣ-адабӣ табдил ёфта, донишмандони зиёде, аз 

қабили Унсурӣ, Фаррухӣ, Асҷадӣ, Кисоии Марвазӣ ва дигарон ба ин навоҳӣ 

омаданд4 ва ин амр ба пайдоиши таърихнигории форсӣ замина фароҳам 

овард. Таърихнигории форсӣ дар Ҳинд дар қиёс бо таърихнигории исломӣ 

баъзе хусусияти худро дошт ва он аз осори таърихии Мовароуннаҳру 

Хуросон маншаъ гирифта буд5. «Насри порсии Шибҳиқора ба некӯтарин 

ваҷҳ аз роҳи суннати таърихнависӣ, ки бо тарҷумаи мулаххаси «Таърихи 

Табарӣ» ба василаи Балъамӣ дар асри Сомониён, дар Осиёи Марказӣ оғоз 
                                           
1 Ҳамон ҷо. - С. 75. 
2 Таърихи Фаришта. Ҷ. 1. – Теҳрон. 1387. - С. 167. 
3 Мирзоев. А. Нукоте чанд аз таърихи равобити адабии Мовароуннаҳр ва Синд//Дониш. 
№80, баҳори 1384. - С. 124–25. 
4 Анҷум Тоҳира. Лоҳур – маркази форсӣ аз асри Ғазнавиён то давраи ҳозир//Дониш. №100, 
баҳори 1389. - С. 218–221. 
5 Олимов М. А. Исторические взгляды средневековых историков Индии (период Делийского 
султаната) // Страницы истории и историографии Индии и Афганистана. К столетию со дня 
рождения И. М. Рейснара. М.: Восточная литература, 2000. - С. 118. 



23 

гардид, муаррифӣ шудааст»1. «Таърихи Табарӣ»-и Балъамӣ новобаста аз 

баҳси асари мустақил ё тарҷумавӣ будани он, дар эҳёи сабку услуби 

таърихнигорӣ ва анъанаҳои насри илмию адабии эронӣ таъсир гузошт.2 Ин 

суннат бо пуштибонии Маҳмуд ва Масъуд дар Ғазна баст ёфт3 ва дар пайравӣ 

ба он дар он ҷо осори зиёде, аз қабили «Таърихи Масъудӣ»-и Байҳақӣ, 

«Зайну-л-ахбор»-и Гардезӣ ва ғайра таълиф шуданд. 

Яке аз саромадони мактаби таърихнигории форсӣ дар Ҳинд Абулфазли 

Байҳақӣ, дабири Маҳмуди Ғазнавӣ (1020–1030), Масъуди Ғазнавӣ (1030–41) 

ва раиси девони рисолати амир Абдуррашид (1051–1053) аст, ки дар 

густариши таърихнигорӣ таъсири мустақим гузошт Байҳақӣ баъди заволи 

иқтидори ҳукумати марказӣ дар аҳди Мавдуд (1041–1049), Алӣ ибни Масъуд 

(1049–1051), Абдуррашид ибни Маҳмуд (1051–1053), Фаррухзод ибни 

Масъуд (1053–1059) ва таҳкими сулҳу суботи дигарбора дар замони султон 

Иброҳим ба эҳёи «осори мадрусшудаи маҳмудиву масъудӣ»4 умедвор шуда, 

дар асараш «Таърихи Масъудӣ» таҷрибаи волои давлатдории Маҳмуд ва 

писараш-Масъудро барои ворисонашон талқин кард, ки онҳо ҳарчи бештар 

ба омилҳои мусбӣ ва манфии ҳукмрони ҷомеаи ғазнавӣ ошно шаванд. 

Байҳақӣ дарвоқеъ илми инсонро барои дарки иллати рӯйдодҳои таърихӣ, аз 

қабили интиқоли қудрат аз як хонадон ба хонадони дигар маҳдуд медонист5, 

аммо шинохти нисбии онро аз рӯи таҷриба барои хирадмандон имконпазир 

мешумурд. Ӯ машияти илоҳиро дар интиқоли ҳукумат муассир ва 

нигаҳдории онро ба фазилату маҳорати сиёсии фармонравоён мансуб 

медонад6. Аз ин нигоҳ, меҳвари андешаи Байҳақӣ ҳукумати муттамарказ аст, 

ки қудрати асосӣ дар он ба фармонравоёни қавидаст мансуб аст. Ба назари 

                                           
1 Азиз А. Таърихи тафаккури исломӣ дар Ҳинд. Тарҷумаи Н. Лутфӣ, М. Ҷ. Ёҳақӣ. – Теҳрон: 
Кайҳон, 1367. - С. 112 
2 Балъамӣ. Таърихи Табарӣ. Бо муқаддима ва тавзеҳоти М. Умаров ва Ф. Бобоев. Ҷ. 1. – 
Теҳрон. 2001. - С. 9. 
3 Азиз А. Таърихи тафаккури исломӣ дар Ҳинд. - С. 112 
4 Байҳақӣ. Таърихи Байҳақӣ. Таълиқ, тавзеҳ ва изофоти Сайфуллоҳи Муллоҷон. – Душанбе: 
Бухоро, 2014, - С. 418. 
5 Ҳамон ҷо. - С. 143 
6 Мейсами. Ҷ. - С. Таърихнигории форсӣ (Сомониён, Ғазнавиён, Салҷуқиён). Мутарҷим 
Муҳаммад Деҳқонӣ. – Теҳрон: Нашри моҳӣ. 1391. - С. 116–117. 

Байҳақӣ, агар кори иморат ба дасти подшоҳи комгору кордони муҳташам 

уфтад, ӯ аз уҳдаи он чунон берун ояд, ки дину дунё ӯро ба даст ояд ва агар ба 

дасти оҷизе афтад, ӯ бар худ дармонад ва халқ бар вай1. Аз нигоҳи Байҳақӣ, 

бояд шоҳи хирадманд барои ҳифзи қудрати худ аз адлу сиёсат баробар кор 

гирад ва лашкари фармонбардори қавӣ дошта бошад, ки он баҳри дарёфти 

халал, бартараф кардани хатари душман, устувор кардани марз ва дар итоат 

нигоҳ доштани раъият мусоидат кунад2. Байҳақӣ фазилати сиёсии 

намояндагони хонадони ғазнавиро дар масъалаи ҳифзи қудрат ва таъмини 

бақои давлат нисбат ба Искандари Мақдунӣ бартар медонист: «Мулуки мо 

бузургтари рӯи замин будаанд, чӣ Искандар марде буд, ки оташвор султонии 

вай неру гирифту бар боло шуд, рӯзе сахт андаку пас хокистар шуд»3.  

Байҳақӣ дар масъалаи шинохти ҳақиқати таърихӣ хирадро дар мадди 

назар гузошта, бар ин бовар буд, ки ба таърихи гузашта танҳо аз роҳи 

мутолиаи китоб ва нақли қавли муътамидони ростгӯ метавон ошно шуд. Ӯ 

дар шинохти таърих байни маърифати хоссу ом тафовут қоил шуда, доноёну 

хирадмадонро шефтаи сухани рост ва аксари оммаро моил ба ахбори ботил, 

хурофоту асотири бофта медонист4. Байҳақӣ чун дигар таърихнигорони 

исломӣ танҳо аз табақаҳои дарбор ёдоварӣ карда, аслан рӯзгори қишри 

қишримазолим поёнию мазлум аз диди ӯ берун мондааст5, ҳатто баъзан 

нақши мардумро дар таърихсозӣ нодида мегирад. Масалан, Байҳақӣ дар 

асараш «Таърихи Масъудӣ» баъди оташсӯзии Бозори Ошиқон ба дасти 

мардум аз хитобаи Маҳмуди Ғазнавӣ дар қиболи балхиён ёдовар мешавад, 

менависад, ки «мардумону раъиятро ба ҷанг кардан чи кор бошад. Ҳар 

подшоҳе, ки қавитар бошад ва аз шумо хироҷ хоҳаду шуморо нигоҳ дорад, 

хироҷ бояд доду худро бояд нигоҳ дошт»6. Байҳақӣ масали султону 

мардумонро дар давлат аз қавли муҳаддиси яҳудтабори мусулмон Каъби 
                                           
1 Таърихи Байҳақӣ. - С. 418. 
2 Таърихи Байҳақӣ - С. 146. 
3 Ҳамон ҷо. - С. 142. 
4 Ҳамон ҷо. - С. 703. 
5 Муллоҷон С. «Таърихи Масъудӣ»-и Абулфазли Байҳақӣ (муруре пиромуни сохтори 
идорию русумоти дарбори Ғазнавиён). – Душанбе: Ирфон, 2013. - С. 42–43. 
6 Таърихи Байҳақӣ. - С. 582.  

Аҳбор ба хаймае нисбат додааст, ки он бо як сутуну танобҳову мехҳои 

муҳкам нигоҳ дошта мешавад. Хаймаи мусулмонӣ мулк аст, ҳар гаҳ ки ӯ суст 

шуду бияфтод, на хайма монаду на танобу на мех. Пас чунин нигаҳ карда 

ояд, асл сутун асту хайма бад-он ба пой аст, ҳар гаҳ ки ӯ суст шуду бияфтод, 

на хайма монаду на мех1. «Таърихи Масъудӣ»-и Байҳақӣ дар Тоҷикистон бо 

муқаддима ва тавзеҳоти илмии байҳақишиноси тоҷик С. Муллоҷон соли 2014 

нашр гардид. 

Яке аз ҳамзамонони Байҳақӣ таърихнигори дарбори Ғазнавиён Абдулҳай 

ибни Заҳҳок ибни Маҳмуди Гардезӣ буд, ки асарашро ба шарафи лақаби 

Абдуррашид «Зайну-л-ахбор» номгузорӣ кард. Асари Гардезӣ ба шакли 

таърихи ҷаҳонӣ иншо гардида, дар бораи рӯзгори хонадонҳои қадими 

Эронзамин, пайғамбари ислом, хулафои рошидин, таърихи муфассали 

Хуросон то соли 1041, ҷадвалҳои солшуморӣ, идҳои мусулмонон, 

зардуштиён, яҳудиёну исавиён ва инчунин роҷеъ ба туркҳову ҳиндувон 

маълумоти нодир дорад2. Гардезӣ дар қиёс ба дигар ҳамзамонони худ 

тохтутози Маҳмуди Ғазнавиро дар Нимрӯз, Хоразм, Ҳинд ва Ироқ бар асоси 

мушоҳидаҳои шахсиаш тасвир3 карда, маълумоти гирдовардаи ӯ махсусан 

бораи шинохти дурусти сиёсати Ғазнавиён ва паёмадҳои иҷтимоии он дар 

Ҳинд муассир аст. Гардезӣ низ чун Утбӣ зимни тавсифи лашкаркашиҳои 

Маҳмуд аз озору шиканҷа ва қатли дастаҷамъии «қаромита» дар Мултон ёд 

мекунад4, ки ин сиёсат то ҷое аз бархӯрди манфиатҳои Хилофати Бағдод ва 

Фотимиён дар Синд сарчашма мегирифт ва он ба кӯшиши саркӯби 

«дигарандешиву озодфикрии пайравони мазҳаби шиа, аз ҷумла исмоилиён»5 

дар Хуросон ҳеч робита надошт. Дуруст аст, ки дар шароити заъфи иқтидори 

сиёсии Аббосиён баъзе ҳокимони маҳаллии Синд зери таблиғу тарвиҷи доии 

исмоилӣ – Ҷалм ибни Шаъбон ба номи хулафои фотимӣ хутба хонда (соли 
                                           
1 Ҳамон ҷо. - С. 419. 
2 Амиршоҳӣ. Н. Давлатдории тоҷикон дар асрҳои IX–XIV. – Душанбе: Амри илм. 1999. - С. 
54. 
3 Гардезӣ. Зайн-у-лахбор. – Душанбе: Бухоро. 2014. - С. 206–207.  
4 Ҳамон ҷо - С. 212. 
5 Муллоҷон С. «Таърихи Масъудӣ»-и Абулфазли Байҳақӣ (муруре пиромуни сохтори 
идорию русумоти дарбори Ғазнавиён). 2013. - С. 174. 

964), бо фотимиён робита барқарор карданд1. Аз ҷониби дигар, баъди фавти 

Алптегин пешвои исмоилиён – Шайх Ҳамид бо мақсади эмин мондан аз 

хатари тохтутози сипоҳиёни Ғазнавиён бо Сабуктегин аҳдномаи сулҳ баста, 

ҳукумати худро дар мулкҳои Мултону Ламғон ва Руҳ нигоҳ дошт2. «Баъд аз 

вай набераи ӯ Абулфатҳ Довуд ибни Наср, ки аз малоҳида буд, ... дар он 

замон, ки лашкари ислом ба муҳосираи балдаи Бҳотиа иштиғол дошт, аз ӯ 

адоҳои хориҷ аз адаб сар зада, масдари аъмоли ношоиста шуд»3 ва бо 

Анандпол муоҳидаи дифоӣ баст. Султон Маҳмуд соли 1005 дар ҷавоб ба 

иқдоми Довуд исмоилиёнро дар Лоҳур саркӯб карда, Довуд ибни Насрро дар 

ҳолати асорат «ба қалъаи Ғӯрак фиристод»4. Аз ин навиштаҳо бар меояд, ки 

ҷурми асосии исмоилиёни Мултон агар густариши иртиботашон бо 

Фотимиён бошад, пас сиёсати духӯраи онҳо низ дар баробари рақибони 

сиёсии ҳиндутабори Ғазнавиён ба сарнагунии ҳукуматашон таъсир гузошт.  

Гардезӣ низ чун мутакаллимони дигар баъзан тохтутози харобиовари 

Маҳмудро бо ҷонибдорӣ аз эътиқодоти динии худ шарҳ дода, асли воқеиятро 

ба ҳикояти омиёна мепайвандад. Масалан, ӯ бути машҳури Суманотро ба 

бути Манот нисбат медиҳад, ки гӯё онро дар рӯзгори паёмбар Муҳаммад 

(570–632) аз тариқи роҳи Адан ба Ҳинд интиқол дода буданд. Чун ин хабар 

ба Маҳмуд расид, «ӯро рағбат уфтод, ки бад-он шаҳр шавад ва он бутонро 

ночиз ва ғазве бикунад»5. Ин ҳокояти Гардезӣ дар баъзе осори таърихии 

Ҳинд роҳ ёфта, Фаришта дар радди ин андеша менависад, ки «ин бут аз 

замони Кишан, ки чаҳор ҳазор сол мешавад, маъбуди бароҳима аст ва ба 

қавли бароҳима Кишан он ҷо ғайбат карда»6.  

Гардезӣ низ чун Балъамӣ интиқоли донишро ба интиқоли қудрат рабт 

дода, ин нукта зимни гузориши истилои юнону мақдуниён ва дастури 

Искандар барои сӯзонидани осори зардуштӣ, тарҷума кардани китобҳои 
                                           
1 Ёрӣ Сиёвуш. Таърихи ислом дар Ҳинд (аз оғоз то қарни панҷуми ҳиҷрӣ-қамарӣ). 1388. - С. 
144–153. 
2 Таърихи Фаришта. Ҷ. 1. – Нувалкишур. - С.- 17. 
3 Таърихи Фаришта. Ҷ. 1. – Нувалкишур. - С. 24. 
4 Зайн-у-лахбор. - С. 212–213. 
5 Зайн-у-лахбор. -. С. 223–24. 
6 Таърихи Фаришта. Ҷ. 1. – Нувалкишур. - С. 32. 

илмӣ ва интиқоли онҳо ба Юнону Рум баръало мушоҳида мешавад1. 

Таърихнигор зимни зикри ҳадиси қиёми Маздак аз шинохти таҷрибаи таърих 

ва амри Нӯширвони Одил бар мардум ёдоварӣ мекунад, ки «дин омӯзед ва 

кори динро бипардозед, то андар шинохтану донистани дин моҳир гардед, то 

чун маздаке берун ояд, махрақаи хеш бар шумо раво натавонад кард»2. Ин 

амрномаи Нӯширвони Одил моҳиятан, хосси ҳама давру замон аст ва дар 

шароити рушди ҷомеаи шаҳрвандӣ ба наврасону ҷавонон имкон медиҳад, ки 

бо огоҳӣ ва бардошти дуруст аз арзишҳои дини асили худ ба муқобили ҳар 

гуна таблиғоти мазҳабию ифротӣ мубориза бурда, аз доми фиребу 

найрангҳои сиёсии гурӯҳу ҳаракатҳои ифротӣ раҳоӣ ёбанд. Абдулҳай Ҳабибӣ 

соли 1968 матни илмию интиқодии «Зайну-л-ахбор»-и Гардезиро дар асоси 

ду дастхатти муътабар таҳия ва нашр кард. Асари мазкур соли 2014 аз 

ҷониби донишманди тоҷик Қодири Рустам дар асоси матни таҳиякардаи 

Ризозода Малик ба хатти кириллӣ чоп шуд. 

Баъди фавти Шиҳобуддини Ғурӣ (1206) ҳокимияти давлатӣ тадриҷан дар 

Ғазнаву Панҷоб (Юлдӯз), Синду Мултон (Носируддини Қабоча), Панҷоб 

(Қутбуддини Ойбек), Лакҳнав (Ғиёсуддини Хилҷӣ), Бомиён (Ғурия), Систон 

(малик Тоҷуддин) ва музофоти дигар ба дасти сарлашкарони туркӣ гузашта, 

шаҳрҳои Ғазнаву Бомиён ба марказҳои даргирии Ғуриёну Хоразмшоҳиён 

табдил ёфтанд3. Махсусан, «дар айёми фатрату изтироби мамолики Хуросон, 

ки миёни абнои рӯзгор тамизе бештар намонд ва ҳусни илтифот ба ҳоли 

маънӣ камтар» шуд4, муҳоҷирати инфиродии аҳли илму фарҳанги форс-

тоҷик ба Деҳлӣ афзоиш ёфт. Дар ин овон, соли 1206 аввалин асари мустақили 

таърихии форсизабони Ҳиндустон – «Тоҷу-л-маосир»-и Ҳасан Низомии 

Нишопурӣ таълиф гардид. Яке аз нукоти ҷолибе, ки Ҳамдуллоҳи Муставфӣ 

дар бораи Ҳасани Низомӣ зикр мекунад, нисбати фарзанди вай бо Низомӣ 

Арузии Самарқандӣ аст, ки пазириши ин қавл бар асоси далелҳои ҳамзамонӣ 
                                           
1 Мейсами. Ҷ. С. Таърихнигории форсӣ (Сомониён, Ғазнавиён, Салҷуқиён). - С. 109. 
2 Зайн-у-лахбор. - С. 79. 
3 Амиршоҳӣ. Н. Давлати Куртҳои Ҳирот. Душанбе; Амри илм, 1996. - С. 22–23.  
4 Садруддин Ҳасан Низомии Нишобурӣ. Тоҷу-л-маосир. Ба муқаддима, тасҳеҳу таълиқи 
Маҳдӣ Фомурӣ ва Алиризо Шодором. – Ёсуҷ: Донишгоҳи озоди исломӣ. 1391 - С. 139. 

ва хидмати онҳо дар дарбори Ғуриён нисбат ба радди он мантиқитар 

мебошад1. Ҳасани Низомӣ асари худро бо дархости султон Қутбуддини 

Ойбек (1206–1210) таълиф карда (1206–1218), дар он футӯҳоти Ғуриён ва 

султонҳои Деҳлӣ аз соли 1191 то соли ҳафтумин соли фармонравоии 

Шамсуддини Илтутмиш (1211–1236) инъикос шудааст2. Меҳвари андешаи 

Ҳасани Низомӣ низоми сиёсиест, ки дар он шоҳ барои ҳифзи қаламрави 

васеъ ва амалӣ кардани қудрату иродаи худ ба фармонравоёни зердасти 

содиқ зарурат дорад. Аз нигоҳи Ҳасани Низомӣ, шоҳ набояд барои ҳар кори 

нозук, ҳифзи қудрати худ, бартараф кардани хатари душман шахсан 

лашкаркашӣ кунад, «балки кифояти муҳиммоту дафъи муъзилот ба камтар 

бандае ..., ки баркашидаву баровардаи ин боргоҳи кайвонрутбат аст ... , 

ҳавола бояд фармуд, то ба фарри давлати қоҳира ... дар қамъу қаъри 

мухолифон ... чунон кӯшиш намоянд, ки зикри некӯбандагии ӯ бар рӯи 

рӯзгор то мунқаризи олам боқӣ монад»3. Ин андеша то ҷое ба давраи 

таназзули давлатдории Сомониёну Ғуриён алоқамандӣ дорад, ки тадриҷан 

ғуломони содиқи дарбор, чун Қутбуддини Ойбек «дар сояи офтоби иноят аз 

ҳадди фармонбарӣ ба манзилати фармондеҳӣ ва аз маркази итоатдорӣ ба 

дараҷаи ҷаҳонбонӣ»4 расиданд. Ҳасани Низомӣ ба ҳасби замон имконият 

надошт чун Ҷузҷонӣ ҷузъиёти зиндагии мамдӯҳи худро дар овони ғуломӣ ва 

корномаи фармонбардориашро дар дарбори Ғуриён5 ошкор кунад, бино бар 

ин, аз ӯ бори нахуст бо номи «ҷаҳондори бандапарвар, хусрави ҷамшедфар, 

шоҳи фаридунсияр Қутбуддин»6 ёд мекунад, ки идораи иёлати Куҳрому 

Сомона аз ҷониби султон Шиҳобуддин Ғурӣ ба ихтиёри ӯ вогузор гардид.   

                                           
1 Ҳамон ҷо. - С. 19–22. 
2 Тавассулӣ М. М. Тоҷу-л-маосир: нахустин таърихи Шибҳиқора ба форсӣ //Дониш, №100, 
баҳори 1389. - С. 45. 
3 Тоҷу-л-маосир. - С. 789–790. 
4 Ҳамон ҷо. – С. 279 
5 Минҳоҷ Сироҷи Ҷузҷонӣ. Табақоти Носирӣ. Кобул: Бунёди фарҳанги ҷаҳондорони ғурӣ. 
1391. – С. 416–17. 
6 Тоҷу-л-маосир. С. 279 

Тибқи маълумоти Ҳасани Низомӣ, баъди фатҳи Деҳлӣ ва ташкили 

лашкаргоҳ дар мавзеи Ондабат1 лашкаркашии Ғуриён ба таври муназзам 

сурат гирифта, дар муддати кутоҳ мулкҳои Ҳонсӣ, Мират, Баран (1192-1293), 

Кул, Банорас, Оси, Таҳангар, Голивар (1195–1296), Наҳрвола (1197) ва ғайра 

ба қаламрави давлати Ғуриён ҳамроҳ шуданд. Дар ин давра Ойбек садоқати 

худро ба дарбори Ғуриён нигоҳ дошта, ӯ баъди фатҳи ҳар минтақа ба султон 

Шиҳобуддини Ғурӣ дар бораи музаффарияти худ фатҳнома менавишт2. Ба 

назар мерасад ин садоқат то ҷое ба заъфи қудрати дастаҳои ҳарбии Ойбек ва 

ниёзи ӯ ба ёрии ҳарбии дарбори Ғуриён вобаста буд. Соли 1196 Ойбек дар 

муборизаи зидди қиёми озодихоҳонаи мардуми Аҷмир ба шикаст рӯбарӯ шуд 

ва тариқи нома аз дарбори Ғазна ёрӣ хост. Дар ҷавоб сипоҳиёни зиёде бо 

роҳбари Асаддудини Арслон, Насируддин Ҳусайн, Изуддин писари Мувайид 

ва Шарафуддин ба Ҳинд номзад гашта, дигарбора ҳукумати Ғуриён дар 

Аҷмир барқарор гардид3. Қутбуддини Ойбек пас аз забти қаламрави 

Колинҷар, Маҳуба, Бадоун (1202–03) соли 1205 бо даъвати Шиҳобуддини 

Ғурӣ ба самти Лоҳур ҳаракат карда, дар иттиҳод бо Шамсуддини Илтутмиш 

исёни писарони Куккар – Бакан ва Сукиро саркӯб намуданд4. Баъд аз фавти 

султон Шиҳобуддин (1206) ва дафни ӯ дар ҷавори Мадрасаи Ҳурра5 маншури 

ҳукумати мулкҳои Ҳинд аз Паршур то савоҳили дарёи Муҳит ва аз Систон то 

сарҳадди куҳи Чин дар қабзаи иқтидори Қутбуддин омад. Дар аҳди 

Қутбуддини Ойбек хиттаи Лоҳур ба дорулмулк табдил ёфта, «аъломи аҳкоми 

ҳанафӣ сар ба зирваи кайвон ва авҷи гунбади гардон андохт»6. Қутбуддин бо 

ин тасмими худ агар аз як ҷониб ба сиёсати духӯраи мазҳабии султон 

Шиҳобуддин7 хотима бахшида бошад, аз тарафи дигар таълимоти 

таҳаммулпазиронаи Имоми Аъзам, ки дар қиёс бо дигар соҳибмазҳабон, ки 

ахзи ҷизяро қоиммақоми қатл ё ислом овардани ҳиндувон эътибор намуда 
                                           
1 Ҳамон ҷо. - С. 277. 
2Тоҷу-л-маосир. - С. 381 
3 Ҳамон ҷо. - С. 682–700. 
4 Ҳамон ҷо.  - С. 765–778. 
5 Ҳамон ҷо. - С. 752 
6 Ҳамон ҷо - С. 860. 
7 Амиршоҳӣ Н. Давлатдории тоҷикон дар асрҳои IX–XIV. - С. 481–82. 

буд1, барои зиндагии иҷтимоии мардуми маҳаллӣ шароити нисбатан 

созгортар фароҳам овард. 

Ҳасани Низомӣ зимни баёни воқеоти аҳди Қутбуддин барои дарёфти 

подош бидуни таъхир аз Илтутмиш тавсиф намуда, дар бораи воқеаҳои аҳди 

Оромшоҳ (1210–1211) ва сарнагун шудани ӯ ба дасти Илтутмиш чизе 

намегӯяд2. Умуман «Тоҷу-л-маосир»-и Ҳасан Низомии Нишопурӣ ба насре 

маснуъ таълиф шуда, истинодҳои зиёди муалллиф ба ашъори форсӣ ва арабӣ 

хонишу дарки матнро барои хонанда мушкил месозад. Бо вуҷуди ин, «Тоҷу-

л-маосир» дар густариши таърихнигории форс-тоҷик таъсир гузошта, 

муаррихони зиёде чун Баранӣ, Фаришта ва Мирхонд дар навиштани осори 

таърихии худ аз он истифода бурдаанд3. Китоби «Тоҷу-л-маосир» дар 

Ҳиндустон бо тасҳеҳи профессор Амирҳасан Обидӣ (2008) ва дар Эрон бо 

муқаддима, тасҳеҳу таълиқи Маҳдӣ Фомурӣ ва Алиризо Шодором (2013) 

нашр гардид. 

Дар солҳои аввали мавҷудияти Салтанати Деҳлӣ (1206–1526) ғуломони 

парвардаи дарбори Ғуриён – Қутбуддини Ойбек (1206–10), Шамсуддини 

Илтутмиш (1211–36) Носируддини Қабоча (1203–28) сиёсати 

маъорифпарваронаи хоҷагони худро дар Ҳинд идома дода, барои инкишофи 

илму адаб шароити мусоид фароҳам оварданд. Ҳамзамон зери таъсири 

тохтутози ваҳшиёнаи муғул вазъи сиёсӣ дар Мовароуннаҳру Хуросон 

ноустувор ва доираҳои илмӣ-адабӣ пароканда шуда, қисми зиёди 

намояндагони илму адаби минтақа, чун Муҳаммад Авфии Бухороӣ, Фазлии 

Бухороӣ, Бадруддин Исҳоқи Бухорӣ, Амир Рӯҳонии Бухорӣ, Фаридуддин 

Аҳвалии Исфароинӣ, Минҳоҷуддини Ҷузҷонӣ ва дигарон ба Ҳинд муҳоҷират 

карданд, ки ин омил дар умум ба равнақи илму фарҳанг ва таърихнигории 

                                           
1 Зиёуддини Баранӣ. «Таърихи Фирӯзшоҳӣ». Ба тасҳеҳи Мавлавӣ Сайидаҳмадхони Соҳиб. – 
Калкатта, 1862. - С. 291. 
2 Siddiqui I. H. Indo-Persian Historiography to the Fourteenth Century. New Delhi, Primus Books. 
- р. 49 
3 Тоҷу-л-маосир. - С. 59. 

форсӣ таъсир гузошт1. Аксари ин донишмандон дар марказҳои илмии Деҳлӣ 

(Мадрасаи Муиззӣ, Мадрасаи Носирӣ) ва Учча (Мадрасаи Фирӯзӣ) зери 

сарпарастии султонҳои Деҳлӣ ба таълифи китобҳои нав ва тарҷумаи осори 

қадимаи илмӣ, фалсафӣ ва динии арабӣ ташвиқ шуданд. Омӯзиши дақиқи 

осори таърихии ин давра нишон медиҳад, ки ҳадафи асосии ин сиёсат 

шинохти дурусти таҷрибаи давлатдории сулолаҳои мусулмон буд. 

Яке аз чунин таърихнигорон Муҳаммад ибни Мансур мулаққаб ба 

«Муборакшоҳ», маъруф ба Фахри Мудаббир буд, ки дар бораи оини 

давлатдорӣ ва лашкардорӣ китобе бо номи «Одобу-л-мулук ва кифояту-л-

мамлук» (минбаъд «Одобу-л-мулук») таълиф кард. Фахри Муддабир аз оилаи 

ашроф баромада, бобои падараш Шариф Абулфараҷ хозини Иброҳим ибни 

Масъуд (1059–1099) ва худи ӯ ходими дарбори Хусравмалики Ғазнавӣ (1160–

1186), Шиҳобуддини Ғурӣ, Қутбуддини Ойбек ва Илтутмиш буд. Чунонки аз 

муқадимаи «Одобу-л-мулук» бар меояд, Фахри Мудаббир асарашро ба поси 

хотири бузургдошти амирони ғазнавӣ навишт, «то подшоҳон бидонанд..., ки 

мамлакатро бо вазиру расулу лашкар ба танҳоӣ наметавон нигоҳ дошт, 

давовини дигар, ҳар кадом ба ҷои худ дар ин кор саҳме доранд»2. Ин асари 

Фахри Мудаббир ҳоло дар миёни доираҳои илмӣ, маъмулан, бо сабаби 

фаровонии нусхаҳои хаттӣ ба номи «Одобу-л-ҳарб ва-ш-шуҷоа» (минбаъд 

«Одобу-л-ҳарб») машҳур мебошад. Бори аввал донишманди афғонистонӣ М. 

С. Мавлоӣ дар натиҷаи муқоисаи нусхаҳои он ба хулоса омад, ки дастхатти 

«Одобу-л-мулук» (нусхаи Китобхонаи девони Ҳинд; № 647) нисбат ба 

дастхатҳои китоби «Одобу-л-ҳарб» шаш боб зиёдтар дорад, вале ҳар ду аз 

ҷиҳати муҳтаво ва сабки нигориш як асаранд3. 

Фахри Мудаббир дар дувоздаҳ боби аввали «Одобу-л-ҳарб» тарзи 

интихоб, рисолати вазир, муставфӣ, мушриф, соҳиббарид, вакил, амири 

                                           
1 Алимардонов А. Зиёуддини Нахшабӣ ва «Тӯтинона»-и ӯ. – Душанбе; Дониш 1980. - С. 30–
31. 
2 Ойини кишвардорӣ – шаш боби бозёфта аз «Одобу-л-ҳарб ва-ш-шуҷоа». Ба эҳтимоми 
Мавлоӣ М. С. – Теҳрон: Бунёди фарҳанги Эрон. 1354 ш. - С. 10–11. 
3 Siddiqui I. H. Indo-Persian Historiography to the Fourteenth Century. - р . 23. 

ҳоҷиб ва расулро мушаххас шарҳ дода1, дар ин росто ӯ аз мансаби нави 

девонӣ бо номи амири дод ёдоварӣ мекунад, ки шояд корбурди он дар солҳои 

охири ҳукумати Ғазнавиён маъмул шуда буд. Амири дод аз ҷумлаи 

бузургзодагони соҳибнасаб интихоб шуда, бо наёбати амир ё султон ба 

девони мазолим роҳбарӣ мекард. Амири дод баъди дарёфти шикояти 

мазлумон ҷониби муқобил онҳоро ба пурсиш даъват карда, пас аз муқоисаи 

дафтари сабти даъвоҳои девони қозӣ ва дод ҳукми ғайришаръии қузоту 

ҳокимонро бекор ва нисбат ба онҳо танбеҳ муқаррар мекард. Дар сурати 

дахолати мансабдорон ба умури девони мазолим амири дод ваколат дошт, ки 

барои таъдиби онҳо ба амир гузориш диҳад. Ҳамчунин, амири дод дар 

ҳамкорӣ бо муҳтасиб, шиҳна ва ҳокими шаҳр ба таъмири биноҳои хароба, 

таъмини амнияти шаҳр, танзими нархи бозор ва ғайра машғул мешуд2. Аз ин 

навиштаҳои Фахри Мудаббир маълум мешавад, ки девонҳои қозӣ ва мазолим 

ниҳодҳои мустақил буданд ва масъалаи фаъолияти муштараки онҳо зери як 

ниҳоди идорӣ дар солҳои аввали ҳукумати Ғазнавиён ба таҳқиқи дақиқ ниёз 

дорад3. Баъдан корбурди истилоҳи «амири дод» дар низоми девондории 

Ғуриён (дар Ҳинд), Куртҳои Ҳирот, Салҷуқиёни Рум, Салтанати Деҳлӣ ва 

Темуриёни Ҳинд низ маъмул гардид4. 

Дар бобҳои дигари «Одобу-л-ҳарб» тартиби корбурди ҷангафзорҳо, арз 

кардани лашкар, интихоби замону макони мувофиқи набард, тақсими 

ғанимат ва ғ. тавсиф шудааст. Фахри Мудаббир аввалин таърихнигорест, ки 

дар рӯзи масоф тартиби сафороии «тоҷикивор»-ро бо майманаву майсара ва 

қалбу ҷаноҳу соқа ба расми Сосониён дар қиёс бо ҷуқ-ҷуқи туркивор тавсиф 

кардааст. «Бар маймана тирандозон бошанд ва бар майсара зубиндорон ва 

бар қалб амуду гурзу харомкашӣ (дурусташ харотагин, харпӯшта, Ҳ. С.) ва 

                                           
1 Дар мавриди шинохти нақши онҳо дар умури девондории Ғазнавиён, муфассал нигар ба  
асари С. Муллоҷон. «Таърихи Масъудӣ»-и Абулфазли Байҳақӣ (муруре пиромуни сохтори 
идорию русумоти дарбори Ғазнавиён). - С. 68–137. 
2 Ойини кишвардорӣ – шаш боби бозёфта аз «Одобу-л-ҳарб ва-ш-шуҷоа». - С. 37–39. 
3 Муллоҷон С. «Таърихи Масъудӣ»-и Абулфазли Байҳақӣ (муруре пиромуни сохтори 
идорию русумоти дарбори Ғазнавиён). - С. 126–127. 
4 Сайидон М. Амири дод: мансаби девонӣ дар теъдоде аз мутуни таърихӣ ва адабии форсӣ// 
Забон ва адабиёти форсӣ. №80, тобистони 1395. – С. 98–99.  



33 

дабусу шамшер ва ночихдорон»1. Ин тавсифи Фахри Мудаббир гувоҳи он 

аст, ки мардуми тоҷик бо вуҷуди гиромидошти арзишҳои фарҳанги 

сулҳофаринӣ аз ҳунари қадими сафороӣ ва набард бархурдор буданд. 

Тавсифи набарди Дандонақон (23 майи 1040) дар «Таърихи Байҳақӣ» низ ин 

андешаро тақвият медиҳад, ки тоҷикон дар қиёс бо хиёнати ҷанговарони турк 

ва фирори низомиёни ҳинду, курду араб то охир ба Ғазнавиён содиқ монда, 

аз худ матонат нишон дода буданд2. 

Таълифи рисолаи таърихие чун «Одобу-л-ҳарб» дар таърихи тафаккури 

асрмиёнагии Ҳинд моҳиятан нахустин кӯшиши таърихнигорон аз гузориши 

воқеияти замон ба татбиқи таҷрибаи таърих буд, ки тавассути он оини 

давлатдорӣ ва лашкардории мардуми эронитабор дар ин сарзамин муаррифӣ 

гардид. Аз Фахри Мудаббир ҳамчунин асари дигари таърихӣ бо номи 

«Баҳру-л-ансоб» (шакли дигараш «Муиззу-л-ансоб») боқӣ мондааст, ки дар 

он 136 шаҷара (паёмабарон, ансоб, хулафо, хонадониТоҳириён, Саффориён, 

Ғазнавиён, Ғуриён ва ғ.) муаррифӣ мешавад. Ин китобро соли 1927 Денисон 

Росс дар Лондон иштибоҳан ба номи «Таърихи Фахруддин Муборакшоҳи 

Марваррудӣ» чоп кард. Китоб дар умум барои омӯзиши шаҷараномаи 

Ғуриён, воқеоти сиёсии замони Қутбуддини Ойбек ва ислоҳоти анҷомдодаи ӯ 

маълумоти нодир дорад3. 

Дар таърихнигории форсии Ҳинд шинохти дурусти сиёсати идорӣ ва 

молии фотеҳони араб дар Синд ва татбиқи ин таҷриба дар Салтанати Деҳлӣ 

яке аз масоили асосиест, ки дар «Чачнома» (номҳои дигараш «Фатҳнома», 

«Таърихи Қосимӣ») инъикос шудааст. «Чачнома» куҳантарин асари таърихӣ 

(таълиф: тақрибан солҳои 831–869) доир ба давлатдории мусулмонон дар 

Ҳинд мебошад, ки матни аслии он дар аҳди ҳукумати Носируддини Қубоча 

(1210–1228) тақрибан соли 1216 тавассути Алии Куфӣ аз забони арабӣ ба 

форсӣ тарҷума ва такмил гардид. Дар таҳқиқоти илмӣ аз мусаннифи аслии 
                                           
1 Фахри Мудаббир. «Одобу-л-ҳарб ва-ш-шуҷоа». Бо тасҳеҳ ва эҳтимоми А. С. Хонсорӣ. – 
Теҳрон: Иқбол. 1346. - С. 339–341. 
2 Муллоҷон С. «Таърихи Масъудӣ»-и Абулфазли Байҳақӣ (муруре пиромуни сохтори 
идорию русумоти дарбори Ғазнавиён). - С. 216–217. 
3 Siddiqui I. H. Indo-Persian Historiography to the Fourteenth Century. P. 18–23. 

асар бо номи Минҳоҷуддин ё Хоҷа имом Иброҳим ёд мешавад, вале ба 

назари баъзе донишмандон ин ақида чандон муътамад нест1. Аз муқаддимаи 

Алии Куфӣ бармеояд, ки асар бо мақсади инъкоси комили достони футӯҳоти 

Муҳаммад ибни Қосим бар зидди рой2 Доҳир ибни Чач (номи асар аз ин 

ҷост) ва раванди густариши ислом дар Синд таълиф шуд, то таърихи қабоили 

араб ва достони шуҷоати онҳо дар байни мардуми форсзабон муаррифӣ 

шавад3. «Чачнома» бар асоси ривоёти «Таърихи Мадоинӣ» ва «Футӯҳу-л-

булдон»-и Балозурӣ таълиф шуда, мусаннифони он дар қиёс бо 

таърихнигорони классики араб воқеоти сиёсии замони ҳукумати сулолаи 

Браҳманони Чач (632–724) ва иқдомоти Муҳаммад ибни Қосимро дар Синд 

ба таври муфассал баён мекунанд. Аз таҳқиқи «Чачнома» бармеояд, ки 

арабҳо баъди ишғоли минтақаи Синд бо мардуми маҳаллӣ чун «мушобеҳи 

аҳли китоб»4 бархурд намуда, дар масоили умури молӣ ва иҷтимоии онҳо 

чандон дахолат надоштанд. Муҳаммад Қосим баъди ишғоли ҳисори Дибал бо 

амри волии Хуросон – Ҳаҷҷоҷ ибни Юсуф осудаҳолии кишоварзон, 

ҳунармандону тоҷиронро кафолат дод, то пешрафти иқтисодии мулк 

халалдор нашавад5 . Бар асоси ин сиёсат дар Синд қудрати асосӣ ба ихтиёри 

ҳокими мусулмон гузашта, қисми зиёди ашрофи маҳаллӣ чун вазир Сиёкар, 

мақомҳои қаблии худро дар ҳукумати нав нигоҳ доштанд. Чун ҳисори 

Браҳманобод ишғол гардид, бар асоси тавофуқнома Муҳаммад Қосим ва 

браҳманон барои мардуми «фавҷи меҳин 48 дирами сангнуқра ва фавҷи 

дигар (миёнаҳол Ҳ. С.) 24 дирамсанг ва фавҷи асфал дувоздаҳ дирамсанг»6 

ҷизя муқаррар гардид. Ҳамчунин ба акобир, муқаддамону браҳманон иҷозат 

дода шуд, ки «маъбади худро иморат ... ва бо мусулмонон хариду фурухт 
                                           
1 Риёҳӣ М. Ҳ. Таърихнигории маҳаллии исломӣ-эронӣ дар шибҳиқораи Ҳинд. 1395. - С. 65. 
2 Рой − лақаби подшоҳони Ҳинд, роҷа. 
 3Куфӣ, Абубакр. Фатҳномаи Синд, маъруф ба Чачнома. Бо тасҳеҳи Довуд Пута. Теҳрон: 
Асотир, 1384 ш. -С. 30–35. 
4 Касоне, ки муддаии этиқод ба аҳли китоб буданд, аммо дар Қуръон аз онҳо ёд нашудаст. 
Мусулмонон дар мавриди онон бар асоси иҷтиҳод амал карда, баъзе ҳуқуқи онҳо (аз қабили 
таъмини амнияти ҷону мол) бо аҳли китоб ё зимма баробар буд. Дар ин маврид нигар 
муфассал ба Ёрӣ Сиёвуш. Таърихи ислом дар Ҳинд (аз оғоз то қарни панҷуми ҳиҷрӣ-
қамарӣ). - С. 169–170. 
5 Фатҳномаи Синд, маъруф ба Чачнома. - С. 78. 
6Ҳамон ҷо. - С. 209–210. 

кунанд ... иду маросими худро ба шароити обову аҷдод қиём намоянд ва 

садақоте, ки пеш аз ин дар ҳаққи бароҳима медоданд, низ дар қарори қадим 

бидиҳанд»1. Ин сиёсати арабҳо то давраи ҳуҷуми Маҳмуди Ғазнавӣ дар Ҳинд 

идома ёфта, ашрофи ҳиндутабор дар идораи умури иқтисодӣ ва иҷтимоӣ 

мухтор буданд. 

Мухотаби асосӣ дар «Чачнома» Носируддини Қабоча ва доираҳои сиёсии 

Салтанати Деҳлӣ мебошанд, ки онҳо бояд ба хотири устувор намудани 

қудрати мусулмонон дар Ҳинд бо ашрофи маҳаллӣ мурувват карда, ба 

ҳиндувон дар ҳалли масоили иҷтимоӣ имтиёз бахшанд. «Чачнома» дар 

густариши таърихнигории форсӣ таъсир гузошта, яке аз маъхазҳои асосии 

«Таърихи Фаришта»-и Астарободӣ, «Табақоти Акбарӣ»-и Аҳамади Бахшӣ, 

«Таърихи Синд»-и Мир Маъсуми Бҳаккарӣ ва «Туҳфату-л-икром»-и Мир 

Алишери Тҳаттавӣ ба шумор меравад. «Чачнома» соли 1939 бори аввал ба 

кӯшиши Довут Пута бар асоси муқобалаи нусхаҳои хаттӣ ва бархе 

тарҷумаҳои англисии он дар матбааи Латифии Деҳлӣ нашр гардид. 

Яке аз таърихнигорони дигари ҳавзаи илмӣ-адабии Деҳлӣ Минҳоҷ 

Сироҷи Ҷузҷонӣ (таваллуд 1193) мебошад, ки асари таърихиашро ба шарафи 

номи Носируддини Маҳмудшоҳ (1246–1265) «Табақоти Носирӣ» номгузорӣ 

кард. «Табақоти Носирӣ» соли 1260 бо сабки таърихи умумӣ дар 23 табақа 

(боб) таълиф шуда, дар қиёс бо осори таърихии ҳамзамононаш барои 

омӯзиши таърихи давлатдории Ғуриён, тохтутози тахрибкоронаи муғулон, 

ҷуғрофияи таърихӣ ва вазъи илму адаби Хуросону Ҳинд маълумоти нодир 

дорад2. Ҷузҷонӣ дар замоне ба таълифи асараш шуруъ кард, ки ҳукумати 

аксар хонадонҳои мусулмон дар Шарқ (ба истиснои Салтанати Деҳлӣ) бар 

асари тохтутози муғул таназзул ёфта буданд. Ҷузҷонӣ интиқоли ҳукуматро 

дар тамаддуни ислом ба машияти эзадӣ ва масали давлату ҳукуматро ба 

мурғе нисбат медиҳад, ки «ҳар чанд рӯзе бар шохи дигар ором гирад, то 

маснади иморату муттакои салтанат бе мутасаррифи шаҳм ва бе такаллуф бо 

                                           
1 Ҳамон ҷо. - С. 214–215. 
2 Амиршоҳӣ Н. Давлати Куртҳои Ҳирот. - С. 13–14.  

сиёсату саҳм намонад»1. Дар қиёс бо ин салоҳи умури оммаи халқ ҳамеша 

мураттаб ва аз ҷиҳати замон ростхатта сурат мегирифт. Ба андешаи ӯ, 

аъмоли неку бади ҳар шоҳ ё хон низ дар хотироти мардум нақш баста, аз як 

насл ба насли дигар интиқол меёбад. Дар таърих «ном ҷое боқӣ монад, ки 

халқ бошанд, чун бандагони хон (Чингизхон - Ҳ. С.) ҷумла халқро 

бикуштанд, ин ном чигуна боқӣ монад»2. 

Масъалаи меҳварии андешаи Ҷузҷонӣ бархӯрди расму таомули қабилаҳои 

бодиянишини муғул ва тамаддуни пешрафтаи ислом аст, ки он метавонист 

дар сарнавишти ояндаи мардумони Шарқ таъсири нек ё бад гузорад. Ин 

бархурд барои Ҷузҷонӣ хушоянд буд, зеро аллакай хони муғул Буркохон 

(дурусташ Ориқ-буқо) дар Хуросону Мовароуннаҳр асолати муғулии худро 

аз даст дод ва дар хутба худро «султон Ҷалолуддин Иброҳим ёд кард»3. Аз 

назари муаррихи муқими Ҳинд ин гароиши хон ва муқимишавии қабоили 

муғул дар Мовароуннаҳру Хуросон ба раванди тохтутози муғул дар Синд 

бетаъсир намемонд. Бар асоси ривояти Ҷузҷонӣ, баъди хароб шудани билоди 

Аҷам ва мамолики Эрон «лашкари эшон (муғул - Ҳ.С.) чун ба Лоҳур расад, 

давлати он ҷамоат рӯй ба нуқсон ниҳад ва қуввати куффор баъд аз он, кам 

гардад»4. Ин пешбинӣ то ҷое мантиқӣ буд ва тохтутози минбаъди муғулҳо 

дар Синд зери сарварии Мангу-қоон (соли 1245) ва муҳосираи Учча ба 

нокомӣ анҷом ёфт5. Ҷузҷонӣ бар хилофи уламои мутаассиб тахтнишиниро 

барои занон дар оини давлатдории мусулмонон ҷоиз медонист. Соли 1238 

Ҷузҷонӣ бар хилофи баъзе ашрофи турку тоҷик ҳамроҳи аҳли маориф аз 

қалъаи Коливар берун омада, ба хидмати султон Разия (ҳукумат 1236–40) 

пайваст. Ба поси хотири ин хидмат раёсати мадрасаи «Носирия» ва мансаби 

қазои Коливар ба Ҷузҷонӣ ҳавола гардид. Матни комили «Табақоти Носирӣ» 

бори аввал аз ҷониби донишманди афғонистонӣ Абдулҳай Ҳабибӣ дар ду 

ҷилд (ҷилди якум Кобул, 1946; ҷилди дуввум Лоҳур, 1954) нашр гардид. 
                                           
1 Ҷузҷонӣ. Табақоти Носирӣ. – Кобул: Бунёди фарҳанги ҷаҳондорони ғурӣ. 1391. - С. 269. 
2 Ҳамон ҷо. - С. 560–561. 
3 Табақоти Носирӣ. - С. 629. 
4Ҳамон ҷо. - С. 589. 
5 Ҳамон ҷо. - С. 593–594. 

Аз замони ҳукумати Ғиёсуддини Балбан (1265–87) таълиму тарбия дар 

мадрасаҳо ғайримазҳабӣ шуда ва таваҷҷуҳи султонҳои Деҳлӣ нисбат ба 

омӯзиши таҷрибаи таърих афзоиш ёфт. Дар дарбори Деҳлӣ шоҳзодагон пас аз 

хатми муфрадоти луғат ва хаттотӣ дар назди устодон аз китоби «Одобу-с-

салотин» ва «Маосиру-с-салотин» таълим мегирифтанд. Ин китобҳоро ҳанӯз 

дар замони Илтутмиш барои таълими хоҷазодагони дарбор аз Бағдод оварда 

буданд. Султон Илтутмиш чунин муқаррар карда буд, ки «баъд аз ин паҳлуи 

писарони ман пирони кордида ва таҷрибаёфта, ки дар илми таърих ва аҳволи 

бузургон эшонро маҳорате буда, бошанд ва хасони дунҳиммати гадотабъро 

гирд гаштани писарони ман надиҳанд, илме, ки эшон донанду эшон омӯзанд, 

писарони маро дар ҷаҳонбонӣ кор наоёяд. Он чи ба намозу рӯза ва ҳукми 

вузӯ ва ҷузъи он тааллуқ дорад, аз он чора нест, он қадар худ омӯхтаанд»1. 

Дар ин давра таълими илми таърих ва тарбияи ворисони тахт ба уҳдаи хоҷа 

Тоҷуддини Бухорӣ вогузор шуд ва ӯ шоҳзодагонро дар рӯҳияи муҳаббат ба 

забону адабиёти форс-тоҷик тарбият кард. Дар натиҷаи чунин иқдомҳо, 

шоҳзодагони дарбори Деҳлӣ асолати туркии худро аз даст доданд ва аксар ба 

шарафи шоҳони Аҷам – «Кайхусрав», «Кайқубод» ва ғайра номгузорӣ 

шуданд. 

Аз замони султон Алоуддини Хилҷӣ (1296–1316) навиштани 

таърихномаҳои расмӣ ривоҷ ёфт. Яке аз муаррихони варзидаи ин давра Амир 

Арслони Кулоҳӣ буд, ки «ҳар чӣ аз таворихи салотини (мозия Ҳ. С.) султон 

Алоуддин аз ӯ пурсидӣ, ёддошт тақрир кардӣ ва ба дидани кутуби таворих 

муҳтоҷ набудӣ»2. Муаррихи дигари дарбор Кабируддин писари Тоҷуддини 

Ироқӣ дар балоғату дабирӣ, иншо ва таълифи насри арабию порсӣ саромади 

асри хеш буд. Кабируддин воқеоти замони Алоуддинро зери номи «Таърихи 

Алоӣ» гирд оварда, бо сабаби ҳамзамониаш натавонист дар он ҷуз таърифу 

тавсиф чизе дигар нависад. Бо вуҷуди ин пешрафти таърихнигории форсӣ, 

мутаффакирони Ҳинд пас аз таназзули Хилофати Бағдод барои таъмини 
                                           
1 Зиёуддини Баранӣ. Таърихи Фирӯзшоҳӣ. Ба тасҳеҳи Мавлавӣ Сайидаҳмадхони Соҳиб – 
Калкатта. 1862. - С.145.  
2 Ҳамон ҷо. - С. 361. 

пешрафти ҷомеа назарияи сиёсии созандае ироа накарданд ва доираҳои 

ҳукмрони кишвар бо истифода аз василаҳои гуногун ба ҳукумати худ 

машруият мебахшиданд.  

Дар замони Муҳаммад ибни Туғлуқшоҳ (1325–1351) ин нақзи сиёсӣ 

ошкор шуда, шоҳ барои байъат ба бозмондагони хулафои аббосӣ дар Миср ва 

дарёфти маншур муболаға менамуд. Дар чунин шароит таърихнигори 

хирадгарои машҳури ҳавзаи илмӣ-адабии Деҳлӣ –Зиёуддини Баранӣ (1285–

1357) бар асоси равияи иҷтиҳодии истеҳсон оини назариву амалии 

давлатдориро такмил дод. Баранӣ аз оилаи ашроф баромада, падараш 

Мувайидулмулки Раҷаб дар аҳди Алоуддини Хилҷӣ ҳокими Баран (ҳоло 

Буландшаҳр) ва амакаш Алоулмулк кӯтволи Деҳлӣ буданд1. Баранӣ дар 17 

соли надимиаш чун мушоҳида кард, ки назари Муҳаммад ибни Туғлуқшоҳ  

ба иллати асосии мушкилоти ҷомеа намеафтад, пас барои ислоҳ кардани 

оини давлатдорӣ бо номи «Фатовои ҷаҳондорӣ» насиҳатнома навишт. Ба 

андешаи Н. Саркор, дарвоқеъ Баранӣ аксар насиҳатҳоро аз номи султон 

Маҳмуди Ғазнавӣ ироа карда, ӯро як роҳбари ормонии мусулмон тасвир 

менамояд.2  

Меҳвари андешаи Баранӣ дар «Фатовои ҷаҳондорӣ» шоҳи динпаноҳ аст, 

ки «ба воситаи динпаноҳӣ ва динпарварии ӯ муъминон ба фароғи хотир доди 

итоату ибодат медиҳанд»3. Баранӣ давлат ва динро ду арзишҳои ҷудогона 

медонад, ки аз қадим нубувват ба оли Шису Довуд ва подшоҳӣ ба оли 

Каюмарс мансуб буданд. Ӯ бар хилофи Ғаззолӣ, машруияти подшоҳи 

исломро дар гарави иртибот бо халифа намебинад, балки ӯ монанди 

Низомулмулк подшоҳро офаридаи хосси Худо ва аҷоиби махлуқот медонад. 

Аз нигоҳи Баранӣ, паёмбар ва ҳамзамон ҳокими ҷомеа будани Муҳаммад (с) 

худ муъҷиза буд, вале алорағми талошҳо хулафои рошидин натвонистанд 
                                           
1 Ашрафян К. З. «Таърихи Фируз-шахи» Барани как источник по истории Индии второй 
половины XIII – середины XIV века //Краткое сообщения института Востоковедения, 
Академия наук СССР, Т. XXIII, М., 1957. - С.115. 
2 Sarkar, N. The Voice of Mahmud, the Hero in Ziya Barani’s Fatawa-i Jahandari. The Medieval 
History Journal. 9 (2), 2006. - Р. 335. 
3 Баранӣ. З. Фатовои ҷаҳондорӣ. Бо тасҳеҳ, муқаддима ва ҳавошии А. Салимхон. – Лоҳур. 
1972. - С. 11. 

ҷаҳондорӣ ва диндориро дар канори ҳам нигоҳ доранд1. Аз нигоҳи ӯ, 

нуббувват камоли диндорӣ ва подшоҳӣ камоли дунё аст ва ҷамъи он аз 

мумканот нест, ки лозимаи диндорӣ бандагӣ ва лозимаи бандагӣ аҷзу 

бечорагист. Бар хилофи ин, авсофи такаббур, таҷарруд, тафарруд, азамату 

иззат лозимаи подшоҳист, то ӯ тавонад адолати иҷтимоиро таъмин кунад. 

Баранӣ дар ҷаҳондорӣ фуругузории худокомию худраъйиро яке аз ахлоқи 

ҳамидаи подшоҳон дониста, онҳоро ба машварати «доноёни соҳибтаҷриба» 

талқин мекунад. Зеро андешаи подшоҳон дар пешбурди муҳиммоти бузург 

омехтаи қаҳру қудрат аст ва аз ин ҷиҳат, онҳо дар нобаромадагии муҳимму 

мақсуд назар наандохта, ба ғалаткорӣ роҳ медиҳанд. «Аз ин ҷиҳат, 

подшоҳонро ба машварати доноёну ҳакимон роҳ намуданд, то агар дар дили 

эшон ва ё дар дили яке аз соҳибмашваратон хато афтад, дар дилҳои дигарон 

хато наяфтад ва дар хато тафоруқи оро камтар рӯй намояд»2. Баранӣ низ чун 

дигар пайравони Абуҳанифа боварӣ дорад, ки Худованд ҳатман тавассути 

«раъйи рост» чигунагии роҳи баромади мушкилотро дар дили бандаи 

баргузида ва хушбахташ илқо мекунад. Ба андешаи ӯ, чун «раъйи рост»-ро 

ҷамоҳири комилулақл дуруст намоянд ва тахолуфе дар он нанмояд», он ба 

салоҳи подшоҳу раоё, ба манфиати ҳолӣ, мутазаммини хайри оқибат, воситаи 

некномӣ, дӯстӣ, осонию суҳулат аст ва мардум дар аъмолу пардохти он 

муҳим роғиб мебошанд3. 

Баранӣ «азми дуруст»-ро пирояи давлатдорӣ тавсиф кардааст, ки подшоҳ 

тавассути шинохт ва корбурди он аз истибдоду ситеҳиш раҳоӣ меёбад. Ба 

андешаи Баранӣ, «азми дуруст» қасдест мутазаммини хайру салоҳи дину 

давлат ва ҳашаму раъоё, ки роҳҳои баромади он дар маҷлиси хилвати 

ройзанон баррасӣ шуда, подшоҳ дар пардохти он истодагарӣ менамояд. Аз 

нигоҳи ӯ, агар ҳама хизонаҳо дар пардохти он муҳим сарф шавад, боке нест 

ва агар бар хилофи илму ақл азми коре кунанду дар он сабот намоянд, онро 
                                           
1 Зарҳонӣ. С. Тадовуму навоварӣ дар андешаҳои сиёсии Зиёуддини Баранӣ ва китоби 
«Фатовои ҷаҳондорӣ» // Фаслномаи мутолиоти шибҳиқораи Донишгоҳи Систон ва 
Балуҷистон. №24, 1394 ш. - С. 81–82.  
2 Баранӣ. З. Фатовои ҷаҳондорӣ. - С. 28. 
3 Ҳамон ҷо. - С. 29–30 



40 

истибдоду мукобарагарӣ хонанд. Дар чунин ҳолат подшоҳ агар «тарки хатову 

фасод гирад ва... ситиҳишу истибдоро кор нафармояд, ҳаргиз ба сустазмӣ 

мансуб нагардад»1.  

Баранӣ «ҷаҳондорӣ»-ро яке аз рукнҳои мустақили ҷомеа медонад, ки 

барои татбиқи ҳадафҳои он, «зобита» вазъ карда мешавад. Ба қавли ӯ, 

«зобита, дар истилоҳи ҷаҳондорӣ мулозамати афъоле аст, ки аз барои 

баромади мақосиди ҷаҳонбонӣ подшоҳ бар худ воҷибу лозим мегардонад ва 

аслан ва албатта аз он намегузорад»2. Завобит аз назари «манфиати ҳолу 

хайри маол» ва илму ақл созгор дониста мешавад. Намунаи ин усул дар 

шариатномаҳои пешин дида намешавад ва то ҳадди зиёде он урфӣ мебошад3. 

Баранӣ татбиқи завобити подшоҳони комилулақлро, ки ба «адлу эҳсон 

зарбулмасал гашта бошанд», бартар медонист. Аз ҷониби дигар, подшоҳ ба 

воситаи тағйири замону ихтилофи овон метавонист дар мувофиқа бо 

«андешаҳои комилулақлон, ки ба таҷориби мулкӣ пироста ва тарбияти 

саромадагӣ сарфароз гашта бошанд», завобити нав вазъ кунад4. Ин андешаи 

Баранӣ дар афкори сиёсии ислом аз таҷрибаи мансухшавии аҳкоми шаръӣ 

маншаъ гирифта, ӯ вобаста ба замон тағйир ёфтани арзишҳои ҷомеаро 

имконпазир медонист. 

Пас аз фавти Муҳаммад ибни Туғлуқшоҳ, доираҳои сиёсии Ҳинд 

андешаҳои сиёсии Бараниро бидъатомез хонда, аз истифодаи «Фатовои 

ҷаҳондорӣ» даст кашиданд. Ҳамзамон, ӯ дар солҳои аввали ҳукмронии 

Фирӯзшоҳи Туғлуқ (1351–1388) бо гуноҳи мунҳариф кардани Муҳаммад 

ибни Туғлуқшоҳ аз ислом дар дижи Бҳатнир (харобаҳояш дар ш. 

Ҳанумангарҳ) зиндонӣ шуд5. Баранӣ баъди раҳоӣ аз зиндон, боқии умри 

худро дар ҷавори хонақоҳи Низомуддини Авлиё ба навиштани асарҳои 

таърихиаш («Таърихи Фирӯзшоҳӣ», «Ахбори Бармакиён», «Санои 

                                           
1. Ҳамон ҷо. - С. 29–30. 
2 Ҳамон ҷо - С. 218 
3 Зарҳонӣ. С. Тадовуму навоварӣ дар андешаҳои сиёсии Зиёуддини Баранӣ ва китоби 
«Фатовои ҷаҳондорӣ». -. С. 86 
4 Баранӣ. З. Фатовои ҷаҳондорӣ. - С. 219. 
5 Siddiqui I. H. Indo-Persian Historiography to the Fourteenth Century. - Р. 206–208. 

Муҳаммадӣ», «Ҳасратнома», «Иноятнома» ва «Маосири содот») бахшид. 

Асари машҳури Баранӣ «Таърихи Фирӯзшоҳӣ» дар асл идомаи «Табақоти 

Носирӣ»-и Ҷузҷонӣ аст. Баранӣ нахуст соли 1355 воқеоти таърихи Салтанати 

Деҳлиро аз замони Ғиёсуддини Балбан (1367–1387) то чор соли аввали аҳди 

Фирӯзшоҳи Туғлуқ дар «Таърихи Фирӯзшоҳӣ» гирдоварӣ карда, хост ба 

навозишу истеҳсони султон даст ёбад, вале ноком гардид. Ӯ соли 1357 

ҳодисоти ду соли охири аҳди Фирӯзшоҳро ба китобаш изофа ва баъзе 

воқеоти гузаштаро ба хотири ҳимояи худ аз душманони дарборӣ такмилу 

таҳрир намуд. Соли 1862 Мавлавӣ Сайидаҳмадхони Соҳиб бар асоси ин 

нусха «Таърихи Фирӯзшоҳӣ»-ро дар Калкатта нашр кард1 ва нусхаи аввали 

асар дар Китобхонаи Британия маҳфуз аст. Профессор Сиддиқӣ И., дар 

натиҷаи муқоисаи ҳар ду нусхаи ин асар ба чунин хулоса омадааст, ки дар 

умум донишмандони муосир (П. Ҳардӣ, К. А. Низомӣ, И. Ҳабиб) ба истиснои 

М. Ҳабиб афкори сиёсӣ ва таърихии Бараниро бар асоси нусхаи чопии 

«Таърихи Фирӯзшоҳӣ» омӯхта, ба ӯ баҳои воқеӣ дода натавонистанд.2 

Афкори таърихии Баранӣ тавассути таҳқиқоти муҳаққиқони тоҷик М. 

Олимов3 ва Л. З. Танеева-Саломатшоева4 дар миёни доираҳои илмии 

Тоҷикистон бар асоси нусхаи чопии «Таърихи Фирӯзшоҳӣ» муаррифӣ 

шудааст. 

Баранӣ дар дебочаи «Таърихи Фирӯзшоҳӣ» арзишҳои илми таърих ва 

қоидаҳои таърихнависиро тавсиф карда, таърихро «воситаи зиёдатии ақлу 

шуур ва василаи дурустии райъу тадбир»5 медонад, ки он аз Қуръон ва 

аҳодис сарчашма гирифтааст. Аз назари ӯ илми таърих «ахбори авсофи 
                                           
1 Баранӣ. З. «Таърихи Фирӯзшоҳӣ», ба тасҳеҳи Мавлавӣ Сайидаҳмадхони Соҳиб – Калкатта. 
1862. 
2 Siddiqui I. H. Indo-Persian Historiography to the Fourteenth Century. - Р. 209. 
3 Муфассал нигар Олимов М. А. Эволюция историософских воззрения в фарсиязычной 
историографии Индии //Восток, 1996 №3. 5–29 с.; ҳамон. Исторические взгляды 
средневековых историков Индии (период Делийского султаната) // Страницы истории и 
историографии Индии и Афганистана. К столетию со дня рождения И. М. Рейснара. – М.: 
Восточная литература. 2000. 117–144 с.; ҳамон. Время в фарсизычных хрониках Индии // «В 
России надо жить долго …»: Памяти К. А. Антоновой (1910–2007). – М.: Вост. Лит., 2010. 
355–380 с. 
4 Танеева-Саломатшаева. Истоки суфизма в средневековой Индии: братство Чиштийа. – М: 
Вост. Лит., 2009. 312 с. 
5 Баранӣ. З. «Таърихи Фирӯзшоҳӣ», С.-12 

бузургӣ ва зикри маҳомиду маноқиб ва маосири бузургони дину давлат» аст 

ва иштиғоли он ба «бузургони дину давлат» хос буда, «камаслону бозориён»-

ро дар хондану донистани таърих ҳеч нисбату манфиате нест1.  

Ба қавли И. Ҳабиб, Баранӣ дар масъалаи шинохти таърих аз назари як 

идеологи табақаи ҳукмрон нигоҳ карда, принсипҳои таърихнигории ӯ ба 

анъанаҳои таърихии замони Сосониён шабоҳат дорад2. Дар тақвияти ин фикр 

метавон гуфт, ки ин андеша аз мушкилоти иҷтимои мусулмонон дар ҷомеаи 

асрмиёнагии Ҳинд сарчашма гирифта, дар шароити васеъшавии қаламрави 

давлат масъалаи таълиму тарбияи «асилбаччагон» ва тафвизи ҳама вазифаҳои 

давлатӣ ба намояндагони табақаи болоӣ ғайриимкон буд. Ин масъала ҳанӯз 

аз замони Ғазнавиён ҷой дошт ва Фахри Муддабир омӯзиши адаб ва ҳисобу 

сиёқат, муҳарририи давовинро аз ҷониби «бозорибаччагон» барои 

манфиатҳои «асилбаччагон» хатарнок медонист, ки эшон аз тангчашмиву 

ноаҳлӣ аз сари чизе барнатавонанд хост3. Ғазнавиён ин масъаларо то ҷое 

тавассути табъиди донишмандони хуросонӣ ба Ҳинд ҳал карданд, вале 

Туғулуқшоҳиён (1320–1413) дар самти ташвиқу ҷалби намояндагони илму 

адаби Мовароннаҳру Хуросон ба мушкилот дучор шуда, аз замони 

ҳукмронии Муҳаммад ибни Туғлуқшоҳ аксар мансабҳои дарборӣ ба ихтиёри 

ҳиндуҳо ва «нокасону нокасбаччагон»4 вогузор шуд. Албатта, Баранӣ ин 

таҳаввулотро дар сиёсат барои давлатдории мусулмон дар Ҳинд хатарнок 

дониста, дар «Фатовои ҷаҳондорӣ» султонро насиҳат кард, ки бо қабули 

завобити махсус «иштиғол ашрофро диҳад ва лиёму камаслонро гирд гаштан 

иштиғол надиҳад»5. 

Баранї навиштани таърихро бар асоси услуби духӯра шарт медонист, ки 

мувофиқи он таърихнигор бояд фазилату корҳои хайри подшоҳро нависад ва 

аз корҳои зишти ӯ сарфи назар кунад. «Агар маслиҳат бинад ба сареҳи воло, 

                                           
1 Ҳамон ҷо. С.- 8–9. 
2 Бо нақл аз Олимов М. А. Исторические взгляды средневековых историков Индии (период 
Делийского султаната). - С. 131 
3 Фахри Мудаббир. «Одобу-л-ҳарб ва-ш-шуҷоа», с. 122. 
4 Баранӣ. Таърихи Фирӯзшоҳӣ, с.-506. 
5 Баранӣ. Фатовои ҷаҳондорӣ. 219. 

ба рамзу ишорату киноят зиракону фаҳимонро бифаҳмонад ва агар аз хавфе 

ва ҳаросе мусовии ҳамаҳду ҳамаср натавонад навиштан, дар он маъзур бувад, 

лекин аз гузаштагон бояд, ки ростан рост нависад»1.  

Дар асри XIV зери таъсири андешаҳои таърихии Баранӣ се таърихномаи 

расмӣ – «Сирати Фирӯзшоҳӣ», «Футӯҳоти Фирӯзшоҳӣ», «Таърихи 

Фирӯзшоҳӣ»-и Шамс Сироҷи Фиф навишта шуданд, ки аз ҷиҳати услуби 

нигориш ба маноқиб шабоҳат доранд. Дар «Сирати Фирӯзшоҳӣ» (муаллифаш 

номаълум) рӯйдодҳои таърихии бист соли аввали ҳукумати султон 

Фирӯзшоҳ (1351–1370) инъикос шуда, як нусхаи он дар Китобхонаи умумии 

шарқии Худобахш (Патна) нигаҳдорӣ мешавад. Муаллифи «Сирати 

Фирӯзшоҳӣ» ҳамчун таърихнигори дарборӣ Фирӯзшоҳро як султони одил 

тасвир мекунад, ки дар аҳди ӯ ободонии мулк ва рифоҳияти мардум таъмин 

гардид. Аз ҷониби дигар, муаллиф футӯҳоти султонро дар Синд, Бангола ё 

Орис бисёр муболиғаомез тасвир карда, асли воқеиятро таҳриф менамояд. 

Агар ин ҷузъиятро бо маълумоти Шамс Сироҷи Фиф муқоиса кунем, пас 

маълум мешавад, ки Фирӯзшоҳ чандон таҷрибаи лашкаркашӣ надошт ва аз 

уҳдаи идораи артиш ба хубӣ намебаромад2. 

Китоби дигар «Футӯҳоти Фирӯзшоҳӣ» мебошад, ки ба шарҳи иқдомоти 

идорӣ ва сиёсати бунёдкоронаи султон Фирӯзшоҳи Туғлуқ бахшида шудааст. 

Матни аслӣ бо дастури худи султон дар ҳашт тарафи гунбади сангии масҷиди 

ҷомеъи Фирӯзобод ҳаккокӣ шуда, аз ҳашт боб иборат аст3. Бархе 

донишмандон таълифи асарро ба худи султон Фирӯзшоҳ нисбат додаанд. Дар 

муқаддимаи китоб аз гирдоварандаи асар бо номи Фирӯз ибни Раҷаб ғуломи 

Муҳаммад ибни Туғлуқшоҳ ёд мешавад. Матни асосии «Футӯҳоти 

Фирӯзшоҳӣ» ва тарҷумаи урдуи он соли 1952 бо кӯшиши Аҳмадуддини 

                                           
1 Баранӣ. Таърихи Фирӯзшоҳӣ. - С. 16–17. 
2 Siddiqui I. H. Indo-Persian Historiography to the Fourteenth Century. - Р. 225–228. 
3 Низомуддин Аҳмад. Табақоти Акбарӣ. Ба тасҳеҳи мавлавӣ Ҳидояти Ҳусайн. Ҷ. 1. – 
Калкутта: Анҷумани осиёии Бангола. 1927. - С. 140. 

Морҳавӣ ва пешгуфтори Муҳаммад Абдуллоҳи Чағатойӣ дар Лоҳур чоп 

шуд1. 

Асари дигар «Таърихи Фирӯзшоҳӣ»-и Шамс Сироҷи Афиф такмилаи 

«Таърихи Фирӯзшоҳӣ»-и Баранӣ аст, ки дар он воқеоти замони султон 

Фирӯзшоҳ аз соли шашуми ҳукумат дар 90 муқаддима дарҷ меёбад (1390). 

«Таърихи Фирӯзшоҳӣ»-и Афиф (таълиф 1390) аз ҷиҳати сохтор аз панҷ қисм 

ва навад муқаддима иборат мебошад. Афиф дар қиёс бо Баранӣ ба нақши 

шахсиятҳо таваҷҷуҳ зоҳир карда, «султон»-ро дар меҳвари ҳаводис қарор 

медиҳад. Аз нигоҳи дигар, ҳузури Афиф дар дарбор ба вай имкон дод, ки аз 

нақли қавли бузургони замон барои хонандагон маълумоти саҳеҳтар 

пешниҳод намояд. Аммо Афиф бар хилофи Ҷузҷонӣ ва Баранӣ ҳангоми сабти 

ҳаводис ба таърихнигории дақиқ чандон таваҷҷуҳ надошт ва бештар ба 

тавсифи хисоли хамидаи Фирӯзшоҳ иктифо мекунад2. Афиф дар Салтанати 

Деҳлӣ бори аввал аз услуби нигориши марҳала ба марҳалаи замони ҳукумати 

як султон истифода бурд. Вай эҳтимолан падидаҳои мухталифро дар давоми 

салтанати як султон (аҳди Фирӯзшоҳ) аз мубориза дар қиболи мусулмонон то 

дасткашӣ аз ҷанг; аз заъфи назорати маъмурӣ то таҳаммулпазирӣ дар 

муқобили ҷинояти ашроф ва саркӯб кардани исёни Домғонӣ мушоҳида карда, 

баҳри ҳамоҳанг намудани онҳо кӯшиш менамояд3. Аз ин нигоҳ, Афиф 

таназзули тадриҷии салтанати Деҳлӣ ва нокомии Фирӯзшоҳро дар саркӯб 

кардани ҳаракати озодихоҳии ашрофи Дакан, Гуҷароту Синд мушоҳида 

карда, албатта, омили асосии ин заъфро ба тағйирпазирии тинату иродаи 

султон нисбат медод. «Таърихи Фирӯзшоҳӣ»-и Афиф дар пешрафти 

таърихнигории форсӣ таъсир гузошта, яке аз маъхазҳои асосии «Табақоти 

Акбарӣ»-и Низомуддин Аҳмад ва «Таърихи Фаришта»-и Астарободӣ 

мебошад. 

                                           
1 Феҳриствораи китобҳои форсӣ. Ба кӯшиши А. Мунзавӣ. – Теҳрон: Маркази 
доиратулмаорифи бузурги исломӣ. Ҷ. 2. - С. 1308. 
2 Афиф, Шамс Сироҷ. «Таърихи Фирӯзшоҳӣ». Бо тасҳеҳи Вилоят Ҳусайн. – Теҳрон: Асотир. 
1385. - С. 7–9. 
3 Mukhia H. Historians and Historiograhpy during the Raign of Akbar. New Delhi, 1976. - Р. 26. 

Бузургтарин таърихнигори доираи илмӣ-адбии Деҳли Яҳё ибни Аҳмад 

ибни Абдуллоҳи Сирҳиндӣ мебошад, ки асари таърихии худро ба шарафи 

лақаби Насируддини Хизрхон – Муборакхон «Таърихи Муборакшоҳӣ» 

номгузорӣ кард. Сирҳиндӣ дар қиёс бо Афиф  ҳодисаҳои таърихии Салтанати 

Деҳлиро аз замони Муиззуддини Ғӯрӣ то аҳди Фирӯзшоҳ дар «Таърихи 

Муборакшоҳӣ»  бар асоси «Табақоти Носирӣ»-и Ҷузҷонӣ, «Таърихи 

Фирӯзшоҳӣ»-и Баранӣ ва ғайра ҷамъоварӣ карда, воқеаҳои баъдиро ба 

«ривояти рувоти сиқот»1 ва муоинаи шахсӣ мастур гардонид (1434–1435). Ба 

назари таърихнигори тоҷик М. Олимов, Сирҳиндӣ чандон гирдоварандаи одӣ 

набуд. Моҳиятан ӯ ин маводро аз рӯи мантиқ ҷамъоварӣ ва тақсимбандӣ 

карда, ин услуб дар умум ба консепсияи илмҳои таърих ва раванди 

интихобкардаи Сирҳиндӣ созгор аст2. Сирҳиндӣ низ ба мисли Баранӣ зикри 

кайфияти асбоби харобӣ ва тааддии мулкро дар таърих чун баёни хатои 

бузургон савоб намедонист, вале баъзе онҳоро ногузир барои насиҳати 

асҳоби давлат ба қалам меовард, то ба шунидани ин қазия эътибор гиранд. Аз 

ин нигоҳ Сирҳиндӣ дасисаи шоҳзода Муҳаммадро дар ҳамдастӣ бо Аҳмад 

ибни Айёз дар мавзеи Афғонпур (дар наздикии Деҳлӣ) бар зидди Ғиёсуддини 

Туғлуқшоҳ нисбат ба Баранӣ хеле ошкор баён мекунад. Чун кӯшк тарбатар ба 

таъҷил бунёд гардид ва филон  ба тартибе, ки ба назар гирифта буданд, дар 

ҷавори он давонданд, «замин аз иқдоми пилон кӯҳпайкарон халал пазируфту 

биафтод ва султон Ғиёсуддини Туғлуқшоҳи марҳум бо як нафар дар зери 

кӯшк омад ва шаҳодат ёфт»3. Ба андешаи Ибни Баттута, кормандон бо амри 

Муҳаммад дар наҷот додани Ғиёсуддини Туғлуқшоҳ саҳлангорӣ карда, то 

«хокҳоро бардоштанд, ҷанозаи султон падидор гашт, ки барои ҳифзи ҷони 

фарзандаш ба рӯи ӯ хам шуда буд»4. «Таърихи Муборакшоҳӣ» барои 

омӯзиши воқеҳои сиёсии нимаи дуввуми асри XIV-и Салтанати Деҳлӣ 
                                           
1 Сиҳрандӣ, Яҳё ибни Аҳмад. «Таърихи Муборакшоҳӣ». Бо тасҳеҳи Муҳаммад Ҳидоят 
Ҳусайн, – Теҳрон: Асотир. 1383 ш. - С. 5. 
2 Олимов М. А. Исторические взгляды средневековых историков Индии (период Делийского 
султаната). - С. 139. 
3 Сиҳрандӣ. Таърихи Муборакшоҳӣ. - С. 96. 
4 «Сафарнома»-и Ибни Баттута. Тарҷумаи Муваҳҳид М. – Теҳрон: Сипеҳри қалам. Ҷ. 2. 1376 
ш. - С. 69. 



46 

маъхази асосӣ буда, бо сабаби асари ҳамрадиф надоштанаш мо наметавонем 

дар бораи сиҳҳат ё нақси нақли қавли Сирҳиндӣ ибрози андеша намоем.  

Дар таърихнигории форсии Ҳинд манзумаҳои таърихӣ мавқеи асосӣ 

дошта, чандин маснавӣ, аз қабили «Қирону-с-саъдайн», «Нуҳ сипеҳр», 

«Мифтоҳу-л-футуҳ», «Дувалронӣ ва Хизрхон», «Туғлуқнома»-и Амир 

Хусрави Деҳлавӣ ва «Ишқнома»-и Ҳасани Деҳлавӣ нигошта шуданд. 

Машҳуртарин манзуми таърихии ин давра «Футӯҳу-с-салотин»-и Исомӣ аст, 

ки  дар пайравии «Шоҳнома»-и Фирдавсӣ таълиф гардид. Исомӣ пеш аз 

сафари Ҳиҷоз хост аз худ дар Ҳинд ёдгоре гузорад, то номи худ ва 

гузашагонашро дар таърих сабт кунад ва ҳамин тариқ ба навиштани 

«Футуҳу-с-салотин» шурӯъ кард. Насаби Исомӣ ба вазири халифаҳои аббосӣ 

– Фахруддини Исомӣ мерасад, ки дар аҳди Шамсуддини Илтутмиш аз Бағдод 

ба Ҳинд омада, вазир таъйин гардид. Аҷдоди дигараш Зуҳайрулмамолик 

писари Фахруддини Исомӣ дар замони Носируддин вакилдари дарбор буд. 

Исомӣ дар зери тарбияи бобояш Изоуддини Исомӣ –сипаҳсолори 

Ғиёсуддини Балбан ба камол расида, солҳои 1326–1327 ба таври иҷборӣ аз 

Деҳлӣ ба Давлатобод муҳоҷир гардид. Ӯ то соли 1351 дар Давлатобод иқомат 

карда, асарашро бо пуштибонии қозӣ Баҳоуддин ва зери сарпарастии султон 

Алоуддини Баҳманшоҳ дар ҳаҷми 12 ҳазор байт, дар муддати 5 моҳу 9 рӯз 

дар пайравии Фирдавсӣ таълиф кард1. «Футӯҳу-с-салотин» таърихи 

тохтутози мусулмононро дар Ҳинд аз замони Маҳмуди Ғазнавӣ то аҳди 

Муҳаммади Туғлақшоҳ инъикос карда, ин китоб бо номи «Шоҳномаи Ҳинд» 

низ машҳур аст. «Футӯҳу-с-салотин» идомаи «Шоҳнома»-и Фирдавсӣ аст, 

зеро Фирдавсӣ дар «Шоҳнома» аз ҳазрати Одам то Маҳмуди Ғазнавӣ 

қиссаҳои шоҳонро баён намудааст. Исомӣ он ҳамаро дар дебоча ба таври 

мухтасар ва лашкаркашии султонҳои мусулмонро дар матн инъикос 

кардааст. Яке аз довариҳои шоирона ва фахрияи Исомӣ аз он иборат аст, ки ӯ 

навиштаҳои Фирдавсиро ба достонҳои шигифтовар нисбат дода, рисолати 

худро дар баёни шахсиятҳои таърихӣ – шоҳон мебинад: 

                                           
1 Исомӣ. Футӯҳу-с-салотин. Бо таҳрири А. С. Уша. Донишгоҳи Мадрас. 1948. - С. 618. 

Агар пири Тусӣ ба афсона-дар, 

Кунад васфи бадмазҳабон бештар, 

Нигаҳ кун, ки аксар дар ин бустон, 

Равад зикри мурғони тавҳидхон.1 

Исомӣ дар солҳои охири умураш дар Давлатобод зиндагӣ карда, бисёр 

падидаҳои таърихиро чун шӯриши амирони садаи Дакан, ташкилёбии 

давлати Баҳманиён дар асараш «Футӯҳу-с-салотин» бар асоси қавли 

шоҳидон ва мушоҳидаҳои шахсӣ баҳогузорӣ кардааст. Исомӣ чун Баранӣ 

сиёсати истибдодии Муҳаммади Туғлуқшоҳро ҳамеша мазаммат намуда, дар 

қиёс бо ӯ муборизаҳои озодихоҳии мардуми Давлатобод, Гуҷарот, Синд ва 

ғайраро дар таърихи Ҳинд падидаи нек арзёбӣ кардааст. 

Аз асри XIV бо таназзули иқтидори сиёсии Салтанати Деҳлӣ, ташкилёбии 

сулолаҳои маҳаллӣ ва густариши забони форсӣ дар минтақаҳои гуногуни 

Ҳинд, аз қабили Дакан, Гуҷарот, Молва, Деҳлӣ ва ғайра нигориши 

таърихномаҳои маҳаллӣ оғоз гардид. Дар ҳақиқат, меҳвари умдаи 

таърихномаҳои маҳаллӣ бар хилофи таърихи сиёсӣ таваҷҷуҳу руйкарди 

бештари онҳо ба масоили иҷтимоӣ аст ва онҳо дар боби табақоти иҷтимоӣ, 

авзои иқтисодӣ, аҳволи аҳли илму адаб, одобу русум, боварҳои динӣ ва 

муноқишаҳои қавмию мазҳабӣ маълумоти нодир доранд2.  

Таърихнигории форсӣ дар замони Темуриёни Ҳинд ба авҷи шукуфоӣ 

расида, дар ин замина хидмати асосгузори давлати Темуриёни Ҳинд Бобур- 

мирзо, ки дар муҳити фарҳангии Самарқанду Бухоро тарбия ёфта буд, хеле 

барҷаста аст. Ӯ баъди ғолибият дар набарди Панипат (1526) қисми зиёди 

донишмандони замони худро аз Мовароуннаҳру Хуросон ба Ҳинд даъват 

кард ва бо ин роҳ фарҳангу адаби форс-тоҷик дар ин кишвар роҳ ёфта, 

равнақи тоза гирифт. Дар аҳди Темуриёни Ҳинд маъмулан, ҳаёти насли 

аввали муҳоҷирон, дар майдонҳои мубориза мегузашт ва фурсати осоиши 

онҳо камтар буд. Вале фарзандони насли аввали муҳоҷирон ба сабаби 
                                           
1 Ҳамон ҷо.- С. 613–614 
2 Риёҳӣ. М. Таърихнигории маҳаллии исломӣ-эронӣ дар шибҳиқораи Ҳинд (аз авоили қарни 
ҳафтум то авосити қарни дувоздаҳуми ҳиҷрӣ). 1395 ш. - С. 52. 

бархурдорӣ аз таълиму тарбияи беҳтар, ба мансабҳои калони дарборӣ роҳ 

ёфта, баъзеи онҳо дар шумори адибон ва донишмандони маъруфи замони худ 

сабзида расиданд. Насли аввали муаррихони замони Темуриёни Ҳинд, шайх 

Зайнуддини Хофӣ (муаллифи «Табақоти Бобурӣ»), Хондамир (муаллифи 

«Қонуни Ҳумоёнӣ»), мирзо Ҳайдари Дуғлот (муаллифи «Таърихи Рашидӣ»), 

Иброҳим ибни Ҷарир (муаллифи «Таърихи Ҳумоёнӣ») намояндаи мактаби 

таърихнигории Ҳирот буданд1 ва онҳо шеваи нигориши «Зафарнома»-и Яздӣ 

ва «Зафарнома»-и Шомиро идома доданд. Маъмулан, вазифаи асосии ин 

афрод масъулияти муҳимми низомию идорӣ буд ва нигориши осори адабӣ ва 

илмӣ кори дуюмдараҷаи онҳо маҳсуб меёфт. Албатта, Бобур ва писараш 

Ҳумоён бо ҷалби ин муаррихон барои густариши таърихнигории форсӣ 

замина фароҳам оварданд, вале ташаббусҳои онҳо дар ин замина бо сабаби 

ноамниҳои сиёсӣ чандон самар надод.  

Аз замони Акбаршоҳ (1556–1605) бо фароҳам омадани суботи сиёсӣ ва 

фазои озоди андешаҳои динӣ дар Ҳинд суннатҳои маъмули таърихнигории 

Салтанати Деҳлӣ – таърихҳои умумӣ, хусусӣ, маҳаллӣ, манзума ривоҷ ёфта, 

навъҳои дигари таърихномаи расмӣ, мазҳабӣ, биографӣ, автобиографӣ ва 

ёддошту хотирот ба вуҷуд омаданд. Пешрафти таърихнигорӣ дар ин давра ба 

омилҳои мухталиф бастагӣ дошт, вале ба таври умум аксари онҳо аз 

иқдомоти Акбаршоҳ сарчашма гирифта буданд.  Аввалан ӯ барои ташвиқ 

кардани осори таърихӣ мансаби «муаррихи дарборӣ»-ро созмон дод2. Дар 

асоси ин иқдом «қонуни воқеанависӣ» ба тасвиб расид (1572), ки мувофиқи 

он тамоми савонеҳи таърихӣ дар «дафтари воқеот» сабт мешуданд. Аввалин, 

муаррихи дарбори Темуриёни Ҳинд Абулфазл ибни Муборак (минбаъд 

Алломӣ) тибқи дастури Акбаршоҳ ба таълифи «Акбарнома» шуруъ кард, 

вале дар навиштани ҳодисаҳои замони Бобур ва Ҳумоён ба мушкилот дучор 

гардид. Аз ин рӯ, Акбаршоҳ бо хоҳиши Алломӣ ба баъзе ходимони дарбору 

хешовандонаш дастур дод, ки агар салиқаи таърихӣ дошта бошанд, хотироту 
                                           
1 Офтоби Асғар. Таърихнависии форсӣ дар Ҳинду Покистон (Темуриёни бузург). – Лоҳур: 
Хонаи фарҳанги Ҷумҳурии Исломии Эрон. 1364 ш. - С. 26-27. 
2Офтоби Асғар. Таърихнависии форсӣ дар Ҳинду Покистон (Темуриёни бузург). - С. 122. 



49 

ёддоштҳои худро дар бораи Бобур ва Ҳумоюн гирдоварӣ намоянд. Дар 

натиҷаи ин дастур «Таърихи Рашидӣ»-и Муҳаммад Ҳайдари Дуғлот (таълиф 

1546), «Тазкирату-л-воқеоти Ҳумоюн»-и Меҳтар Ҷавҳари Офтобачӣ (таълиф 

1586/87), «Тазкираи Ҳумоюн ва Акбар»-и Боязиди Баёт (таълиф 1591) ва 

«Ҳумоюннома»-и Гулбаданбегим (таълиф 1586/87) навишта шуданд, ки ду 

асари охирӣ барои омӯзиши таърихи замони Ҳумоён маъхази муҳимманд.  

Гулбаданбегим (1522–1603) духтари Бобур ва яке аз аввалин занҳои 

таърихнигори форсзабон аст, ки асарашро ҳамчун хотирот дар пайравӣ ба 

«Бобурнома» навишт. Асари ӯ бо номҳои «Аҳволи Ҳумоён», «Ҳумоюннома» 

ва «Гулбаданнома» низ машҳур аст. Гулбаданбегим бино бар хӯрдсолӣ 

давраи ҳукмронии падарашро хуб дар хотир надошт ва воқеаҳои охири ҳаёти 

ӯро «табаррукан» бо истифода аз «Бобурнома» сабт кард. Гулбаданбегим дар 

қисми дуввуми асараш зимни баёни ҷангҳои тахтхоҳонаи бародарон 

(Ҳумоюн, Аскарӣ, Сулаймон, Комрон ва Ҳиндол) аз Ҳумоён пуштибонӣ 

менамояд. Аз назари Гулбаданбегим, валодати Ҳумоён (1508) дар корномаи 

давлатдории Бобур як фоли нек буд, зеро «дар ҳамон сол» ҳазрати 

фирдавсмаконӣ худро фармуданд ба умаро ва соируннос, ки маро Бобур 

подшоҳ гӯйед».1 Гулбаданбегим дар қиёс бо дигар аз ҳамзамононаш аз сирру 

асрори дарбору ҳарамсаро огоҳӣ дошт ва маълумоти ӯ дар бораи хонумону 

бегимон, баргузории маросими дарборӣ, музокироти Ҳумоюн бо шоҳ 

Таҳмосби Сафавӣ, масмумкунии Бобур ва охирин васияти ӯ ба умаро 

нодиранд. Ба қавли Гулбаданбегим, Бубур як рӯз пеш аз фавташ ба умаро 

васият намуд, ки Ҳумоёнро ба ҷои ман донед «ва дар давлатдории ӯ тақсир 

накунед ва ба ӯ мувофиқу якҷиҳат бошед»2. «Ҳумоюннома» асари нотамом 

буда, бо зикри ҳодисаи милкашӣ ба чашми Комрон хотима меёбад. Хидмати 

Гулбаданбегим дар муаррифии фарҳангу адаби мардуми тоҷик муассир буда, 

тавассути «Ҳумоюннома»-и ӯ баъзе вожаҳои забони тоҷикӣ ба фарҳангҳои 

форсизабони Ҳинд роҳ ёфтанд. 
                                           
1 Гулбаданбегим. Гулбаданнома. Ба кӯшиши Эраҷи Афшор. Теҳрон: Бунёди мавқуфоти 
дуктур Аҳмади Афшор. 1383 ш. - С. 35. 
2 Ҳамон ҷо. - С. 51. 

Боязиди Баёт, ошпази дарбор, бародари шоир Баҳром Саққои Бухороӣ аз 

соли 1545 ба хидмати Ҳумоён ворид шуда, нисбат ба дигар ҳамзамононаш ба 

ҷузъиёти муборизаи писарони Бобур, ҳодисаҳои забти Қандаҳору Кобул ва 

баъзе падидаҳои замони Акбар то соли 1591 огоҳии бештар дошт. Боязид дар 

Лоҳур бо сабаби пирӣ ва бемории фалаҷ хотироти худро ба муншии Алломӣ 

нақл карда, ҳамзамон ба хидмати ошпазхона расидагӣ мекард. Муншии 

мазкур ҳикоёти Боязидро бо сабки содаву равон иншо кард, ки ҳоло он бо 

номи «Тазкираи Ҳумоюн ва Акбар» машҳур аст. Дар «Тазкираи Ҳумоюн ва 

Акбар» масъалаи меҳварӣ тасвири воқеъбинонаи муборизаи тахтхоҳонаи 

писарони Бобур аст. Ба андешаи Боязид, паёмади ин ҷанг ва ба манфиати 

Ҳумоён ё Комрон ҳал шудани он дигар танҳо ба иродаи ҷонибҳои даргир 

бастагӣ надошт. Ин масъала маҳз бо дахолати шоҳони сафавӣ ба манфиати 

Ҳумоюн ҳал шуд, ки дар натиҷа аксар мирзоён аз Комрон рӯ гардонданд. Дар 

чунин шароит «Мирзо Комронро чун бахт ба мухолифати ҳазрати 

ҷаннатошёнӣ (яъне, Ҳумоюн − Ҳ. С.) баргашта буд, ҳар кор, ки мекард, 

мувофиқ намеомад»1. Мирзо Комрон дар муқобили хиёнати бародарон хост 

доираҳои ҳукмрони шайбониро ба муборизаи зидди Ҳумоюн таҳрик диҳад, 

вале онҳо идомаи низои писарони Бобурро ба манфиати худ тарҷеҳ доданд. 

Боязид дар қиёс бо Гулбаданбегим ва мирзо Ҳайдари Дуғлот нақши 

муборизаи мардуми Кӯлобро бо сарварии Алихон писари Увайси Чағрибег2 

дар набарди назди Толиқон (1549), таҳвили ҳукумати Кӯлоб ба мирзо Комрон 

ва ҳодисаи милкашӣ ба чашмони ӯро нисбатан дақиқ тасвир кардааст. Дар 

«Тазкираи Ҳумоюн ва Акбар» низ чун суннати маъмули таърихнигорӣ бо 

сабаби заъфи хотираи Боязид дар санагузории баъзе ҳодисаҳо, аз қабили 

ишғоли Қандаҳор (санаи 941 қ. = 1534 м.; дурусташ 945 қ. = 1592), таваллуди 

Акбар (санаи 946 қ. = 1539 м.; дурусташ 949 = 1542) ва ғайра қисман саҳву 

ихтилоф дида мешавад. 

                                           
1 Боязиди Баёт. Тазкираи Ҳумоён ва Акбар. Бо тасҳеҳи Муҳаммадҳидояти Ҳусайн. – Теҳрон: 
Асотир. 1382 ш. - С. 50. 
2 Дар бораи шахсияти ӯ нигар муфассал Ғоибов Ғ. Таърихи Хатлон аз оғоз то имрӯз. 
Душанбе: Дониш. 2006. - С. 362–365. 

Дар замони густариши қаламрави ҳукумати Темуриёни Ҳинд доираи 

хронологӣ ва фарогирии маъхазҳои таърихӣ васеъ шуд ва воқеаҳои муҳимми 

таърихӣ аз давраи футӯҳоти Маҳмуди Ғазнавӣ то давраи зиндагонии 

муаллиф дар онҳо сабт мегардиданд. Ин сабки нигориш бо таълифи 

«Табақоти Акбарӣ»-и Низомуддин Аҳмад (фавт 1594) ба миён омад. 

«Табақоти Акбарӣ» соли 1594 дар се ҷилд таълиф шуда, ҳаводиси таърихи 

Ҳиндро аз замони Ғазнавиён то соли ҳаштуми ҳукумати Акабар (1594) фаро 

мегирад. Асар аз муқаддима, нуҳ табақа ва хотима иборат аст. Ба қавли баъзе 

таърихнигорон, ин китоб бар асоси сабки нави илмӣ навишта шуда, дар он 

муаллиф танҳо ба шарҳи ҳаводиси таърихи Ҳинд мепардозад1. Ҳар табақаи 

асари Низомуддин Аҳмади Ҳиравӣ ба унвони воҳиди сиёсӣ-ҷуғрофӣ 

муаррифӣ мешавад, ки то замони Акбар мулки мустақил буданд. Бар асоси 

чунин равиш, маъмулан, таърихнигор ҳар гуна фарзия ё иллати зуҳур ва 

равобити миёни ҳодисаҳои замони як султон ва султони дигарро истисно 

менамояд2. Муҳиммии ин сабки нигориш дар он зоҳир мегардад, ки муаллиф 

дар асоси мутолиа, баррасӣ ва қиёси осори таърихи сершумор ҳаводиси 

замони ҳукумати сулолаҳои мусулмонро дар боб ё мақолаҳои ҷудогона 

менавишт. Ин сабки нигориш баъдан сармашқи Фаришта қарор гирифт.  

Аз навиштаҳои боло чунин бардошт мешавад, ки то замони лашкаркашии 

арабҳо дар миёни ҳиндувон таърихнависии ҳамосӣ маъмул буд. Ҳарчанд, дар 

замони ҳукумати мусулмонон таърихнигории ақлонӣ ба ин минтақа интиқол 

ёфт, вале то асри XIV дар Ҳинд ба истиснои «Чачнома» ҳеч асари мустақили 

таърихӣ навишта нашуд. Таърихнигории форсӣ дар Ҳинд бар асоси суннати 

таърихнависии замони Сомониён муаррифӣ шуда, баъдан дар пайравӣ ба 

«Таърихи Масъудӣ»-и Байҳақӣ, «Зайну-л-ахбор»-и Гардезӣ ва ғайра осори 

зиёде таълиф шуданд. Аз замони таълифи «Таърихи Фирӯзшоҳӣ»-и Баранӣ 

таърихнигории форсӣ мустақил шуд ва дар пешрафти минбаъдаи он таъсири 

                                           
1 Elliot H. M., Dowson J. The history of India as Told by its Own Historians. The Muhammadan 
Period. London, 1875. Vol 5. - Р.177  
2 Mukhia H. Historians and Historiograhpy during the Reign of Akbar. New Delhi, 1976. - Р. 141. 

таърихнависии муғулӣ ва элхонӣ мушоҳида намешавад. Бо вуҷуди ин. ҳоло 

ҳам дар осори таърихии ин замон таъсири афкори таърихнигорони пешин 

дида мешавад. Дарвоқеъ Байҳақӣ ва Баранӣ дарки иллати рӯйдодҳои 

таърихиро аз рӯи таҷриба барои хирадмандон имконпазир мешумурданд. 

Меҳвари андешаи ҳар ду таърихнигор ҳукумати муттамарказ аст, ки қудрати 

асосӣ дар он ба фармонравоёни қавидаст мансуб аст. Аз нигоҳи онҳо қудрат 

дар ҳоле ҳифз мегардад, шоҳи хирадманд аз адлу сиёсат (Байҳақӣ) ё лутфу 

қаҳр (Баранӣ) баробар кор гиранд. Байҳақӣ дар шинохти таърих доноёну 

хирадмадонро шефтаи сухани рост ва аксари оммаро моил ба ахбори ботил, 

хурофоту асотир медонист. Баранӣ дар ин маврид зиёдаравӣ карда, хондану 

донистани таърихро танҳо барои «бузургони дину давлат» манфиатнок 

мешумурд. Баранӣ назарияи таърихро нисбатан такмил дода, барои шинохти 

авомили таъсиррасони рушди ҷомеа танҳо омӯзиши таҷрибаи шоҳонро кофӣ 

намедонист. Аз назари ӯ, арзишҳои ҷомеа бо мурури замон тағйир меёбанд 

ва барои танзими онҳо бояд зобитаҳои нав таҳия шаванд. Аз замони Баранӣ 

дар таърихнигорӣ услуби духӯра маъмул гардид, ки мувофиқи он 

таърихнигорони дарбор танҳо фазилату корҳои хайри подшоҳонро тавсиф 

мекарданд. 

Аз замони ҳукумати Темуриёни Ҳинд дигарбора таъсири таърихнависии 

ҳавзаҳои илмии Хуросону Мовароуннаҳр дар Ҳинд мушоҳида мешавад. 

Насли аввали муаррихони замони Темуриёни Ҳинд, шайх Зайнуддини Хофӣ 

Хондамир, мирзо Ҳайдари Дуғлот ва Иброҳим ибни Ҷарир ба унвони 

намояндаи мактаби таърихнигории Ҳирот шеваи нигориши «Зафарнома»-и 

Яздӣ ва «Зафарнома»-и Шомиро идома доданд. Дар замони замони 

Акбаршоҳ Низомуддин Аҳмади Ҳиравӣ бори аввал таърихи Дакан, Гуҷарот, 

Молва, Синд, Панҷоб, Бангола ва дигар минтақаҳои Ҳиндро аз назари 

марказгароӣ ва шоҳаншоҳии қавӣ навишт. Аз лиҳози маҳдудияти хронологӣ, 

чунин бардошт мешуд, ки такмили минбаъдаи таърихи маҳаллии Ҳинд 

номумкин аст, вале Фаришта ин корро бар асоси нигариши минтақагароӣ 

тағйир дод. 

Дар умум, дидгоҳи ахлоқӣ ва мазҳабии таърихнигорони форсзабон ба 

тафаккури Фаришта таъсир гузошт. Фаришта бар асоси мантиқ ва биниши 

минтақагароӣ матолиби асарашро аз осори таърихнигорони пешин интихоб 

карда, танҳо ба шарҳи баъзе рӯйдодҳо мепардозад, ки бар хилофи фарзияҳои 

мазҳабӣ ва аҳкоми шаръӣ набошанд. Аммо ӯ дар қиёс бо таърихнигорони 

пешин баъзе расму русум ва боварҳои мазҳабии ҳиндувонро ба хотири 

огоҳии мусулмуонон дар асараш бозтоб менамояд. 

1.2. Ҳаёт ва осори Муҳаммадқосим Ҳиндушоҳи Астарободӣ 

Муҳаммадқосим ибни мавлоно Ғуломалӣ Ҳиндушоҳи Астарободӣ, 

машҳур ба Фаришта1, таърихнигор, табиб ва ходими дарбори Низомшоҳиён 

ва Одилшоҳиёни Дакан мебошад. Доир ба рӯзгори Муҳаммадқосим 

Ҳиндушоҳи Астарободӣ (минбаъд Фаришта) дар маъхаз ва осори таҳкиқотии 

илмӣ маълумот кофӣ нест, вале ӯ ба таври пароканда дар радифи воқеоти 

таърихи хонадони Одилшоҳиён ва Низомшоҳиён баъзе паҳлуҳои корномаи 

сиёсиашро дар «Таърихи Фаришта» дарҷ кардааст, ки бар асоси он метавон 

саҳифаҳои норавшани ҳаёти дарбории ўро мушаххас намуд. Фаришта доир 

ба даврони тифлӣ ё ҷавониаш ҳељ маълумот надодааст. Шояд муаллиф дар 

ин давра ҳаёти муқаррарӣ дошт ва зикри онро дар асараш «Таърихи 

Фаришта» зарур надонист. 

Падари ӯ мавлоно Ғуломалӣ Ҳиндушоҳи Астарободӣ (минбаъд мавлоно 

Ғуломалӣ) донишманд ва адиби дарбори Бурҳон Низомшоҳи I (1509–1554), 

зодаи Гургон ё Астаробод буд, ки дар бораи мансаб ва ҷузъиёти зиндагии 

минбаъдаи ӯ маълумоти кофӣ нест. Фаришта барои муайян кардани соли 

фавти Бурҳон Низомшоҳ I (1554) аз шеъри сурудаи падараш истинод оварда, 

табъи шоирии ӯро ошкор мекунад: 

Се хусравро завол омад ба якбор, 

Ки Ҳинд аз адлшон доруламон буд.  

Яке Маҳмудшаҳ – султони Гуҷарот, 

Ки ҳамчу давлати худ навҷавон буд.  

Дуввум Исломхон султони Деҳлӣ, 
                                           
1 Ин ном дар ҳавзаҳои илмии муосир вобаста ба гӯиши мардум ба шакли Фаришта, 
Фиришта, Фириста талаффуз мешавад. Ин вожа дар забони санскрит Preshita ( аз pra ва esh – 
сафир), дар форсии бостон Фроишта (fraishta), дар «Авесто» Фраишта (fraeshta), дар форсии 
ҷадид, лаҳҷаи шимоли Эрон Фиришта (firishtah), лаҳҷаи ҷанубу ғарбӣ Фириста (firistah), 
махлуқи рӯҳонӣ, ки дар забони арабӣ малак гӯянд: Деҳхудо. А. Луғатнома. – Теҳрон: 
Донишгоҳи Теҳрон, чопи дуввум. Ҷ. 11. 1377. - С. 17078–17089. Дар баъзе фарҳангҳо ба 
маънии сурӯш омадааст. Дар «Таърихи Фаришта» низ ин вожа ба маънои сурӯш истифода 
мешавад. Чунончӣ Фаришта дар муқадимаи китобаш ишора мекунад, ки дар овони 
ҷавониаш дар балдаи Аҳмаднагар гоҳ-гоҳе сурӯши осмонӣ ба гӯши ӯ мерасид, ки дар бораи 
воқеоти подшоҳони ислом ва ҳолоти машоихи бузурги Ҳинд китоб тасниф намояд. 
Корбурди ин вожа дар Тоҷикистон ба гунаи фаришта маъмул аст. 

Ки андар аҳди худ соҳибқирон буд.  

Севвум омад Низомулмулки Баҳрӣ, 

Ки ӯ дар мулки дин хусравнишон буд.  

Зи таърихи вафоти ин се хусрав. 

Чи мепурсӣ, «заволи хусравон» буд.  

Аз ин моддаи таърихӣ («заволи хусравон») маълум мегардад, ки мавлоно 

Ғуломалӣ ҳанӯз то соли 1554 дар Дакан буд. Шояд сабаби муҳоҷирати 

мавлоно Ғуломалӣ ба сиёсати маҳдуди фарҳангӣ ва мазҳабии шоҳони сафавӣ 

рабт дошт. Чунонки, дар ин маврид донишманди эронӣ – Ҳ. Абдурафеъ 

менависад, «Сафавиён танҳо ба нашри маорифи шиа ҳиммат мегумоштанд ва 

чун барои ин кор дар Эрон, ки бештари мардуми он пеш аз подшоҳии эшон 

суннӣ буданд, шумораи лозим донишманд намеёфтанд, ночор иддаи зиёде аз 

пешвоёни шиаи кишварҳои тозизабон, монанди Баҳрайн, Ҷабали Омул ва 

навоҳии дигари Димишқ ва Сурияро ба Эрон оварданд. Онҳо низ чун 

форсизабон набуданд бинои таълифро ба забони арабӣ гузоштанд ва мавқеи 

забони форсӣ ба унвони забони илмӣ маҳдуд гардид»1. Дар натиҷаи чунин 

сиёсати нодуруст ва садбандии минбаъдаи Сафавиён дар баробари истилои 

Шайбониёну туркҳои усмонӣ баъзе марказҳои илмӣ ва фарҳангии форсии 

Эрон (ба истиснои Гелон) таназзул ёфтанд. Албатта, намояндагони доираҳои 

илмӣ-фарҳангии Астаробод низ муҳоҷират ба Ҳиндро нисбат ба ҳаёти 

ноором дар ватани аҷдодӣ бартар медонистанд.  

Насаби комили таърихнигор дар дебочаи «Таърихи Фаришта» 

«Муҳаммадқосим Ҳиндушоҳи Астарободӣ, ал-машҳур ба Фаришта»2, дар 

феҳристи маъхазҳои «Фарҳанги забони тоҷикӣ»3 ва баъзе таҳкиқоти муосир 

иштибоҳан «Нахчавонӣ» дарҷ шудааст. Шояд ин саҳв ба шабоҳати номи 

Фаришта бо насаби муаллифи «Саҳеҳу-л-фурс» (таълиф, 1327) Шамсуддин 

Муҳаммад ибни Ҳиндушоҳи Нахчавонӣ иртибот дошта бошад. Дар мавриди 

                                           
1 Абдурафеъ Ҳ. Таърихи неҳзатҳои фикрии эрониён.. – Теҳрон, Ҷ. 4. бахши аввал. 1368 ш. - 
С. 10. 
2 Таърихи Фаришта. – Бамбей, чопи сангӣ, Ҷ. 1. 1931. - С. 3. 
3 Фарҳанги забони тоҷикӣ. – М.: Советская энциклопедия. - С. 20 

маҳал ва соли таваллуди Фаришта дар тазкира ва маъхазҳои таърихӣ ҳеч 

маълумот нест, вале муҳаққиқон дар ин бора фикру мулоҳизаҳои гуногун 

доранд. Ба қавли баъзе донишмандон Ч., Риё1, М. Маъсумӣ2, Фаришта соли 

960 ҳ. қ. (1553 м) дар Астаробод таваллуд ёфта, дар айёми тифлӣ ҳамроҳи 

падараш ба Ҳинд рафт ва дар Аҳмаднагар – пойтахти Низомшоҳиён мустақар 

гардид. Ба назар мерасад, ки ин фарзия бар асоси замони тақрибии 

муҳоҷирати мавлоно Ғуломалӣ ба Ҳинд ва нисбаи «астарободӣ»-и Фаришта 

пешниҳод шудааст. Вале дар ин давра баъзе муҳоҷирони эронитабори 

муқими Ҳинд маъмулан нисбаи хонаводагии худро ба фарзандонашон 

медоданд. Масалан, Мирзохон пешвои дарбори Низомшоҳиён ва яке аз 

ҳамзамонони Фаришта зодаи Аҳмаднагар буд, аммо нисбаи «Сабзаворӣ» 

дошт3. Дар қиёс бо ин, Набӣ Ҳодӣ андеша дорад, ки «Фаришта дар 

Аҳамаднагар зода шуда, падараш дар ин давра ходими дарбори Низомшоҳ 

буд»4. Маъхази истифодаи Набӣ Ҳодӣ маълум нест, вале ин нақли қавл то 

ҷое ба маълумоти тазкираи «Рӯзи равшан» (таълиф, 1880) айният дорад. 

Тибқи навиштаи Ҳусайни Сабо «Муҳаммадқосим Аҳмаднагарии Гуҷаротӣ аз 

мулозимони Одилшоҳи Даканӣ буд ва китоби «Таърихи Фаришта»-ро ба 

номаш таълиф намуд»5. Дар ин нигошта ба «аҳмаднагарӣ» нисбат додани 

Фаришта ҷои шубҳа нест, зеро ӯ чанд муддат дар Аҳамаднагар низ зиндагӣ 

ва фаъолият дошт. Вале Фариштаро набояд «гуҷаротӣ» хонд, зеро дар асри 

XVI Гуҷарот чун мулки мустақил ҳеч гоҳ ҷузъи Дакан набуд. 

Муҳаққиқи эронӣ М. Насирӣ дар пешгуфтори «Таърихи Фаришта» 

таваллуди таърихнигорро соли 977 ҳ. қ. (1569/70 м.) ва сафари ӯро ба Ҳинд 

«пас аз таҳсилоти муқаддамотӣ ва касби дониш дар дувоздаҳсолагӣ»6 

                                           
1 Charles Rieu. Catalogue of the Persian Manuscripts: In the British Museum. – London. Vol. 1. 
1895. - Р. 225. 
2 Маъсумӣ М. Фарҳангу тамаддуни эронӣ-исломии Дакан дар давраи Баҳманиён. – Теҳрон: 
Интишороти илмӣ ва фарҳангӣ. 1389 ш. - С. 18 
3 Муҳаммадқосим Ҳиндушоҳи Астароободӣ. Таърихи Фаришта, бо тасҳеҳ, таълиқ, тавзеҳ ва 
изофоти Муҳаммадризо Насирӣ. – Теҳрон: Анҷумани осор мафохири фарҳангӣ. Ҷ. 3, 1393 ш. 
- С. 455. 
4 Nabi Hadi. Histori of Indo-Persian literature. – New Delhi: Iran culture house. 2001. - P. 476. 
5 Сабо Ҳ. Тазкираи Рӯзи равшан, бо тасҳеҳ ва таҳияи Р. Одамият. – Теҳрон. 1343 ш. - С. 617 
6 Таърихи Фаришта. – Теҳрон. Ҷ. 1. 1387. - С. 17. 

https://www.amazon.com/s/ref=dp_byline_sr_book_1?ie=UTF8&field-author=Charles+Rieu&text=Charles+Rieu&sort=relevancerank&search-alias=books

(тақрибан соли 1581) арзёбӣ мекунад, ки он нодуруст ба назар мерасад. 

Муҳаққиқи дигар М. Нидозодагон бо таваҷҷуҳ ба «ҳаммактаб» будани 

Фаришта бо писари Муртазои Низомшоҳ (1564–1587) – Миронҳусайн ва 

исёни ӯ дар синни 16–17 солагӣ бар зидди падараш (15 августи 1587) 

таваллуди таърихнигорро ба соли 980 ҳ. қ. (1575) тахмин мекунад1. К. А. 

Антонова2, Р. Ҷ. Ҳомблӣ3 ва баъзе донишмандони дигар таваллуди 

Фариштаро байни солҳои 950/1550 – 978/1570 зикр кардаанд.  

Мавлоно Ғуломалӣ дар шаҳри Аҳмаднагар4 ҳамчун донишманд мавриди 

таваҷҷуҳи Муртазои Низомшоҳ қарор гирифта, мураббии писари ӯ 

Миронҳусайн таъйин гардид. Дар ин фурсати муносиб Фаришта бо шоҳзодаи 

ҷавон Миронҳусайн ҳаммактаб5 шуда, аз маҳзари устодоне чун шайх 

Муҳаммади Мисрӣ ва Аҳмад ибни Насруллоҳи Синдӣ касби файз кард.6 

Лекин давраи осоиши ҷавонии Фаришта бо фавти бармаҳалли падараш7 тира 

гашт. Фаришта дар бораи овони ятимиаш чизе намегӯяд, вале ба назар 

мерасад чун ҷогири8 падараш зери назари шафқати подшоҳ ба ихтиёри ӯ 

вогузор шуд, то ҷое ин мушкилот рафъ гардид. 

Фаришта дар аҳди Муртазои Низомшоҳ «ба сини рушду тамйиз расида, 

дар силки навкарон мунтазам гардид»9. Феълан, ҳадди сини рушду тамйизи 

одамӣ 16-18 солагӣ аст, вале дар асоси ин мо наметавонем санаи дақиқи ба 

дарбор ҷалб шудани Фариштаро маълум намоем. Аммо метавон ҳадс зад, ки 

Фаришта шояд ба поси хотири хидматҳои падараш дар тарбияи фарзанди 

                                           
1 Нидозодагон М. Фаришта//Донишномаи забон ва адаби форсӣ. – Теҳрон. Ҷ. 5. 1393 ш. – С. 
7. 
2 Антонова К. А. Очерки общественных отношений и политического строя монгольской 
Индии времени Акбара (1556-1605). – М.: Академии наук СССР. 1959. - С. 12. 
3 Hambly R. G. Ferishta, tarik-e, Encyclopaedia Iranica. – New York. Vol. IX, Fasc. 5. - Р. 533-
534. 
4 Санаи дақиқи сафари ӯ ба Аҳамаднагар маълум нест, вале Ҷон Бригс ин ҳодисаро тақрибан 
ба соли 1582 нисбат медиҳад, ки он чандон дуруст нест. Нигар ба J. Briggs, Essay on the Life 
and Writings of Ferishta//Transactions of the Royal Asiatic Society. Tom. II. 1830, - Р. 342. 
5 Таърихи Фаришта. – Теҳрон. Ҷ. 2. - С. 147.  
6 Таърихи Фаришта. – Теҳрон. Ҷ. 1. 1387 ш. - С. 17. 
7 Ғуломалии Астарободӣ ҳангоми қатли Ром роҷ як мисраъ шеър (Бениҳоят хуб воқеъ гашт 
қатли Ром роҷ) суруда, то соли 1565 зинда буд: Таърихи Фаришта. – Теҳрон. Ҷ. 3. 1393 ш. - 
С. 160. 
8 Ҷогир – муодили мафҳуми иқтоъ дар Ҳинд 
9 Таърихи Фаришта – Теҳрон. Ҷ. 2. - С. 130. 

шоҳ ҳамчун навкар ба дастаи муҳофизони хосси султонӣ ҷалб шуда бошад. 

Аз сӯи дигар, дар замони Муртазои Низомшоҳ давлати Низомшоҳиён бар 

асари муборизаҳои дохилӣ рӯ ба таназзул овард ва барои Фаришта хидмат 

дар дарбор чандон осону муносиб набуд. Дар ин айём, шоҳ «гӯшанишин» 

шуда, аз табдилу тағйири пешвоён – Хонихонон, Ҷамолуддини Инҷӯ (1570–

1572), Хоҷа Мирак (1572–1575), Қозибеки Яздӣ (1575–1577), Салобатхон 

(1578–1587), Қосимбеги Ҳаким ва Мирзохон (1587) «маҳомми салтанату 

хилофат аз низому интизом афтода, аксар мавозеъ рӯ ба вайронӣ овард»1. 

Ҳамчунин, зери таъсири ин таҳаввулот ҳаёт ва корномаи Фаришта низ тағйир 

ёфт. Аз ҷумла, дар аҳди ваколати Салобатхон оромии нисбӣ фароҳам омада, 

Фаришта дар ҳалқаи шоирони дарбор мулло Малики Қумӣ ва мулло Зуҳурӣ 

ба камол расида, ба вазифа ва инъомоти лоиқ сазовор гардид. Соли 1587 

гурӯҳе аз дарбориён Салобатхонро дар назди шоҳ бо гуноҳи пуштибонӣ аз 

шоҳзода Миронҳусайн ва нофармонӣ дар ҳукми қатли ӯ сиёҳ карданд. 

Салобатхон баъд аз ин дасиса, ба мутааллиқонаш дастур дод, ки ӯро дар 

қалъаи Дандороҷпурӣ зиндонӣ созанд. Ба қавли Фаришта, «ҳарчанд аъвону 

ансори ӯ (яъне Салобатхон – Ҳ. С.), ки яке аз онҳо муҳаррири ин ҳикоят буд, 

ӯро аз он амр манъ намуд, судманд наёмад»2. Фаришта пас аз зиндонӣ 

шудани Салобатхон барои ҳифзи мақомаш ба ҷабҳаи Муртазои Низомшоҳ 

пайваст.  

Дар муддати кутоҳ кори Фаришта чунон боло гирифт, ки ба мақоми 

роҳбарии нигаҳбонони подшоҳ таъйин гардид.3 Фаришта замоне ин мансабро 

ба уҳда гирифт, ки вазъи сиёсии ҳукумати Низомшоҳиён бар асари дахолати 

низомии Одилшоҳиён аз як сӯ ва аз сӯи дигар, фитнаи вакили салтанат 

Мирзохон барои сарнагун кардани Муртазои Низомшоҳ мураккаб шуда буд. 

Муртазои Низомшоҳ баъди огоҳӣ аз хатари ҳуҷуми сипоҳи Одилшоҳиён 

Фариштаро барои таҳкиқи вазъият ба урдугоҳи шоҳӣ равон намуд.4 Фаришта 

                                           
1 Таботабо Сайидалӣ. Бурҳони маосир.– Матбааи ҷомеи Деҳлӣ. - С. 555. 
2 Таърихи Фаришта. – Теҳрон. Ҷ. 3, 1393 ш. - С.  453. 
3 Донишномаи адаби форсӣ дар Шибҳиқора, бахши саввум, 1375. - С. 1952-1953.  
4 Таърихи Фаришта. –  Бамбей. Ҷ. 2. - С. 146. 

пас аз пурсиши зиёд саранҷом дарёфт, ки Диловархон – ноибуссалтанаи 

Биҷопур маҳз бо таҳрики Мирзохон ба лашкаркашӣ иқдом менамояд, то 

қудратро аз Низомшоҳ ба писараш Миронҳусайн (1588-1589) интиқол диҳад. 

Мирзохон чун аз садоқати Фаришта огоҳӣ дошт, чандин нафарро барои 

таъқиб ва боздошти ӯ равон кард, то подшоҳ аз муомилаи онҳо хабардор 

нашавад. Ба қавли Фаришта, «яке аз дӯстон маро бар ин огоҳӣ бахшида, ба 

ёрии ҳайвонони бодрафтор аз урду қариб ба шом бигурехтам. Мирзохон 

воқиф гашта, ҷамъе касир дунболи ман номзад кард. Чун машъалу деватӣ 

(яъне, чароғ – Ҳ. С.) хомӯш гардонида будам ва эшон баръакси он афрӯхта 

буданд, аз ин ҷиҳат бар таоқиби онҳо асаре мутараттиб нашуд»1. Фаришта 

наздики субҳ шоҳро аз муомилаи сиёсӣ хабардор кард, вале баъзе дарбориён 

ин ахбори ӯро дар ҳаққи Мирзохон бӯҳтономез донистанд. Дар ин лаҳза 

ҷосусони дигар низ хабар оварданд, ки Мирзохон алакай шоҳзодаро аз 

зиндони Давлатобод озод карда, барои тасарруфи қудрат ҳаракат дорад. 

Фаришта дар ин фурсат чун масъули таъмини амнияти дарбор ба шоҳ 

машварат дод, ки барои бартараф намудани ин хатар бо ин ду-се ҳазор 

савори силоҳдору хоссаи хайл сари роҳи Мирзохонро бигирад ё ин ки 

Салобатхонро аз зиндон ба ёрӣ фаро хонад. Албатта, Фаришта гумон дошт, 

ки дар сурати савории шоҳ ва ё расидани Салобатхон ба мулозамат ҳамаи 

сипоҳиён аз шаҳзода ва Мирзохон ҷудо шуда, зери чатри шоҳ бо ҳам 

муттаҳид мешаванд. Вале дар ин асно чун аксар муҳофизони дарбор аз 

идомаи мубориза ноумед шуда, ба ҷабҳаи шоҳзода пайваста буданд, 

Фаришта низ «даст аз мудофиа боздошта, сукут ихтиёр кард»2. Дар натиҷаи 

табаддулот Муртазои Низомшоҳ ба қатл расид, Миронҳусайн Фариштаро 

«шинохта ва нисбати ҳаммактабиро манзур дошта, монеи куштан шуд».3 

Воқеъияти ҷон ба саломат бурдани Фаришта то ҷое ба сатҳи хиради сиёсӣ ва 

камолоти ӯ нисбат дорад, ки то охири моҷаро аз муҳофизати хоҷааш даст 

накашид. Дар ин моҷаро баъзе ҳамроҳони Фаришта, чун Довудхон, ки «чатру 
                                           
1 Таърихи Фаришта.– Бамбей. Ҷ. 2, - С. 146. 
2 Ҳамон ҷо. 
3 Ҳамон ҷо. 

офтобгир»-ро ба унвони нишони салтанат ба шоҳзода расонид, дар ғавғои ом 

кушта шуд1. Аз ин қиёс метавон гуфт Фаришта нисбат ба шоҳзодаи 

шонздаҳсола баркамолтар буд ва мо набояд вожаи «ҳаммактаб»-ии онҳоро ба 

маънои асл таъбир намоем. Ба назар мерасад, Миронҳусайн ин истилоҳро ба 

маънои ом истифода бурда, бо Фаришта чун шогирди падараш ошноӣ дошт. 

Мирзохон баъди қатли Муртазои Низомшоҳ хост Миронҳусайнро низ 

гӯшанишин карда, ихтиёри хукуматро дар Аҳмаднагар комилан ба даст 

гирад. Аммо ин амал боиси норозигии баъзе «офоқиён»2 шуда, онҳо дар 

муқобили Мирзохон сӯиқасд ташкил карданд. 30 марти 1588 Мирзохон дар 

аксуламал ба сӯиқасди дарбориён подшоҳро ба ҳабс маҳкум ва Исмоили 

Низомшоҳро вориси тоҷу тахти Низомшоҳиён эълон намуд3. Фаришта пас аз 

ин таҳаввулот, дар шаҳри Аҳмаднагар боқӣ монда, ҷузъиёти дар дарбор 

мондан ё озод шуданаш аз мансаб равшан нест. Аз сӯи дигар, пас аз зиндонӣ 

шудани шоҳ ва тасаллути «ғарибон» дар ҳукумат норозигии гурӯҳҳои сиёсии 

«даканӣ»4 ва «ҳабашӣ»5 низ дар Аҳмаднагар афзуд. Дар ин фурсат, 

Ҷамолхони Маҳдавӣ6 тамоми «даканиён» ва «ҳабашиён»-ро зери шиорҳои 

маҳдавия7 ба ҷанги зидди « ғарибон » таҳрик дод. Ба назар мерасад, бархурди 

сиёсии «ғарибон» ва даканиён ба фаъолияти минбаъдаи Фаришта таъсири 

номатлуб гузошта, фазои Аҳмаднагар барои зиндагии ӯ дигар хатарнок шуда 

буд.  

                                           
1 Бурҳони маосир. - С. 561. 
2 Офоқиён ё ғарибон унвоне гурӯҳест, ки тадриҷан дар садаҳои XVI-XVI аз Эрон, Ироқ ва 
Ҳиҷоз ба Дакан муҳоҷират карда буданд. Аз онҳо дар сарчашмаҳои таърихӣ бо номи 
«ғарибон» ва дар таҳқиқоти илмии муосир бо номи «офоқӣ» ёд мешавад. 
3Таърихи Фаришта. – Бамбей. Ҷ. 2. - С. 148. 
4 Муҳоҷирони муқимии суннимазҳаби Дакан 
5 Муҳоҷирони африқоӣ дар Дакан, ки ҳамвора дар муқобили «ғарибон» мавқеи муштарак 
доштанд. 
6 Маҳдавиён дар Дакан – пайравони Сайидмуҳаммади ҳанафимазҳаб, ки соли 1499 м. худро 
дар Ҳиндустон Маҳдӣ эълон карда буд. 
7 Маҳдавия – таълимоти динӣ-фалсафии шиа ва дигар мазҳабу фирқаҳои ислом дар бораи 
имоми ғоиб ва охирзамон, унсуре аз таълимоти нубувват. Маҳдавия аз ибтидо моҳияти 
сиёсӣ пайдо карда, бештар масъалаҳои иҷтимоиро бар асоси мафҳуми озодӣ, баробарӣ, 
адолат ва ғайра ифода мекард. Дар ин ҳаракат давраи зуҳури Маҳдӣ маълум нест. 
Ҳаракатҳои маҳдавия дар Ҳиндустон аз асри 14 оғоз шуданд. Дар асрҳои 15–16 ҳаркатҳои 
маҳдавияи Сайидмуҳаммади Ҷавнпурӣ (1443–1504), «дини илоҳӣ»-и Акбар ва рӯшания сар 
заданд. Таълимоти маҳдавия дар Дакан ҷанбаи талфиқӣ ва бунёдгароёна дошт. 

Ба назари ин ҷониб, Фаришта чун намояндаи гурӯҳи сиёсии «ғарибон» 

дарк карда буд, ки дигар дар Аҳмаднагар мондани ӯ манфиате надорад ва дар 

чунин муҳит боло рафтани мақоми сиёсии ӯ ғайримумкин аст. Аз сӯи дигар, 

бар асари ғалабаи Ҷамолхон ба «ғарибон» ва ба тахт нишастани шоҳзода 

Исмоил дар Дакан «муддати ҳафт рӯз қариб як ҳазор ғариб дар шаҳру вилоят 

ба қатл омада, асбобу амвол ва номус ба ҳар ҷо афтоданд»1. Дар ин фурсат 

ашрофи баландпояи дарборӣ – Фарҳодхони Ҳабашӣ дар Читопур аз қатли 

омми «ғарибон» огоҳ шуда, оҷилан «ҳаёти бақиятуссайфи ғарибонро»2 аз 

дасти Ҷамолхон наҷот дод. Аз миёни онҳо тақрибан 300 нафар ба Биҷопур 

(пойтахти давлати Одилшоҳиён) бадарға шуданд. Онҳо бо саъю талоши 

Диловархони Ҳабашӣ дар дарбори Иброҳим Одилшоҳи II (1580–1626) ба 

хидамати навкарӣ ҷалб гардиданд. Фаришта низ дар радифи онҳо 

«дувоздаҳуми сафари соли 998 ҳиҷрӣ (1589 м.) аз Аҳмаднагар ба Биҷопур 

омада, ба васотати Диловархон ба шарафи остонабӯсии шоҳи адолатгустар 

мушарраф гардид ва дар силки навкарону мулозимони ӯ интизом ёфт».3 Соли 

муҳоҷирати Фаришта аз Аҳмаднагар ба Биҷопур (1589,) ягона санаи дақиқи 

ҳаёти таърихнигор аст. 

Фаришта аз солҳои аввали навкарияш тадриҷан дар миёни ашрофи 

Биҷопур нуфуз пайдо карда, кӯшиш дошт онҳоро ба муборизаи зидди 

Ҷамолхони Маҳдавӣ ва муттаҳидонаш таҳрик диҳад. Дар ин асно, яке аз 

муддаиёни ҳукумати Низомшоҳиён Бурҳон Низомшоҳи II (1591–1595) низ бо 

пуштибонии Акбаршоҳ (1556–1605) барои сарнагунсозии писараш – 

Исмоили Низомшоҳ (1589–91) ва барҳам задани тасаллути Ҷамолхони 

Маҳдавӣ як нақшаи сиёсӣ омода кард, ки он бояд ҳатман бо имдоди Иброҳим 

Одилшоҳи II амалӣ мешуд. Январи 1589 Бурҳон Низомшоҳи II ба манзили 

Фаришта махфиёна қосид фиристод ва хоҳиш намуд «ба ҳар наҳҷ, ки салоҳ 

донад, номаҷоти мухолисатсимоти моро ба назари ақдаси ҳумоюни олӣ 

бирасонад ва ҳасбулмақдур он миқдор кӯшиш намояд, ки ба зудӣ ҷавоби 
                                           
1 Таърихи Фаришта.–  Бамбей. Ҷ. 2. - С. 148. 
2 Бурҳони маосир. - С. 579. 
3 Таърихи Фаришта. – Бамбей. Ҷ. 2. - С. 150.  

онҳо бар вафқи муддаӣ бирасад». Фаришта бо таваҷҷуҳ ба хатари густариши 

афкори маҳдавӣ Диловархонро водор намуд, ки шоҳро ба анҷоми амалиёти 

муштарак розӣ намояд. Дар натиҷаи ин созиши сиёсӣ Диловархон бо фавҷи 

бузург ба мулкҳои марзии Низомшоҳиён ҳуҷум кард. Ӯ дар айни гармии 

корзор бо хиёнати баъзе сарлашкарон шикаст хурда, ҳамроҳи ҳафт нафар аз 

хатти набард фирор кард, ки яке аз онҳо Фаришта буд. Фаришта баъдан дар 

масири роҳ бо сабаби захми бардоштааш дар қасабаи Доросанг аз рикоби 

шоҳ ҷудо шуда, «гирифтори маҳдавия гашта, ба латоифулҳиял аз дасти эшон 

халосӣ ёфт»1. Баъди ин ҳодиса, Фаришта ба Биҷопур бозгашт ва дар хидмати 

дарбор боқӣ монд. 

Аз соли 1590 муносибати Иброҳим Одилшоҳи II бо вакилуссалтанати 

дарбор – Диловархон мураккаб ва шоҳ дар садади барафкандани ӯ шуд. 

Фаришта низ бо вуҷуди муносибати наздик доштанаш бо Диловархон 

ҳамроҳи дигар «мардуми хоссаи хайлу маҷлисиён ва сарнавбатон»2 мусаллаҳ 

шуда, ба ҷабҳаи шоҳ пайваст. Баъди маъзул шудани Диловархон (июни 1590) 

тасаллути «ҳабашиён» дар дарбори Биҷопур поён ёфт ва аксар мансабҳои олӣ 

ба ихтиёри «ғарибон» вогузор шуд. Яке аз чеҳраҳои машҳури «ғарибон» хоҷа 

Саъдуддин Иноятуллоҳи Шерозӣ, машҳур ба Шоҳнавозхон, шогирди 

Шоҳфатҳуллоҳи Шерозӣ буд, ки соли 1590 ба Биҷопур омада, тавассути 

фазлу донишаш тадриҷан то соли 1594 ба мансаби кори мулки (мутасаддии 

идораи умури корҳои мулкию молии дарбор) шоҳ расид. Дар он айём 

Фаришта маҳз бо инояти ӯ ба маҷлиси Иброҳим Одилшоҳи II роҳ ёфта, шоҳ 

пас аз муколама «ӯро бо хилъату зиёдатии мансабу иқтоъ навозиш фармуд».3 

Фаришта ҳамчунон хидмати навкариро дар дарбори Биҷопур идома 

медод, ҳатто июни соли 1604 бо дастури Иброҳим Одилшоҳи II корвони 

духтараш Бегимсултонро, ки бо мирзо Дониёл писари Ҷалолуддини Акбар 

ақд баста буд, ҳамроҳӣ кард. Худи ӯ низ дар «Таърихи Фаришта» дар ин бора 

ишорае дорад, ки «Масъуди авроқи шикаста Муҳаммадқосими Фаришта дар 
                                           
1 Ҳамон ҷо. - С. 64. 
2 Таърихи Фаришта. – Теҳрон. Ҷ. 3. - С. 230. 
3 Ҳамон ҷо. - С. 269. 

санаи 1013 ҳ. қ. ҳамроҳи поликии Бегимсултон забияи Иброҳим Одилшоҳи 

Сонӣ аз Биҷопур ба Бурҳонпур омада буд»1. 

Соли 1605 баъд аз чанд муддати бозгашти Фаришта аз Бурҳонпур 

нагузашта буд, ки Дониёл даргузашт ва Ҷаҳонгир ба тахти салтанат нишаст. 

Фаришта ҳамчун намоянда ва сафири дарбори Иброҳим Одилшоҳи II ҷиҳати 

арзи тасаллият ва табрики тахтнишинии Ҷаҳонгир ба Лоҳур рафт ва муддате 

дар он ҷо монд.2 Ҳамчунин, шарқшинос ва забоншиноси фаронсавӣ Жюл фон 

Мол (Mohl Jules; 1800–1876) бар асоси маълумоти «Таърихи Фаришта» доир 

ба сафари Фаришта ба Бадахшон, дидораш бо машоихи нурбахшия дар 

мадрасаҳои ин минтақа ва муборизаи тунди ӯ бо нурбахшиён дар Кашмир ёд 

мекунад3. Вале таҳкиқоти ин ҷониб нишон дод, ки ҳамаи ин навиштаҳо ба 

саргузашти муаллифи «Таърихи Рашидӣ»4 – мирзо Ҳайдари Дуғлот дахл 

доранд, ки Фаришта онҳоро айнан аз номи «банда» дар «Таърихи Фаришта» 

нақл мекунад. Фаришта соли 1023 ҳ. қ. (1614 м.) бори охир аз худ ба унвони 

«муаллифи ин китоб»5 («Таърихи Фаришта») ёд мекунад, ки ҳамроҳи 

девондори шаҳзода Дониёл – хоҷа Ҳасани Турбатӣ дар болои қалъаи Осир 

сайёҳат мекард. 

Дар сарчашма ва осори тадкиқотии илмӣ доир ба санаи фавти Фаришта 

маълумоти кофӣ нест, вале худи муаллиф дар «Таърихи Фаришта» марги 

охирин султони хонадони Форуқиро дар соли 1033 ҳ. қ. (1624 м) сабт 

кардааст.6 Ин охирин санае мебошад, ки Фаришта ҳангоми зикри вақоеи 

таърихӣ аз он ёдоварӣ менамояд. Пас, мулоҳизаҳои болоиро ба эътибор 

гирифта, метавон ба хулоса омад, ки ӯ дар тӯли солҳои 1553–1624 зиндагӣ 

намуда, тақрибан дар синни 70 солагӣ ин дунёро падруд гуфтааст. Маҳалли 

фавти Фаришта низ дақиқ маълум нест. Ҷон Бриггс (тарҷумони матни 

                                           
1 Таърихи Фаришта.– Конпур, чопи сангӣ. Ҷ. 2. 1874. - С. 277.  
2Таърихи Фаришта. – Теҳрон. Ҷ. 1. - С. 21.  
3 Жюл Мол. Муаррифӣ ва нақди «Таърихи Фаришта». Тарҷумаи Маҳдӣ Ҳарирӣ //Таърихи 
Фаришта. Ҷ. 4. - С. 790–791. 
4 Мирзо Муҳаммад Ҳайдари Дуғлот. Таърихи Рашидӣ. Тасҳеҳи Аббосқулӣ Ғаффорифард. – 
Теҳрон: Мероси мактуб. 1383. - С. 627–628. 
5 Таърихи Фаришта .– Конпур. Ҷ. 2. - С. 294. 
6 Ҳамон ҷо. 



64 

англисии «Таърихи Фаришта») хост бо истинод ба матни катибаҳо мақбараи 

ин шахсияти барҷастаро дар Биҷопур пайдо намояд, вале муваффақ нашуд. 

Ба гумони ӯ, шояд Фаришта ҳангоми иқоматаш дар Навраспур1 фавтид ва ба 

зудӣ дар он ҷо дафн шуда бошад2. Фаришта хонаводаи маърифатнок дошт, ки 

баъзе аз онҳо баъди фавти ӯ дар Ҳиндустон машъалбардори илму фарҳанг 

буданд. Аз ҷумла, Абусаттори Лоҳурӣ нависанда ва мутарҷими дарбори 

Темуриёни Ҳинд гӯё фарзанди Фаришта аст, ки аз ӯ осори зиёде, аз қабили 

«Самароту-л-фалосифа»,«Тазкирату-л-ҳукамо», «Хулосаи Зафарномаи Яздӣ» 

ва ғайра боқӣ мондааст3. Абҷадӣ, Мирмуҳаммади Исмоилхон (фавт, 1788), 

шоири форсизабони Ҳиндустон, набераи духтарии Фаришта мебошад, ки ду 

девони шеър (форсӣ, урду) ва маснавиҳои ӯ – «Зубдату-л-афкор», «Махзану-

л-асрор», «Анварнома», «Роғиб ва Марғуб», «Ҳафт ҷавҳар», «Муваддатнома» 

ва «Ҳақиқатнома»4 машҳуранд. 

Фаришта ба далели мавқеияти хоссе, ки дар дарбори Иброҳим 

Одилшоҳи II дошт, дар аксар маъмурияти сиёсӣ ширкат мекард ва чанде низ 

раёсати муҳофизати дарбори Биҷопурро ба уҳда дошт. Ин маъмурият барои ӯ 

аз як тараф агар рисолати дарборӣ буданд, аз ҷониби дигар бардошти 

сафарҳояш дар нуқоти гуногуни Ҳинд хотироти неке гардиданд, ки арзиши 

асарашро дучанд афзуданд. 

Гузашта аз фаъолияти сиёсӣ ва ҳарбӣ, Фаришта аз нигоҳи фарҳангӣ дар 

ҳифзи арзишҳои тамаддуни исломӣ ва густариши улуми иҷтимоӣ, бахусус 

таърихнигории форсӣ дар Ҳинд хидмате кардааст, ки дар ҳар давру замон 

шоёни таҳсин аст. Ӯ дар таълифи осори мансуру манзуми форсӣ даст дошта, 

то ба имрӯз девони мунтахаби ашъори Фаришта зери шумораи Ф/2229 дар 

                                           
1 Шаҳр ва қароргоҳи нави Одилшоҳиён, ки соли 1599 бунёд шуда буд. 
2 Hambly R. G. Ferishta, tarik-e, Encyclopaedia Iranica. – New York. Vol. IX, Fasc. 5. - Р. 533-
534. 
3 Барзгар. Абдусаттори Лоҳурӣ//Донишномаи адаби форсӣ, адаби форсӣ дар Шибҳиқора 
(Ҳинд, Покистон, Бангладеш), ба сарпарастии Ҳасани Анӯша. –Теҳрон: Созмони чоп ва 
интишорот. 1375 ш. - С. 1701. 
4 Дар бораи ӯ нигар муфассал: А. Асаддулоев. Абҷадӣ //Энсиклопедияи миллии тоҷик. Ҷ. 1. 
Душанбе, 2011. - С. 110; Абҷадӣ //Донишномаи адаби форсӣ, даби форсӣ дар Шибҳиқора 
(Ҳинд, Покистон, Бангладеш), ба сарпарастии Ҳасани Анӯша. – Теҳрон: Созмони чоп ва 
интишорот. 1375 ш. - С. 47. 

китобхонаи Донишгоҳи Алигарҳи Ҳинд мавҷуд аст ва аввалин ғазали ин 

девон бо матлаи зер оғоз мешавад:  

Эй маро аз рухи зебои ту сад гуна сафо, 

Чашм дорам, ки диҳам бӯса кафи пойи туро. 

Фаришта асосан ба сабку баёни шоирони гузашта пайравӣ карда, 

суханаш қавӣ ва таносуби каломаш побарҷост. Ў дар ашъори худ асосан ба 

сермаъноӣ ва тобишҳои гуногуни калимот таваҷҷуҳ дошта, ба ин васила чанд 

маъниро дар шеър, ҳамзамон, баён мекард. Дар мисоли зер ин андеша дар 

истифодаи ибораи «сари мӯй» собит мегардад: 

Аз насими сари гесӯи ту шӯрида шудам, 

Худ туро нест ба олам сари мӯе парво. 

Тавре ки дида мешавад, «сари мӯй» ҳам ба маънии чизи андак ва ҳам ба 

маънии воқеии калима омадааст. Дар намунаи дигар калимаҳои «ваҷҳ» ва 

«боб» ба ду маънӣ ба кор рафтааст: «ваҷҳ» ба маънии ҷиҳат ва рӯй (ба арабӣ), 

«боб» ба маънии ҷиҳат ва дар (ба арабӣ): 

Бегунаҳ пӯшидан аз мо рӯй чун Моҳ аз чӣ ваҷҳ? 

Бесабаб бар меҳрубонон бастани дар аз чӣ боб? 

Дар миёни ашъори Фаришта абёти зебои тасвирӣ хеле зиёд ба назар 

мерасад. Масалан, дар байти зер гиристанро ба гунаи дар раҳгузори маъшуқ 

аз дида об задан ба қалам додааст: 

Бар умеде к-он санам сӯи Фаришта бигзарад, 

Мезанам бар раҳгузораш дам ба дам аз дида об. 

Дар шеъри ин шоир санъати талмеҳ фаровон ба кор рафтааст. Аз ин даст 

ба намунае иктифо мешавад, ки дар он ба Ковусу Кайхусрав ишорае 

рафтааст: 

Вораҳон дил зи ғами даври фалак, к-ин айёр 

Тахти Ковус бибурду камари Кайхусрав. 

Афтодани зулфи маъшуқ ба атрофии рӯйро чунин тасвир кардааст, ки 

ҳама дар заминаи кинояву маҷоз аст: 

Бар суман ҳар дам зи сунбул мефишонӣ мушки ноб, 

Медиҳад ҷаъди бунафша бар гули сероб тоб. 

Дар шеъри Фаришта низ таъсири гузаштагон фаровон ба назар мерасад, 

мисли Саъдӣ, Ҳофизу Камол ва дигарон, ки суханашон аксар содаву равон 

аст. Намунаи пайравӣ аз шеъри Камоли Хуҷандӣ: 

Эй карда каманди дили мо зулфи дуторо, 

Афканда сари зулфи ту сад доми балоро. 

Дар ашъори ин шоир низ мисли шоирони дигар фахрияҳои зиёде мавҷуд 

аст, ки дар васфи сухани худаш гуфтааст: 

Ҳамчу дур гашт, Фаришта, ба равонӣ суханат, 

Вақти он шуд, ки ба туҳфа бирасонӣ бари шоҳ. 

Дар баробари ин, ашъори сохтаи ғайриилҳомӣ низ дар девони Фаришта 

мавҷуд аст, ки наметавон бо ашъори хубаш баробар гузошт. Намунаи ин 

ашъоре мебошанд, ки дар қофияи ҳуруфи ح ص ض ط ظ ث  суруда шудаанд, 

албатта ба хотири девонсозӣ аст. Дар маҷмӯъ шеъри Фаришта ашъори зебову 

суннатии форсист, ки агарчи кам аст, аммо метавонад мавриди таҳқиқу 

пажӯҳиш қарор дода шавад, то сабки шеърии ӯ мушаххас гардад. 

Имрӯз Фаришта дар ҳавзаҳои илмӣ, ҳамчунин, бо номи табиб низ 

машҳур аст, зеро то ба рӯзгори мо аз ӯ як асари тиббӣ бо номи «Дастуру-л-

атиббо» ё «Ихтиёроти Қосимӣ» боқӣ мондааст. Муаллиф дар муқаддима 

сабаби таълифи китобро чунин нигоштааст: «Баъд аз мутолиаи кутуби ин 

фан, ки дар Эрон, Турон ва Арабистон мутадовил аст, табиат роғиби 

мутолиаи кутуби ҳукамои Ҳиндустон кард. Дид чун илмӣ ва амалии тибби 

эшонро дар ниҳояти аҳком ёфт … ва лозим донист, ки ҳимматаи азизоне, ки 

ба ҳалияи ислом мазин буда, дар он диёр рӯзгор ба сар мебаранд … ва тарзи 

муолиҷоти атиббои он вилоят чунончӣ бояд намедонанд, иҷолатан ал-вақт 

китобе машҳуни фавоиди қавоид ва завобити тиббии эшон ва тадбир аз ал-

мараз, ки ба ҳасби зоҳирӣ холӣ аз ғаробате нест ва тазкири хос аз мизоҷи 

адвияву ағзия ва исомии онҳо, ки ба лафз даровардани он барӣ аз ишколе 

набувад, ба қалам даровард».1 Фаришта ин китобро дар асоси дастовардҳои 

илмӣ, назариявӣ ва амалии тибби ҳиндувон таълиф намуда, онро ҳамчун 

дастур барои табибони мусалмон пешниҳод мекунад. Ин асар аз муқаддима, 

се мақола (яъне боб) ва хотима иборат аст. Муқаддима ба масъалаҳои аркони 

бадан, ахлот ва ғайра дар нуҳ фоида, мақолаи якум дар хавосси адвияву 

ағзияи муфрада, мақолаи дуввум дар мураккаботи машҳура, мақолаи севвум 

дар муолиҷоти илал ва тариқи иҷмол ва хотима дар шарҳи анвои мазза ва 

қисмати мамолики рубъи маскун бахшида шудаанд.2 Сабки нигориши ин 

асар аз ҷиҳати забонӣ содаву равон аст. Як нусхаи хаттии «Дастуру-л-

атиббо» таҳти рақами №1308 дар Ганҷинаи дастхатҳои Маркази мероси 

хаттии АМИ Тоҷикистон нигаҳдорӣ мешавад. Микрофилми ин асар таҳти 

унвони «Китоби тибби Фаришта (Дастуру-л-атиббо ё Ихтиёроти Қосимӣ)» бо 

муқаддимаи Муҳаммад Маҳдии Исфаҳонӣ аз ҷониби Донишгоҳи улуми 

пизишкии Эрон нашр шудааст. Вале бузургии Муҳаммадқосими Ҳиндушоҳ 

ҳамоно дар таълифи «Таърихи Фаришта» ҳувайдо мегардад, ки маҳз 

тавассути он то ҳол номи таърихнигор дар ҷаҳон машҳур аст. 

Фаришта бо донишу маърифате, ки дар муҳити илмии дарбор андухта 

буд, дар овони ҷавонии худ нисбат ба илмҳои таърих ва таърихнигорӣ 

рағбати махсусе пайдо намуд. Гӯё аз ҳамин овон дар Аҳмаднагар гоҳ-гоҳе 

суруши осмонӣ ба гӯши ӯ садо медод, ки «китобе муштамил бар воқеоти 

подшоҳони ислом ва ҳолати машоихи изом, ки низоми зоҳирӣ ва ботинии 

мамолики Ҳиндустон вобаста ба дастёрии ҷиҳати қудсиасари ин ду тоифаи 

осмоностон буда ва ҳаст, тасниф намоӣ»3. Фаришта ҳангоми фаъолияташ дар 

Аҳмаднагар ҳеч китобе пайдо накард, ки дар он воқеоти замон ва аҳволи 

тамоми подшоҳони мусалмони Ҳинд ба таври мукаммал дар як китоб таълиф 

ёфта бошад, аз ин сабаб дар марҳалаи аввал наметавонист ба ҳадафи худ 

ноил гардад. Билохира, соли 1590 аз Аҳмаднагар ба Биҷопур рафт ва дар 

                                           
1Муҳаммадқосим Ҳиндушоҳи Астарободӣ. Дастуру-л-атиббо. Дастхати №1308, Ганҷинаи 
дастхатҳои Маркази мероси хаттии АМИ Тоҷикистон. - С. 1. 
2 Ҳамон ҷо. - С. 2.  
3 Таърихи Фаришта. – Бамбей. Ҷ. 1. - С. 3-4 

дарбори Иброҳим Одилшоҳи II имкони таълифи чунин асар барои ӯ фароҳам 

омад. 

Пеш аз ҳама фазои осоиштаи дарборӣ ва ташаккули як маркази илмию 

адабии форсизабон дар Биҷопур ба Фаришта имкон дод, ки дар таълифи 

асари худ камари ҳиммат бандад. Ба қавли Зубайрӣ, Одилшоҳи II «подшоҳи 

қаламҳо буд ва насху настаълиқ ва ғайраро ба он дараҷаи ҳусну матонат 

расонида буд, ки бар хутути хушқаламони аср қалами насх кашида ва 

ҳамчунон, дар фанни мусиқӣ ва нағмапардозӣ ба он дараҷа расида буд, ки 

ҳамроҳи он фан ва комилони он илм ҳазорҳо аз атрофи иқлим ба пойтахт 

(Биҷопур – Ҳ. С.) омада буданд»1. 

Иброҳим Одилшоҳи II нисбат ба таърихнависӣ ва гирдоварии китобҳои 

таърихӣ алоқаи зиёд дошт. Ба қавли Фаришта, шоҳ пас аз муколама дар як 

маҷлис ба ӯ як нусхаи «Равзату-с-сафо» бахшида, фармон дод, ки «чун 

воқеоти подшоҳи мамолики Ҳиндустон алоҳида дар як ҷилд ба иборати 

возеҳи шофӣ то ин замони саодатнишон ҳеч кас нанавишта аст, магар 

Низомуддин Аҳмади Бахшӣ ва он низ дар камоли ихтисор аст ва таҳқиқи 

ҳолоту кайфиёти салотини Дакан ва ғайра камоҳу ваҳаққуҳу ба ҷой наоварда 

аст, бояд, ки ту қаламвор камари хидмат бар миёни ҷон баста, дар таълифи 

китоби мавсуф ба сифоти казо ва казо худро муоф надорӣ ва савонеҳу қазоёи 

аҳди ҳумоюни моро бар наҳҷе, ки аз такаллуфоти муншиён ва кизбу буҳтони 

суханварон ориву барӣ бошад, таҳрир намоӣ»2. Аслан дар ин матн чанд 

омили муҳимми таълифи «Таърихи Фаришта» дарҷ гардидааст, ки Фаришта 

низ аз он сарфи назар карда наметавонист. Аввалан, мавҷуд набудани як 

таърихномаи насрие, ки таъриху тамаддуни мусулмонони Даканро ба таври 

мукаммал фаро гирад ва гузаштаи пурифтихори онҳоро дар замони 

Баҳманшоҳиён (1347-1527) ва ворисонашон Имодшоҳиён (1490–1572), 

Баридшоҳиён (1490–1619) Низомшоҳиён (1490–1633), Одилшоҳиён (1490–

1686) ва Қутбшоҳиён (1512–1687) собит созад. Таърихи давлатдории 
                                           
1 Зубайрӣ, «Таърихи Биҷопур, мусаммо ба «Басотину-с-салотин». – Ҳайдаробод: Матбааи 
Сайидӣ (бетаърих). - С. 275. 
2 Таърихи Фаришта. – Бамбей. Ҷ. 2. - С. 79. 

сулолаҳои мазкур тавассути таърихнависони дарборӣ дар китобҳои ҷудогона 

бозтоб шуда, зарурати гирдоварӣ ва қиёси онҳо дар як асари таърихӣ пеш 

омада буд. 

Дуввум, дар даврони муборизаҳои шадиди сулолавӣ иқтидори давлати 

Одилшоҳиён нисбат ба рақибонашон Низомшоҳиён ва Қутбшоҳиён устувор 

шуда, онҳо дар баробари Темуриёни Ҳинд ба як нируи таъсиргузори минтақа 

табдил ёфта буданд. Мухотаби асосии Фаришта низ доираҳои ҳукмрони 

Темуриёни Ҳинд мебошанд, ки онҳо бояд дар Дакан ба ҷои сиёсати 

истилогарона масъалаҳои ихтилофиро дар тафоҳум бо Одилшоҳиён ҳал 

кунанд. Аз сӯи дигар, ин тафоҳум дар шароити рақобати сиёсии Португалия 

ва Англия дар Гуҷарот метавонист барои ҳифзи марзҳои Дакан муассир 

бошад. 

Севвум, нигошта шудани як таърихномаи умумии Ҳинд ба монанди 

«Табақоти Акбарӣ»-и Низомуддин Аҳмади Бахшӣ дар дарбори Темуриёни 

Ҳинд, ки таърихи давлатдории Дакан дар он ба таври мунтахаб ва ихтисор 

инъикос шуда буд, Иброҳим Одилшоҳи II-ро бетараф гузошта наметавонист. 

Дар ин давра, Темуриёни Ҳинд сулолаҳои маҳаллии Даканро ба расмият 

намешинохтанд ва муаррихони дарбори онҳо низ зимни баёни воқеоти Дакан 

аз шоҳони ин манотиқ ба унвони хон ёд мекарданд. Гумон меравад Иброҳим 

Одилшоҳи II ба Фаришта дастур дода буд, ки ин «кизб ва буҳтони 

суханварон»-ро дар асараш ислоҳ намояд. Умуман, ин се омил Фариштаро 

водор сохт, ки баҳри ҳифзи арзишҳои давлатдорӣ ва таъриху тамаддуни 

мусалмонии Ҳинд ба навиштани «Таърихи Фаришта» даст занад.  

Ба қавли Фаришта, ў соли 1594 ба таълифи китобаш шуруъ карда, «дар 

ҳамон ҳафта ҷузве чанд муштамил бар баъзе вақоеи он подшоҳ навишта, 

нахуст ба назари муқарраби ҳазрати хоқонии Шоҳнавозхон гузаронида. Баъд 

аз он ки ба назари ислоҳи он худованд мушарраф гашт, ба шарафи мутолиаи 

ҳазрати ҷаҳонбонӣ расонида, ба ҳусни қабул мақрун гардид»1. Ба назар 

                                           
1 Таърихи Фаришта. – Теҳрон. Ҷ. 3. - С. 269. 

мерасад, ки чун Иброҳим Одилшоҳи II забони форсиро хуб намедонист, 

Фаришта навиштаҳояшро барои ислоҳ ба Шоҳнавозхон пешниҳод мекард. 

Фаришта китобашро бори аввал соли 1606 хатм карда ба муносибати 

номи Иброҳим Одилшоҳи II онро «Гулшани Иброҳимӣ» номид1. Муаллиф 

пас аз таҳрири дуввуми китоб (1609) онро «Таърихи Навраснома» номгузорӣ 

карда ва нусхае бо ин ном таҳти рақамҳои Add.4940, 5598 ва 6572 дар 

китобхонаи Осорхонаи Британия нигаҳдорӣ мешавад2. Ваҷҳи тасмияи 

«Таърихи Навраснома» ба таърихи интиқоли қароргоҳи Одилшоҳиён аз 

Биҷопур ба шаҳри Навраспур бастагӣ дошт, аммо ҳоло дар байни 

муҳаққиқон бо номи «Таърихи Фаришта» машҳур аст. 

Бар асоси навиштаҳои боло метавон чунин хулоса намуд, ки рӯзгор ва 

сарнавишти Фаришта ба мақому ҷойгоҳи «ғарибон» дар дарбори шоҳони 

Дакан бастагӣ дошт. Барои «ғарибон» кишвари Ҳинд уқёнусеро мемонд, ки 

дар таърихи он ба ёдгор гузоштани ном хеле душвор буд. Фаришта низ ба 

хотири сабти номи худ ва гузашагонаш дар таърихи Ҳинд баъзе паҳлуҳои 

корномаи сиёсиашро дар «Таърихи Фаришта» дарҷ кард. Вале ӯ ба мисли 

адибону донишмандони пешин чун анъана аз модару ҳамсараш ёдовар 

намешавад. Аз ин назар, саҳифаҳои зиндагии ӯ дар овонӣ хурдсолӣ ва пирӣ 

норушан аст.  

Тибқи ишораи худи Фаришта падараш – Ғуломалӣ маҳз бо сабаби нуфузи 

«ғарибон» ба дарбори Бурҳон Низомшоҳи I (1509–1554) роҳ ёфта, муррабии 

шоҳзода интихоб гардид. Фаришта сипас ба поси хидмати падараш ба дарбор 

ва дастаи муҳофизони хосси султонӣ ҷалб шуд. Аз сӯи дигар, таълиму 

тарбияи муносиби дарборӣ ба Фаришта имкон дод, ки дар замони табадулоти 

сиёсӣ ҷон ба саломат барад. Соли 1589 тавассути Шоҳнавозхони ғариб ба 

Иброҳим Одилшоҳи II муаррифӣ шуда, дар радифи хадамоти сиёсӣ ба корҳои 

илмӣ машғул гардид.  

                                           
1 Накҳат Фотима. Нигоҳе ба «Гулшани Иброҳимӣ» маъруф ба «Таърихи Фаришта»//Дониш. 
№96. – Исломобод. 1388. - С. 210.  
2 Charles Rieu. Catalogue of the Persian Manuscripts: In the British Museum. – London. Vol. 1. 
1895. - Р. 225. 

https://www.amazon.com/s/ref=dp_byline_sr_book_1?ie=UTF8&field-author=Charles+Rieu&text=Charles+Rieu&sort=relevancerank&search-alias=books

Ниҳоят ӯ бар асоси гирдоварӣ ва қиёси осори таърихӣ (1594–1609) 

таърихи ҷомеаи Ҳиндро дар замони ҳукумати мусулмонон навишт, ки ҳоло 

ба номи «Таърихи Фаришта» машҳур аст. Дар ин асар ислом ва ҳукумати 

мусулмонон ба унвони ҷузъи муассири тамаддуни Ҳинд муаррифӣ 

мешаванд. 

1.3. Муҳтаво, маъхаз ва сабки нигориши «Таърихи Фаришта» 

«Таърихи Фаришта» бар асоси сабки таърихнигории маҳаллӣ дар ду ҷилд 

таълиф шуда, аз муқаддима, 12 мақола, яъне боб ва хотима иборат мебошад. 

Асолат ва ҳадафи асосии Фаришта бозтоби таърихи ҷомеи Ҳиндустон буд, ки  

онро муаллиф мувофиқи сатҳи тафаккуру ҷаҳонбинии худ ва дар асоси 

дастовардҳои «мактаби таърихнигории замони Темуриёни Ҳинд» нигошт. Аз 

замони Темуриёни Ҳинд (1526–1857) дар таърихнигории маҳаллии Ҳинд 

таҳаввулоти бузурге ба миён омад. Махсусан, бо густариши қаламрави 

ҳукумати Темуриёни Ҳинд доираи хронологӣ ва фарогирии маъхазҳои 

таърихӣ васеъ гардид ва воқеаҳои муҳимми таърихӣ аз давраи лашкаркашии 

Маҳмуди Ғазнавӣ (998–1030) то давраи зиндагонии муаллиф дар он сабт 

мешуданд. Ин сабки нигориш бо таълифи «Табақоти Акбарӣ»-и Низомуддин 

Аҳмад ба миён омад, Фаришта онро такмил дод. Аз сӯи дигар, чун қисми 

зиёди матолиби «Таърихи Фаришта» аз «Табақоти Акбарӣ» иқтибос шудааст, 

барои мо зарурати қиёси муҳтавои ин ду асар пеш меояд, то навгонии 

Фариштаро дар густариши таърихнигории форсӣ мушаххас намоем.  

Фаришта дар қиёс бо Низомуддин Аҳмад ва дигар таърихнигорони қаблӣ 

дар муқаддимаи китоб ба бозтоби масъалаи офариниши олам, боварҳои 

қадимаи ҳиндувон, таърихи асотирии Ҳинд ва зуҳури ислом дар он билод рӯ 

меорад. Ба қавли таърихнигори тоҷик М. Олимов, Фаришта дар фазои 

дарборе (Биҷопур) хидмат мекард, ки дар миёни мусулмонони ин минтақа 

ифтихори буҷопурӣ нисбат ба мусулмонӣ болотар меистод. Аз ин нигоҳ, 

Фаришта муқаддимаи китобашро ба зикри номи шоҳони ҳинду оғоз кард.1 

Бар хилофи ин андеша, Фаришта дар муқаддимаи китобаш дидгоҳи суннати 

ҳиндувонро дар бораи мадори гардиши даврии олам (чархиши чаҳоргона: 

сатҷуг, тритаҷуг, дувопарҷуг, калҷуг) инкор карда, ба бовари ӯ мамлакати 

                                           
1 Олимов М. А. Отражение индусско-мусулманского взаимодействия в историографии 
Великих Моголов/ М. А. Олимов //Индийские исследования в странах СНГ. – М., 2007. - С. 
162. 

Ҳиндустон низ монанди дигар мамолики рубъи маскун ба дасти писарони 

Ҳинд ибни Ҳом ибни Нуҳ – Пураб, Банг, Дакан ва Наҳрвол обод шудааст. Ба 

назар мерасад, Фаришта бо зикри достони тӯфони Нуҳ ва корномаи 

ворисонаш мехоҳад исбот намояд, ки Ҳинд аз қадим кишвари пароканда буд. 

Аз ин лиҳоз, ҳукумати шоҳони Дакан ба суннати қадими давлатдории Ҳинд 

ихтилоф надорад. Фаришта дар идомаи достонаш ҳикоёту ривоёти замони 

ҳукумати шоҳони қадими Ҳинд – Кишан, Маҳороҷ, Кешуроҷ, Фирӯзрой ва 

дигаронро дар радифи шоҳони ориёӣ – Фаридун, Манучеҳр, Афросиёб ва 

Гуштосб зикр менамояд. Ин шеваи нигориш ба сабки таърихнигории Табарӣ 

шабоҳат дорад, ки ӯ «таърихи паёмбарону умматҳои дигарро дар канори 

таърихи ҳукуматҳо ва силсилаи шоҳони Эрон ривоят мекунад»1. Албатта, 

Табарӣ бештар ин равишро барои мушаххас кардани замони зиндагии 

паёмбар Муҳаммад ва зуҳури ислом анҷом дод. Вале Фаришта бо ин шеваи 

нигориш нишон медиҳад, ки аксари роҷаҳои Ҳинд боҷгузори шоҳони ориёӣ 

буданд. 

Ҳар мақолаи «Таърихи Фаришта» ба таърихи ҳукумати сулолаҳои алоҳида 

ё минтақаи махсуси Ҳинд ихтисос дорад. Дар мақолаи аввали «Таърихи 

Фаришта» – «Шоҳони Лоҳур» масоили меҳварии таназзули давлати 

Сомониён, зуҳури сулолаи Ғазнавиён, футӯҳоти онҳо ба Ҳинд, авҷи 

зиддиятҳои дохилӣ дар дарбори Ғазнаву Лоҳур ва таназзули қудрати 

ҳукумати ғазнавӣ баррасӣ мешавад. Фаришта дар қиёс бо Низомуддини 

Ҳиравӣ таърихи Ҳиндро дар аҳди Ғазнавиён дар робита бо таҳаввулоти 

Мовароуннаҳру Хуросон, аз ҷумла таҳдиду лашкаркашии Қарахониён ба 

Хоразму Хуросон, тасаллути туркманони салҷуқӣ ва зуҳури қудрати Ғуриён 

муфассал инъикос мекунад. Фаришта дар ин бахш чун дигар муаррихон аз 

куштору ғорати ҳиндувон ва футӯҳоти тахрибкоронаи Маҳмуди Ғазнавӣ дар 

Ҳинд ёд мекунад, ки дар воқеъ ин амали султон ба фалсафаи адолати 

иҷтимоии ислом ихтилоф дошт. Ин амалкарди нодуруст боиси нафрати 

                                           
1 Салим Р. Замон ва таърих (пажӯҳише дар заминаи таърихшиносӣ ва таърихнигории 
исломӣ). Тарҷумаи А. Н. Тоҳирӣ ва Л. Хусравӣ. – Теҳрон: Китоби тут. 1339 ш. - С. 118. 

ҳиндувон шуда, ҳатто занон ба хотири ҳифзи нангу номус ва арзишҳои динии 

мардум тамоми дороияшонро аз фурӯши зеваролот, чархресӣ ва муздӯрӣ ба 

сипоҳиён мефиристоданд, ки «харҷ кунанд ва дар лавозими қитоли 

мусулмонон тақсир нанамоянд»1. 

Мақолаи дуввуми китоб – «Шоҳони Деҳлӣ» ба таърихи ҳукумати Ғуриён 

(1149–1215), сулолаҳои Ғуломон (1206–1290), Хилҷиён (1290–1320), 

Туғлуқшоҳиён (1320–1414), Сайидиҳо (1414–1451), Лудиҳо (1451–1526) ва 

Темуриёни Ҳинд (1526–1857) бахшида шудааст. Фаришта ба мисли дигар 

таърихнигорони мусулмон аз таърихи қадими мулки Деҳлӣ огоҳӣ надошт ва 

ин халои хабариро ба сабти асотир ва таърихи мухтасари хонадони 

Шинасбониёни Ғур2 пур кард. Дар «Таърихи Фаришта» аз замони ҳукумати 

Шиҳобуддини Ғурӣ (1173–1206) дигар қолаби футӯҳотнависии Низомуддини 

Ҳиравӣ мушоҳида намешавад ва муаллиф дар пайравӣ ба шеваи нигориши 

«Равзату-с-сафо»-и Мирхонд дар радифи ҳодисаҳои таърихӣ ривоёти гуногун 

нақл мекунад. Ин равиш ба тамоюли таърихнигории муаррихон бастагӣ 

дошт: Низомуддин Ҳиравӣ дар садади он буд, ки ҳарчи зудтар ба инъикоси 

таърихи замони Темуриёни Ҳинд наздик шавад; Фаришта кӯшиш мекард, ки 

таърихи парокандаи Даканро дар радифи воқеоти Салтанати Деҳлӣ сабт 

намояд. Бар ин асос, С. А. Азимҷонова дар таҳқиқоти илмиаш таърихи 

Салтанати Деҳлиро такмил дод3. Вижагии дигари ин бахши «Таърихи 

Фаришта» дар он аст, ки воқеоти замони ҳукумати Бобур ва Ҳумоюнро дар 

пайвастагӣ бо таърихи Мовароуннаҳру Хуросон бозтоб менамояд. Аз ин 

назар, «Таърихи Фаришта» дар мавриди омӯзиши саргузашти Бобур дар 

Мовароуннаҳр ва Ҳинд маъхази арзишманд аст, аммо муаллифи он низ ба 

мисли солноманигорони машҳур Абулфазл ва Аҳмад Ёдгор дар бораи 

иқдомоти сиёсии Бобур пас аз ишғоли Деҳлӣ камтар маълумот медиҳад4.  

                                           
1 Таърихи Фаришта. – Теҳрон. Ҷ. 1. - C. 88. 
2 Шаҷараномаи ин хонадон дар «Таърихи Фаришта»назар ба дигар осори таърихӣ тафовут 
дорад. 
3 Ашрафян. К. З. Делийский Султанат. – М.: Восточой литературы. 1960. - С. 66. 
4 Азимджанова С. А. Государство Бабура в Кабуле и в Индии. – М.: Наука. - С. 118–119. 



75 

Фаришта ҳангоми зикри салтанати Ҷалолуддин Акбар бо сабаби навишта 

шудани «Акбарнома»-и Абулфазли Алломӣ аз шарҳи ҷузъии ҳаводис даст 

кашида, дар бораи фаъолияти «Ибодатхона», «Мактабхона»1, ҷорӣ шудани 

«дини илоҳӣ» ва «тақвими илоҳӣ» чизе намегӯяд. Ин дар ҳолест, ки Фаришта 

ба унвони таърихнигори ҳамзамони Акбар метавонист дар мавриди иқдомоти 

ӯ матолиби тоза ироа намояд, вале ӯ дар ин самт ба зикри навиштаҳои 

таърихнигорони ҳамзамонаш иктифо кард. Ба қавли К. А. Антонова, 

Фаришта, ки дар дарбори Акбар зиндагӣ надошт,  метавонист ҳангоми 

арзёбии амалкарди ӯ шеваи хосеро риоя накунад2. Бар ин асос, Фаришта 

норозигии мансабдорони дарборӣ ва писарони Акбарро нисбат ба сиёсати 

«дини илоҳӣ» баён намуда, аз нофармонии шоҳзода Дониёл дар бораи 

тахриби масҷиди қалъаи Осир ва бунёди бутхона дар он ҷо ёдовар мешавад3. 

Тавре аз ин навишта бармеояд, афкори Фаришта ва доираҳои ҳукмрони 

мусулмон дар Ҳинд ба қабули дини илоҳӣ, ки зербинои онро шариати ислом 

ва эҳтироми арзиши дигар динҳо ташкил медод, омода набуд. 

Мақолаи севвуми «Таърихи Фаришта» ба таърихи «Шоҳони Дакан» – 

Баҳманшоҳиён ва ҷонишинонашон Низомшоҳиён, Одилшоҳиён, 

Қутбшоҳиён, Имодшоҳиён ва Баридшоҳиён ихтисос дорад. Дар «Табақоти 

Акбарӣ» танҳо таърихи мухтасари хонадони Баҳманшоҳиён, Низомшоҳиён, 

Одилшоҳиён ва Қутбшоҳиён бозтоб мешавад. Фаришта таърихи хонадони 

Имодшоҳиён ва Баридшоҳиёнро бар асоси қавли мардуми куҳансол дар 

равзаҳои ҷудогона сабт кард, вале ба соли дақиқи тахтнишинӣ, вафоти шоҳон 

ва воқеаҳои замони онҳо даст наёфт4. Таърихи давлатдории Баҳманшоҳиён 

дар «Таърихи Фаришта» бар асоси «Мулҳақоти Табақоти Носирӣ»-и шайх 

Айнуддини Биҷопурӣ, «Баҳманнома»-и манзуми шайх Озарии Тӯсӣ, 

                                           
1 Дар бораи фаъолияти ин муссисаҳо нигар: Алимардонов А. «Ибадат-хана» и «Мактаб-
хана» и их роль во взаимодействии и синтезе культур народов индийского субконтинента 
(вторая половина XVI – начало XVII в.) // Известия АН Республики Таджикистан. № 4 (28), 
1992. Стр. 8-19. 
2 Антонова К. А. Очерки общественных отношений и политического строя монгольской 
Индии времени Акбара (1556-1605). – М.: Восточой литературы. 1959. - С. 12-13. 
3 Таърихи Фаришта. – Теҳрон. Ҷ. 4. - С. 331. 
4 Таърихи Фаришта. – Теҳрон. Ҷ. 3. - С. 546. 

«Сироҷу-т-таворихи Баҳманӣ»-и мулло Муҳаммади Лорӣ, «Туҳфату-с-

салотини Баҳманӣ»-и мулло Довуди Бидарӣ, «Таърих»-и ҳоҷӣ Муҳаммади 

Қандаҳорӣ ва «Таърихи Маҳмудшоҳӣ»-и Абдулкарими Ҳамадонӣ навишта 

шуда, то ҳол аз онҳо асаре боқӣ нест. Аз сӯи дигар, Фаришта бисёр ҳаводиси 

таърихии давраи ҳукумати Одилшоҳиён ва Низомшоҳиёнро бар асоси 

мушоҳидаҳои шахсӣ, қавли ҳамзамонон ва баъзе асноди китобхонаҳои 

салтанатии Аҳмаднагару Биҷопур сабт кардааст. Аз ин бармеояд, ки анҷоми 

ҳама гуна таҳкиқот дар бораи таърихи давлатдории Баҳманшоҳиён, 

Одилшоҳиён ва Низомшоҳиён бидуни истифодаи «Таърихи Фаришта» ноқис 

аст. 

Дар мақолаи чаҳорум – «Шоҳони Гуҷарот» масоили мубрами таърихи 

давлатдории Музаффаршоҳиён (1391–1573), аз қабили таъмиру бозсозии 

шаҳри Аҳмадобод (1411), созиши Маҳмуди I ва султони Миср – ал-Ашрафи 

Қонсуҳ (1501–1516) барои дафъи ҳуҷуми португалиҳо (1508), таҳвили 

ҷазираи Доу ба португалиҳо (1513), сафари ҳайати намояндагони Исмоили 

Сафавӣ бо сарварии Ёдгорбег (1508) авҷи муборизаҳо дар замони 

Музаффаршоҳи II (1511–1526), лашкаркашии Ҳумоюн ба Гуҷарот, тақсими 

ҳукумати Аҳмадобод дар байни мирзоён Ҳиндол, Ҳусайн ва Ёдгор Носир 

(1534), шикасти мирзоён дар баробари Шершоҳ, ба ихтиёри португалиҳо 

(1535) ва Темуриёни Ҳинд (1572) гузаштани идораи умури Гуҷарот бозтоб 

мешавад. Қисми зиёди матолиби ин мақола рӯйнависи «Табақоти Акбарӣ» 

аст. Фаришта бо дастрасиаш ба «Мироти Сикандарӣ»-и Сикандар ибни 

Муҳаммад (таълиф 1612) танҳо баъзе ҳодисаҳои ҷузъии замони Аҳмадшоҳи I 

(1411–1442), Муҳаммадшоҳи II (1442–1451), Аҳмадшоҳи II (1451–1458), 

Музаффаршоҳи II (1511–1526) Баҳодуршоҳро (1526–1531) ба асараш афзуд 

ва муборизаи Музаффаршоҳи III-ро барои барқарор кардани ҳукуматаш 

(1581–1583) инъикос намуд. 

Мақолаи панҷум – «Шоҳони Молва» (шакли навишти дигараш Малва) ба 

ҳукумати сулолаи Ғуриён (1390–1436) ва Хилҷиён (1436–1531) ихтисос 

дорад. Дар ин бахш хадамоти Ғуриён бо роҳбарии Диловархон Ҳусайни Ғурӣ 

(ҳукмронӣ 1390–1405) ва ворисонаш Алпхони Ҳушанг (1405–1435) 

Ғазнихони Муҳаммад (1435–1436), Мақсудхон барои ташкили ҳукумати 

мустақил дар Молва, интиқоли қароргоҳи давлат Диҳор ба Шодиободи 

Манду, ишғоли мулки Орис аз ҷониби Ғуриён, набарди онҳо бо сулолаҳои 

мусулмони ҳаммарзи Молва (Баҳманиён, Музаффаршоҳиён ва ғ.), афзоиши 

низоъҳои дохилӣ дар ҳукумати Ғуриён, ба ихтиёри Хилҷиён гузаштани 

идораи умури давлат, лашкаркашии Ҳумоюн ба Малва (1534), таназзули 

ҳукумати марказии Молва, ҳамроҳшавии он ба Гуҷарот (1531), ҳукумати 

Суриён (1542) ва Темуриёни Ҳинд (1562) инъикос шудааст. Фаришта дар 

қиёс бо Низомудддини Ҳиравӣ асли баромади хонадони Ғуриёнро дар Молва 

мушаххас карда, аз Диловархони Ғурӣ ба унвони авлоди Шиҳобуддин Соми 

Ғурӣ ёд менамояд, ки «баъд аз қатли султон Муҳаммад ибни Фирӯзшоҳ ба 

ҳукумати он мамлакат расида, дам аз истиқлол зад»1. 

Мақолаи шашум – «Шоҳони Хондиш» ба таърихи ҳукумати силсилаи 

Форуқиён (1399–1601) ихтисос дорад. Фаришта шаҷараномаи сулолаи 

Форуқиёнро ба халифа Умари Форуқ мерасонад2. Қисми зиёди матолиби ин 

бахш бар асоси маъхазҳои гирдовардаи Фаришта аз Китобхонаи салотини 

форуқӣ (дар қалъаи Осир) ва қавли шоҳидони замон нигошта шудааст. 

Фаришта ҳангоми навиштани руйдодҳои замони Форуқиён (ба истинои 

таърихи набарди онҳо бо сулолаҳои мусулмони ҳаммарзи Хондиш – 

Баҳманиён, Музаффаршоҳиён, Низомшоҳиён, Темуриёни Ҳинд ва ғ.) қолаби 

солноманависиро риоя намекунад. 

Дар мақолаи ҳафтум – шоҳони Бангола таърихи шоҳони пурбӣ3 (1338–

1575) инъикос мешавад. Дар «Табақоти Акбарӣ»-и Низомуддини Ҳиравӣ 

таърихи шоҳони пурбӣ мухтасар баён шудааст. Фаришта дар қиёс таърихи 

Банголаро аз замони густариши ислом дар вилояти Биҳору Лакҳнавтӣ (1200–

1204) зикр карда, ҳодисаҳои таърихии давраи ҳукумати Фахруддин 

                                           
1 Таърихи Фаришта. – Теҳрон. Ҷ. 4. 1394 ш. - С. 171. 
2 Ҳамон ҷо. - С. 292. 
3 Вожаи ҳиндӣ, синоними шарқ, унвони волиёни Бангола, Суноргону, Лакҳнавтӣ, Биҳор ва 
Ҷоҷнагар.  

Муборакшоҳ (1338–1340), Алоуддин Алишоҳ (1340–1442), Шамсуддин 

Илёсшоҳ (1342–1358), Сикандаршоҳ (1358–1387), Ғиёсуддин Аъзамшоҳ 

(1487–1488) ва дигар шоҳони пурбиро бар асоси «Таърихи алфӣ» ва 

«Таърихи»-и ҳоҷӣ Муҳаммади Қандаҳорӣ такмил додааст. Соли 1575 идораи 

умури Бангола ба ихтиёри Темуриёни Ҳинд гузашт. Вале аз матолиби 

«Таърихи Фаришта» бар меояд, ки пас аз фавти Акбар (1605) вазъи Бангола 

то соли 1609 бино бар исёни ашрофи пурбӣ устувор набуд 1.  

Дар мақолаи ҳаштум – «Шоҳони Мултон», таърихи салтанати сулолаи 

Лангоҳ ё Ланкоҳон (1445–1540) бозтоб мешавад, ки онҳо аз миёни ақвоми 

балуч бархоста буданд. Дар «Таърихи Фаришта» матолиби таърихии замони 

ҳукумати Қутбуддин (1445–1469), Ҳусайни I (1469–98), Фирӯзшоҳ (1498), 

Маҳмуди I (1498–1518), Ҳусайни II (1518–1540) ва Маҳмуди II (1526–1540) 

айнан аз «Табақоти Акбарӣ» иқтибос шудааст. Ҳамзамон, Фаришта дар ин 

бахш аз нигоштаҳои Низомуддини Ҳиравӣ дар бораи ҷуғрофиёи таърихӣ ва 

даромади билоди Мултон дар замони Акбар сарфи назар кардааст. 

Мақолаи нуҳум – «Шоҳони Синд» ба таърихи ҳукумати сулолаҳои 

Сумракон (1011–1333), Самакон (1333–1520) ва Арғуниён (1520–1554) 

ихтисос дорад2. Қисми зиёди муҳтавои ин бахши «Таърихи Фаришта» (1011–

1520) такрори матолиби «Табақоти Акбарӣ» аст. Аз сӯи дигар, дар «Таърихи 

Фаришта» футӯҳоти мусулмонон бо роҳбарии Муҳаммад ибни Қосим бар 

зидди Браҳманони Чач (632–724) ва ҳодисаҳои таърихии замони 

Носируддини Қабоча изофа мешавад. 

Мақолаи даҳум – шоҳони Кашмир хонадони Шоҳмир (1339–1561) ва 

Чакҳо (1561–1589) бахшида шудааст. Дар ин бахш мавзуоти муҳимме, чун 

авзои иқлиму табиат, эътиқоди мардуми Кашмир, густариши ислом, 

иқдомоти намояндагони хонадони Шоҳмир, таъсиру нуфузи Мирсайид Алии 

Ҳамадонӣ, Мирмуҳаммад Алии Ҳамадонӣ, Миршамсуддини Ироқӣ, 

                                           
1 Таърихи Фаришта. – Теҳрон. Ҷ. 4. 1394 ш. - С. 367. 
2 Дар бораи таърихи муфассали замони Самакон (1333–1520) ва Арғуниён  нигар: Олимов 
М. Очерки истории Синда в XVII – начале XIX в. – М.: Институт Востоковедения. - С. 53–
55. 

тасаллути мирзо Ҳайдари Дуғлот, хонадони Чакҳо дар Кашмир ва 

ҳамроҳшавии ин минтақа ба ба қаламрави Темуриёни Ҳинд (1589) баррасӣ 

мешаванд1. Махсусан, тавсифи Фаришта аз иқдомоти султон Зайнулобидин 

(1420–1470) барои фароҳам овардани ҳамзистии осоишта дар байни онҳо 

(бардоштани ҷизя аз ҳиндуҳо, эҳёи расми сотӣ; сӯзондани занон ҳамроҳи 

ҷасади шавҳаронашон, шиканҷа надодани одамон барои эътиқодоти 

мазҳабӣ), тарҷумаи «Маҳабҳарата», «Роҷатарангини» («Таърихи Кашмир») 

ба форсӣ ва ғайра муҳим аст. 

Дар мақолаи ёздаҳум – «Фармонравоёни Малибор», масъалаи густариши 

ислом, маскуншавии мусулмонон дар бандари Гоа, Добул, Чевал, тасаллути 

португалиҳо бар Коликут (1498), Кочин, Каннанур (1500), Гоа (1510), 

Ҳурмуз, Маскат, Самутра, Молва, Мангалур, Селон (1556) ва оғози рақобати 

онҳо бо тоҷирони арабу англис ва расму оини мардумии бумии ин минтақа 

бозтоб мешавад. Аз муҳтавои ин бахши «Таърихи Фаришта» бармеояд, ки 

ислом дар мулкҳои соҳили Малибор тавассути таблиғоти бозаргонон роҳ 

ёфта, ин амр боиси ҳамбастагӣ ва ҳамзистии осоиштаи мусулмонону 

ҳиндувон гардид. Матолиби ин бахш бар асоси «Тӯҳфату-л-муҷоҳиддин фӣ 

баъзе ахбори-л-буртуғолийин»-и Аҳмад Зайнуддин ал-Малиборӣ навишта 

шудааст. 

Мақолаи дувоздаҳум – «Зикри ҳолоти машоихи Ҳиндустон», ба зикри 

ҳаёт, сират ва фаъолияти намояндагони силсилаи тасаввуфии чиштия ва 

суҳравардия ихтисос дорад. 

Фаришта барои гирдоварии таърихи минтақаҳои Ҳинд асарҳои 

гуногунро мутолиа, баррасӣ ва бо ҳам қиёс намуд. Ӯ ҳангоми таълифи 

асараш аз чандин маъхаз истифода бурда, номи онҳоро дар муқаддимаи 

«Таърихи Фаришта» зикр мекунад2: «Тарҷумаи Таърихи Яминӣ»-и 

Абушшараф Ҷурфодиқонӣ (1207), «Зайну-л-ахбор»-и Гардезӣ (тақрибан 

1050–1052), «Тоҷу-л-маосир»-и Ҳасани Низомӣ (тақрибан 1206–18), 
                                           
1 Дар бораи таърихи муфассали Кашмир нигар: Ғаффорова З. Ташаккул ва инкишофи 
адабиёти форсизабони Кашмир дар асрҳои ХVI-ХVII. - Хуҷанд: Нури маърифат, 2001 
2 Таърихи Фаришта. – Нувалкишур. Ҷ. 1. 1883. - С. 4. 

«Табақоти Носирӣ»-и Ҷузҷонӣ (таълиф 1260), «Мулҳақоти Табақоти 

Носирӣ»-и шайх Айнуддини Биҷопурӣ (таълиф тақрибан 1378–1397), 

«Таърихи Фирӯзшоҳӣ»-и Зиёуддини Баранӣ (таълиф 1357), «Воқеоти 

Бобурӣ»- Заҳируддини Бобур (1530), «Воқеоти Ҳумоюнӣ»1, «Таърихи 

Банокатӣ»-и Абусулаймони Банокатӣ (таълиф 1317), «Таърихи 

Муборакшоҳӣ»-и Яҳёи Сирҳиндӣ (таълиф 1434–1435), «Баҳманнома»-и 

манзуми шайх Озарии Тӯсӣ (асри XVI), «Сироҷу-т-таворихи Баҳманӣ»-и-

мулло Муҳаммади Лорӣ, «Туҳфату-с-салотини Баҳманӣ»- мулло Довуди 

Бидарӣ, «Равзату-с-сафо»-и Мирхонд (асри XV) «Ҳабибу-с-сияр»-и 

Хондамир (таълиф 1521–1524), «Таърихи алфӣ»2 -и мулло Аҳмади Таттавӣ 

(таълиф 1592), «Таърихи»-и ҳоҷӣ Муҳаммади Қандаҳорӣ (таълифаш 

номаълум), «Табақоти Маҳмудшоҳии Гуҷаротӣ»-и Файзуллоҳи Биноӣ 

(таълиф асри XVI), «Таърихи Музаффаршоҳии Гуҷаротӣ»-и мавлоно 

Абдулҳусайн (таълиф 1494), «Китоби маосири Маҳмудшоҳии Гуҷаротӣ»3-и 

Абдулкарими Нимадҳӣ, «Таърихи Баҳодуршоҳии Гуҷаротӣ»-и Абутуроби 

Валӣ (асри XVI), «Таърихи Маҳмудшоҳии бузурги Мандувӣ» (таълифаш 

номаълум), «Таърихи Маҳмудшоҳии хурди Мандувӣ» (таълифаш номаълум), 

«Табақоти Акбарӣ»-и Низомуддин Аҳмади Ҳиравӣ (1594), «Таърихи 

Бангола», «Таърихи Синд»-и Мирмуҳаммад Маъсуми Бҳаккарӣ (номи 

дигараш «Таърихи Маъсумӣ»; таълиф 1601), «Таърихи Кашмир»-и 

Шоҳмуҳаммади Шоҳободӣ (1580), нусхаи «Фавоиду-л-фуод»-и Ҳасани 

Деҳлавӣ (малфузоти Низомуддини Авлиё; таълиф 1322), нусхаи «Хайру-л-

маҷолис»-и Ҳамид Қаландар (малфузоти Хоҷа Насируддин Маҳмуд Чароғи 

Деҳлавӣ; таълиф 1354–1355), нусхаи «Сияру-л-орифин»-и шайх Ҷамоли 

Деҳлавӣ (аҳволи машоихи Чиштия; таълиф 1531–1536), нусхаи «Қутбӣ»-и 

                                           
1 «Воқеоти Ҳумоюнӣ» ба яке аз китобҳои «Тазкирату-л-воқеоти Ҳумоюн»-и Меҳтар Ҷавҳари 
Офтобачӣ (таълиф 1586/87), «Тазкираи Ҳумоюн ва Акбар»-и Боязиди Баёт (таълиф 1591) ва 
«Ҳумоюннома»-и Гулбаданбегим (таълиф 1586/87) нисбат дорад, вале мушаххас нест, ки ба 
кадоми онҳо марбут аст. 
2 Дар асл ҳафт муаллиф дорад: Нақибхони Қазвинӣ, Аҳмади Таттавӣ, Шоҳфатҳуллоҳи 
Шерозӣ, Ҳаким Ҳумой, Иброҳими Сирҳиндӣ, Низомуддини Ҳиравӣ, Абдулқодири Бадоунӣ. 
3 Эҳтимол ҳамон «Маосири Маҳмудшоҳӣ»3-и Абдулкарими Нимадҳӣ (таълиф тақр. 1524). 



81 

Хуршоҳ ибни Қубод (номи дигараш «Таърихи элчии Низомшоҳ», таълиф 

1567).  

Аксари ин маъхазҳои «Таърихи Фаришта» дар феҳристи манбаъҳои 

«Табақоти Акбарӣ»1 айнан зикр шуда, метавон гуфт, ки Фаришта танҳо 

«Мулҳақоти Табақоти Носирӣ», «Таърихи Банокатӣ», «Баҳманнома», 

«Сироҷу-т-таворихи Баҳманӣ», «Таърихи Музаффаршоҳии Гуҷаротӣ», 

«Туҳфату-с-салотини Баҳманӣ», «Ҳабибу-с-сияр», «Таърихи алфӣ», 

«Таърихи Бангола», «Фавоиду-л-фувод», «Хайру-л-маҷолис», «Сайру-л-

орифин», нусхаи «Қутбӣ», «Чавомеъу-л-ҳикоёт ва ҷавомеъу-р-ривоёт»-и 

Авфии Бухороӣ, «Маосиру-л-мулук», «Таърихи Рашидӣ»-и Муҳаммад 

Ҳайдари Дуғлот (таълиф 1546), «Таърихи Ҷаҳоноро», «Тӯҳфату-л-

муҷоҳиддин фӣ баъзе ахбори-л-буртуғолийин»-и Аҳмад Зайнуддин ал-

Малиборӣ (таълиф 1583), «Мироти Сикандарӣ»-и Сикандар ибни Муҳаммад 

(таълиф 1612)2 ва ғайраро дар таърихнигории маҳаллии Ҳинд муаррифӣ 

кард. 

Ба қавли Азиз Аҳмад, Фаришта «барои даст ёфтан ба ҳақоиқи таърихӣ ва 

таъйини сиҳҳати онҳо ранҷи фаровон бар худ ҳамвор кардааст. Вай ҳангоми 

рӯёрӯӣ бо маводи зеҳнии манобеи китоби худ воқеъбинии камназире ба харҷ 

медиҳад3. Вале бо вуҷуди ин дақиқкорӣ, дар«Таърихи Фаришта» баъзе 

номҳои ҷуғрофиёӣ, ашхос, аз қабили Патҳурой, Салакман, Воллин, Арисӣ, 

Ҳутали, Базул4 ва ғайра аз маъхазҳои таърихӣ нодуруст иқтибос мешаванд. 

Фаришта ҳангоми навиштани рӯйдодҳои таърихӣ бештар ба қавли дурусти 

таърихнигорон эътимод карда, дар бораи сиҳҳат ва ё саҳви муҳтавои 

маъхазҳои таърихӣ чизе намегӯяд. Масалан, дар бораи Муҳаммад Ҳайдари 

Дуғлот менависад, ки ӯ дар китобаш («Таърихи Рашидӣ») «аз рӯи айнуляқин 

шаммае аз наводири он ҳудуд (Кашмир) дарҷ намуда, мусаввиди ин авроқро 

                                           
1 Низомуддин Аҳмад. Табақоти Акбарӣ, бо тасҳеҳи мавлавӣ Ҳидояти Ҳусайн. – Калкутта: 
Анҷумани осиёии Бангола. Ҷ. 1. 1927. - С. 3–4. 
2 Номи 6 китоби охир дар дохили матн ёд мешавад. 
3 Азиз Аҳмад. Таърихи тафаккури исломӣ дар Ҳинд. - С. 119.  
4 Дурусташ дар Тоҷу-л-маосир: Патуро, Саллакнаҳ, Бали, Надул, Роон, Доробас. 

чун эътимод бар сиҳҳати ақволи ӯст, дар ин нусхаи шариф сабт менамояд»1. 

Аз сӯи дигар, Фаришта ҳагоми истифодаи маъхазҳои таърихӣ нақли қавл ё 

нақди таърихнигоронро бидуни зикри номи муаллиф ба асараш иқтибос 

менамояд. Масалан, муаллифи «Табақоти Акбарӣ»2 ду ҳолати нақси осори 

таърихиро ошкор менамояд, ки яке дар «Таърихи Фаришта»3 ба номи 

«муаллифи ин ҳикоят» ва дигаре бо ҳазфи ибораи «роқими ин таърих 

Низомуддин Аҳмад маъруз медорад», нақл мешаванд.  

Маъмулан, дар асрҳои миёна таърихнигорон гоҳ ба нусхаи ноқиси 

маъхазҳои таърихӣ даст ёфта, ба воқеияти таърихӣ ва амали афрод дуруст 

баҳогузорӣ намекарданд. Фаришта, низ зимни баёни ҳуҷуми Тармаширин ба 

Ҳинд (1328–1329) ба чунин лағзиш роҳ дода, менависад, ки «Зиёи Баранӣ аз 

мулоҳазаи рӯзгор ин воқеаро дар таърихи хеш марқум насохта»4. Бар асоси 

таҳкиқоти илмӣ ҳодисаи ҳуҷуми Тармаширин дар нусхаи комили «Таърихи 

Фирӯзшоҳӣ»-и Баранӣ сабт ва баъдан дар таҳрири дуввуми китоб ҳазф шуда 

буд5. 

Ба қавли Ф. Розентал, «Бештари таърихнигорон ҷиҳати такмили кори 

таърихии хеш ниёзманди тамоси бузургони аср ва касоне буданд, ки 

метавонистанд иттилооти заруриро дар ихтиёри онон қарор диҳанд ва бад-ин 

сон аст, ки ба ҷуз истисноҳое маъдуд навиштаҳои таърихӣ танҳо замони худи 

муаллифро дар бар мегирифт»6. Фаришта низ барои ошкор кардани воқеияти 

ҳодисоти замон бештар ба қавли «шоҳидони замон» рӯ меовард. Нақли қавли 

«шоҳидони замон» дар «Таърихи Фаришта» ба шакли мустанад ва ривояти 

мардумӣ дарҷ меёбад. Аз ҷумла, воқеаи тасарруфи қалъаи Орис (пойтахти 

Форуқиён) бар асоси хотироти ду нафар дарбориёни Форуқиён – Осафхон 

Мирзоҷаъфар, Муҳаммад Шариф ва девондори шоҳзода Дониёл – Осафхон 

                                           
1 Таърихи Фаришта. – Теҳрон. Ҷ. 4. - С. 442. 
2 Таърихи Акбарӣ. Ҷ. 3. - С. 122, 534. 
3 «Таърихи Фаришта». – Теҳрон. Ҷ. 4. - С. 39, 432 
4 Таърихи Фаришта. Конпур Ҷ. 1. 1874. - С. 134. 
5 Siddiqui I. H. Indo-Persian Historiography to the Fourteenth Century. - P. 217. 
6 Роузентал Ф. Таърихи таърихнигорӣ дар ислом. - С. 74.  

хоҷа Абулҳасани Турбатӣ зикр мешавад1. Аз сӯи дигар, ривояти мардумӣ аз 

забони шоҳидони «содиқулқавл» (бидуни зикри ном) баён шуда, аксаран 

ҷанбаи асотирӣ доранд. Масалан, Фаришта аз қавли як тоҷири биҷопурии 

«содиқулқавл» ривоятеро дар бораи вуҷуди ду фили сафед дар саркори 

подшоҳи ҷазираи Пегу меорад, ки гӯё «ҳамин, ки яке аз аз он ду фил 

мемирад, дар ҷангал ба ҳукми Қодири бечун фили сафед пайдо мешавад»2. 

Ҳамчунин, «Таърихи Фаришта» барои бозтоби асли баромади хонадони 

шоҳони Ҳинд ва дигар руйдодҳо аз «таърихи гуфторӣ» ё «таърихи шифоҳӣ» 

истифода мешавад. Аз он ҷумла, Фаришта аслу насаби дудмони 

Туғлуқшоҳиёнро аз гуфтори мардуми маҳаллӣ ривоят мекунад, «ки эшонро 

рағбате ба хондани таърихи подшоҳони Ҳиндустон буд»3. Ӯ бар асоси ин 

ривоят, ба натиҷа мерасад, ки падари Ғиёсуддин Туғлуқшоҳ аз васлати 

ғуломи дарбори Ғиёсуддини Балбан – малик Туғлуқ бо духтари мардуми Ҷат 

ба дунё омадааст. Ин ривояти Фаришта дар баъзе таҳкиқоти муосир, аз 

қабили китоби «История Индии»4 иқтибос мешавад. 

Чунонки аз шарҳи аҳволи муаллифи «Таърихи Фаришта» бармеояд, вай 

монанди дигар ҳамкасбони мусулмони худ таърихнигори касбӣ набуд ва 

асарашро ба хотири алоқаи фавқулодааш ба илми таърих таълиф кард. «Зеро 

ба таври куллӣ таърихнигорӣ ба лиҳози манзалаташ дар таълиму тарбияти 

исломӣ риштае набуд, ки мутахассисон ва омилони он аз он иртизоқ 

кунанд»5. Мақсади Фаришта чун мусаннифони пешин ва пасин «аз тасвиди 

ин авроқ ҷоизаи динору дирам нест», балки ӯ ба фармони мамдуҳаш 

китоберо таълиф мекард, ки «ҷомеи қазоёи тамоми салотини Ҳиндустон 

бошад»6. Фаришта чун дигар мансабдорони дарбор васоили рӯзгорашро аз 

ҳисоби ҷогир таъмин мекард. Ба қавли А. Зарринкӯб, бисёре аз муаррихон 

                                           
1 Таърихи Фаришта. Конпур. Ҷ. II. 1874. - С. 190-191.  
2 «Таърихи Фаришта». – Теҳрон. Ҷ. 1. - С. 219. 
 
3 Таърихи Фаришта. Нувалкишур. Ҷ. I. - С. 130. 
4. Синха Н.К, Бенерджи А.Ч. История Индии. Пер. с анг. Степанова Л. В., Ястребовой И. П., 
и Княжинской Л. А. Изд. Иност. лит Изд. 4-е доп.- М., 1954, - С. 170. 
5 Роузентал Ф. Таърихи таърихнигорӣ дар ислом. Тарҷумаи А. Озод. – Машҳад, 1365. С-.68.  
6. Таърихи Фаришта. Нувалкишур, Ҷ. 1. 1883. - С. 61. 

агар осоише доштанд ба хотири он будааст, ки гузашта аз унвони муаррих 

дар дастгоҳи фармонравоёни хеш унвони дигар доштаанд.1 Таърихнигори 

касбӣ набудани Фаришта маънои онро надорад, ки муаллиф аз шева ва 

аҳкоми таърихнигорӣ бехабар буд, балки ӯ кушидааст тамоми шароит ва 

меъёрҳои суннатии таърихнигориро комилан риоя намояд.  

Фаришта дарк карда буд, ки агар минтақаҳои алоҳидаи Ҳиндро ба мисли 

Низомуддин Аҳмад2 дар қолаби воҳиди сиёсӣ-ҷуғрофиёӣ тавсиф намояд, 

такмили таърихи Молва, Хондиш, Бангола, Кашмир, Синд ва Мултон дар 

шароити ҳамроҳшавии онҳо ба қаламрави Темуриёни Ҳинд имконнопазир 

мешавад. Пас, ӯ сабки нигориши «Таърихи Фаришта»-ро каме тағйир дода, 

нигориши таърихи маҳаллии Ҳиндро дар қолаби минтақаи ҷуғрофиёӣ ба роҳ 

монд. Ин сабки нигориш ба Фаришта имкон медод, ҳангоми навиштани 

таърихи минтақаи ҷуғрофиёӣ аз маҳдудаи хронологӣ хориҷ шуда, мавзуоти 

муҳиммеро чун авзои иқлиму табиат, эътиқоди мардум, густариши ислом ва 

вазъи сиёсии мулкро дар аҳди Темуриёни Ҳинд ва ғайра ба асараш изофа 

намояд. Чунонки ҳангоми шарҳи муҳтавои «Таърихи Фаришта» мушоҳида 

кардем, Фаришта бар асоси ин сабки нигориш таърихи мулкҳои алоҳидаро, 

ба истиснои Гуҷарот такмил дод. 

Фаришта зери таъсири таърихнигории форсӣ воқеаҳои таърихиро дар 

«Таърихи Фаришта» бар асоси замони ҳокимияти фармонравоён нигошт. Ба 

қавли муҳаққиқи бузург Ф. Роузентал, «Ин шева дар таърихнигории Шарқии 

бостон, юнонӣ-бизонсӣ (византиягӣ) шинохта шудааст. Вижагии боарзи 

исломии он инояти хос ба масоили ахлоқӣ ва идорӣ мебошад. Эҳтимол дорад 

ин масъала нишона ва мазҳари нуфузи таърихнигории миллии эрониён 

бошад, ки аз тақсими таърих бар ҳасби даврони фармонравоён пайравӣ 

мекардаанд. Шояд мусулмонон дар натиҷаи тамоси аввалия бо 

таърихнигории эронӣ бо асли густурдатари тақсимбандии адвори таърихӣ 
                                           
1 Зарринкӯб А. Таърих дар тарозӯ. – Теҳрон, 1388 ш. - С. 10.  
2 Дар бораи сабки нигориши Низомуддин Аҳмад нигар: Mukhia H. Historians and 
Historiograhpy during the Raign of Akbar. New Delhi, 1976; Олимов М. А. Время в 
фарсиязычных хрониках Индии // В России надо жить долго. – М.: Вост. лит., 2010. - С. 355–
380. 

бар ҳасби дудмонҳо ошно шуда бошанд»1. Маъмулан, дар «Таърихи 

Фаришта» ҳодисаҳои таърихӣ бо сабки ягона, яъне бар асоси ҳокимияти 

фармонравоён бозтоб мешаванд: тахтнишинӣ, хондани хутба, саркӯби 

рақибони сиёсӣ, лашкаркашӣ ба минтақаҳои атроф ё бартараф кардани он, 

тавсифи ахлоқу атвори шоҳ, сабти солу моҳи фавти ӯ ва баъзан дилбастагиаш 

ба илму фарҳанг. Аз сӯи дигар, татбиқи ин сабк дар таърихнигории маҳаллии 

Ҳинд мушкилоти зиёд дошт. Фаришта дар шароити таърихи муштарак 

доштани минтақаҳои таърихӣ ба такрори ҳаводис рӯбарӯ мешавад, ки аз 

зикри он сарфи назар карда наметавонист. Маъмулан, ӯ дар чунин ҳолат 

барои риояи солноманигорӣ аз рӯйдоди таърихӣ ёдоварӣ карда, шарҳи 

муфассали онҳоро бо ишороте чун дар маҳалли худ «мазкур»2, «навишта»3, 

«мастур»4 хоҳад шуд ва ё дар маҳалли худ «таҳрир ёфта»5, «ба шарҳу басти 

он кӯшида»6 ва ғайра ба дигар мақола ё равза ҳавола мекунад. Мушкилоти 

дигар дар солноманигорӣ шарҳи ҳодисаҳои таърихиест, ки онҳо чандин сол 

идома меёбанд. Масалан, дар «Таърихи Фаришта» мо ба ҳодисаи 

лашкаркашии Одилшоҳиён ба Малибор рӯбарӯ мешавем, ки Фаришта соли 

1582 аз оғози он ёдовар шуда, хотимаи онро баъди зикри чандин рӯйдоди 

дигар дар соли 1588 тавсиф мекунад7. Фаришта шоҳро ба унвони «сояи Худо 

дар замин» тавсиф мекунад, вале ба мисли Байҳақӣ ва Баранӣ масъалаи 

нигаҳдории ҳокимиятро ба маҳорати сиёсӣ ва хулқу атвори фармонравоён 

мансуб медонад. Фаришта ҳангоми шарҳи шеваи мамлакатдории Муртазои 

Низомшоҳ ба нуктаи ҷолиб ишора мекунад, ки «дар ҳеч як аз кутуб ба назар 

наёмада, ки подшоҳеро шонздаҳ сол кас набинад ва халал дар салтанати ӯ 

роҳ наёбад»8. 

                                           
 1 Роузентал Ф. Таърихи таърихнигорӣ дар ислом. Тарҷумаи А. Озод. – Машҳад, 1365 - С. 
106.  
2 Таърихи Фаришта. – Теҳрон Ҷ. 3. - С. 209, 538. 
3 Ҳамон ҷо. - С. 214. 
4 Ҳамон ҷо. - С. 243. 
5 Ҳамон ҷо. - С. 442 
6 Ҳамон ҷо. - С. 554 
7 Ҳамон ҷо. - С. 204–215. 
8 Ҳамон ҷо. - С. 409. 

Фаришта таърихнигори озодандеш аст ва дар афкори ӯ ғалабаи таассуби 

мазҳабӣ дида намешавад. Масалан, ӯ дар Биҷопур аз хутба хондан ба номи 

аиммаи исноашара ёд карда, менависад, «бо вуҷуди ин ҳол аз ғояти забту 

ҳушёрӣ ҷуҳҳоли шиаро андозаю ёрои он набуд, ки нисбат ба саҳобаи кироми 

ҳазрати хайруланом ба лафзи ҳақорат сароҳатан ё киноятан бар забон ҷорӣ 

созанд ... аз он сабаб таассуб аз миёни сунниёну шииён ба куллӣ зоил гашта 

ва уламои мазҳаби ҷаъфарӣ ва фузалои ҳазароти ҳанафию шофеӣ чун ширу 

шикар бо ҳам омехта, бисоти мубоҳасату мунозаат дарнавардиданд»1. Аз сӯи 

дигар, дар «Таърихи Фаришта» эҳсосоти инфиродии муаллиф роҳ ёфта, 

Фаришта аз рақибони «ғарибон» – «ҳабашиён» ва «даканиён» ба унвони 

мардуми арозил ёд мекунад, ки «говро аз хар фарқ намекарданд ва заминро 

аз осмон тамйиз наменамуданд, фурсат дида, ба анвои ҳилаву макр худро 

дохили муҳиммоти салтанат гардонида, маҷмае ва анҷумане ба ҳам 

расониданд»2. Ин навиштаи Фаришта хилофи воқеияти таърихи Дакан аст, 

зеро «ғарибон» низ баробари рақибонашон дар низоъҳои дохилӣ ва тағйири 

низоми сиёсии ин минтақа дахил буданд. 

Яке аз дигар вижагиҳои «Таърихи Фаришта» таваҷҷуҳ ба одобу русум, 

эътиқодоту оини ҳиндувон аст, ки дар камтар асаре метавон мушоҳида кард. 

«Гӯянд, дар кеши ҳиндувон он аст, ки ҳар рой, ки ду навбат аз мусулмонон 

шикаст ёбад ё асир шавад, дигар шоистаи подшоҳӣ набошад ва гуноҳи ӯ ба 

ҷуз он, ки худро дар оташ бисӯзонад, пок нашавад»3. Аз сӯи дигар, «Таърихи 

Фаришта» ба осори тазкиравӣ шабоҳат дорад, ки он дар бораи омӯзиши 

шарҳи ҳоли намояндагони илму фарҳанг, интиқоли унсурҳои фарҳангу 

тамаддуни Мовароуннаҳр, Хуросон густариши забони форсӣ, ташаккули 

доираҳои адабии Деҳлӣ, Гулбарга, Биҷопур, Гулканда, Гуҷарот, Кашмир, 

густариши таълимоти суҳравардия ва чиштия муассир аст. 

Соли 1673 нафари ношиносе бо дастури Султонмурод мирзои сафавӣ 

фишурдаи воқеоти замони Нуруддин Муҳаммади Ҷаҳонгирро дар рисолаи 
                                           
1 Таърихи Фаришта. – Теҳрон Ҷ. 3. - С.-34. 
2 Ҳамон ҷо. - С. 213. 
3 Таърихи Фаришта. – Теҳрон. Ҷ. 1. - С. 25. 

алоҳида бо номи «Татиммаи «Таърихи Фаришта» гирдоварӣ кард. Нусхаи 

хаттии ин рисола дар Китобхонаи миллии Шероз (№65-674) нигаҳдорӣ 

мешавад1. Гузидаи «Таърихи Фаришта» бо номи «Таърихи роҷаҳои ҳиндӣ» 

машҳур аст, ки нусхаи хаттии он дар Китобхонаи Британия (№2983) 

нигаҳдорӣ мешавад. Мураттиби ин рисола мувофиқи салиқаи инфиродиаш 

иборотро аз «Таърихи Фаришта» интихоб карда, барои пайванд додани онҳо 

чанд калима аз худ изофа мекунад2. 

Дар замони зиндагии Фаришта дар насри форсӣ истифодаи такаллуфот 

ва таъбироти шоирона, суханпардозиҳои тавил, таъбирҳои арабӣ, тақлиди 

тарзи баёни арабӣ авҷ мегирад. Аз ин ҷиҳат, таърихнигор кӯшиш менамояд, 

ки ба ҷои таъбирҳои зиёди арабӣ аз вожаҳои хоси форсӣ-тоҷикӣ истифода 

намояд. Тибқи баёни худи муаллиф «Таърихи Фаришта» аз зебу зинати 

такаллуфоти муншиёна орӣ аст3. Аммо дар муқаддимаи китоб ва дар баъзе ҷо 

ҳангоми мадҳи мамдуҳаш Иброҳими II Одилшоҳ тибқи расми он замон аз 

саҷъ, оёти қуръонӣ, аҳодис, ақвол ва ашъор истифода бурдааст. Аз ин нигоҳ, 

«Таърихи Фаришта» (чопи Конпур, 1884) дар давраи таҳияи «Фарҳанги 

забони тоҷикӣ» (1958–63) ба унвони яке аз шоҳкорҳои насри форсӣ эътироф 

ва қисми зиёди мисолу шоҳидҳои фарҳанг аз он китоб иқтибос шуданд. Бо ин 

тасмим, «Таърихи Фаришта» дар доираҳои илмии Тоҷикистон муаррифӣ 

шуда, баъзе донишмандону шарқшиносони тоҷик, А. Алимардонов4, З. 

Ғаффорова5, М. Олимов6, Л. З. Саломатшоева7, О. Саидҷаъфаров8 ва дигарон 

барои омӯзиши таъриху фарҳанги Ҳиндустон ва шинохти нақши мардуми 

                                           
1 Таърихи Фаришта. – Теҳрон. Ҷ. 4. - С. 720. 
2 Муҳаммадқосим Ҳиндушоҳи Астарободӣ. «Гузидаи «Таърихи Фаришта». Бо тасҳеҳи 
Муҳаммадсалими Мазҳар. – Лоҳур: Маркази мутолиоти Осиёи Ҷанубӣ, 2008. - С. 32. 
3, Таърихи Фаришта. – Конпур. Ҷ. 1 1874. - С. 3 
4 Алимардонов А. Зиёуддини Нахшабӣ ва «Тӯтинона»-и ӯ. – Душанбе: Дониш. 1980. 145 с. 
5 Ғаффорова З. Ташаккул ва инкишофи адабиёти форсизабони Кашмир дар асрҳои ХVI-
ХVII. – Хуҷанд. 2001. 574 с. 
6 Олимов М. А. Исторические взгляды средневековых историков Индии (период Делийского 
султаната) // Страницы истории и историографии Индии и Афганистана. К столетию со дня 
рождения И. М. Рейснара. – М.: Восточная литература, 2000. - С. 117-145. 
7 Танаеева-Саломатшоева Л. З. Истоки суфизма в средневековой Индии: братство Чиштийа. 
– М.: Вост лит., 2009. 312 с. 
8 Саидҷаъфаров О. Вазъи сиёсӣ ва адабии Ҳиндустон дар асрҳои XVI-XVII. Душанбе, 2014. 
480 с. 

тоҷик дар пешрафти тамаддуни асримиёнагии ин кишвар аз ин асар истифода 

бурданд. 

«Таърихи Фаришта» яке аз шоҳкорҳоест, ки нусхаҳои хаттии он дар 

китобхонаҳои Покистон (Пешовар, Лоҳур, Карочӣ), Англия, Олмон, Руссия, 

Эрон (Китобхонаи маҷлис, Китобхонаи миллии Шероз), Ҳиндустон 

(китобхонаи Худобахши Патна, Ганҷбахши Ҳайдаробод, Солорҷунг, Ризо 

Ромпур) нигаҳдорӣ мешавад1. Аз миёни нусхаҳои хаттии мавҷуди «Таърихи 

Фаришта», нусхаҳои Китобхонаи Худобахши Патна (чаҳор нусха), 

Осорхонаи Британия, Китобхонаи маҷлис, Китобхонаи миллии Шероз, 

Китобхонаи Ганҷбахши Ҳайдаробод, Китобхонаи Солорҷунг, Китобхонаи 

Ризо Ромпур комилтаранд2. 

«Таърихи Фаришта» аз оғоз мавриди таваҷҷуҳи донишмандон қарор 

гирифта, шарқшиносон Александер Доу3, Ҷ. Скотт4, Ҷ. Бригс5 ва дигарон 

матни ин асарро пурра ё қисман нашр карданд. Тарҷумаи Ҷ. Бригс ҳамроҳи 

ёддоштҳо ва тавзеҳот нашр шуда, нисбатан комил аст. Бори нахуст «Таърихи 

Фаришта» дар Бомбай зери назари Мирхайрот Алихон Муштоқи Аграӣ дар 

ду ҷилд (ҷилди 1, 730 с.; ҷилди 2, 792 с.) ва баъдан, дар Нувалкишур (1883 м.) 

ва Бомбай (1832 м.) нашр гардид. Ҳамчунин, «Таърихи Фаришта» аз ҷониби 

мавлавӣ Фидоалӣ (Ҳайдаробод, 1930, 4 ҷилд) ва хоҷа Абдулҳай (Лоҳур 1983, 

1991, 4 ҷилд) ба забони урду чоп шуд. Нашри Абдулҳай дар қиёс бо тарҷумаи 

мавлавӣ Фидоалӣ таълиқот ва ҳавошӣ надорад, аммо забонаш соддаву равон 

аст6. Охиран «Таърихи Фаришта» аз ҷониби интишороти Анҷумани осор ва 

мафохири фарҳангӣ бо тасҳеҳ, таълиқ, тавзеъ ва изофоти М. Насирӣ дар чор 

ҷилд (ҷилди 1, 2009, ҷилди 2, 2010, ҷилди 3, 2014, ҷилди 4, 2016) нашр 

гардид. Дар нашри Теҳрон нусхаи Патна (H.L 2778) асл қарор гирифта, матни 
                                           
1 Риёҳӣ М. Таърихнигории маҳаллии исломӣ-эронӣ дар шибҳиқораи Ҳинд. - С. 194–195. 
2 Дар бораи мушаххасоти нусхаҳо нигар муфассал: Мунзавӣ А. Феҳриствораи китобҳои 
форсӣ. Ҷ. 2. - с. 1324–1325; Storey C. A. Persian Literature: A Bio-Bibliographical Survey. Vol, I, 
- P. 447-448. 
3 Alexander Dow. The history of Hindostan. 3 vols., London, 1768-72. 
4 Scott, J. Ferishta’s History of the Dekkan, 2 vols., Shrewsbury, England, 1794. 
5 Briggs J. History of the Rise of the Mahomedan Rule in India: till the Year A.D. 1612, 4 vols., 
London, 1829. 
6 Муҳаммадқосим Ҳиндушоҳи Астарбодӣ. «Гузидаи «Таърихи Фаришта». - С. 29–30. 

https://brill.com/search?f_0=author&q_0=C.+A.+Storey
https://brill.com/view/serial/HO1-149

он бо нусхаи Шероз, нусхаи дуввуми Патна, нусхаи Маҷлис, матни чопи 

Нувалкишур (1883) ва Мумбай (1832) муқоиса ва ихтилофоташон дар 

поварақ сабт шудааст.  

Аз навиштаҳои боло метавон чунин бардошт кард, ки «Таърихи 

Фаришта» як асари таркибӣ ва таълифӣ аст. Дар ин миён танҳо мақолаи 

севвуми асар «Шоҳони Дакан» ба ҷузъи таълифии асар ихтисос дорад. Дар 

ин бахш Фаришта таърихи парокандаи минтақаи Даканро ҷамъоварӣ карда, 

онро бар асоси қавли шоҳидони замон, маъхазҳои нави хаттӣ, асноди расмӣ 

ва мушоҳидоти шахсиаш такмил дод. 11 мақолаи дигари асар таркибӣ аст. 

Хидмати Фаришта дар ин самт нисбат ба Низомуддин Аҳмад муассир аст: 1) 

бори аввал дар таърихнигории маҳалли Ҳинд рӯйдодҳои таърихии Хондиш, 

Лоҳур ва Малиборро дар мақолаи алоҳида дарҷ кард; 2) зиёда аз 20 

сарчашмаи таърихии навро муаррифӣ  намуд; 3) бар асоси омезиш додани 

сабки нигориши «Равзату-с-сафо» ва «Табақоти Акбарӣ» аз маҳдудаи 

хронологӣ хориҷ шуда, мавзуоти муҳиммеро чун авзои иқлиму табиат, 

эътиқоди мардум, густариши ислом ва вазъи сиёсии ин ё он мулк дар аҳди 

Темуриёни Ҳинд ва ғайра ба асараш изофа намуд; 3) таърихи минтақаҳои 

алоҳидаи Ҳиндро дар пайванд бо рӯйдоди Хуросону Мовароуннаҳр навишт; 

4) бо шеваи хос аз футӯҳотнависӣ ва бозтоби такрории ҳодисаҳо худдорӣ 

кард. Фаришта дар густариши таърихнигории форсӣ таъсир гузошта, бахусус 

Иброҳими Зубайрӣ муаллифи «Таърихи Беҷопур» мусаммо ба «Басотину-с-

салотин», Хофихон дар таълифи «Мунтахаб ул-албоб» ва муаррихи ҳинду 

Бандаробан муаллифи «Лубу-т-таворихи Ҳинд» аз «Таърихи Фаришта» 

фаровон истифода карда, онро ҳамчун сарчашмаи дасти аввали таърихи 

Дакан медонанд. «Таърихи Фаришта» аз ҷониби як таърихнигори озодандеш 

бо забони сода ва равон нигориш ёфта, то ба ҳол ба унвони шоҳкори насри 

форсӣ дар миёни доираҳои илмии кишварҳои ҷаҳон шуҳрат дорад. 

Дар ҷамъбасти ин боб метавон ба хулосае омад, ки зуҳури таърихнигории 

форсӣ дар Ҳинд ба раванди густариши равобити адабии мардумони 

Мовароуннаҳру Синд, ташаккули адабиёти классикии форс-тоҷик ва 

ташкили давлати Сомониён ҳамзамон аст. То замони таълифи «Таърихи 

Фаришта» таърихнигории форсӣ дар Ҳинд ду марҳалаи рушдро сипарӣ кард. 

Дар марҳалаи аввали таҳаввул (асрҳои XIII – XV) таърихнигории форсӣ зери 

таъсири мактаби таърихнигории Сомониёну Ғазнавиён ташаккул ёфта, 

аввалин муаррихони ин хитта парвардаи ҳавзаҳои илмӣ-адабии 

Мовароуннаҳру Хуросон буданд. Ҳадафи асосии нахустин таърихномаҳо 

муаррифӣ ва корбурди дурусти таҷрибаи давлатдории сулолаҳои мусулмон 

дар Ҳинд буд. Бо таълифи «Таърихи Фирӯзшоҳӣ»-и Баранӣ таърихнигории 

форсӣ дар Ҳинд комилан мустақил шуда, дар пешрафти минбаъдаи он 

таъсири таърихнависии муғулӣ ва элхонӣ мушоҳида намешавад. Дар ин 

ҳавзаи илмӣ Баранӣ таърихро ба унвони илм муаррифӣ кард, ки бунёди он 

бар асоси мушоҳида ва таҷриба устувор буд. 

Марҳалаи дуввуми рушди таърихнигории форсӣ дар Ҳинд ба аҳди 

ҳукумати Темуриёни Ҳинд рост меояд. Насли аввали муаррихони ин замон 

Зайнуддини Хофӣ, Хондамир, мирзо Ҳайдари Дуғлот, Иброҳим ибни Ҷарир 

чун намояндаи мактаби таърихнигории Ҳирот шеваи нигориши 

«Зафарнома»-и Яздӣ ва «Зафарнома»-и Шомиро идома доданд. Аз замони 

Акбаршоҳ дар радифи таърихҳои умумӣ, хусусӣ, манзума навъҳои дигари 

таърихномаи расмӣ, мазҳабӣ, биографӣ, автобиографӣ ва ёддошту хотирот 

«Табақоти Акбарӣ»-и Низомуддин Аҳмади Ҳиравӣ таълиф шуд, ки он дар 

таърихнигории маҳаллии Ҳинд як навгонӣ буд. Баъдан Фаришта бар асоси 

сабки нав таърихнигории маҳаллиро дар Ҳинд такмил дод. Навгонии 

Фаришта дар таърихнигории маҳаллӣ дар он ифода меёбад, ки таърихи 

минтақаҳои алоҳидаи Ҳиндро дар пайванд бо рӯйдоди муҳимми Хуросону 

Мовароуннаҳр навишта, аз бозтоби такрори ҳодисаҳо худдорӣ кард. 

«Таърихи Фаришта» бар асоси ин пайвастагии мантиқӣ ва доираи фарогирӣ 

нисбат ба таърихномаҳои қаблӣ ба унвони шоҳкори таърихӣ шуҳрат ёфт. 

Боби II. БОЗТОБИ ТАЪРИХИ ДАВЛАТДОРИИ СУЛОЛАҲОИ 

МУСУЛМОНИ ДАКАН ДАР «ТАЪРИХИ ФАРИШТА» 

2.1. Бозтоби таърихи Баҳманшоҳиён дар «Таърихи Фаришта» 
Баҳманшоҳиён (ҳукумат 1347–1527) дар «Таърихи Фаришта» ба унвони 

аввалин сулолаи мусулмон дар Дакан тавсиф мешаванд, ки зуҳур ва бақои 

онҳо ба таҳаввулоти сиёсӣ ва иҷтимоии минтақа бастагии амиқ дошт. 

Минтақаи паҳнкӯҳи таърихии Дакан (аз санскритӣ дакшина, дакшина патҳа – 

самти ҷануб) мулкҳои марказии нимҷазираи Ҳиндро аз соҳили дарёи Нарбада 

(дар шимол) то дарёи Кавери (дар ҷануб) фаро мегирифт. Заминҳои 

ҳосилхези Дакан (масоҳаташ тақрибан 914276 км2) тавассути дарёҳои 

Нарбада, Маҳанади, Годовари, Кришна ва Кавери объёрӣ мешуданд. 

Ҳосилхезтарин бахши минтақа дашти васеи байни дарёҳои Кришна ва 

Годовари аст. Сокинони қадими Дакан дравидҳо буданд, ки дар ҷануби Ҳинд 

дар нимаи дуввуми ҳазорсолаи I то м. ба давлатҳои Андҳра, Пандия, Чола ва 

Чера асос гузоштанд. Аз асри VII то м. ориёиҳо дар Дакан сокин шуданд. Дар 

ибтидои асри IX бозаргонони мусулмон ва мубаллиғони ислом дар 

бандарҳои Човул, Добул, Канбоят ва Баҳруч сокин шуда1, мардумро бо 

фарҳангу маорифи исломӣ ошно карданд. Дар ин миён сӯфиёни қодирия, 

ҷунайдия ва чиштия бо фаъолияти муассирашон дар миёни мардум нуфузу 

эътибори зиёд касб намуданд. Бо вуҷуди ин, мусулмонон ба мисли шимоли 

Ҳинд дар ин минтақа чандон то охири асри XIII ба пешрафт ноил нашуданд. 

Ин омил ба раванди ташаккул ва иттиҳоди ақвоми Дакан бастагӣ дошт. Ба 

қавли А. Б. Алаев, ҳарчанд, ақвоми маҳаллии Дакан то замони ҳукумати 

Баҳманшоҳиён ба марҳалаи ташаккул нарасида буданд, давлатҳои 

асримиёнагии Дакан (асрҳои XII –XIV) ба унвони мабдаи давлатҳои миллии 

маратҳҳо (Ядовиҳо; ҳукумат 850–1334), телугуҳо (Какатия; ҳукумат 1083–

1323), каннадаиҳо (Ҳойсала ҳукумат; 1026–1343) ва тамилиҳо (Пондия) 

                                           
1 Хофихон. Мунтахабу-л-лубоб, бо тасҳеҳи Ҳ. Вулзли. – Калкутта: Анҷумани осиёии 
Бангола. Ҷ. 3. 1925. - С. 3. 

муаррифӣ мешаванд. Аз сӯи дигар, муборизаи доимии онҳо ба раванди 

ташаккули мардумони Дакан таъсири манфӣ мерасонд1. Дар арафаи ҳуҷуми 

мусулмонон  ба Дакан маратҳҳо нисбат ба дигар мардумон таъсир ва нуфузи 

бештар доштанд. 

Бори аввал мусулмонон соли 1294 ба Дакан ҳуҷум карданд. Дар замони 

султон Алоуддини Хилҷӣ (1296–1316) намояндаи сулолаи маҳаллии Ядовиҳо 

(850–1334) роҷа Ром Чандра (1271–1310) хироҷгузориро ба дарбори 

Салтанати Деҳлӣ пазируфт. Ҳарчанд, мулкҳои шимоли Дакан дар замони 

ҳукумати ворисони Ром Чандра – Шанкараганадева (1310–1313) ва Ҳарапол 

(1313–1318) ба Салтанати Деҳлӣ тобеъ шуданд, аммо онҳо ба мисли мулкҳои 

дигари дурдаст – Гуҷарот, Хондиш, Авда ва ғайра мустақил буданд.  

Дар ин марҳала тамоми умури идораи маҳаллии Дакан дар ихтиёри 

муқтаъҳо (иқтоъдорон), амирону муҳассилони маратҳ қарор дошт. Дар ин 

радиф, муқтаъ хидматгори вобастаи шоҳ буд, ки дар ивази дарёфти замин 

аз мардум андоз ҷамъ меовард; дар лаҳзаи зарурӣ ба дарбор чанд сипоҳӣ 

мефиристод2. Аз ин сабаб, доираҳои ҳукмрони Деҳлӣ кӯшиш мекарданд, ки 

ҳамеша аз қудрати заминдорону амирони сада бархурдор бошанд. Дар 

замони ҳукумати Муҳаммад ибни Туғлуқ (1325–1351) нуфузи ашрофи 

маҳаллӣ дар Дакан нисбат ба қудрати шоҳ афзуд. Соли 1327 Муҳаммад ибни 

Туғлуқшоҳ ба хотири устувор кардани нуфузу қудрати Салтанти Деҳлӣ 

пойтахтро аз Деҳлӣ ба Давлатобод интиқол дод3. Ин иқдом барои густариши 

фарҳанги исломӣ дар Дакан муассир буд, вале аз сӯи дигар боиси норозигии 

бошандагони Деҳлӣ гардид. Дар натиҷаи ин омил ва хушксолию қаҳтӣ дар 

дуоб (заминҳои байни дарёи Ганг ва Ҷамна) мардуми Деҳлӣ, Мултон, 

Гуҷарот, Дакан ва Бангола исён бардоштанд, ки як паёмади он зуҳури 

ҳукумати Баҳманшоҳиён аст. 

                                           
1 Алаев А. Б. Средневековая Индия. – Санкт-Петербург: Алетейя, 2003. - С. 62. 
2 Антонова К. А. Очерки общественных отношений и политического строя монгольской 
Индии времени Акбара (1556-1605). – М.: Восточой литературы, 1959. - С. 68–69. 
3 Баранӣ. Таърихи Фирузшоҳӣ. - С. 473–474. 

Таърихнигорон дар бораи иллати зуҳури ҳукумати Баҳманшоҳиён 

ихтилофи назар доранд. Зиёуддини Баранӣ дар миёни таърихнигорони 

дарбори Деҳлӣ зуҳури ҳукумати маҳаллиро дар Ҳинд аз назари марказгароӣ 

баррасӣ карда, онро ба сиёсати нокоми Муҳаммад ибни Туғлуқшоҳ нисбат 

медиҳад. Ба назари ӯ, дар замоне ки мутолиботи шоҳ дар Девгири (ҳоло 

Давлатобод) нисбат ба муқтаъҳо, амирон ва уммоли маратҳ сахт шуд, 

Алишоҳ (саромади хонадони Баҳманшоҳиён, Ҳ. С. ) – амири сада, хоҳарзодаи 

Зафархони Алоӣ1 дар Бидару Гулбарга исён бардошт2. Баранӣ дар заволи 

қудрати Салтанати Деҳлӣ худро низ гунаҳгор медонад, ки ба унвони 

мушовир шоҳро ба роҳи дуруст роҳнамоӣ карда натавонист, аммо ў иллати 

нокомиро дар ҳамнишинии шоҳ бо донишмандони ақлгаро ва дур шуданаш 

аз дину суннат мебинад. Гӯё шоҳ бар асари чунин таомул дар мавриди зиёд 

кардани хироҷи вилояти миёни дуоб, интиқоли пойтахт аз Деҳлӣ ба 

Давлатобод, барориши сиккаҳои мисӣ, истилои Хуросону Ироқ ва ҷалби 

лашкариёни зиёд тасмим гирифт, ки ин ҳама ба заволи мулк оварда расонид3.  

Дар чунин маврид албатта, гузориши сайёҳони хориҷӣ барои ошкор 

кардани воқеияти замон муҳим аст, аммо Ибни Баттута (1304–1377) зимни 

сафараш ба Ҳинд (1336–1346) танҳо аз иқдому сиёсатҳои нодурусти 

Муҳаммад ибни Туғлуқшоҳ ва шӯриши мардуми шаҳрҳо ёд карда4, доир ба 

исёни мардуми Дакан гузориш намедиҳад. 

Таърихнигорони дарбори Баҳманшоҳиён аз мамдӯҳони худ ба унвони 

қаҳрамон ёд мекунанд, ки барои хотима додани зулм ба муқобили шоҳи 

Деҳлӣ мубориза бурданд. Дар ин миён Исомӣ, Алишоҳро ба номи «Геви 

Ҳиндустон» ва «марди халаҷинажод» тавсиф мекунад, ки ба хотири хотима 

додан ба зулму истисмор5 худро дар анҷумани амирони сада «султон 

Алоуддин» эълон кард. Бар хилофи ин гузориш, Алишоҳ роҳбари исёне буд, 

ки танҳо дар доираи роҳро хонавода ва чанд нафари дигар ҳаводор дошт. 
                                           
1 «Алоӣ» – шакли мухтасари Алоуддин, насаби авлоди сулотон Алоуддини Хилҷӣ дар Ҳинд.  
2 Баранӣ. Таърихи Фирузшоҳӣ. - С. 488–489. 
3 Ҳамон ҷо. - С. 467–493. 
4 «Сафарнома»-и Ибни Баттута. Ҷилди 2. - С. 123. 
5 Исомӣ. Футӯҳу-с-салотин. - С. 486. 

Ҳатто ӯ дороӣ ва сипоҳи кофӣ надошт, ки дар миёни амирони сада як 

ҳамбастагиро фароҳам биёрад. Аз ин сабаб ӯ дар муқобили сипоҳи Салтанати 

Деҳлӣ ноком шуда, дар Деҳлӣ ба қатл расид. Дар гузориши Баранӣ ва Исомӣ 

ба як воқеият таъкид мешавад, ки насаби Баҳманшоҳиён ба султон 

Алоуддини Халаҷӣ мерасид. 

Фаришта зимни бозтоби таърихи ҳукумати Баҳманшоҳиён танҳо 

матолиберо аз таърихномаҳо интихоб менамояд, ки барои нигариши ӯ ва 

таърихи минтақа мантиқӣ бошад. Масалан, Фаришта зимни баёни исёни 

Алишоҳ бештар ба соли вуқуи ҳодиса (1345) ва муаррифии бародараш – 

Ҳасани Конку таваҷҷуҳ менамояд1, ки баъдан ӯ роҳро барои ҳамабастагии 

ҷануб кушод. 

Пас аз пахши исёни Алишоҳ Олимулмулк – бародари Қутлуғхон волии 

Давлатобод таъйин шуд, вале амирони садаи Дакан бо нишони сарпечӣ аз 

ҳукми ӯ ба шӯришгарони Гуҷарот паноҳгоҳ доданд. Муҳаммади Туғлуқшоҳ 

дар посух ҳамаи амирони садаи Даканро ба Гуҷарот эҳзор намуд, вале онҳо 

аз воқеияти эҳзорнома2 хабар ёфта, хазина ва дигар дороиҳоро дар 

Давлатобод соҳиб шуданд. Дар паи ин таҳаввулот баъзе лашкариёни шоҳ низ 

ба амирони сада пайвастанд3. Дар анҷумани амирони сада аввал пешниҳод 

шуд, ки Ҳасани Конку ҳамчун марди кордида ва сарлашкари Алишоҳ ба 

раёсати идораи Дакан пешбарӣ шавад. Як гурӯҳ тавсия карданд, ки дар чунин 

фурсат «душман қариб асту он мард дур»4 беҳтар аст, чатри салтанат ба сари 

дигар амири сада – Исмоили Мухи афғон гузошта шавад. Ба қавли Фаришта, 

амирони сада аз сабаби он ба ин муомила розӣ шуданд, ки шояд сипаҳсолори 

Деҳлӣ – Маликмал аз Молва ба хидмати бародараш – Исмоили Мух 

бипайвандад5. Бар хилофи интизор Маликмал ба султон Муҳаммад ҳамроҳ 

шуд ва дар аввалин набард сипоҳи султон Исмоили Мух (лақабаш 

                                           
1 Таърихи Фаришта. – Нувалкишур. Ҷ. 1. - С. 139. 
2 Номае, ки ба василаи он шахсро ба дарбор ё ҷои дигар фаро мехонданд. 
3 Таърихи Фаришта. – Нувалкишур. Ҷ. 1. - С. 275. 
4 Футӯҳу-с-салотин. - С. 521. 
5 Таърихи Фаришта. – Нувалкишур. Ҷ. 1. - С. 275. 

Носируддин) шикаст хӯрд. Пас аз ин нокомӣ, амирони сада бо тавсияи 

Ҳасани Конку ба ҷогирҳои худ ақиб нишастанд.  

Дар замони муҳосираи Давлатобод Фаришта аз ду омиле ёдовар мешавад, 

ки ба раванди руйдодҳо таъсир гузоштанд: 1) исёни Тағӣ дар Гуҷарот. 

Султон Муҳаммад бо шунидани ин хабар ба Гуҷарот рафт ва лашкараш 

қисман бо роҳбарии Имодулмулк дар Дакан боқӣ монд. 2) ёрии низомии 

роҷаи Тиланг ба Ҳасани Конку. Дар набарди назди Гулбарга Ҳасани Конку 

бо ёрии 15 ҳазор сипоҳиёни пиёдаи Тиланг бар Имодулмулк ғолиб омада, 

қисми зиёди сипоҳиёни Деҳлӣ ба ӯ ҳамроҳ шуданд1. Исмоили Мух низ 

тамоюли тамоми нируҳои сиёсиро нисбат ба Ҳасани Конку эҳсос карда, 

ихтиёран аз тахт даст кашид. Аз ин бармеояд, ки як омили зуҳури ҳукумати 

Баҳманшоҳиён ҳамбастагии миёни амирони садаи мусулмон ва роҷаҳои 

ҳинду буд, зеро ин афрод барои соҳиб шудани замин ва боҷҳои гумрукӣ ба як 

иттиҳоди сиёсии қавӣ ниёз доштанд. 

Дар ҳукумати Алоуддин Ҳасани Баҳманшоҳ (ҳукумат 1347–1358) 

Исмоили Мух, сипаҳсолор, малик Сайфуддини Ғурӣ2 вакилуссалтана ва 

Фарҳодхони Мозандаронӣ кӯтволи Давлатобод таъйин шуданд. Аз сӯи дигар, 

ӯ барои ҳифзи ҳамбастагии сиёсӣ тамоми имтиёзоти пешини ашрофи 

дарбори Деҳлӣ, роҷа, муқаддамон ва амирони садаро дар Дакан нигоҳ дошт. 

Дар ин маврид навиштаи Фаришта ҷолиб аст, ки султон бар хилофи 

пофишории Садрулшариати Самарқандӣ ва Мирмуҳаммад Мунаҷҷими 

Бадахшӣ соати тахтнишиниро дар масҷиди султон Қутбуддин (дар 

Давлатобод) бар асоси таъбири мунаҷҷимони ҳиндӣ интихоб ва браҳманонро 

ба унвони нависанда (масъули ҳисоби китоби андозу даромадҳо) ба хидмати 

дарбор ҷалб кард3. Ин таомули дарборӣ нишон медиҳад, ки Баҳманшоҳиён 

барои истиқрори ҳукумати худ дар миёни мардум даст ба домани браҳманон 

дароз намуда буданд. Бар асоси ин таомул онҳо низ ба мисли роҷаҳои ҳинду 

аз пуштибонии андешамандони сиёсӣ, яъне браҳманон бархӯрдор шуданд. 
                                           
1 Таърихи Фаришта. – Теҳрон. Ҷ. 2. - С. 235–237. 
2 Аз насли Шиҳобуддини Ғурӣ буд. 
3 Таърихи Фаришта. – Нувалкишур. Ҷ. 1. - С. 277–278. 

Дар натиҷаи чунин ҳамбастагии сиёсӣ доираи қаламрави мулкҳои Ҳасан дар 

шарқ аз Давлатобод1 то Бҳугнагир, дар шимол то дарёи Годовари, дар ҷануб 

то дарёи Ганг ва дар ғарб аз Гулбарга то дарёи Кришно, Кутар, Добул ва Гоа 

васеъ гардид2. Ҳамчунин, роҷаҳои Варангалу Тиланг ба дарбори 

Баҳманшоҳиён пешкашу боҷ мефиристоданд. 

Алоуддин Ҳасани Баҳманшоҳ дар пешбурди сиёсати дохилӣ чанд муддат 

зери нуфузи Исмоили Мух қарор дошт. Дар ҷашни наврӯзи соли 1351 як 

гурӯҳ дарбориён бо ҳукми шоҳ «дасти малик Сайфуддини Ғуриро гирифта 

болои дасти Исмоили Мух ҷо доданд»3, ки ин амал ба зуҳури фитнаи 

афғонон доман зад. Ба назар мерасад, ин фитна бевосита барои афзудани 

нуфузи шоҳ дар байни амирону заминдорони Дакан барномарезӣ шуда буд. 

Шоҳ пас аз саркӯби фитнаи Исмоили Мух хост қаламрави Виҷаянагар, Малва 

ва Гуҷаротро ишғол намояд. Аммо дар ин фурсат Сайфуддини Ғурӣ чун 

иқтидори низомии Баҳманшоҳиёнро барои қудратнамоӣ кофӣ намедонист, 

султонро бо баҳонаи «рутубату бориши мудом»4 аз ин сафар боздошт. Бо 

пешниҳоди ӯ шоҳ ба самти Карнотак лашкар кашида, ин минтақаро то 

ҳудуди оби Товали ва Букрӣ ишғол кард. Соли 1357 як гурӯҳ сипоҳиёни 

баҳманӣ бо таҳрики роҷа Ҳаран ба самти Гуҷарот раҳиспор шуданд, аммо бо 

шиддати бемории шоҳ аз идомаи юриш даст кашиданд5.  

Дар бораи аслу насаби Алоуддин Ҳасани Баҳманшоҳ андеша ва ривоёт 

гуногун аст. Мувофиқи ривояти Фаришта дар ибтидо ӯ бар ивази дарёфти 

қитъаи замин навкари браҳмани мунаҷҷим – Конку гардид. Рӯзе ҳангоми 

кишти замин як ганҷина пайдо карда, онро пурра ба хоҷааш супурд. 

Мунаҷҷим бар ивази ин садоқат ва хидмати шоистааш ӯро ба дарбори 

Ғиёсуддини Туғлуқшоҳ муаррифӣ намуд. Чун Ҳасан ба силки амирони сада 

роҳ ёфт, Конку бар асоси илми ахтаршиносӣ ҳукм намуд, ки ӯ дар ояндаи 

                                           
1 Дар мавриди қаламрави давлати Баҳманшоҳиён ва мавзеъҳои ҷуғрофӣ нигар ба замимаи 
дуюми ин рисола.  
2 Бурҳони Маосир. - С. 29. 
3 Таърихи Фаришта. – Нувалкишур. Ҷ. 1. - С. 279. 
4 Хофихон. Мунтахабу-л-лубоб. - С. 20. 
5 Таърихи Фаришта. – Нувалкишур. Ҷ. 1. - С. 280. 

наздик ба мартабаҳои олӣ мерасад. Ҳасан низ ба нишони садоқат қавл дод, ки 

дар сурати дуруст баромадани ин таъбир исми мунаҷҷимро ҷузви номаш 

менамояд. Ӯ пеш аз тахтнишинӣ исмашро ба Ҳасан Конкуи Баҳманӣ иваз 

намуд1. Ин ривоят ба баъзе осори таҳкиқотӣ роҳ ёфтааст, вале муаррихон дар 

бораи чигунагии табдили калимаи «браҳман» ё «бараҳман» ба «баҳман» ҳеч 

ишора надоранд2.  

Мувофиқи ривояти дигар шайх Низомуддини Авлиё рӯзе дастархон 

ороста, иттифоқан Ҳасани Баҳманӣ ҳангоми хориҷ шудани Муҳаммад ибни 

Туғлуқшоҳ ба дари хонақоҳ ҳозир гардид. Шайх гӯё дар ин фурсат ба нури 

ботин таназзули хонадони Туғлуқшоҳиёнро дарёфт ва ба Ҳасан мужда дод, 

ки ба наздикӣ соҳиби «чатри салтанат» мегардад3. Ин ривоёт дар осори 

таърихии ҳамзамони Баҳманшоҳиён – «Футӯҳу-с-салотин»-и Исомӣ ва 

«Баҳманнома»-и шайх Озарӣ мушоҳида намешаванд. Аммо ин қисса 

шаҳодати он аст, ки Баҳманшоҳиён дар солҳои аввали ҳукуматашон барои 

ҷалби ҳимояи мардум ба фақеҳону уламо такя карда наметавонистанд, зеро 

ин афрод ҳанӯз ба дастгоҳи идории Туғлуқшоҳиён вобаста буданд. Аз ин рӯ, 

онҳо ба ҳамкории сӯфиён рӯ оварданд, ки дар миёни мардуми маҳаллии 

Дакан нисбат ба фақеҳон нуфузи бештар доштанд. Дарвоқеъ, ин гурӯҳ ба 

унвони ҳалқаи иртиботи миёни ҳукумат ва мардум барои истиқрори нуфузи 

Баҳманшоҳиён хидмати шоён анҷом доданд. Ин ривоёт воқеияти таърихи 

давлатдории Баҳманшоҳиёнро ошкор мекунад, ки онҳо бино бар заъфи 

нуфузу ҷойгоҳи фақеҳон, дар ҷомеа бештар ба пуштибонии маънавии 

шайхону браҳманон рӯ оварда буданд. 

Бархе муаррихон шаҷараи Баҳманиёнро ба хонадони Кокуя 

мепайванданд, ки онҳо баъди таназзули ҳукуматашон дар Исфаҳон (1008–

1051) ва Язд (1051–1141) ба Ғазна, Ғур, Мултон ва Деҳлӣ муҳоҷират карда 

буданд. Донишманди Эрон М. Маъсумӣ бар асоси шабоҳати лақаби 

                                           
1 Таърихи Фаришта. – Нувалкишур. Ҷ. 1. С. 273–174; Хофихон. Мунтахабу-л-лубоб. Ҷ. 3. - С. 
8–9. 
2 Маъсумӣ М. Фарҳангу тамаддуни эронӣ-исломии Дакан дар давраи Баҳманиён. - С. 38–39. 
3 Таърихи Фаришта. – Нувалкишур. Ҷ. 1. - С. 274; Бурҳони Маосир. - С. 12. 

султонҳои ғазнавӣ (ямину-л-хилофа, носири амиру-л-муъминин) бо 

навиштаҷоти сиккаҳои Ҳасани Баҳманӣ ва тафвизи мансабҳои муҳимми 

ҳукуматӣ ба эрониён муътақид аст, ки асосгузори хонадони Баҳманшоҳиён 

як эронӣ мебошад1. Дар ҳамосаҳои таърихӣ «Футӯҳу-с-салотин»-и Исомӣ, 

«Баҳманнома»-и шайх Озарӣ, «Сироҷу-т-таворих» ва «Туҳфату-с-салотин» аз 

Алоуддин Ҳасани Баҳманшоҳ ба таъбире чун «аз дудаи Баҳман», 

«афрузандаи кохи баҳманӣ» тавсиф шуда, баъзе муаррихон насли ӯро ба 

шоҳи Каёниён – Баҳман ибни Исфандиёр мепайванданд2. Фаришта ин 

андешаро комилан инкор карда, маншаи онро ба тавсифи «шоирону 

муаррихони хушомадгӯй»3 нисбат медиҳад. Вале бар хилофи ин андеша, 

навиштаҷоти «баҳманӣ» ва «баҳманшоҳ»4 дар сиккаҳо собит месозад, ки ин 

ҳамоса ба рамзи салтанати Баҳманшоҳиён ихтисос дошт. 

Пас аз фавти Алоуддин Ҳасани Баҳманшоҳ ҳукумат ба ихтиёри писари 

калонаш Муҳаммадшоҳи I (1358–1375) гузашт. Дар «Таърихи Фаришта» аз 

иқдомоти Муҳаммадшоҳи I дар бораи танзими русумоти дарборӣ, ороиши 

тоҷу тахт, оини лашкардорӣ ва таҳкими ниҳодҳои идорӣ тавсиф мешавад. Ин 

иқдомот дар солҳои аввали ҳукумати шоҳ барои таҳкими шаъну шукӯҳи 

Баҳманшоҳиён анҷом дод шуд. Нишони салтанати Баҳманшоҳиён чатр буд, 

ки бар сари шоҳ ё дар канори тахт нигоҳ дошта мешуд. Исмоили Мух чатри 

норанҷранг5 ва Алоуддини Баҳманшоҳ чатри лаъл6 доштанд. Ба қавли 

Фаришта, дар замони Муҳаммадшоҳи I қуббаи чатри салтанат бо ҷавоҳири 

нафиса, аз ҷумла ёқут7 ва ҳумойи мурассаъ ороиш дода шуд8. Чунин бардошт 

мешавад, ки тасвири мурғи ҳумой дар чатри салатани Баҳманшоҳиён ба 

мазҳари «фарри каёнӣ» ва «дирафши ковиёнӣ» айният дошт. Дар солҳои 

аввали давлатдории Баҳманшоҳиён амирони сада чунин пиндор доштанд, ки 

                                           
1 Маъсумӣ М. Фарҳангу тамаддуни эронӣ-исломии Дакан дар давраи Баҳманиён. - С. 41. 
2 Бурҳони Маосир. - С. 11–12. 
3 Таърихи Фаришта. – Нувалкишур. Ҷ. 1. - С. 281–282. 
4 Reddy. R., Megana D. Deccan Sultanate coins: a guide. – Delhi. - P. 11. 
5 Исомӣ. Футӯҳу-с-салотин. - С. 521. 
6 Ҳамон ҷо. - С. 554. 
7 Ин ёқут пешкаши дарбори Виҷаянагар буд. 
8 Таърихи Фаришта. – Нувалкишур. Ҷ. 1. - С. 282. 

«сояи ҳумой» бар сари касе афтад, ҳукумати ӯ чун «баргузидаи Худо» 

машруъ аст.  

Мувофиқи маълумоти Фаришта соли 1361 Садрушшариати Самарқандӣ 

ҳамроҳи модари шоҳ ба Арабистон сафар карда, барои шоҳ аз насли 

бозмондаи халифаҳои аббосӣ «иҷозати хутбаву сикка»1 дарёфт намуд. Ин 

иқдом барои машруияти ҳукумати шоҳ, интихоби валиаҳд ва ҷилавгирӣ аз 

дахолати амирони сада муассир буд. Дар замони Баҳманшоҳиён дар 

интихоби ҷонишини шоҳ ду асл ба назар гирифта мешуд: 1) наздикии насаб 

ба шаҷараи сулолаи ҳукмрон; 2) бартарии таҷрибаи ҳарбӣ. 

Соли 1363 бо ҳукми Муҳаммадшоҳи I дар айвони бори ом ба ҷои тахти 

нуқрагини падараш «тахти фирӯза» насб шуд. «Тахти фирӯза» ҳамчун товони 

ҷанг аз ҷониби роҷаи Тиланг ба дарбори Баҳманшоҳиён пешкаш шуда буд. 

Дар болои ин тахт (чӯбаш аз обнӯс) «тахтаҳои тиллоии мурассаъ ба ҷавоҳири 

қимате насб карда буданд»2, ки онҳоро дар вақти нақлу таҳвил дарҳам 

печида, дар сандуқҳо мегузоштанд. Шоҳони баҳманӣ то замони ҳукумати 

Тоҷуддини Фирӯзшоҳ (1397–1422) чун анъана ҳангоми тахтнишинӣ «тахти 

фирӯза»-ро ба мисли «дирафши ковиёнӣ» бо ҷавоҳиру марворид ороиш 

медоданд.  

Дастгоҳи марказии низоми давлатии Баҳманшоҳиён дарбор буд, ки 

тамоми умури сиёсӣ, иқтисодӣ, иҷтимоӣ, фарҳангии ҷомеаро муқаррар ва 

иҷроиши маъмулию бардавоми онҳоро назорат мекард. Дарбор ҳамчун 

ниҳоди сиёсӣ ваколатҳои шоҳро маҳдуд ё халалдор намесохт. Сарнавишти 

шоҳони баҳманӣ ва тӯли давлатдории онҳо ба вафодорию хиёнати аҳли 

дарбор бастагӣ дошт. Дарбори Баҳманшоҳиён дар пайравии дарбори 

Салтанати Деҳлӣ созмон ёфта, сохтору вазифаҳои онро Муҳаммадшоҳи I 

такмил дод. Дар сарҳалқаи ин тасмимгириҳо вазири дарбор – Сайфуддини 

Ғурӣ қарор дошт. Ӯ барои таҳкими низоми девондории Баҳманшоҳиён 

рисолае дар оини кишвардорӣ навишт, ки баъзе порчаҳои он дар асари 

                                           
1 Таърихи Фаришта. – Теҳрон. Ҷ. 2. - С. 261. 
2 Ҳамон ҷо. С.-288. 

«Маҳбубу-л-ватан»-и Абдуҷҷаббор боқӣ мондааст1. Дар ин рисола одоби 

салтанату мулкдорӣ, тарзи интихоби вакилуссалтана, вазир, дабир, 

сарҳаддор, қалъадор, кӯтвол, бахшӣ (хазинадор), қозӣ, муфтӣ, муҳтасиб ва 

дигарон тавсиф мешавад. Сайфуддини Ғурӣ зимни тавсифи одобу ахлоқ ба 

шоҳ машварат медиҳад, ки бештар «аҳли илму шамшер»-ро ба идораи давлат 

ҷалб намояд. Дар мавриди шоҳ мегӯяд, ки бояд аз ҷавонӣ ба салтанат рағбат 

дошта бошад; хислатҳои ниҳонии афродро ташхис ва рафтори воқеии 

рақибонашро таҳаммул кунад; набояд ба иттифоқоти ногувор аз ҳад зиёд 

андеша намояд; муносибаташ ба атрофиён нек бошад; ҳамеша барои ҳимояи 

донишмандону фақирон талош намояд. Ӯ ба подшоҳ тавсия медиҳад, ки 

ҳамеша ба пазириши машварати ашхоси донишманду шоиста омода бошад2. 

Ӯ низ мисли Фахри Муддабир ва Баранӣ андеша дошт, ки бояд мансабҳои 

олӣ бар асоси аслу насаби афрод ба ихтиёри дарбориён вогузор шавад. Аз 

сӯи дигар, ӯ ба шоҳ машаварат медиҳад, ки «ба хотири вафодории сипоҳиён 

бояд ҳама корро анҷом диҳад ва куффору3 афроди сустиродаро ба худ моил 

кунад; агар ба чунин кор қодир набошад, онҳоро тавре барканор намояд, ки 

барои халалдор намудани сулҳу субот дар мулк имкон наёбанд»4. Аз ин 

андеша чунин бардошт мешавад, ки барои баъзе ашрофи мусулмони Дакан 

ҳамкорӣ бо ҳиндувон ва таҳаммулпазирӣ бо онон як рукни асосии бақои 

кишвардорӣ маҳсуб мешуд. Дар ин маврид навиштаи Фаришта ҷолиб аст, ки 

бори аввал дафтари муҳосиба ва нависандагӣ дар дарбори Баҳманиён ба 

ихтиёри браҳманон вогузор шуд5. Аз ҷумла, дар пойтахти Баҳманиён – 

шаҳри Бидар нависандагони браҳман афродро ҳангоми ворид шудан ба шаҳр 

бозҷӯӣ ва сабт мекарданд6. Тадриҷан, то солҳои 60-70-уми асри XV мақоми 

ҳиндувон дар дарбори Баҳманшоҳиён васеъ шуд ва «аз 26 вазир 6 нафарашон 

                                           
1 Маъсумӣ М. Фарҳангу тамаддуни эронӣ-исломии Дакан дар давраи Баҳманиён. - С. 80. 
2 Sherwani, N. K. The Bahmanis of the Deccan. – Hyderabad, 1953. - P. 79. 
3 куффор - номи ҳиндувон дар осори таърихии Ҳинд. 
4 Sherwani N. K. The Bahmanis of the Deccan. - P. 79. 
5 Таърихи Фаришта. – Нувалкишур. Ҷ. 1. С.-278. 
6 Никитин. А. Хождение за три моря. Предис., Подгот. Текста, пер. и коммент. Н. И. 
Прокофьева. – М.: Сов. Россия, 1980. - С. 33. 

ҳинду»1 буданд. Рисолаи Сайфуддини Ғурӣ то давраи таназзули қудрати 

Баҳманшоҳиён дастури коргузории дарбориён буд. 

Дар замони Муҳаммадшоҳи I низоми девонсолории Баҳманшоҳиён 

комилтар шуд, вале дар бораи теъдод ва салоҳияти девонҳо маълумот хеле 

ночиз аст. Фаришта аз ҳузури шоҳони баҳманӣ дар девонхона2 ва баъзе 

мансабҳои дарборӣ, аз қабили вакилуссалтана, амири ҷумлагӣ, 

садрушшариат, муфтӣ, табақчӣ, тарафдор, кӯтвол, муҳрдор, чошнигир, 

ҳоҷиб, доруға, хизоначӣ, хонсолор, сарнавбат ва ғайра ном мебарад. Дар 

радифи ин мансабҳои борбак, вакилдар, ноиби вазир, имоди мамолик, ҳоҷиби 

хос, ноиби борбак, хозини шоҳ, шиҳнаи пил, сардавотдор, харитакаш, 

дурбошдор, шиҳнаи боргоҳ, сарпардадор ва охӯрбек дар дарбори 

Баҳманшоҳиён вуҷуд доштанд3. 

Қаламрави ҳукумати Баҳманшоҳиён ба чор воҳиди маъмурӣ – тараф 

(Давлатобод, Бирор, Бидар ва Гулбарга) тақсим мешуд, ки масъули умури 

идории онҳо тарафдор ном дошт. Ин низоми маъмурӣ бори аввал тавассути 

доираҳои ҳукмрони Салтанати Деҳлӣ дар Давлатобод ҷорӣ шуд, ки 

қаламрави шаҳрро мувофиқи маҳалли иқомати ҳарбиён, ашроф, уламо, 

тоҷирон, ҳунармандон ва фақирон ба чор тараф тақсим карданд. Ҳар тарафи 

шаҳр маркази хидматрасонӣ (масҷид, манора, осиёб, танӯри оҳангудозӣ ва 

ғайра) дошт ва комилан мустақилу худкифо буд4. Мувофиқи маълумоти 

Фаришта Муҳаммадшоҳи I ба тарафдорони Давлатобод, Бирор, Бидар ва 

Гулбарга мутаносибан унвони маснади олӣ, маҷлиси олӣ, аъзами ҳумоюн ва 

малик ноиб дода буд5. Маъмулан, тарафдорони Гулбарга аз миёни афроди 

наздики шоҳ таъйин шуда, мансаби вакил дошт. Тарафдорони Гулбарга 

вазифадор буданд, ки дар ғайбати шоҳ амнияти пойтахт ва музофоти онро 

таъмин намоянд. Ба қавли Фаришта, дар замони Алоуддин Ҳасани 

                                           
1 Ҳамон ҷо- С. 71. 
2 Таърихи Фаришта. – Нувалкишур. Ҷ. 1. - С. 282. 
3 Футӯҳу-с-салотин. - С. 554–557. 
4 Осипов А. М., Александров В. А., Гольберг Н. М. Афанасий Никитин и его время. – М., 
1956. - С. 137. 
5 Таърихи Фаришта. – Нувалкишур. Ҷ. 1. - С. 282. 

Баҳманшоҳ қаламрави тарафи Гулбарга аз шаҳри Аҳсанобод то Добул, 

қалъаи Ройчур ва Мудгал тӯл мекашид. Мулкҳои вилояти Марҳат (Хайбар, 

Ҷивал, Бир) ба Давлатобод, Моҳуру Ромгир ба Бирор, Қандаҳор1, Индур, 

Кавлос ва баъзе мулкҳои Тиланг ба Бидар тобеъ буданд2. Албатта, бо 

густариши қаламрави Баҳманиён ҳудуди тарафҳо низ тағйир меёфтанд, аммо 

қудрати сиёсӣ, низомӣ ва идории тарафдорон дар ҳудуди мулкашон нигоҳ 

дошта мешуд: азлу насби ашрофи маҳаллӣ, ҷамъоварии молиёт, нигаҳдории 

нирӯи низомӣ, ширкат дар лашкаркашии шоҳ, таъмини амният ва ғ. Онҳо 

аксар вақт дар пойтахт ҳузур доштанд ва мулкро афроди наздикашон идора 

мекарданд3. Фаришта дар бораи воҳидҳои хурди маъмурии тарафҳо – самт ва 

паргана4, ки ҳиндунишин буданд, чизе намегӯяд. Мувофиқи таҳқиқоти 

муосир идораи ин воҳиҳо тавассути панчоят5 ё гурӯҳи ҳиндувон сурат 

мегирифт. Масъулони ин манотиқ таҳти назорати ҳокимони мусулмон 

фаъолият мекарданд6. Аз навиштаҳо бармеояд, ки ҳоло ҳам аксари 

мусулмонон шаҳрнишин ва ҳиндувон деҳнишин буданд. Аз ин назар, онҳо ба 

тафоҳум ва пазириши фарҳангии якдигар таваҷҷўҳ надоштанд. Ин омил 

метавонист дар шароити ихтилофу даргириҳо ба муносибати ҷонибҳо 

таъсири номатлуб гузорад. 

Фаришта аз дигар ислоҳоти Муҳаммадшоҳи I ба номи созу сомони артиш 

ном мебарад. Дар асоси ин иқдом шумораи тавочиён7 ва ясавулон8 афзуд. 

Тавочиёнеро, ки ба эҳзори лашкар ва бор додани мардум машғул буданд, 

бордорон ном ниҳод. Ҳамзамон, аз ҳисоби сарбозони таҷрибадор гурӯҳи 

низомие бо номи аслиҳадорон (шумораашон 200 нафар) ва хоссаи хайл 

(шумораашон 4 ҳазор) ташкил дод, ки онҳо дар якҷоягӣ горди муҳофизони 

шоҳро ташкил медоданд. Ҳар рӯз 500 аслиҳадор ва 1000 сарбози хоссаи хайл 
                                           
1 Мулки ҳамноми Қандаҳори Хуросон дар Дакан. 
2 Таърихи Фаришта. – Нувалкишур. Ҷ. 1. - С. 278. 
3 Маъсумӣ М. Фарҳангу тамаддуни эронӣ-исломии Дакан дар давраи Баҳманиён. - С. 69–116. 
4 Паргана – замине, ки аз он молу хироҷ мегиранд. 
5 Хурдтарин ниҳоди идорӣ дар деҳаҳои ҳиндунишин. 
6 Худоӣ. М. Нигоҳе ба чаҳорчӯби эронии ҳукуматҳои Дакан дар Ҳинд// Дониш. №102, 
пойизи 1389. - С. 103–104. 
7 Тавочӣ, ҷорчӣ – ашхосе, ки ба фиристодан ва расонидани фармони шоҳ машғул буданд. 
8 Ясовул – маъмури ташрифоти дарбор, нигаҳбон. 

дар девонхона ба хидмат машғул шуда, дар субҳ навбатиёни дигар онҳоро 

иваз мекарданд. Дар ҳар навбат яке аз ашрофи ҳозир дар пойтахт ба 

аслиҳадорон вазифа супурда, аз миёни онҳо сарнавбатиёнро интихоб мекард. 

Ҳамаи сарнавбатон ба омири якуми хоссаи хайл (сарнавбати аввали 

посбонон) итоат мекарданд1. Ба таври куллӣ сипоҳи Баҳманиён аз дастаҳои 

савора ва пиёда иборат буд. Сипоҳиён ҳангоми набард ба қисмҳои маймана, 

майсара, қалб, ҷиноҳ, язак (пештоз) ва соқа тақсим мешуданд. Дар миёни ҳар 

гурӯҳ тирандозон нақши асосӣ доштанд2. Ба қавли А. Никитин, аксари 

ҳиндувон дар дастаҳои пиёда пеш-пеши савораҳо ҳаракат мекарданд. Онҳо 

бараҳна, пойлуч, дар сар кулоҳ, дар як даст сипар ва дар дасти дигар шамшер 

доштанд. Аз камонғулак низ истифода мекарданд. Дар набард филҳо нақши 

асосӣ доштанд. Аксари саворон хуросонӣ буданд. Тани саворон ва синаи 

аспҳо бо зиреҳ тазйин меёфт. Дар амории фил то 12 нафар ҷанговарони 

зиреҳпӯш нишаста, ҳамроҳашон қалъакӯб ва шамшеру зӯбин доштанд3. 

Сарфармондеҳи кулли артиши Баҳманиён шоҳ ва сипаҳсолор 

амирулумаро (номи дигараш амири ҷумлагӣ) буд. Ҳузури шоҳ дар набардҳои 

тақдирсоз барои боло бурдани рӯҳияи ҷангии сипоҳиён муҳим буд. Аз сӯи 

дигар, агар шоҳ дар майдони ҳарб алам ё чатри салтанаташро аз даст медод, 

ин амр ба бохти сипоҳ нисбат дода мешуд. Тибқи гузориши Фаришта, «Дар 

даргоҳи баҳмания ҳар як сарлашкари атрофи арбаа (чоргона - Ҳ. С.) мансаби 

дуҳазорӣ доштанд ва амирулумаро ҳазору понсадӣ, вакилуссалтана ҳазору 

дусадӣ ва боқии умаро ва мансабдорон аз ҳазорӣ зиёда ва аз бист камтар 

набуданд. Ва ҳар як аз умаро, ки ҳазорӣ мешуд, тавқу аламу нақора меёфт»4. 

Ин мансабҳо ба ин мафҳум набуд, ки ҳар як аз соҳибмансабон ҳамин теъдод 

сарбозро дар ихтиёр доштанд, балки ин шумора метавонист дар шароиту 

мавқеияти хос ва бо назари султон каму зиёд шавад5. Масалан, мувофиқи 

гузориши А. Никитин, дар саисхонаи вакилуссалтана Маҳмуди Говон 2000 
                                           
1 Таърихи Фаришта. – Нувалкишур. Ҷ. 1. - С. 282. 
2 Маъсумӣ М. Фарҳангу тамаддуни эронӣ-исломии Дакан дар давраи Баҳманиён. - С. 104. 
3 Никитин. А. Хождение за три моря. С.-94. 
4 Таърихи Фаришта. – Нувалкишур. Ҷ. 1. - С. 282. 
5 Маъсумӣ М. Фарҳангу тамаддуни эронӣ-исломии Дакан дар давраи Баҳманиён. - С. 102. 

асп (1000 асп доиман бо зину афзор дар ҳолати омодабош) ва дар филхонаи ӯ 

100 фил нигаҳдорӣ мешуд1. Ба назар мерасад ҳар сарлашкар мувофиқи 

нишондоди рутбааш сарбоз нигаҳдорӣ мекард, вале вобаста ба шароит то 10–

12 ҳазор сипоҳиро дар мулкаш ӯ ҷой дода, маблағи онҳо аз хазинаи шоҳ 

пардохт мешуд. 

Аз замони Муҳаммадшоҳи I бори аввал истифодаи тӯпхона дар артиши 

Баҳманшоҳиён маъмул гардид, ки дар маъхазҳои таърихӣ аз он бо номи 

«корхонаи оташбозӣ» ё «тӯпхонаи муҳаммадшоҳӣ» ёд мешавад. Фаришта, аз 

корбурди тӯпхона тавассути як гурӯҳ румиёну фарангиён бо саркории 

Муқаррабхон ибни Сафдархони Мозандаронӣ хабар медиҳад2. Дар умум, бо 

истифодаи тӯпхона ва ҷангафзорҳои зарбзану нафтафкан қудрати низомии 

Баҳманшоҳиён дар минтақа устувор гардид. Мувофиқи таҳқиқоти Н. К. 

Шервонӣ корбурди силоҳи оташфишон ба тарҳи иншооти истеҳкомӣ низ дар 

Дакан таъсир гузошт. Аз ҷумла, дар атрофи дижҳо девори паҳну дуқабатаи 

сангчин ва дар канори дарвозаҳо аз ду ҷониб манораҳои тиркашдори 

мураббаъ барои насби тӯпхона қомат афрохтанд.3 Хофихон, аз анъанаи 

дигари маъмули замони Муҳаммадшоҳи I «задани ҳумой бар сари аспон»4 ва 

намоиши он дар набард хабар медиҳад. Бояд гуфт, ки ин анъана бештар ба 

русумоти лашкардории замони ҳахоманишӣ ҳамхонӣ дорад, ки онҳо нақши 

ҳумой ё уқоби зарринро ба сари найза меафроштанд. 

Дар маъхазҳои таърихӣ аз иқдомоти дигари Муҳаммадшоҳи I дар мавриди 

барориши сиккаҳои тилло ва нуқра гузориш мешавад. Ба қавли Фаришта, 

зари Муҳамммадшоҳӣ «баъзе аз қисми тило ва нуқра чаҳоргуна буд, ба 

авзони мухталифа; ниҳояташ аз ду тула зиёда набуд ва аз рубъи тула кам на. 

Дар як тараф калимаи таййибаи шаҳодат ва номи чаҳор ёр ва дар тарафи 

дигар номи подшоҳи аср ва таърихи вақт иртисом дошт»5. Бар хилофи 

маълумоти Фаришта, шоҳони баҳманӣ аз замони Алоуддини Баҳманшоҳ дар 
                                           
1 Никитин. А. Хождение за три моря. - С. 70. 
2 Таърихи Фаришта. – Нувалкишур. Ҷ. 1. - С. 290. 
3 Sherwani, N. K. The Bahmanis of the Deccan. - P. 81. 
4 Хофихон. Мунтахабу-л-лубоб. Ҷ. 3. - С. 23. 
5 Таърихи Фаришта. – Нувалкишур. Ҷ. 1. - С. 282–83. 

пайравӣ ба султонҳои Деҳлӣ аз тило (вазн 11–20 грам), нуқра (вазн тақрибан 

11 грам) ва мис (1,8–16 грам) сикка мебароварданд. Тарҳи ҳамаи онҳо ба 

истиснои сиккаҳои Фирӯзшоҳ (тарҳашон чаҳоргуна) мудавваранд. Дар ин 

сиккаҳо ба мисли тангаҳои султонҳои Деҳлӣ унвони ифтихории «султон» 

(пеш аз ном) ва «шоҳ» (ҷузъи ном) мушоҳида мешавад. Дар рӯи сиккаҳои 

тилоӣ ва нуқрагӣ соли барориш (дар зер), номи зарробхона (Фатҳобод, 

Аҳсанобод, Муҳаммадобод) ва дар пӯшташон лақаб, ном, номи падар (баъзан 

номи бобо) ҳаккокӣ шудааст. Баъзе сиккаҳои мисӣ соли барориш надоранд1. 

Аз ин тасниф маълум мешавад, ки баъзе далелҳои Фаришта ба таърихи 

барориши сиккаҳои баҳманӣ ва тарҳу навиштаҷоти онҳо мутобиқат 

надоранд. 

То давраи Муҳаммадшоҳи I муомилот ба воситаи ҳун2 ва пратоб3 сурат 

мегирифт, ки онҳо нақши бут, Офтоб ва илоҳа доштанд. Ба қавли Хофихон, 

«Султон Муҳаммадшоҳ хост, ки сиккаи ислом дар муқобили зари мунаққаши 

сурати исном зуд ривоҷ диҳад, ҳарчанд ҷидду ҷаҳд дар ин кор ба кор бурд, 

фоида набахшид»4.  Дар ибтидо саррофони ҳинду бо хоҳиши роҷаҳо 

сиккаҳои баҳманиро об карда, ба ҷои онҳо сиккаҳои Виҷаянагар ва Тилангро 

ба муомилот мебароварданд. Соли 1360 Муҳаммадшоҳи I баъзе саррофони 

даканиро ба қатл расонда, шуғли саррофиро ба ихтиёри табақаи кҳатриён 

(савдогарон) вогузор намуд. Ба қавли Фаришта, ба ин васила доираи гардиши 

сиккаҳои баҳманӣ то давраи таназзули қудрати Баҳманшоҳиён васеъ гардид5. 

Бо вуҷуди ин, дар бозорҳои дохилӣ савдо ҳоло ҳам ғайринақдӣ сурат 

мегирифт. Масалан, дар бозори Бидар бар ивази асп имкони дарёфти молҳои 

гуногун (димашқӣ, алоча) ва ҳатто «инсони сиёҳпӯст» вуҷуд дошт6. Аз сӯи 

дигар, гардиши сиккаҳои баҳманӣ ба мизони рақобати иқтисодии Виҷаянагар 

ва давлати Баҳмашоҳиён вобаста буд. Мувофиқи гузориши Абдурраззоқи 

                                           
1 Reddy. R., Megana D. Deccan Sultanate coins: a guide. Delhi, P.-11–14. 
2 Ҳун (вожаи ҳиндӣ) – динор ё зари маскуки роиҷ дар Дакан. 
3 Пратоб – сиккаҳои тило ва нуқрагини роҷаҳои Виҷаянагар ва Тиланг. 
4 Хофихон. Мунтахабу-л-лубоб. - С. 24. 
5 Таърихи Фаришта. – Нувалкишур. Ҷ. 1. - С. 282–283. 
6 Никитин. А. Хождение за три моря. - С. 94. 

Самарқандӣ– сафири Шоҳрухмирзо дар Дакан (1443–1445) Виҷаянагар 300 

бандар дошт, ки «ҳар як қаринаи Коликут»1 буданд. Тадриҷан, бар асари 

густариши робитаи тиҷоратии Виҷаянагар бо Сейлон, Ҷидда, Адан, Чин, 

кишварҳои Африқо ва Эрон гардиши пули пратоб дар қаламрави 

Баҳманшоҳиён дубора ривоҷ ёфт. 

Аз сӯи дигар, бо маҳдуд шудани доираи гардиши сиккаҳои ҳун ва пратоб 

дар қаламрави давлати Баҳманиён роҷаҳои Виҷаянагару Тиланг баъзе 

ашрофу амирони дарбори Гулбаргаро ба муборизаи зидди Муҳаммадшоҳи I 

тарғиб намуданд. Ин таҳрикот дар амал ба даргириҳои марзӣ доман зад. Дар 

таҳқиқоти илмии баъзе таърихнигорон, Фаришта ба унвони мусулмони 

мутаассиб муаррифӣ мешавад, ки ҳангоми гузориши набардҳои шоҳони 

баҳманӣ ва роҷаҳои Виҷаянагару Тилан ҳамеша аз пирӯзии мусулмонон ва 

қатли куффор сухан мегӯяд2. Бар хилофи ин андеша, дар «Таърихи Фаришта» 

ба ҷанбаҳои иқтисодии даргирии миёни ҷонибҳо низ ишорат мешавад. 

Масалан, Фаришта аз чанд маркази даргирӣ бо номи Кавлос, Ройчуру Мудгал 

(шакли дигари навишташ Мудкал) ёд мекунад, ки онҳо аҳаммияти иқтисодӣ 

доштанд. Кавлос3 ҳамчун қалъаи истеҳкомӣ дар замони Алоуддин Ҳасани 

Баҳманшоҳ аз ҷониби роҷаи Тиланг4 ба Баҳманшоҳиён пешкаш шуда буд. 

Дигар марказҳои даргирӣ – мавзеи Ройчуру Мудгал (дар соҳили дарёҳои 

Кришна ва Тунгабҳадра) аз асри XIV то замони ҳукумати Баҳманшоҳиён дар 

ихтиёри роҷаҳои Виҷаянагар қарор дошт5. Ин мавзеъ маркази коркарди 

алмос ва убури корвонҳои тиҷоратӣ маҳсуб мешуд. Бино бар ин, ин мавзеъ 

дар замони сулолаҳои Чолукия, Раштракута, Ядовиҳо, Ҳойсала ҳамеша 

маркази даргирӣ буд6. Дар набарди якуми назди Кавлос сипоҳиёни 

Муҳаммадшоҳи I иттиҳоди нерӯҳои Виҷаянагару Тилангро шикаст дода, бо 

                                           
1 Самарқандӣ К. А. Матлаъу-с-саъдайн ва маҷмаъу-л-баҳрайн. – Теҳрон, 1353. - С. 528. 
2 Маъсумӣ М. Фарҳангу тамаддуни эронӣ-исломии Дакан дар давраи Баҳманиён. - С. 20.  
3 Кавлос (Kaulas) – қалъаи таърихӣ (бунёд асри X) дар ғарби иёлати имрӯзаи Телангона. 
4 Ҳоло иёлати Телангона дар шарқи Ҳиндустон 
5 Таърихи Фаришта. – Нувалкишур. Ҷ. 1. - С. 282–283. 
6 Sherwani, N. K. The Bahmanis of the Deccan. - P. 89. 

дарёфти як лак ҳун, бисту панҷ фил ва дигар ҳадяҳо ба Аҳсанобод 

баргаштанд1.  

Фаришта рақобати носолими ҷонибҳоро дар бозори фурӯши асп омили 

дигари даргириҳо медонад. Соли 1362 муносибати Баҳманшоҳиён ва роҷаи 

Тиланг бар сари бозори фурӯши асп мураккаб гардид. Муҳаммадшоҳи I бо 

мақсади озод кардани роҳи убури бозаргонон ба минтақаи Патан лашкар 

кашид. Дар набарди назди Патан ройзода Нокдев ба қатл расид, вале 

баҳманиён низ дар ҷанг талафоти зиёд доштанд. Мувофиқи гузориши 

Фаришта, дар ин набард шоҳ захмӣ шуд ва аз чаҳор ҳазори савор танҳо 

«ҳазору понсад савор саломат ба манозилу масокини хеш муроҷаат 

карданд»2. Баҳманшоҳиён минбаъд барои хотима додан ба мудохилаи 

роҷаҳои ҳинду ва ташкили бозори асп дар кишвар ба чанд иқдом даст заданд. 

Ба савдогарон имтиёз доданд, ки агар дар киштӣ зиёда аз 20 асп бор намоянд, 

аз пардохти боҷи дигар молҳо озод мешаванд3. Ҳамчунин, ба хотири равнақ 

додани тиҷорати асп ҳар сол ҳангоми солгарди рӯзи фавти шайх Алоуддин 

дар наздикии шаҳри Бидар ба муддати даҳ рӯз бозор доир мешуд. Мардуми 

Ҳинд ва кишварҳои дигар бар замми мол ба он ҷо бист ҳазор асп 

меоварданд4. Аз таҳлили боло бармеояд, ки даргирии Баҳманшоҳиён бо 

Виҷаянагару Тиланг ҷанбаи иқтисодӣ дошт, вале ба қавли Фаришта, ҷонибҳо 

ҳадафи худро бо пуштибонии маънавии фақеҳону браҳманон ба унвони 

ҷиҳод ва пешгирӣ аз «куштани гову ҳатки ҳурмати асном ва куштани 

куффору шикастани бутхонаҳо»5 пӯшиш медоданд. 

Дар натиҷаи пирӯзиҳои Муҳаммадшоҳи I ҳамбастагӣ дар миёни доираҳои 

ҳукмрони мусулмон ва ҳиндувон заиф гардид. Соли 1363 роҷаи Тиланг аз 

султони Деҳлӣ – Фирӯзшоҳ (1351–1370) хоҳиш намуд, ки агар амирони 

Гуҷароту Малваро ҷиҳати бозпас гирифтани мулки Дакан ба муборизаи 

зидди Баҳманшоҳиён таҳрик диҳад, роёни ҳинду низ ба иттиҳоди онҳо 
                                           
1 Ҳамон ҷо. - С. 262. 
2 Ҳамон ҷо. - С. 265–266. 
3 Никитин. А. Хождение за три моря. - С. 182. 
4 Ҳамон ҷо. - С. 94. 
5 Таърихи Фаришта. – Теҳрон. Ҷ. 3. - С. 276. 



108 

ҳамроҳ мешаванд. Муҳаммадшоҳи I дар муқобили ин тавтеа дигарбора ба 

минтақаи Кавлос ҳуҷум бурд. Дар ин фурсат ройи Тиланг аз набард худдорӣ 

варзида, масъалаи сулҳро ба миён гузошт. Сипоҳиёни баҳманӣ баъд аз ду 

соли тохту тороҷи Тиланг (1365) ба музокирот розӣ шуданд. Дар натиҷаи 

созишнома қаламрави Тиланг то ҳудуди Гулкунда ба ихтиёри Баҳманшоҳиён 

гузашт. Ҳамзамон, Баҳманшоҳиён ўҳдадор шуданд, ки минбаъд бидуни 

аҳдшикании тилангиён ба Тиланг ҳуҷум набаранд1. 

Ҳарчанд, Муҳаммадшоҳи I масъалаи Кавлосро бидуни мушкилӣ ҳал кард, 

аммо дар Ройчур бо бархӯрди сахти Виҷаянагар рӯбарӯ гардид. Соли 1365 

роҷаи Виҷаянагар – Буккаи I2 (1356–1377) қалъаи Мудгалро ишғол кард3. Дар 

ҷавоб Баҳманиёниён бо истифода аз тӯпхона қалъаҳои Адунӣ ва Мудгалро 

бозпас гирифта, шаҳри Виҷаянагарро муҳосира намуданд. Мувофиқи 

гузориши Хофихон, ҷонибҳо соли 1366 ба созиш расиданд, ки дарёи Кришна 

дар миён сарҳад ва баъзе мулкҳои ин тарафи об муштарак бошад4. Фаришта 

эъломияи муштараки ҷонибҳоро ба мо ошкор месозад, ки агар ҳар гоҳ кор ба 

набард кашида мешуд, онҳо дигар бесабаб ба қатли асирону заифон даст 

намезаданд. Зеро ба пиндори онҳо «дар ҳеч дине раво нест, ки бегуноҳеро 

дар ивази гуноҳкор бикушанд»5. Дар воқеъ, ин нахустин эъломияи ахлоқӣ-

ҳуқуқии муштараки мусулмонону ҳиндувон буд, ки эҳтироми ҳуқуқ ва ҳифзи 

ҷони асирон, пиронсолон, кӯдакону занонро дар Дакан кафолат медод. 

Муқаррароти ин эъломия то куҷо риоя мешуд, маълум нест. Аммо дар ин 

маврид гузориши А. Никитин дар бораи муҳосираи шаҳри Виҷаянагар (1471) 

ҷолиб аст, ки мусулмонон аз миёни 20 ҳазор асирони ҳинду калонсолонро 

                                           
1 Таърихи Фаришта. – Теҳрон. Ҷ. 3. - С. 268. 
2 Номаш дар Таърихи Фаришта – Кишанрой; Sewell A. Forgotten Empire: Vijayanagar, London 
1900, P.-35 (427 p): Фаришта таърихи ин ҳодисотро баъди 200 сол дар асараш нақл карда, 
маъмулан дар навишти номи роҷаҳои Виҷаянагар ба хато роҳ медиҳад. 
3 Таърихи Фаришта. – Теҳрон. Ҷ. 3. - С. 271. 
4 Хофихон. Мунтахабу-л-лубоб. Ҷ. 3. - С. 34. 
5 Таърихи Фаришта. – Теҳрон. Ҷ. 3. - С. 281–281. 

бар ивази 10 танка1 ва кӯдаконро 20 танка дар урдубозор ба фурӯш 

гузоштанд2. 

Баъзан ҳангоми тохтутози шоҳон ашрофу дарбориён дар мулкҳои марказӣ 

ва дорулимора исён бардошта, хавфи тағйири ҳукумат пеш меомад. Аз 

ҷумла, дар раванди лашкаркашии Муҳаммадшоҳи I ба Виҷаянагар тарафдори 

Давлатобод – Баҳромхони Мозандаронӣ дар иттиҳод бо амирони Бирор ва 

Баглона шӯриш бардоштанд. Муҳаммадшоҳи I чун сиёсатмадори кордида аз 

уҳдаи саркӯби исён баромад, вале писараш Муҷоҳидшоҳ (1375–1378) баъди 

бозгашт аз муҳосираи қалъаи Адунӣ ба дасти писарамакаш – Довудшоҳ ба 

қатл расид3. Дар натиҷаи ин ҳодиса аксар амирон аз итоат ба ҳукумати 

марказӣ сарпечӣ карданд. Дар ин фурсат Сайфуддини Ғурӣ ҳамбастагиро дар 

замони Довудшоҳ (1378) ва Муҳаммадшоҳи II (1378–1397) таъмин намуд, 

аммо пас аз фавти ӯ (1397) зимоми идораи дарбори Ғиёсуддин (1397) ва 

Шамсуддин (1397) ба ихтиёри малик ноиб – Тағалчин ва дигар ғуломони 

турк афтод4. 

Дар замони Тоҷуддини Фирӯзшоҳ (1397–1422) барои барқарор кардани 

азамату шавкати пешини салтанат сиёсати иҷтимоӣ ва сиёсии Баҳманиён 

тағйир дода шуд. Аввалан онҳо бо мақсади коҳиш додани нуфузу дахолати 

ашрофи маҳаллии мусулмон – «даканиён» ба ҳимояту пуштибонии 

«ғарибон» ва ашрофи ҳинду даст заданд. Маҳз барои амалӣ кардани ин 

мақсад ба бозаргонон дастур дода шуд, ки тавассути бандарҳо дар қатори 

молҳои ҳар вилоят «мардуми соҳибкамол»-ро ба дарбор биёранд5. Аксари 

«ғарибон» тоҷик, турк ва румӣ (мусулмонони муҳоҷири Осиёи Хурд) буданд, 

ки аз онҳо дар маъхазҳои хаттӣ бо номи «хуросонӣ», «офоқӣ» ё «ғарибон» ёд 

мешавад6. Ҳамчунин, шоҳ барои пешгирӣ аз нуфузи ғарибон, фароҳам 

                                           
1 Танка – сиккаи мудаввари роиҷ аз зар, сим ё мис. 
2 Никитин. А. Хождение за три моря. - С. 119. 
3 Хофихон. Мунтахабу-л-лубоб. Ҷ. 3. - С. 38. 
4 Таърихи Фаришта. – Теҳрон. Ҷ. 3. - С. 316. 
5 Ҳамон ҷо. - С. 26. 
6 Ҳусайнов С. Ғарибон//Энсиклопедияи миллии тоҷик. Ҷ. 5. - С. 55 

овардани таомули ҳамзистӣ дар байни онҳо ва ҳиндувон чандин бараҳманро 

ба мансабҳои олӣ таъйин кард. 

Дар «Таърихи Фаришта» баъзе ҷузъиёти равобити Баҳманшоҳиён бо 

доираҳои ҳукмрони Осиёи Марказӣ бозтоб мешаванд. Масалан, Фаришта аз 

сафари расулони дарбори баҳманӣ – Миртақиуддин Муҳаммад ва мавлоно 

Лутфуллоҳи Шерозӣ ба дарбори амир Темур (ҳукумат 1370–1405) гузориш 

медиҳад, ки онҳо изҳори ихлосу дӯстии Фирӯзшоҳро ба амир расонида 

буданд (1401). Амир Темур дар ҷавоб ба ин садоқат маншури ҳукумати 

«Дакану Гуҷарот ва Молваро ба Фирӯзшоҳ дод»1. Дар вокуниш ба ин 

тасмим, доираҳои ҳукмрони Гуҷарот, Молва ва Виҷаянагар бо ҳам созиш 

бастанд, ки дар сурати ҷанг бо Баҳманиён ба якдигар имдод мерасонанд. Ин 

мансуба оташи ҷангро дар байни Баҳманиён ва Виҷаянагар шуълавар кард. 

Дар «Таърихи Фаришта» аз 24 корзори шоҳ ёд мешавад, ки дар натиҷаи он 

қисми зиёди мулкҳои Тиланг ба ихтиёри Баҳманшоҳиён гузаштанд2. 

Ҳамзамон, доираҳои ҳукмрони Виҷаянагар уҳдадор шуданд, ки солона сиву 

се лак танка3 ба дарбори Баҳманшоҳиён боҷу хироҷ фиристанд. Бо мурури 

замон тавозуни қудрати Баҳманшоҳиён ва нуфузи роҷаҳои Виҷаянагар 

тағйир ёфт. Дар ин маврид гузориши Абдурраззоқи Самарқандӣ ҷолиб аст, ки 

тадриҷан, қаламрави Виҷаянагар аз сарҳади Сарондеб то вилояти Гулбарга ва 

аз ҳудуди Бангола то ноҳияти Малибор зиёдат аз ҳазор фарсанг густариш 

ёфта, роёни ҳинду баъзан аз хироҷгузорӣ саркашӣ мекарданд4. Соли 1406 бар 

сари чунин ихтилоф дар байни ҷонибҳо ҷанг сар зад. Фирӯзшоҳ пас аз чанд 

набард соли 1408 бо духтари Деварой I (ҳукумат 1406–1422) ақд баст ва 

қалъаи Бангопурро ба унвони ҷиҳози арӯс ба ихтиёр гирифт5.  

Соли 1415 шоҳ фарзанди калониаш Ҳасанхонро валиаҳд эълон карда, 

назди шайх Сайидмуҳаммади Гесӯдароз (1321–1422) намоянда фиристод, ки 

                                           
1 Таърихи Фаришта. - Теҳрон. Ҷ. 3. - С. 337. 
2 Ҳамон ҷо. - С. 322. 
3 Маъсумӣ М. Фарҳангу тамаддуни эронӣ-исломии Дакан дар давраи Баҳманиён. С.-41. 
3 Бурҳони Маосир. - С. 45. 
4 Самарқандӣ К. А. Матлаъу-с-саъдайн ва маҷмаъу-л-баҳрайн. - С. 535. 
5 Таърихи Фаришта. – Теҳрон. Ҷ. 3. - С. 345–346. 

«дар ҳаққи ӯ дӯои хайр карда, фотиҳаи муборакӣ бихонад»1. Шайх дар ҷавоб 

номзадии бародари шоҳ ва амирулумаро – Аҳмадхонро нисбат ба шоҳзодаи 

айёш бартар донист. Шоҳ аз ин пайғом андӯҳгин шуда, тасмим гирифт, ки 

хонақоҳи шайхро аз атрофи дарбор ба хориҷи Гулбарга интиқол диҳад. Аз 

сӯи дигар, баъд аз нокомӣ дар набарди зидди Виҷаянагар (1417) ва кушта 

шудани вазир Мирфазлуллоҳи Инҷӯ зимоми идораи мулк ба ихтиёри 

ғуломони даканӣ афтода, онҳо шоҳро ба қатли бародараш таҳрик доданд. Дар 

ин фурсат, Аҳмадхон ба манзили Гесӯдароз паноҳ бурда, бо пуштибонии 

маликуттиҷҷор Ҳасани Басрӣ ва дигарон ба мубориза омода шуд. Ниҳоят, 

дар даромадгоҳи шаҳри Гулбарга 1.11.1422 аксар саворони дарбор ба 

хидмати Аҳмадхон гузаштанд ва бар асоси ин муомила шоҳ аз тахт маҳрум 

шуд. Аҳмадшоҳ аввалан ҳуқуқу эҳтироми бародарашро нигоҳ дошт, вале 

баъдан бо иғвои атрофиён ба қатли ӯ розӣ шуд2.  

Шиҳобуддин Аҳмадшоҳ (ҳукумат 1422–1436) пас аз анҷоми маросими 

тахтнишинӣ дар Аҳсанобод барои Гесӯдароз хонақоҳ сохта, чандин қасаба ва 

қарияро вақфи он кард. Ӯ маликуттиҷҷор Ҳасани Басриро ба хотири 

хидматҳояш вакилуссалтана таъйин намуда, имтиёзу мансаби дарбориёни 

даканиро нигоҳ дошт. Соли 1423 таъмини сарҳадди Бирору Гуҷаротро ба 

амирон супурда, ба вилояти Карнотак ҳуҷум намуд. Роҷаи Виҷаянагар 

Буккаи III (ҳукумат 1422–24; дар «Таърихи Фаришта» номаш Деврой) дар 

иттиҳод бо ройи Варангал дар соҳили дарёи Тунгабҳадра ба сипоҳи 

Баҳманиён муқобил омад. Аҳмадшоҳ дар найшакарзор ба муҳосираи 

фидоиёни ҳинду афтод, вале ӯро дастаи тирандозон наҷот доданд. Баъд аз ин, 

шоҳ бо Буккаи III бо шарти қабули боҷу хироҷ сулҳ баст3.  

Соли 1424 пойтахти Баҳманшоҳиён аз Аҳсанободи Гулбарга ба шаҳри 

навбунёди Аҳмадободи Бидар интиқол дода шуд. Ба қавли Фаришта, ин 

макон «дар васати ҳақиқии мамлакати Дакан воқеъ шуда ва дар обу ҳаво 

                                           
1 Ҳамон ҷо. - С. 349. 
2 Sherwani, N. K. The Bahmanis of the Deccan. - P. 152. 
3 Таърихи Фаришта. – Теҳрон. Ҷ. 3. - С. 364. 

замини ин ҷо беҳтарин амокини Ҳиндустон аст»1. Бидар нисбат ба Гулбарга 

барои зиндагии «ғарибон» иқлими муносиб дошт ва аксар рустаниҳои 

Хуросону Ироқи Аҷам, аз ҷумла ангуру заъфарон дар он ҷо хуб ҳосил 

медоданд. Ба қавли М. Маъсумӣ, ҳадафи асосии ин иқдом аз он иборат буд, 

ки пойтахт ба шаҳри нисбатан амн интиқол ёбад ва минбаъд аз ҳодисаи 

куштори шоҳони баҳманӣ ва мудохилаи ашрофу суфиён ба масъалаи 

интихоби вориси тахт ҷилавгирӣ шавад2. Ин андеша то ҷое мантиқист, зеро 

Баҳманшоҳиён дар пойтахти нав дасти иродат ба сӯи Шоҳ Неъматуллоҳи 

Валӣ дароз карда, наберааш Нуруллоҳ ибни Халилуллоҳро ба Дакан 

оварданд3. Бояд гуфт, ки намояндагони силсилаи неъматуллоҳия нисбат ба 

чиштия бо хонадони Баҳманшоҳиён ақди хонаводагӣ баста, аз ҳамкорӣ ва 

қабули мансабҳои дарборӣ худдорӣ накарданд. Аз ин сабаб онҳо дар миёни 

мардум чандон нуфузу шуҳрат наёфтанд. 

Ҳарчанд, дар дарбори Аҳмадобод ба куштори шоҳон хотима дода шуд, 

вале ихтилофу даргирии «ғарибон» ва «даканиён» боиси мушкилот ва заволи 

давлати Баҳманшоҳиён гардид. Нуфузи «ғарибон» дар дарбор боиси 

норозигии «даканиён» ва «ҳабашиён» (муҳоҷирони африқоӣ) шуда, саранҷом 

дар замони Алоуддин Аҳмадшоҳи II (1436–1457) ба муборизаи хунин ва 

куштори шоҳ анҷомид. Дар таърихномаҳои форсӣ даргирӣ ва куштори 

«ғарибон», махсусан «нуҷабои араб ва туркону тоҷикони Аҷам»4 якҷониба 

бозтоб шуда, дар бораи талафоти «даканиён» маълумоти кофӣ нест. Фаришта 

низ нокомӣ ва саркӯби исёни «ғарибон»-ро бо «ҳассосият» бозтоб карда, 

қатлу куштори шоҳро ба амали «Заҳҳоқи бедини бадкеш ва Ҳаҷҷоҷи золим»5 

ташбеҳ медиҳад. Дар аҳди Низомуддин Аҳмадшоҳи III (1461–63) барои ҳалли 

масоили муҳимми салатанат шӯрои машваратӣ дар ҳайати махдумаи ҷаҳон – 

Моҳбону (модари шоҳ), маликуттуҷҷор Маҳмуди Говон (1405, деҳаи Говон ё 

Қовони Гелон – 1481 Бидар) ва Хоҷа Ҷаҳони турк ташкил шуда, миёни 
                                           
1 Ҳамон ҷо. - С. 373. 
2 Маъсумӣ М. Фарҳангу тамаддуни эронӣ-исломии Дакан дар давраи Баҳманиён. - С. 41. 
3 Таърихи Фаришта. – Теҳрон. Ҷ. 3. - С. 384. 
4 Хофихон. Мунтахабу-л-лубоб. Ҷ. 3. - С. 38. 
5 Таърихи Фаришта. – Теҳрон. Ҷ. 3. - С. 419. 

«ғарибон» ва «даканиён» тавозун барқарор гардид. Пас аз кушта шудани 

Хоҷа Ҷаҳони турк зимоми идораи ҳукумати Низомуддин Аҳмадшоҳи III 

(1461–63) ва Шамсуддин Маҳмудшоҳи III (1463–82) комилан ба ихтиёри 

Маҳмуди Говон гузашт. Ба қавли баъзе донишмандон, Маҳмуди Говон дар 

замони вазириаш (1468–81) «талош кард, то ҳадди имкон тавозуни қувваро 

миёни даканиён ва офоқиҳо ҳифз кунад»1. Вале ба назари ин ҷониб гузориши 

А. Никитин дар ин маврид ба воқеият наздиктар аст, ки дар ин замон ҳамоно 

«идораи умури сарзамини Ҳиндустон (манзур ҳукумати Баҳманиён – Ҳ. С.) 

дар ихтиёри хуросониҳо қарор дошт»2.  

Дар замони вазорати Маҳмуди Говон марзи мулкҳои Баҳманиён дар 

соҳилҳои ғарбии Дакан то бандари тиҷоратии Гоа васеъ ва иқтисоди давлат 

ба пешрафти бузург ноил шуд. Дар ин фурсат ӯ барои устувор намудани 

қудрати ҳукумати марказӣ ва коҳиши нуфузи тарафдорон ислоҳоти сиёсӣ 

анҷом дод. Мувофиқи ислоҳот воҳидҳои маъмурӣ аз чор тараф (иёлат) ба 8 

тараф (Гулбарга, Биҷопур, Давлатобод, Ҷуннир, Роҷамундри, Варангал, 

Говил, Моҳур) афзоиш дода шуд. Мувофиқи маълумоти Фаришта, қисми 

зиёди қасаботу парганоти тарафҳо чун милки холиса ба ихтиёри шоҳ 

гузаштанд; ваколати тарафдорон маҳдуд шуда, тамоми ҳаволадорони 

қалъаҳои истеҳкомӣ (ба истиснои дижи марказии тараф) аз ҷониби шоҳ 

таъйин мешуданд3. Ин ислоҳот боиси норозигии тарафдорону дарбориён шуд 

ва шоҳ зери таъсири иғвои амирони турку даканӣ ба қатли Маҳмуди Говон 

иҷозат дод. Ба қавли таърихнигор Таботабо Сайидалӣ, даканиён пас аз 

куштори Маҳмуди Говон аввалан бар туркон ва сипас ба якдигар тохтанд ва 

мулки Баҳманшоҳиён «монанди зулфу гесӯи парирӯхон ... бесарусомон 

гашт»4. Дар замони Шиҳобуддин Маҳмудшоҳ (1482–1518) муборизаҳои 

дохилӣ авҷ гирифт ва шоҳони охири баҳманӣ Аҳмадшоҳи V (1518–20), 

                                           
1 Маъсумӣ М. Фарҳангу тамаддуни эронӣ-исломии Дакан дар давраи Баҳманиён. - С. 41. 
2 Никитин. А. Хождение за три моря. - С. 94. 
3 Таърихи Фаришта. – Теҳрон. Ҷ. 3. - С. 455–456. 
4 Бурҳони Маосир. - С. 134. 

Алоуддин (1520–23), Валиуллоҳ (1523–26) ва Калимуллоҳ (1526–38) дар 

асорати хонадони Баридшоҳиён қарор доштанд. 

1) Аз навиштаҳои боло чунин бармеояд, ки хонадони Баҳманшоҳиён аз 

миёни амирони садаи хилҷӣ бархоста буданд, вале силсилаи насаби худро ба 

Каёниён мерасониданд. Таърихнигорони дарбори Деҳлӣ зуҳури ҳукумати 

маҳаллиро дар Ҳинд натиҷаи сиёсати нокоми Муҳаммад ибни Туғлуқшоҳ 

медонанд. Фаришта бар хилофи онҳо иллати зуҳури Баҳманшоҳиёнро ба 

нуқтаи авҷи қудратхоҳӣ ва ҳамбастагии ашрофи маҳаллӣ дар Дакан нисбат 

медиҳад. Ин андеша ба таҳаввулоти сиёсӣ ва иҷтимоии минтақаи Дакан то 

ҷое созгор аст, зеро то замони ҳукумати Баҳманшоҳиён ҳоло мардуми бумии 

ин минтақа ба унвони халқ ташаккул наёфта буданд. Дар ин ҳол амирони 

садаи мусулмон ва роҷаҳои ҳинду барои соҳиб шудани замин ва боҷҳои 

гумрукӣ ба як иттиҳоди сиёсии қавӣ ниёз доштанд. Баҳманшоҳиён низ дар 

солҳои аввали ҳукуматашон барои истиқрори ҷойгоҳи худ ба ҳамкории 

браҳманону сӯфиён рӯ оварданд, ки дар миёни мардуми маҳаллии Дакан 

нисбат ба фақеҳон нуфузи бештар доштанд. Ин гурӯҳ ба унвони ҳалқаи 

иртиботи миёни ҳукумат ва мардум барои истиқрори нуфузи Баҳманшоҳиён 

хидмати шоён анҷом доданд. Онҳо гоҳ-гоҳ шоҳонро аз амалҳои ношоиста ва 

зулму ситами мардум боз медоштанд. 

2) Дар солҳои аввали ҳукумати Баҳманшоҳиён фалсафаи мазҳари «фарри 

каёнӣ» барои машруияти ҳукумати Алоуддин Баҳманшоҳ созгор буд, зеро ӯ 

ҳамчун марди кордида дар анҷумани амирони сада ба ҳайси шоҳ интихоб 

шуда буд. Баъдан, ки масъалаи интихоби вориси тахт аз миёни аъзои 

хонаводаи Баҳманиён ба миён омад, рӯҳониён бар хилофи ин назария 

машруияти ҳукумати шоҳро дар гарави иртибот бо насли хулафои аббосӣ ва 

дарёфти маншур донистанд. Дар ин фурсат Муҳаммадшоҳи I барои қонеъ 

кардани талаботи рӯҳониён як гурӯҳро ба Арабистон фиристода, аз насли 

бозмондаи хулафои аббосӣ маншур дарёфт кард. Ин иқдом барои машруияти 

ҳукумати шоҳ, интихоби валиаҳд ва ҷилавгирӣ аз дахолати амирони сада 

муассир буд. 

3) Низоми идории Баҳманшоҳиён ба унсурҳои девондории Сомониёну 

Ғазнавиён шабоҳат дошт. Корбурди ин унсурҳои девондорӣ замони Ғуриён 

дар Деҳлӣ вобаста ба фазои сиёсӣ ва иҷтимоии Ҳинд такмил ёфта буданд. 

Баҳманшоҳиён бо роҳнамоии Сайфуддини Ғурӣ ин низоми девондориро дар 

Дакан таҳким бахшиданд, ки он то давраи таназзули қудрати Баҳманшоҳиён 

дастури коргузории дарбориён буд.  

4) Баҳманшоҳиён то давраи интиқоли пойтахт аз Аҳсанободи Гулбарга ба 

шаҳри Аҳмадободи Бидар бар сари ишғоли минтақаҳои иқтисодии Ройчур ва 

Кавлос бо доираҳои ҳукмрони Тиланг ва Виҷаянагар даргир буданд. 

Ҳарчанд, ин даргириҳо ҷанбаи иқтисодӣ дошт, вале ҳар ду ҷониб ҳуқуқи 

асирон, мардумони оддии мусулмон ва ҳиндуро риоя мекарданд. Пас аз 

устувор шудани иқтидори низомӣ ва ҳарбии Виҷаянагар тохтутози 

Баҳманшоҳиён бештар ба марзи Гуҷарот, Молва ва Хондиш сурат мегирифт. 

5) Дар ҳукумати Баҳманиён аз ибтидо барои фароҳам овардани танаввуъи 

сиёсӣ ва ҳамзистии осоишта ба браҳманон, «даканиён», «ҳабашиён» ва 

«ғарибон» имтиёзу ҳуқуқҳои баробар дода шуд. Пас аз ҳамлаи амир Темур 

дар шароити ноустувории вазъи сиёсӣ ва парокандашавии доираҳои илмӣ-

адабии Мовароуннаҳр, Хуросон ва Эрон кӯчи «ғарибон» ба Дакан афзоиш 

ёфта, аксар мансабҳои давлатї ба ихтиёри онҳо вогузор шуд. Ин таҳаввулот 

ба ихтилофи дохилии гурӯҳҳои иҷтимоӣ доман зад, ки бар асари он ҳукумати 

Баҳманиён таназзул пазируфт. Ҳарчанд, Фаришта дар навишти номи роҷаҳои 

ҳинду ва таснифи сиккаҳои баҳманӣ ба хато роҳ медиҳад, вале асари ӯ дар 

омӯзиши таърихи иҷтимоӣ-иқтисодӣ ва сиёсии замони Баҳманшоҳиён то ҳол 

беҳамто аст. 

2.2. «Таърихи Фаришта» ҳамчун маъхази омӯзиши таърихи 
салтанати Одилшоҳиён ва Низомшоҳиён 

Дар таърихнигории муосир Одилшоҳиён, Низомшоҳиён ва сулолаҳои 

ҳамзамонашон Баридшоҳиён, Имодшоҳиён, Қутбшоҳиён чун ворисони 

Баҳманшоҳиён ва мулукуттавоифи Дакан шинохта мешаванд. Ин раванди 

интиқоли қудрат гувоҳи он аст, ки таърихи салтанати мусулмонон дар Дакан 

аз иттиҳод ба самти парокандагии сиёсӣ тамоюл дошт. Падидаи дуввум, яъне 

парокандагии сиёсӣ боиси таназзули қудрати ҳукуматҳои маҳаллӣ гардид, ки 

ин албатта ба тафаккур ва зеҳнияти таърихнигороне чун Фаришта бетаъсир 

намемонд. Барои Фаришта чун узви ҷудонопазири низоми иҷтимоӣ заволи 

қудрати ҳукуматҳои маҳаллӣ ва коҳиши мақоми «ғарибон» дар Дакан қобили 

пазириш набуд. Аз ин рӯ, ӯ бар асоси мушоҳидаҳои шахсӣ, қавли 

ҳамзамонон, асноду рисолаҳои хаттии дарбори Аҳмаднагару Биҷопур дар 

асараш иқдомоти буҳронзо ва мушкилоти низоми иҷтимоии замони 

Одилшоҳиён ва Низомшоҳиёнро ошкор менамояд. Аз ин нигоҳ, омӯзиши 

«Таърихи Фаришта» ба мо имкон медиҳад, ки таъсири парокандагии сиёсиро 

дар мисоли таърихи салтанати Одилшоҳиён ва Низомшоҳиён бар низоми 

иҷтимоӣ ва тафаккури мардуми Дакан амиқтар тадқиқ намоем. 

Аз сӯи дигар, бар асари даргириҳои Одилшоҳиёну Низомшоҳиён 

ҳаводиси солҳои аввали ҳукумати сулолаҳои маҳаллӣ дар Дакан чандон 

муназзам сабт нашуданд. Бино бар ин, дар бораи аслу насаб ва сиёсати 

давлатдории онҳо чандин ривояти зидду нақиз пайдо гардид, ки воқеияти 

онҳоро танҳо бар асоси қиёси «Таърихи Фаришта» ва шавоҳиди дигар 

маъхазҳои хаттӣ метавон ошкор кард. Ба қавли Низомуддин Аҳмад, 

бунёдгузори хонадони Одилшоҳиён – Одилхон «ғуломи чаркас1 буд, ки хоҷа 

Маҳмуди Гурҷистонӣ ӯро ба Маҳмудшоҳи Баҳманӣ фурӯхт»2. Ба назари ин 

ҷониб, зери таъсири ин андеша Иброҳим Одилшоҳи II ба Фаришта дастур 

дод, ки зимни навиштани таърихи муфассали Дакан воқеияти ин «кизбу 
                                           
1 Чаркас, черкас, мардуми чаркас – қавми турктабор дар Қафқоз. 
2 Низомуддин Аҳмад. Табақоти Акбарӣ. Ҷ. 3. - С. 77. 

буҳтон»-ро дар таърихи давлатдории Одилшоҳиён исбот намояд. Бар ин асос, 

Фаришта асли баромади Одилшоҳиёнро ба хонадони Усмониён (1299–1924) 

пайваст. Мувофиқи ин ривоят1, Юсуфи Одилшоҳ (1490–1510) аз авлоди 

Усмониён ва фарзанди султон Муроди II (ҳукумат 1421–1444, 1446–1451) 

аст. Вай дар замони ҳукумати бародараш – султон Муҳаммад мавриди 

таъқибу фишор қарор гирифт ва модараш ӯро тавассути тоҷир Имомуддин 

Маҳмуди Гурҷистонӣ аз Рум ба Сова фирор дод. Ӯ пас аз донишомӯзӣ дар 

Сова зери фишори намояндаи хонадони Оққуйюнлуиён ба Дакан сафар кард. 

Ӯ соли 1460 бо пуштибонии вазир Маҳмуди Говон ба сафи ғуломони дарбори 

Низомуддин Аҳмадшоҳи III ҷалб гардид2. 

Баъзе таърихнигорон ба дурустии ин ривоят шак доранд, зеро Фаришта 

баъзан аз Юсуф ба унвони ғуломи турки фурӯхташуда ёд менамояд. Ба 

андешаи онҳо, агар Фаришта инро «ба ихтилофи ривоят дар нусхаи воҳид ба 

тазкор меовард, маҳалли тааҷҷуб набуд»3. Ба қавли Зубайрӣ, чун Маҳмуди 

Говон Юсуфро ба хайли хосси подшоҳӣ даровард, «аксар муаррихин, ки аз 

асли ҳақиқат воқиф набуданд, ӯро ғуломи турки бафурӯхтрасида 

навиштаанд»4. Дар ривояти дигар (ровияш Шамсуддин ходими дарбори 

Юсуфи Одилшоҳ) муаррихи ҳамзамони Фаришта – Рафеъуддини Шерозӣ 

насаби Юсуфи Одилшоҳро ба Маҳмудбек писари Аҳмадбек, хоҳарзодаи 

Ҳасанбеки Оққуйюнлу мепайвандад, ки бар асари ҷангҳои хонаводагӣ ба 

Дакан паноҳ оварда, ба хотири кордонӣ ва ҳунари куштигириаш ба дарбор 

ҷалб шуд5. 

Бар асоси навиштаҳои боло метавон гуфт, ки ривояти Рафеъуддини 

Шерозӣ нисбат ба Фаришта саҳеҳтар аст. Фаришта ба хотири замонасозӣ 

аслу насаби Одилшоҳиёнро ба хонадони Усмониён пайванд дод, вале бо 

рамзу ишорати зиракона ғуломи турк будани ӯро инкор накард. Дар ин 

ривоёт ҳамагӣ ба як воқеият ишора мешавад, ки Юсуф парвардаи Сова аст ва 
                                           
1 Ровиаш мирзо Муҳаммади Совӣ писари вазири Юсуфи Одилшоҳ – Ғиёсуддин Муҳаммад. 
2 Таърихи Фаришта. – Теҳрон, Ҷ. 3. - С. 1–6. 
3 Хофихон. Мунтахабу-л-лубоб. Ҷ. 3. - С. 271. 
4 Зубайрӣ. Таърихи Биҷопур, мусаммо ба «Басотину-с-салотин». - С. 8. 
5 Ҳамон ҷо. - С. 9-11. 

тавассути хидмати содиқона дар муддати кӯтоҳ ба мансаби мирохӯрӣ, 

раёсати истабл, сесадӣ, понсадӣ, ҳазорӣ ва тарафдории Биҷопур расид. 

Дар мавриди асли баромади хонадони Низомшоҳиён низ чандин ривоят 

аст. Низомуддин Аҳмад аз саромади ин хонадон бо номи Низомулмулки 

Баҳрӣ ва ғуломи «браҳманназод»1 ёд мекунад, вале дар мавриди чигунагии 

ҷалби вай ба дарбори Баҳманшоҳиён ишорате надорад. Фаришта дар қиёс бо 

ӯ менависад, ки бунёдгузори силсилаи Низомшоҳиён Аҳмад Низомшоҳи 

Баҳрӣ писари малик ноиб Низомулмулки Баҳрӣ, аз авлоди браҳманони 

Биҷонагар (Виҷаянагар) аст. Номи аслии ӯ Тиммо Бҳат ва номи падари ӯ 

Биҳрив (шакли таҳрифшудааш Баҳрӣ) буд. Ӯ дар замони Аҳмадшоҳи 

Баҳманӣ дар Биҷонагар ба дасти мусулмонон асир афтода, бо номи малик 

Ҳасани Биҳрив ба сафи ғуломони дарбор роҳ ёфт. Ҳасани Биҳрив чун хатту 

саводи ҳиндӣ дошт, бо ҳидояти шоҳ забони форсиро фаро гирифт ва ба ин 

васила корномааш дар дарбор боло рафт2. 

Аз ривояти Фаришта бармеояд, ки дар Дакан ислом овардан ва донистани 

забонҳои ҳиндӣ як василаи ҷалби мардуми маҳаллӣ ба дарбори шоҳони 

мусулмон буд. Зеро тамаддуни исломӣ дар қаламрави шаҳрҳо густариш ёфта, 

ҳамеша барои гирдоварии боҷу хироҷи паргана ҳиндувони босавод ба 

дастгоҳи идорӣ ҷалб мешуданд. Аз миёни онҳо афроде чун Тиммо Бҳат бо 

омӯзиши забони форсӣ ба мансабҳои олӣ роҳ меёфтанд. Бар ин асос, соли 

1583 бо фармони вазири дарбори Темуриёни Ҳинд – Тодар Мал (1500–1589) 

забони форсӣ дар кулли қаламрави Темуриёни Ҳинд мақоми расмӣ пайдо 

кард. Дар ин замина ҳиндувон барои дарёфти кору шуғл ба омӯзиши забони 

форсӣ рӯ оварданд3. Аз сӯи дигар, ин гузориш нишон медиҳад, ки барои 

Фаришта хадамоти Низомшоҳиён дар роҳи пешрафти минтақа ва густариши 

тамаддуни исломии Ҳинд нисбат ба асли баромадаш арзишманд аст. 

                                           
1 Низомуддин Аҳмад. Табақоти Акбарӣ. Ҷ. 3. - С. 67. 
2 Таърихи Фаришта. – Теҳрон. Ҷ. 3. - С. 309–310. 
3 Сайид Абдуллоҳ. Адабиёти форсӣ дар миёни Ҳиндувон. Тарҷумаи М. Салимхон. – Теҳрон, 
1371. - С. 43–44. 

Бар хилофи Фаришта муаррихи дарбори Низомшоҳиён – Таботабо 

Сайидалӣ иддао дорад, ки Аҳмад Низомшоҳи Баҳрӣ фарзанди Аҳмадшоҳи III 

аст. Бар асоси ин гузориш, модари ӯ як зани хушсурати ҳинду буд, ки ҳамчун 

асир ба издивоҷи шоҳ даромад. Аз ин издивоҷ фарзанде бо номи Мутишоҳ 

таваллуд ёфт ва малик ноиб Ҳасани Баҳрӣ ӯро бо дастури шоҳ дуртар аз 

дасисаҳои дарбори Баҳманшоҳиён дар ҷогираш – парганаи Ромгир ва Моҳур 

тарбия намуд1. Аз ин назар, Аҳмад Низомшоҳи Баҳрӣ вориси ҳақиқии тоҷу 

тахти Баҳманшоҳиён муаррифӣ мешавад, ки зери ҳимояи атобакаш малик 

Ҳасани Баҳрӣ дар муддати кутоҳ қалъаи Сунир, Ҷаванд, Луҳогар, Накуна, 

Танг, Кандҳона, Пурнадар, Марбадив, Ҷивдан, Куҳиҷ, Кҳардарак, Маранҷан, 

Маҳвали, Поли ва дигар мулкҳои вилояти Куканро дар атрофи доруссалтанаи 

Ҷуннир2 муттаҳид карда3, ба унвони сиёсатмадор дар миёни ашрофи Дакан 

шуҳрат ёфт. 

Ба андешаи Таботабо Сайидалӣ, дар замоне ки зимоми идораи ҳукумати 

Баҳманшоҳиён ба ихтиёри вазири дарбор Қосим Бариди I (асосгузори 

давлати Баридшоҳиён; ҳукумат 1489–1619) гузашт, малик Аҳмади Баҳрӣ ба 

хотири бақои давлати ин дудмон соли 891 ҳиҷрӣ (1486 м.) худро шоҳ эълон 

кард4. Ба назари ин ҷониб, асли баромад ва воқеияти зуҳури ҳукумати 

Низомшоҳиён дар ин ривоят ба ҳасби замон таҳриф шудааст. 

Аз назари Фаришта, воқеияти зуҳури ҳукумати Низомшоҳиён чанд иллат 

дошт. 1) Малик Ҳасани Баҳрӣ дар замони Муҳаммадшоҳи III ба мансаби 

ҳазорӣ, қӯшбегӣ (мутасаддии ҷонварони шикорӣ), тарафдори Тиланг расида, 

аксар ҷогирҳоро дар минтақаи таҳти нуфузаш ба ихтиёри амирон ва ашрофи 

ҳинду вогузор намуд. Баъдан ғуломони ҳабашӣ ва даканӣ низ ба ин иттиҳод 

ҳамроҳ шуданд5. 2) Ӯ баъди қатли Маҳмуди Говон ба мансаби 

вакилуссалтана расида, мулкҳои Бир ва дигар парганоти атрофи 

Давлатободро дар ихтиёри писараш Малик Аҳмад гузошт. Аз ин раҳгузар, 
                                           
1 Таботабо Сайидалӣ. Бурҳони маосир. - С. 168–170. 
2 Ҷуннир, шаҳри имрӯзаи Ҷуннар дар иёлати Маҳараштраи Ҳиндустон. 
3 Таботабо Сайидалӣ. Бурҳони маосир. - С. 179–187. 
4 Ҳамон ҷо. - С. 204–205. 
5 Таърихи Фаришта. – Теҳрон, Ҷ. 2. - С. 471. 

ривоҷу равнақи дигар дар муҳиммоти мулкдории Малик Аҳмади Баҳрӣ падид 

омад. Ӯ бо ҷалби сипоҳиёну амирони маҳаллӣ мулкҳои вилояти Куканро дар 

атрофи доруссалтанаи Ҷуннар муттаҳид кард. «Ғарибон» баръакси ғуломони 

ҳабашӣ ва даканӣ дар атрофи Юсуфи Одилшоҳ ҷамъ шуданд1. Аз ин 

нигоштаҳо бар меояд, ки Низомшоҳиён ва Одилшоҳиён нисбат ба дигар 

муддаиёни ҳукумат дар Дакан пуштибони бештар доштанд. Бар ин асос, 

Одилшоҳиёну Низомшоҳиён тадриҷан барои муттаҳид кардани мулкҳои 

парокандаи Дакан иқдом намуданд, вале дар ин самт онҳо чандон ба 

дастоварде ноил нашуданд. Иллати асосии нокомӣ ба назари Фаришта дар он 

буд, ки ғайр аз Одилшоҳиёну Низомшоҳиён, ҳамзамон 9 нафари дигар, аз 

қабили Фатҳуллоҳи Имодулмулк дар Бирор, Султонқулӣ Қутбшоҳ дар 

Тиланг, Баҳодури Гелонӣ дар мулкҳои ғарбии Биҷопур то канори дарёи Шӯр 

(парганоти Марач, Гулбарга, Кулҳар, Мангалпура, Парнола, Гоа) Дастур 

Динор дар шимоли Биҷопур (Ганҷути, Иланд, Аҳсанободи Гулбарга, 

Кулҳар), хоҷа Ҷаҳони Даканӣ ва бародараш Зайнхон дар Шулопур, Чҳокия, 

Ҷиморкунда, Паринда, Дандороҷпури, Зайнуддин Алии Толиш дар мулкҳои 

байни Пуна ва Дандороҷпури, малик Ваҷеҳ ва бародараш Ашраф дар вилояти 

Давлатобод ҳукмрон шуда буданд2. Ин афрод дар садади истеҳком ва 

тақвияти қудрати худ кӯшида, сар ба дигаре фурӯд намеоварданд. Паёмади 

ин таҳаввулот ва даргириҳои дохилӣ метавонист ба фоҷиа хотима ёбад, зеро 

ҳукуматҳои маҳаллии Дакан дар баробари сулолаҳои ҳамзамонашон 

Музаффаршоҳиён дар Гуҷарот (1391–1573), Хилҷиён дар Молва (1436–1531), 

Форуқиён дар Хондиш (1399–1601) чандон қудрат надоштанд. 

Аз сӯи дигар, муносибати Низомшоҳиён ва Одилшоҳиён дар замони 

таназзули давлати Баҳманшоҳиён тадриҷан истиқрор ёфта, баъзан онҳо ба 

хотири таҳкими қудраташон аз набарди зидди якдигар худдорӣ мекарданд. 

Дар ин хусус, Фаришта аз чанд номаи Қосим Барид ба номи Юсуфи 

Одилшоҳ ёд мекунад, ки дар он амалиёти муштарак барои сарнагунсозии 

                                           
1 Бурҳони маосир. - С. 179–187. 
2 Таърихи Фаришта. – Теҳрон, Ҷ. 3. - С. 26–27. 

Аҳмади Низомшоҳ тарҳрезӣ шуда буд. Аммо Юсуфи Одилшоҳ соли 1486 бар 

хилофи ин таҳрикот назди Аҳмад Низомшоҳи Баҳрӣ ҳоҷиб фиристода, ба ӯ 

навиди кӯмак дод»1. Бар асоси чунин тафоҳум Аҳмад Низомшоҳи Баҳрӣ дар 

чандин набард бар сипоҳиёни Баҳманшоҳиён ғолиб омада, соли 1490 худро 

мустақил эълон кард. Ҳамзамон, ба назди Юсуфи Одилшоҳ ва Фатҳуллоҳи 

Имодулмулк ҳоҷиб фиристода, онҳоро барои ташкили салтанат дар 

қаламравашон тарғиб намуд2. 

Аз ин бармеояд, ки воқеияти зуҳури ҳукумати Низомшоҳиён ва 

Одилшоҳиён дар «Таърихи Фаришта» нисбат ба «Бурҳони маосир» дақиқтар 

тасвир шудааст. Зеро Имодшоҳиён (1490–1572), Низомшоҳиён (1490–1633) 

ва Одилшоҳиён (1490–1686) дар замони ҳукумати Шиҳобуддин Маҳмудшоҳ 

(1482–1518) чунин қудрате надоштанд, ки бидуни ҳамоҳангӣ бо якдигар ба 

ташкили салтанат иқдом намоянд. 

Низомшоҳиён ва Одилшоҳиён аз замони ташкили ҳукумат ба тасхири 

мулкҳои ҳамҷавори худ рӯ оварданд. Бар асоси ин мансуба, соли 1490 

Низомшоҳиён қалъаи Дандороҷпури ва бандари Човулро ишғол карданд3. Бо 

ишғоли Човул қаламрави Низомшоҳиён ба уқёнуси Ҳинд, минтақаҳои шимол 

ва шимолу ҷануби Ҳинд пайваст гардид. 

Баъдан онҳо ба маркази стратегии Давлатобод лашкар кашиданд, аммо 

дар ин самт ба мушкилоти зиёд дучор омаданд. Бояд гуфт, ки аз соли 1482 

Давлатобод дар ихтиёри бародарон малик Ваҷеҳуддин ва Ашраф қарор дошт. 

Ин бародарон ба унвони навкарони Маҳмуди Говон ва дастнишондаи малик 

Ҳасани Баҳрӣ бо Низомшоҳиён иттиҳод баста, ба онҳо дар тасхири баъзе 

мулкҳо ёрӣ мерасонданд. Баъдан, дар байни Низомшоҳиён ва волиёни 

Давлатобод пайванди хонаводагӣ устувор гардид, аз ҷумла хоҳари Аҳмад 

                                           
1 Таърихи Фаришта. – Теҳрон, Ҷ. 3. - С. 312. 
2 Мунтахабу-л-лубоб. Ҷ. 2. - С. 485; Ба қавли Хофихон. Аҳмади Низомшоҳ дар он сол ба 
Юсуфи Одилшоҳ, Фатҳуллоҳи Имодулмулк ва Султонқулӣ Қутбшоҳ нома навишта, онҳоро 
ба ташкили салтанат тарғиб намуд. Онҳо ҳамагӣ дар як сол худро султон номиданд, вале 
Қутбшоҳиён (1512–1687) то чанд соли дигар номи Баҳманиёнро дар хутба ва сикка нигоҳ 
доштанд: Мунтахабу-л-лубоб. Ҷ. 3. - С. 124–125. 
3 Siraj Anwar М. Mughals and the Deccan: political relations with Ahmadnagar Kingdom. – Delhi. 
2007. - P. 4. 

Низомшоҳи Баҳрӣ ба ақди никоҳи малик Ваҷеҳуддин даромад. Аз ин назар, 

муносибати бародарон ба нифоқ мунҷар шуд, малик Ашраф Ваҷеҳуддин ва 

писари навзодашро чун муддаии ҳукумат ба қатл расонид. Аҳмад 

Низомшоҳи Баҳрӣ бо мақсади интиқомситонӣ ба Давлатобод лашкар кашид, 

аммо дар тасхири қалъаи он ноком шуд. Аз ин ҷиҳат, соли 1494 бунёди 

шаҳри Аҳмаднагарро ба унвони пойтахт дар мавзеи байни Ҷуннир ва 

Давлатобод ба роҳ монд, то ки мушкилоти лашкар дар масъалаи тасхири 

вилоят осонтар шавад. Мувофиқи навиштаи Таботабо Сайидалӣ, мардум зери 

ғорату фишори чандинсолаи лашкар охиран пас аз фавти малик Шарқ (дар 

«Таърихи Фаришта» номаш Ашраф) калиди қалъаро таслим намуданд1. 

Аммо ба қавли Фаришта, мушкилоти тасхири Давлатобод бештар ба 

дахолати шоҳони Гуҷарот вобаста буд. Мувофиқи ин гузориш, малик Ашраф 

дар замони муҳосираи Давлатобод ду бор тариқи нома аз султони Гуҷарот – 

Маҳмуди Бекара (ҳукумат 1458–1511) ёрӣ хост. Соли 1493 бори аввал 

лашкари Низомшоҳиён зери фишори гуҷаротиён аз муҳосираи вилоят даст 

кашиданд. Соли 1500 малик Ашраф бо ёрии гуҷаротиён бори дуввум аз 

муҳосира наҷот ёфт ва дар Давлатобод ба номи Маҳмуди Бекара хутба хонд. 

Мардуми Давлатобод ҳамон сол дар посух ба ин хиёнати малик Ашраф 

пинҳонӣ Аҳмад Низомшоҳи Баҳриро даъват карда, калиди қалъаро ба ӯ 

супурданд2. Аз ин навишта чунин бардошт мешавад, ки Низомшоҳиён дар 

даҳ соли аввали ҳукуматашон се рақиби асосӣ – Зайнуддин Алии Толиш, 

Малик Ашраф ва Ваҷеҳуддинро аз миён бардоштанд. Албатта, дар пешрафти 

ин кор хоҷа Ҷаҳони Даканӣ ба Низомшоҳиён ёрӣ расонда, онҳо дар иваз бояд 

мулкҳои ӯро аз ҳуҷуми Одилшоҳиён муҳофизат менамуданд. 

Бо тасарруфи Давлатобод дахолати Низомшоҳиён дар умури идории 

салтанати Хондиш (1382–1601, марказаш Бурҳонпур) оғоз шуд. Шоҳони 

Хондиш дар ин замон гоҳ ба Молва гоҳ ба Гуҷарот вобаста буданд. Аз ин 

назар, доираҳои ҳукмрони Хондиш кӯшиш доштанд, ки зери чатри салтанати 

                                           
1 Бурҳони маосир. - С. 208–218 
2 Таърихи Фаришта. – Теҳрон. Ҷ. 3. - С. 312–317. 

Низомшоҳиён қудрати худро дар минтақа устувор намоянд, вале баъзан ин 

мансуба бар хилофи манфиати онҳо хотима меёфт. Масалан, соли 1504 

Аҳмад Низомшоҳи Баҳрӣ ба Хондиш лашкар кашид ва Оссиру Бурҳонпурро 

ишғол кард. Довудхони Форуқӣ (1503–1508) танҳо бо пуштибонии шоҳи 

Молва – Носируддин (1500–1510) ин хатарро бартараф намуд1. Бо вуҷуди ин, 

шоҳони Хондиш барои ҳалли масоили дохилӣ ба дарбори Аҳмаднагар рӯ 

меоварданд. Дар ин маврид Таботабо Сайдалӣ гузорише дорад, ки пас аз 

фавти волии Бурҳонпур Одилхони II писараш Маҳмудшоҳ ба тахт нишаст, 

аммо бародаронаш дар эътироз ба Маҳмуди Бекара пешниҳод карданд, дар 

бадали қалъаи Оссир ба онҳо ёрӣ расонад. Маҳмудшоҳ низ ба Аҳмад 

Низомшоҳи Баҳрӣ рӯ овард, ки барои дафъи рақиби қудратманд ба 

Бурҳонпур лашкар кашад2. Вале мувофиқи навиштаи Фаришта ин қазия баъд 

аз фавти писари Одилхони II – Довудхони Форуқӣ дар ҳоле рӯх дод, ки волии 

Бурҳонпур ворис надошт. Дар ин асно, ашрофи салтанати Хондиш хонзода 

Оламхонро, ки дар Аҳмаднагар ба сар мебурд, соли 1508 бо пуштибонии 

Аҳмади Низомшоҳ ба подшоҳӣ бардоштанд. Дар ҷавоб ба ин иқдом султон 

Маҳмуди Бекара духтарзодаи худ Одилхон ибни Ҳусайнхони Форуқиро бар 

маснади ҳукумати Бурҳонпур нишонд. Низомшоҳиён дар ин бархӯрд ноком 

шуданд, ки дар натиҷа соли 1509 тахти Хондиш ба ихтиёри Одилхони III 

гузашт3. 

Аз ин навишта чунин бардошт мешавад, ки Фаришта ба хотири шинохти 

воқеияти ҳаводиси замони Низомшоҳиёну Одилшоҳиён ва дарки авомили ин 

зуҳурот ба шавоҳиди маъхазҳои хаттии дарбори мулкҳои ҳамҷавори Дакан 

(Хондиш, Молва, Гуҷарот ва ғайра) рӯ овард. Аз ин рӯ, гузоришу довариҳои 

Фаришта нисбат ба ҳамзамононаш дар ин маврид дақиқу мушаххастар аст. 

Дар қиёс бо Низомшоҳиён ҳамсояҳои Одилшоҳиён дар ҷануб 

Виҷаянагар, дар ҷанубу ғарб Қутбшоҳиён, дар шимолу шарқ Баридшоҳиён 

қудратманд буданд. Аз ин назар, дар замоне ки Қосим Барид ба мақсади 
                                           
1 Низомуддин Аҳмад. Табақоти Акбарӣ. Ҷ. 3. - С. 272. 
2 Бурҳони маосир. - С. 220–225. 
3 Таърихи Фаришта. – Теҳрон. Ҷ. 4. - С. 304–307. 

ишғоли Биҷопур доираҳои ҳукмрони атрофро бар зидди Юсуфи Одилшоҳ 

таҳрик дод, ӯ ба унвони сиёсатмадори кордида бо душманон мувофиқи 

қудрату имконоти низомиашон муомила кард. Ба қавли Фаришта, ӯ дар ин 

фурсат аз сари қалъаи Ройчуру Мудкал гузашта, бо роҷаи Виҷаянагар сулҳ 

кард ва Баҳодури Гелониро аз атрофи мамлакати худ фирор дода, бино бар 

тақозои замон дар фикри истирдоди қалъаи Ҷомкҳанди нашуд1. Ҳамзамон, 

Юсуфи Одилшоҳ барои таъмини якпорчагӣ ва сулҳу суботи дохилӣ чанд 

тадбири муассир андешид. Аввалан, ӯ бо духтари ҳинду – Пунҷи-хотун 

хонадор шуд, ки ин нишони таҳаммулпазирии шоҳ нисбат ба мардуми 

маҳаллӣ – маратҳҳо буд. Ин омил метавонист ба афзоши қудрати 

Одилшоҳиён таъсири мусбат гузорад. Зеро қудрати Одилшоҳиён дар минтақа 

ба ду омил бастагӣ дошт: 1) ҷалби ҳарчи бештари «ғарибон» ба артиш; 2) 

ҳимояти мардуми маҳаллӣ аз ҳукумат, ки аксар маратҳ буданд2. Дар қиболи 

сиёсати таҳаммулпазирии Одилшоҳиён маратҳҳо ба унвони ватандор3 ва 

патил4 дар пешрафти иқтисод ва таъмини сулҳу субот саҳми муассир 

гузоштанд, вале дар «Таърихи Фаришта» аз хадамоти онҳо ва дигар 

мардумони маҳаллӣ зикр намешавад. 

Аз сӯи дигар, Фаришта аз созиши амирони дакании Бидар бо Юсуфи 

Одилшоҳ ёд мекунад, ки ин амр низ ба ҳамбастагии иҷтимоӣ ва таҳкими 

қудрати Одилшоҳиён таъсир гузошт5. Бар асари чунин сиёсати созанда ва 

гирдоварии сипоҳи муназзам6, соли 1493 Юсуфи Одилшоҳ бар лашкари 

Виҷаянагар ғолиб омада, қалъаи Мудгал ва Ройчурро бозпас гирифт. 

Фаришта бар асоси ривоёти шунидааш ин набардро бисёр дақиқ тасвир 

менамояд, ки Тиммароҷа маҳз бо сабаби ихтилофи дохилӣ ба шикаст рӯбарӯ 
                                           
1 Таърихи Фаришта. – Теҳрон. Ҷ. 3. - С. 11. 
2 Joshi P. M. The kingdom of Bijapur. London, 1935. - P. 30. 
3 Ватандор – унвони заминдорони маҳаллӣ, ки бевосита ба ҷогирдор вобаста буданд. Қитъаи 
замини ватандор тавассути мардум коркард мешуд. Баъзан унвони ватандор ба поси хотири 
хидматҳои шоиста ба маратҳҳо дода мешуд. Ватандор то замоне, ки мавриди эҳтироми 
мардум буд, метавонист унвону имтиёзҳояшро ҳифз намояд. 
4 Патил (Patil) –дар замони ҳукумати мусулмонон роҳбари деҳот, ки ҷамъоварии андоз, 
ҳифзи ҳуқуқ ва таъмини амният ба уҳдаи ӯ вогузор мешуд. 
5 Таърихи Фаришта. – Теҳрон. Ҷ. 3. - С. 11. 
6 Дар аҳди Юсуфи Одилшоҳ шумораи саворон 12 ҳазор, навкарон 14 ҳазор ва филони ҷангӣ 
37 сар буд: Зубайрӣ. Таърихи Биҷопур, мусаммо ба «Басотину-с-салотин». - С. 24. 

гардид. Аммо Фаришта дар ривоятҳои баъдӣ низ то соли 1540 танҳо аз 

Тиммароҷа ёд карда, хадамоти ӯро бо роҷа Нарасимҳ ва Нараса иштибоҳан 

ба як нафар нисбат медиҳад1. 

Юсуфи Одилшоҳ баъдан аз ғанимати Виҷаянагар ба Маҳмудшоҳи 

Баҳманӣ ҳадя фиристода, бо пуштибонии ӯ соли 1495 қалъаи Ҷомкҳандиро аз 

Баҳодури Гелонӣ бозпас гирифт. Юсуфи Одилшоҳ дар посух ба ин навозиш 

соли 1498 духтараш Бибисатиро ба шоҳзода Аҳмадшоҳ номзад карда, дар 

қиболи он пинҳонӣ аз Маҳмудшоҳи Баҳманӣ барои ишғоли мулкҳои Дастури 

Динор иҷозат гирифт2. Ин мулкҳо дар шарқи Дакан нисбатан ҳосилхез ва 

таҳти нуфузи Низомшоҳиён қарор доштанд. Аз ин нигоҳ, лашкаркашии 

Одилшоҳиён дар муқобили Дастури Динор чандин сол натиҷа надод. Ниҳоят 

соли 1500 Юсуфи Одилшоҳ, Имодулмулк ва Аҳмадшоҳи Баҳрӣ ба тавофуқ 

расиданд, ки ҷуғрофиёи Дакан ғунҷоиши ин ҳама ҳукуматҳои маҳаллиро 

надорад, бояд ин минтақа дар байни роҳбарони қудратманд тақсим шавад. 

Бар асоси ин тавофуқ, Моҳур, Робкир, мулкҳои Худовандхони Ҳабашӣ ба 

Имодулмулк, Паринда, Давлатобод, Дуҳур, Бангола то сарҳадди Гуҷарот ба 

Аҳмадшоҳи Баҳрӣ, мулкҳои Дастури Динор, Айнулмулк ба ихтиёри Юсуфи 

Одилшоҳ гузаштанд. Ҳамчунин, онҳо ҳукумати Қосим Баридро дар Бидар ва 

Султонқулӣ Қутбшоҳро дар Тиланг ба расмият шинохтанд. Бар асоси ин 

тавофуқнома, салтанати Одилшоҳиён, Низомшоҳиён, Қутбшоҳиён, 

Баридшоҳиён ва Имодшоҳиён мақоми ҳукуқӣ пайдо карданд. Ба қавли 

Фаришта, ҳамзамон онҳо уҳдадор шуданд, ки «ҳеҷ кадом ҳимояти якдигар 

нанмуда, дар лавозими мувофақату иттиҳод фурӯгузошт нанмоянд»3. Бар 

хилофи ин Одилшоҳиён, Низомшоҳиён аз ибтидо барои муттаҳид кардани 

Дакан саъюу кӯшиш нишон медоданд, ки гоҳе кашмакаши онҳо ба ҷангу 

хунрезӣ хатм мешуд. Дар раванди ин муборизаҳо Баридшоҳиён, 

Қутбшоҳиён, Имодшоҳиён вобаста ба манфиат гоҳе ба ин ҷониб ва гоҳе ба 

ҷониби дигар иттиҳод мебастанд. 
                                           
1 Sewell A. Forgotten Empire: Vijayanagar, London. 1900. - P. 35. 
2 Таърихи Фаришта. – Теҳрон. Ҷ. 3. - С. 20–24. 
3 Таърихи Фаришта. – Теҳрон. Ҷ. 3. - С. 26. 

Юсуфи Одилшоҳ соли 1502 пас аз тасхири мулкҳои Дастури Динор ва 

Айнулмулк (1501) дар масҷиди ҷомеъ мазҳаби шиаро расмӣ эълон кард. 

Мувофиқи навиштаи Фаришта, шоҳ дар сурате ин тасмимро гирифт, ки 

аксари амирони дарбор аз ғарибу турк, даканию ҳабашӣ ҳанафимазҳаб ва 

дигар ҳокимони маҳаллии Дакан сунниёни «покэътиқод» буданд. Аз ин 

нигоҳ, ҷамъе аз амирони суннӣ бо нишони эътироз хостанд, ки ба дигар 

ҳокимони минтақа ҳамроҳ шаванд. Шоҳ низ бо нишони таҳаммулпазирӣ ба 

пайравони дигар мазоҳиб иҷозат дод, ки «дар масҷиду маобид ҳар як ба тарзу 

оини худ» ибодат карда, ба мазаммати якдигар даст назананд1. Фаришта дар 

мавриди тағйир додани мазҳаб ду омилро муассир мехонад: 1) гӯё ин як рӯёи 

асосии Юсуфи Одилшоҳ буд, ки бояд онро дар замони истиқрори ҳукуматаш 

амалӣ мекард; 2) дар пайравӣ ба Исмоили Сафавӣ (ҳукумат 1501–1524) ба ин 

иқдом даст зад.  

Хофихон омили дуввумро муассир хонда, дар қиёс бо Фаришта бар ин 

назар аст, ки маҳз соли 1509 ба дастури шоҳ дар масҷиди ҷомеъ хутба ба 

дастури фуқаҳои шиа хонда шуд. Дар вокуниш ба ин амал амирони ҳанафӣ 

ва шофеӣ намозро тарк карда, дар фикри баромадан аз шаҳр шуданд. Шоҳ 

низ ба хотири тафоҳум ба онҳо иҷозат дод, ки дар маҳаллоту қасаботашон 

намоз ба дастури мазҳаби худ хонда, касеро ба мазҳабу миллати дигаре кору 

мамониат набошад. Ин ҳукм боиси тасаллии аксари мардум ва «уламои 

сӯфия» (орифон) гардид2. Аз ин навишта чунин бардошт мешавад, ки шоҳ 

маҳз зери вокуниши орифон ба таҳаммулгароӣ майл намуд. Зеро «аз назари 

сӯфиён мазҳаби ҳаққу ботиле вуҷуд надорад ва лизо онон ба мазҳаби хоссе 

таассуб нишон намедиҳанд. Аз назари онҳо, вақте ки мазҳаб танҳо ба унвони 

василаи таъбир матраҳ бошад, табиатан бояд нисбат ба ҳама мазоҳиб ба як 

дараҷа аҳаммият дод ё надод»3. Равишу дидгоҳи Фаришта низ дар шинохти 

маърифати ҳастӣ ба сӯфиён шабоҳат дорад. Ӯ маърифати ҳастиро ба хонаи 

бисёрдара нисбат медиҳад, ки дар миёни он султон нишастааст. Инсон аз ҳар 
                                           
1 Ҳамон ҷо. - С. 33–34. 
2 Хофихон. Мунтахабу-л-лубоб. Ҷ. 3. - С. 271. 
3 Илҳомӣ Д. Ирфони исломӣ ва ирфони илтифотӣ. Теҳрон: Мактаби исломӣ. 1374. - С. 127. 

дар ки дарояд, султонро мебинад. Пас, ӯ ҷаҳд кунад, ки қобилияти хидмати 

султон ҳосил кунад ва дар ин боб аз садрнишинон сухан магӯяд1.  

 Дар ин навиштаи Фаришта ба асрори пӯшидаи илму амали 

садрнишинони ислом (хулафои рошидин) ишорат мешавад, ки хоҳу нохоҳ 

ҳангоми баррасии масъалаҳои фиқҳию каломӣ ин амр ба дидгоҳу ақидаи 

динии инсон таъсир гузошта, дарки воқеиятро барои ӯ мушкил месозад. 

Фаришта низ дар мисоли як порчаи шеърии шайх Аттор ба мусулмонон 

гӯшзад менамояд, ки то замоне ки онҳо аз роҳи таассуби мазҳабӣ гирди номи 

Абубакру Алӣ мегарданд, ҳеч гоҳ ба маърифати Худо намерасанд2.  

 Ин навиштаҳо гувоҳи он аст, ки Фаришта ба унвони таърихнигори 

озодандеш ба арзишҳои муътадили ҳама мазҳабҳо эҳтироми яксон дошт. 

Ҳарчанд, дар баъзе таҳқиқоти илмии муосир Фаришта ба унвони 

таърихнигори шиа муаррифӣ мешавад3, вале бар асоси навишта ва афкораш 

наметавон мазҳаби ӯро дақиқ ташхис кард. Дар таҳқиқоти мазкур бештар ба 

ҷонибдории Фаришта аз «ғарибон» таъкид мешавад, ки гӯё ҳамаи онҳо шиа 

буданд. Бар хилофи ин ақида, дар миёни «ғарибон» пайравони дигар мазоҳиб 

низ кам набуданд, ки Фаришта аз онҳо ба унвони сунниёни «покэътиқод» ёд 

мекунад. 

Тағйири мазҳаб ва сӯиистифода аз он дар Биҷопур паёмади ҷиддӣ дошт. 

Аввалан, бар асоси ин таҳаввулот робитаи Одилшоҳиён бо Сафавиён 

густариш ёфт. Фаришта низ дар ин маврид аз сафари Сайидаҳмади Ҳиравӣ ба 

дарбори Исмоили Сафавӣ ва расонидани паёми хутбахонӣ ба номи дувоздаҳ 

имом дар Биҷопур ёд мекунад4. Дар тадқиқоти муосир ба ғайр аз авомили 

мазҳабӣ, ҳамчунин ба ҷанбаи дигари ин равобит таъкид мешавад, ки 

Одилшоҳиён бо ҳимояти Сафавиён метавонистанд фишори Темуриёни 

                                           
1 Таърихи Фаришта. – Теҳрон. Ҷ. 3. - С. 35. 
2 Ҳамон ҷо. - С. 35. 
3 Elliot H. M., Dowson J. The history of India as Told by its Own Historians. The Muhammadan 
Period. London, 1875. Vol 6. – P. 208; Маъсумӣ М. Фарҳангу тамаддуни эронӣ-исломии Дакан 
дар давраи Баҳманиён. – Теҳрон,1389 ш. - С. 20; Риёҳӣ М. Ҳ. Таърихнигории маҳаллии 
исломӣ-эронӣ дар шибҳиқораи Ҳинд. – Қум: Пажӯҳишгоҳи ҳавза ва донишгоҳ. 1395. - С. 
192. 
4 Таърихи Фаришта. – Теҳрон. Ҷ. 3. - С. 35. 

Ҳиндро бар худ хунсо созанд1. Вале дар ин замон аслан аз ташкили давлати 

Темуриёни Ҳинд (1526–1857) ва дахолати онҳо дар Дакан хабаре набуд. Пас, 

метавон дар ин замон ба ҳалқаи дигари иртиботи ҷонибҳо таъкид кард, ки 

Одилшоҳиён бо пуштибонии маънавии Сафавиён ҳарчи бештар «ғарибон»-ро 

дар атрофи худ ҷалб ва муттаҳид мекарданд. Ин омил барои тақвияти нуфузи 

Одилшоҳиён дар Дакан муассир буд. Дар ин маврид Фаришта аз 

лашкаркашии Одилшоҳиён ба муқобили портуғолиён ва тасарруфи бандари 

Гоа (1510) ёд мекунад, ки дар ин амалкард «ғарибон» ва «даканиён» саҳми 

муносиб гузоштанд2. 

Аз сӯи дигар, таҳмили арзишҳои нави мазҳабӣ ва маҳдуд кардани ҳуқуқу 

озодиҳои динии қишрҳои дигари ҷомеа дар Биҷопур ба ҷунбишҳои дохилӣ 

доман зад. Бар ин асос, уламои садр ва аъёни суннӣ ба султон Маҳмуди 

Баҳманӣ ва волиёни дигари Дакан мактуб навишта, онҳоро бар зидди Юсуфи 

Одилшоҳ тарғиб карданд. Султон Маҳмуд ба иттифоқи амир Барид, Аҳмад 

Низомшоҳи Баҳрӣ ва Султонқулӣ Қутбшоҳ ба Биҷопур лашкар кашид. 

Юсуфи Одилшоҳ ба Имодулмулк паноҳ бурд. Ӯ Одилшоҳро ба қоим 

доштани хутбаи қадим ва фирор ба Бурҳонпур тавҷеҳ дод3. Ба қавли 

Фаришта, Фатҳуллоҳи Имодулмулк, Низомшоҳи Баҳрӣ ва Султонқулӣ 

Қутбшоҳро мутақоид сохт, ки ишғоли Биҷопур алҳол ба нафъи амир Барид 

аст. Дар сурати амалӣ шудани ин мансуба, нуфузи Баридшоҳиён дар Дакан 

устувор мешавад, ки ин амр ба нафъи ҳеҷ кадоми мо нест. Онҳо низ ба умеди 

эҳёи хутбахонӣ ба номи хулафои рошидин аз Биҷопур хориҷ шуданд. Амир 

Барид ва султон Маҳмуд низ ба дунболи онҳо роҳи Бидарро пеш гирифтанд. 

Юсуфи Одилшоҳ баъд аз се моҳ дубора хутбахониро ба номи дувоздаҳ имом 

ҷорӣ намуд4. Ҳарчанд ҷунбиши мардуми Биҷопур расман хомӯш шуд, вале 

баъзе дарбориён дар лаҳзаҳои зарурӣ барои ҳифзи ҷону моли фармонраво ба 

мисли пешин дигар содиқ набуданд. 
                                           
1 Риёзулислом. Таърихи равобити Эрон ва Ҳинд (дар давраи сафавия ва афшория), тарҷумаи 
Муҳаммадбоқир Ором, Аббосқулӣ Ғафорифард. – Теҳрон: Амири Кабир. 1383 ш. - С. 145. 
2 Таърихи Фаришта. – Теҳрон. Ҷ. 3. - С. 40. 
3Зубайрӣ. Таърихи Биҷопур, мусаммо ба «Басотину-с-салотин». - С. 21. 
4 Таърихи Фаришта. – Теҳрон. Ҷ. 3. - С. 35. 

Махсусан, ин заъф дар замони интиқоли қудрат ба писари хурдсоли 

Юсуфи Одилшоҳ – Исмоил Одилшоҳ (ҳукумат 1510–1534) ошкор гардид. 

Дар солҳои аввали ҳукумати ӯ зимоми ихтиёри ҳукумат ба ихтиёри 

Камолхони Даканӣ гузашта, дубора мазҳаби ҳанафӣ мақоми расмӣ пайдо 

кард. Ҳамзамон, Камолхони Даканӣ ба хотири аз миён бардоштани Исмоли 

Одилшоҳ чанд тасмим гирифт. Нахуст бо мақсади таъмини бетарафии 

портуғолиён бандари Гоаро ба ихтиёри онҳо гузошт. Баъдан Амир Баридро 

дар ивази мулкҳои Соғар, Абтакр, Аҳсанобод, Иланд, Ганҷути ва Налдург 

моил намуд, ки дар ҳалли масоили машруияти дохилӣ ба ӯ ёрӣ расонад1. 

Фаришта тасаллути амирони даргоҳро бар шоҳон яке аз мушкилоти 

ҳамешагии таърихи Дакан медонад, ки оҳиста-оҳиста дасти вориси мамлакат 

қатъ карда, зимоми фармонравоӣ ба даст меоварданд2. Вале баъзан қазияи 

мазкур аз ин фаротар рафта, ба мудохилаи низомии дигар фармонравоёни 

маҳаллӣ анҷом меёфт. Аз ҷумла, Фаришта дар ин маврид шавоҳидеро 

меорад, ки дар замони тасаллути Камолхони Даканӣ ва лашкаркашии Амир 

Барид қалъаи Ройчуру Мудгал бидуни даргирӣ ба ихтиёри доираҳои 

ҳукмрони Виҷаянагар гузашт3. 

Дар Аҳмаднагар низ Бурҳоншоҳи I (ҳукумат 1510–1553) айнан дар 

ҳафтсолагӣ ба тахт нишаста, Мукаммилхон ва писараш Азизулмулк муддати 

панҷ сол (1510–1515) ба унвони пешво4 ваколати салтанатро дар ихтиёр 

доштанд. Ба қавли Таботабо Сайидалӣ, дар ин замон баъзе дарбориён ба 

Бирор паноҳ бурда, Алоуддини Имодшоҳро ба ишғоли Аҳмаднагар таҳрик 

доданд. Набарди ҷонибҳо дар наздикии қасабаи Ронвирӣ бо шикасти 

Алоуддини Имодулмулк (ҳукумат 1504–1529) хатм гардид5. Фаришта дар 

қиёс бо таърихнигори ҳамзамонаш аз зикри иҷмолии масъала фаротар рафта, 

бештар ба шарҳи авомили зуҳури қазия ва манфиати ҷонибҳо мепардозад. 

                                           
1 Зубайрӣ. Таърихи Биҷопур, мусаммо ба «Басотину-с-салотин». – С. 27–28. 
2 Таърихи Фаришта. – Теҳрон. Ҷ. 3. - С. 48–49. 
3 Ҳамон ҷо. - С. 65. 
4 Пешво – дар Дакан амири даргоҳе, ки ҳангоми хурдсолии шоҳон ба унвони 
вакилуссалтанат ҳукуматро роҳбарӣ мекард. 
5 Таботабо Сайидалӣ. Бурҳони маосир. - С. 235–240. 

Мувофиқи гузориши ӯ, чун тадбироти вазирони дарбори Аҳамаднагар барои 

барандохтани Мукаммилхон ба ҳеч ваҷҳ сурат набаст, онҳо дар фикри ба 

сари қудрат овардани бародари Бурҳоншоҳ – Роҷоҷив афтоданд. Аммо баъди 

чанд рӯз ин сир фош шуд ва онҳо ногузир бо ҳашт ҳазор савор роҳи Бирорро 

пеш гирифтанд. Алоуддин Имодулмулк низ бо мақсади тасарруфи парганаи 

Потри ба таҳрикоти онҳо розӣ шуд. Аз ин назар, Потри тӯли солҳои 1510–

1526 ба маркази даргирии ҷонибҳо табдил ёфт1. 

Аз сӯи дигар, ҳар вақте ки қудрати шоҳон дар Дакан устувор мешуд, 

амалкарди онҳо доир ба масоили иҷтимоӣ ва сиёсӣ тағйир меёфт. Мувофиқи 

гузориши Фаришта, замоне ки бо саъюу талоши Пунҷи-хотун ҳокимияти 

Камолхони Даканӣ сарнагун гардид, «ҳафт ҳазор баҳодури ғариб аз турку 

тоҷику румӣ ва муғул ба дарбор ҷалб шуданд», ки аз миёни онҳо Асадхони 

Лорӣ ба мансаби аморат расид2. Муҳимтарин паёмади ин сиёсат сафари 

Иброҳимбеги Туркмон ба Биҷопур ва тақдими унвони шоҳ ба Исмоил 

Одилшоҳ буд, ки бар асоси он равобити Сафавиён ва Одилшоҳиён таҳким 

ёфт. Ба поси хотири ин, дубора хутба ба дастури фуқаҳои шиа хонда шуд ва 

ба ҳамаи сипоҳиён ҳукм гардид, ки тоҷи сурхи дувоздаҳтарк бар сар ниҳанд. 

Ҳар касе тоҷпӯш набуд, ба маросими салом роҳ намеёфт3. Фаришта аз ҳукми 

дигар дар бораи хондани фотиҳаи саломатӣ ба номи Сафавиён дар рӯзҳои 

ҷумъа ва иддайн ёд мекунад, ки гӯё то охири замони ҳукумати Алӣ 

Одилшоҳи I (1558–1580) ҷорӣ буд4. Бар асари чунин бархӯрд нуфузи 

Сафавиён дар Дакан устувор гардид. Баъдан шоҳони Дакан кӯшиш 

мекарданд, ки аз ин омил дар ҳалли масоили дохилӣ ва минтақа истифода 

намоянд. 

Бо вуҷуди чунин заъфи қудрат, Одилшоҳиён ва Низомшоҳиён ҳамеша 

бар сари масоили гуногун ихтилоф доштанд. Ба қавли Фаришта, яке аз 

масоили ихтилоф миёни онҳо минтақаи ҳосилхези Шулопур буд, ки ҳалли он 

                                           
1 Таърихи Фаришта. – Теҳрон. Ҷ. 3. - С. 335–338. 
2 Ҳамон ҷо. - С. 55-60. 
3 Зубайрӣ. Таърихи Биҷопур, мусаммо ба «Басотину-с-салотин». – С. 27–28. 
4 Таърихи Фаришта. – Теҳрон. Ҷ. 3. - С. 64–65. 

аксаран ба хушунат анҷом меёфт1. Шулопур аз 11 паргана иборат буд. Ин 

минтақа аз замони таназзули қудрати Баҳманшоҳиён дар миёни бародарон 

хоҷа Ҷаҳони Даканӣ (ҳокими Паринда) ва бародараш Зайнхон баробар 

тақсим шуда буд. Шулопур аз соли 1511 ба минтақаи даргирии ҷонибҳо 

табдил ёфт. Соли 1523 Асадхони Лорӣ хост Низомшоҳиён ва Одилшоҳиёнро 

бо ҳам созиш диҳад. Албатта, дар ин кор вазири дарбори Аҳмаднагар 

Шоҳтоҳири Даканӣ низ таваҷҷуҳ дошт. Пас, доираҳои ҳукмрони Аҳмаднагар 

ва Биҷопур ба мувофиқа расиданд, ки духтари Юсуфи Одилшоҳ Марям-

султонро ба Бурҳоншоҳи I диҳанд ва дар иваз Шулопур ба унвони маҳри 

арӯс ба ихтиёри Низомшоҳиён гузарад. Аммо Исмоил Одилшоҳ баъди тӯй аз 

истирдоди минтақаи даъвоӣ сарпечӣ кард, ки ин ба набарди ҷонибҳо оварда 

расонид2. Тадқиқи маъхазҳои хаттӣ нишон медиҳад, ки ҳалли масъалаи 

Шулопур аз доираи муносибати ду ҷониб фаротар рафта, баъзан дигар 

шоҳони Дакан барои ҳифзи манфиатҳои худ ба ин низоъ ҳамроҳ мешуданд. 

Мувофиқи навиштаи Фаришта, дар ҷанги аввали Шулопур (1524) 

Бурҳоншоҳи I дар иттиҳод бо Имодулмулк, амир Барид ва дар ҷанги дуввум 

(1527–28) ҳамроҳи Баридшоҳ ба Биҷопур лашкар кашид3. Ҳарчанд, ин ҷангҳо 

ба суди Одилшоҳиён хотима ёфтанд, вале онҳо кӯшиш мекарданд, ки 

минбаъд шарикони сиёсии Низомшоҳиёнро ба худ моил созанд. Бар ин асос, 

хоҳари хурдии Исмоил Одилшоҳ – Хадича-султон ба ақди издивоҷи 

Алоуддини Имодшоҳ дароварда шуд. Ҳамчунин, Асадхони Лорӣ хост бо ин 

равиш ба Баридшоҳиён мусолиҳа намояд, аммо дар ин самт ноком гардид4. 

Ин амали Баридшоҳиён дар он замон дуруст ва мантиқӣ буд. Зеро дар сурати 

ин мусолиҳа қудрати Одилшоҳиён нисбатан дар минтақа тақвият меёфт ва 

онҳо чун муддаии тахти Бидар аввалан ба қаламрави Баридшоҳиён ҳамла 

мекарданд. Аз ин нигоҳ, Баридшоҳиён дар радифи Қутбшоҳиён ва роҷаҳои 

                                           
1 Таърихи Фаришта. – Теҳрон. Ҷ. 3. - С. 48–49. 
2 Зубайрӣ. Таърихи Биҷопур, мусаммо ба «Басотину-с-салотин». – с. 35 
3 Таърихи Фаришта. – Теҳрон. Ҷ. 3. - С. 72–73. 
4 Зубайрӣ. Таърихи Биҷопур, мусаммо ба «Басотину-с-салотин». - С. 37–38. 

Виҷаянагар ба иттиҳоди зидди Одилшоҳиён бештар таваҷҷуҳ нишон 

медоданд. 

Бо вуҷуди ихтилофи дохилӣ доираҳои ҳукмрони Дакан ҳангоми таҳдиди 

беруна гоҳ-гоҳ ба созиш мерасиданд. Махсусан, ин тамоюл дар раванди 

лашкаркашии Баҳодуршоҳи Гуҷаротӣ (1526–1531) ба Давлатобод мушоҳида 

гардид. Соли 1527 нируҳои гуҷаротӣ бо мақсади пуштибонӣ аз Алоуддини 

Имодулмулк ва тасхири қалъаҳои Моҳуру Потри ба Дакан лашкар кашиданд. 

Мувофиқи гузориши Таботабо Сайдалӣ дар замони муҳосираи қалъаи 

Давлатобод маҳз амир Барид Имодулмулкро бовар кунонид, ки дар сурати 

ишғоли Дакан Баҳодуршоҳ ҳеч гоҳ мулки Бирорро ба шумо нахоҳад дод. 

Пас, Имодулмулк зери таъсири ин суханҳо Баҳодуршоҳро аз муҳосираи 

Давлатобод ба ишғоли парганаи Бир тарғиб намуд. Дар ин фурсат 

Бурҳоншоҳи I ҳамроҳи амир Барид ба мавзеи корзор ҳозир шуданд. 

Баҳодуршоҳ зери фишори сипоҳиёни Дакан ва хиёнати Имодулмулк ба 

Гуҷарот ақиб нишаст1. 

Мувофиқи навиштаи Фаришта Бурҳоншоҳи I ҳангоми лашкаркашии 

гуҷаротиён чунон музтариб гардид, ки барои бартараф кардани он аз 

Заҳируддин Бобур, Исмоил Одилшоҳ ва Султонқулӣ Қутбшоҳ ёрӣ дархост 

намуд. Аз миёни онҳо танҳо Исмоил Одилшоҳ аввалан шаш ҳазор ва баъдан 

пансад сипоҳӣ дар рикоби амир Барид ба мадади Бурҳоншоҳи I равон сохт2. 

Албатта, фиристодани чунин сипоҳ барои Исмоил Одилшоҳ мушкил набуд, 

зеро ӯ дар ихтиёраш тақрибан 140 ҳазор лашкари савора дошт3. Аммо ба 

назар мерасад, Исмоил Одилшоҳ дар ивази ин мадад аз Низомшоҳиён дар 

ҳалли ин ё он масъала имтиёз мехост. Аз ҷумла, Исмоил Одилшоҳ баъди 

ақиб нишастани Баҳодуршоҳ аз Бурҳоншоҳи I дар масъалаи танбеҳ додани 

амир Барид рухсат хост. Ба қавли Фаришта, «Бурҳони Низомшоҳи Баҳрӣ чун 

дар он муддат шармандаи эҳсони адолатпаноҳ буд ва ҳанӯз хотир аз 

                                           
1 Бурҳони маосир. - С. 270–274. 
2 Таърихи Фаришта. – Теҳрон. Ҷ. 3. - С. 342-345. 
3 Зубайрӣ. Таърихи Биҷопур, мусаммо ба «Басотину-с-салотин». - С. 47 

хархашаи султон Баҳодур ҷамъ накарда буд, ҳароина дам аз мувофақат зад»1. 

Соли 1529 амир Барид дар набарди зидди Исмоил Одилшоҳ асир афтод ва 

хазинаи Бидар ба ихтиёри Одилшоҳиён гузашт. Ҳамин тариқ, бар асоси 

тавофуқ амир Барид дар радифи Алоуддини Имодшоҳ ба хидмати 

Одилшоҳиён пайваст. Дар натиҷаи ин иттиҳод Одилшоҳиён соли 1530 қалъаи 

Мудгал, Калён ва минтақаи Ройчурро аз Виҷаянагар бозпас гирифтанд. Баъди 

анҷоми ин амалиёт Исмоил Одилшоҳ қалъаи Бидарро ба поси хотири 

хидмати амир Барид ба Баридшоҳиён дод, вале Қандаҳор ва Калён дар 

ихтиёри Одилшоҳиён боқӣ монданд2. 

Ҳамзамон, доираҳои ҳукмрони Гуҷарот ва Аҳмаднагар бо кӯшиши 

Шоҳтоҳири Даканӣ дар мавриди сулҳ ба мувофиқа расиданд. Баҳодуршоҳ 

дар ивази чатри сурх ба Бурҳоншоҳи I унвони «шоҳ», чатри сабз ва маншури 

мулкҳои Бирору Бидарро таҳвил дод3. Бар асоси ин тавофуқ Низомшоҳиён 

расман ба Гуҷарот вобаста шуданд. Аз ин нигоҳ, метавон гуфт, ки рақобати 

миёни Низомшоҳиёну Одилшоҳиён минбаъд бо пуштибонии маънавии 

Бурҳоншоҳи I ва Сафавиён сурат мегирифт. Бурҳоншоҳи I соли 1531 бо 

баҳонаи дифоъ аз амир Барид ва бозпасгирии қалъаи Калёну Қандаҳор ба 

сарҳадди Одилшоҳиён лашкар кашид. Дар ин набард тамоми тӯпхона ва 

филони ҷангии Низомшоҳиён ба тасарруфи Асадхони Лорӣ даромад. Ба 

қавли Фаришта, ҷонибҳо пас аз набард ба созиш расиданд, ки Исмоил 

Одилшоҳ қаламрави Қутбшоҳиён ва Бурҳоншоҳи I мамлакати Имодшоҳро 

мутасарриф шуда, ба низоъ хотима бахшанд. Бар ин асос, Исмоил Одилшоҳ 

ҳамроҳи амир Барид ба мулки Қутбшоҳиён лашкар кашид.4 Аммо дар 

тадқиқоти илмӣ ба дигар ҷанбаи муҳимми ин юриш ишора мешавад, ки 

Исмоил Одилшоҳ дар ивази дарёфти хироҷ аз Виҷаянагар бар зидди 

                                           
1 Таърихи Фаришта. – Теҳрон. Ҷ. 3. - С. 74. 
2 Зубайрӣ. Таърихи Биҷопур, мусаммо ба «Басотину-с-салотин». - С. 47 
3 Бурҳони маосир. - С. 270–274. 
4 Зубайрӣ. Таърихи Биҷопур, мусаммо ба «Басотину-с-салотин». - С. 46. 

Султонқулӣ Қутбшоҳ вориди ҷанг шуда буд1. Ин юриш бо сабаби фавти 

Исмоил Одилшоҳ бебарор хотима ёфт. 

Баъди фавти Исмоил Одилшоҳ тибқи васият писараш Малухон ба тахт 

нишаст, аммо бо сабаби эътирози Асадхони Лорӣ норозигиҳо дар Биҷопур 

афзуданд. Аз ин сабаб, шоҳ баъди ҳафт моҳ аз ҳукумат сарнагун шуд ва ба 

ҷои ӯ шоҳзода Иброҳим Одилшоҳи I (1534–1558) ба тахт нишаст. Ба қавли 

Фаришта, Иброҳим Одилшоҳи I дар миёни дудмони Одилшоҳиён аввалин 

нафарест, ки барои тарвиҷи мазҳаби ҳанафӣ аз гузоштани тоҷи дувоздаҳтарк 

ва ҷалби навкарони ғариб худдорӣ варзид. Дар ин замон, аксар ғарибон ба 

Аҳмаднагар, Гуҷарот, Виҷаянагар рӯ оварданд ва вазифаи онҳо ба 

браҳманон, «даканиён», «ҳабашиён» дода шуд2. Ҳамзамон, барои ҷилавгирӣ 

аз нуфузи фарҳангии қизилбошон ногузир ба забони даканӣ мақоми расмӣ 

дода шуд. Ин омилҳо ба қудрати низомии Одилшоҳиён ва илму адаби форсӣ 

таъсири манфӣ гузоштанд. 

Дар «Таърихи Фаришта» ва дигар осори хаттии ин давра аз 10 набарди 

Иброҳим Одилшоҳи I ёд мешавад, ки ҳамаи онҳо ба истиснои ҷанги қасабаи 

Урҷон (1544) ба ғалабаи Низомшоҳиён хотима ёфтанд. Аммо таърихнигорон 

дар мавриди омили нокомии шоҳ ихтилофи назар доранд. Аз ҷумла, 

Сайидалӣ Таботабо як омили шикасти Одилшоҳиёнро ба хиёнати вазири 

шиамазҳаби дарбор – Асадхони Лорӣ нисбат медиҳад. Мувофиқи ин гузориш 

Асадхон ҳамеша аз тарси Иброҳим Одилшоҳи I ба роҷаи Виҷаянагар ва 

Бурҳоншоҳи I мукотибот анҷом дода, онҳоро ба тасхири мулки Одилшоҳиён 

тарғиб менамуд3. Фаришта бар хилофи ин Асадхонро вазири вафодор тасвир 

менамояд, ки бар асари суханони ғаразноки дарбориён гоҳе ба хотири ҳифзи 

ҷону молаш ба Бурҳоншоҳи I ҳамроҳ мешуд4. Албатта, Фаришта дар ин 

гузориш зери таъсири нақли қавли ровиёни ғариб қарор гирифта, аз Асадхон 

пуштибонӣ менамояд. Дар асл, Асадхон чанд бор зери ҳидояту тарғиби 

                                           
1 Алавӣ М. С. Қутбшоҳиён – таърихи сиёсӣ ва фарҳангӣ-мазҳабӣ. – Теҳрон. 1385. - С. 22–23. 
2 Ҳамон ҷо. - С. 102–103. 
3 Бурҳони маосир. - С. 297–302. 
4 Таърихи Фаришта. – Теҳрон. Ҷ. 3. - С. 111–114. 

вазири дарбори Низомшоҳиён – Шоҳтоҳири Даканӣ бар зидди Иброҳим 

Одилшоҳи I фитна бардошта буд. 

Дар ин замон, Шоҳтоҳири Даканӣ ба унвони мутакаллими исмоилӣ чунон 

нуфуз пайдо кард, ки соли 1537 Бурҳоншоҳи I (ҳукумат 1510–1553) зери 

иршоду ҳидояти ӯ ба мазҳаби имомия гаравиш пайдо кард. Дар мавриди 

омили гароиши шоҳ таърихнигорон ихтилофи назар доранд. Аз ҷумла, 

Сайидалӣ Таботабо бар ин назар аст, ки Шоҳ Тоҳир дар мунозираи уламо бар 

асоси далел исбот кард, ки василаи асосии маърифати яздонӣ интихоби як 

мазҳаби матлуби ислом аст. Пас, ӯ дар миёни мазоҳиби мухталифа пайравӣ 

ба аҳли байт ва имоми замонро василаи наҷот таъбир намуд1. Ин таъбири 

мазҳабӣ ба таълимоти тасаввуф, ки сарсилсилаи онҳо аз миёни аҳли суннат 

бархоста буданд, мухолифат дошт. Зеро ба назари шарқшиноси англис Ҳ. А. 

Гибб (1895–1971), орифон зимни таъкид бар равобити мустақими Худо ва 

инсон ин асли вижаи ташайюъро инкор карданд, ки растагорӣ дар гарави 

иродат ба имоми замон, яъне хонадони Алӣ аст2. Гӯё баъди хатми мунозира 

Бурҳоншоҳи I паёмбарро хоб дид, ки ӯро ба мутобиати иршоди Шоҳ Тоҳир 

ва интихоби мазҳаби имомия ишора менамояд. Пас аз ин хоб шоҳ аз 

мухолифини аҳли байт дурӣ ҷуст. Уламои аҳли суннат ҳангоми ба миён 

гузоштани ин масъала ба нишони эътироз даст ба исён зада, дар фикри ба 

тахт нишондани шоҳзода Мирон Абдулқодир афтоданд. Аммо исёни онҳо аз 

ҷониби шоҳ саркӯб гардид3. 

Дидгоҳи Фаришта дар мавриди гароиши мазҳабии Бурҳоншоҳ нисбатан 

мантиқӣ ва қобили қабул аст. Зеро ӯ дар қиёс ба таърихнигорони ҳамзамонаш 

мақбул донистани як мазҳабро нисбати дигар мазоҳиб маҳкум карда, дар ин 

маврид менависад, ки «агар мазҳаби имомия ҳақ аст, аҳволи дигар мазоҳиб 

чун хоҳад буд. Ва агар мазҳаби дигар ҳақ аст, суфориши он ҳазрат дар 

тарвиҷи он мазҳаб чӣ маънӣ дорад! Умед, ки муомалафаҳми корогоҳ чун бад-

                                           
1 Бурҳони маосир. - С. 269. 
2 Eaton R. M. The Sufis of Bijapur, 1300-1700: Social Roles of Sufis in Medieval India. – New Delhi. 
2011 - Р. 464.  
3 Бурҳони маосир. - С. 269. 

ин ҷо расанд, сар-сарӣ нагузаранд ва имъони илтифоту таваҷҷуҳ аз даст 

надиҳанд, ки маҳалли тааммулу тафаккур аст. Ва он чи ба назди ин дарвеши 

дилреш ба субут пайваста, ки хоби Бурҳоншоҳ ва Ғозонхон ҳама ҳечу пӯч 

буда, чӣ ки мардуми «рафаза» барои тарвиҷу тарғиби мазҳаби худ билъакс ба 

қалам меоваранд1. Бар асоси ин андеша, метавон гуфт, ки Фаришта 

таърихнигори озодандеш аст, вале дар тадқиқоти илмии муосир доир ба 

маншаи дидгоҳи ӯ чизе гуфта намешавад. Масалан, муҳаққиқи шинохтаи 

Ҳинд С. А. Ризвӣ (1921–1994) доир ба густариши шиа дар Дакан таҳқиқот 

анҷом дода2, дар мавриди дидгоҳи мазҳабии Фаришта чизе гуфта намешавад. 

Чунин бархӯрди илмӣ бори дигар собит месозад, ки дидгоҳи мазҳабии 

Фаришта бо таълимоти тасаввуфии Биҷопур наздикӣ дошт. Дар замони 

зиндагии Фаришта зиёда аз 27 намояндаи силсилаи қодирия, чиштия ва 

шатория зери таъқиби шоҳ Аббоси I (1588–1629) ва Акбаршоҳ аз Хуросону 

Гуҷарот ба Биҷопур кӯч бастанд, ки дар натиҷаи он як фазои муносиби 

озодандешӣ дар Дакан ташаккул ёфт3. Аз ин назар, Фаришта зери таъсири 

таълимоти орифон хоб дидан ва иқдомоти шоҳонро барои тарвиҷи як мазҳаб 

қобили қабул намедонист.  

Воқеан, Шоҳтоҳири Даканӣ дар замоне вориди дарбори Низомшоҳиён 

шуда буд, ки шоҳ дар Аҳмаднагар зери таъсир ва нуфузи маҳдавиён қарор 

дошт. Шоҳ барои ҷилавгирӣ аз нуфузи маҳдавиён тамоми қудратро ба 

ихтиёри ӯ вогузор кард. Ин иқдом дар марҳалаи аввал натиҷаи дилхоҳ дод. 

Зеро зери ташвиқоти Шоҳтоҳири Даканӣ Қутбшоҳиёну Имодшоҳиён ба 

иттиҳоди Низомшоҳиён моил шуданд. Вале ҳоло ҳам дар шароити иттиҳоди 

Баридшоҳиён ва Одилшоҳиён ишғоли мавзеи Шулопур номумкин буд. Аз ин 

сабаб, Низомшоҳиён мувофиқи қарордоди соли 1542 Шулопурро ба 

Одилшоҳиён доданд. Низомшоҳиён бояд дар ивази Шулопур вилояти 

                                           
1 Таърихи Фаришта. – Теҳрон. Ҷ. 3- С. 370–371. 
2 Ризвӣ. С. А. Шиа дар Ҳинд. – Теҳрон. 1376. Ҷ. 1. - С. 391–403. 
3 Eaton R. M. The Sufis of Bijapur, 1300-1700: Social Roles of Sufis in Medieval India. – New Delhi. 2011 - Р. 

72. 

Қандаҳорро аз тасарруфи Баридшоҳиён хориҷ месохтанд ва Одилшоҳиён 

мувофиқи қудраташон мулкҳои Виҷаянагарро ишғол мекарданд1. Ин созиш 

ба суди Низомшоҳиён буд, зеро Одилшоҳиён ҳоло барои ишғоли мулкҳои 

нав чандон қудрат надоштанд. Бар хилофи ин, Баридшоҳиён ва Виҷаянагар 

бештар ба Низомшоҳиён моил шуданд. Ин дар ҳоле буд, ки Низомшоҳиён 

ҳама вақт дар андешаи бозпасгирии Шулопур буданд. Ниҳоят, соли 1549 

Низомшоҳиён ва доираҳои ҳукмрони Виҷаянагар дар мавриди ҳуҷум ба 

Биҷопур ба мувофиқа расиданд. Соли 1551 Ройчур ва Шулопур аз тасарруфи 

Одилшоҳиён хориҷ шуданд2. 

Ҳарчанд, дар «Таърихи Фаришта» аз Иброҳим Одилшоҳи I ба унвони 

сиёсатмадори бебок, тундхӯ ва ноком ёд мешавад, вале мувофиқи шавоҳиди 

дигар дар замони ӯ иқтисоди Биҷопур аз назари фаровонии зарру ҷавоҳир ва 

матоъ ба пешрафти назаррас ноил шуда буд. Мардум ва аҳли ҳунар дар 

камоли осудагӣ  ва ободӣ зиндагӣ доштанд3. Бо мурури замон бар асари ин 

омил қудрати Одилшоҳиён дар минтақа устувор гардид. Фаришта ин 

таҳаввулотро ба сиёсату кордонии Алӣ Одилшоҳи I (1558–1580) нисбат 

медиҳад, ки бо роҳи гуфтушуниду муомила тавонист қаламрави мамлакатро 

васеъ намояд. Соли 1558 Алӣ Одилшоҳи I бо баҳонаи таъзия ба Виҷанагар 

сафар карда, дар мавриди истирдоди қалъаи Шулопуру Калён бо Ромроҷ 

иттиҳод баст. Соли 1559 Ҳусайн Низомшоҳи I (1554–1565) зери фишору 

тохтутози лашкари муттаҳидаи рақибон қалъаи Калёнро ба Одилшоҳиён 

дод4. Соли 1560 Ҳусайн Низомшоҳи I ба хотири тадоруки ин шикаст дар 

иттиҳод бо Бурҳони Имодшоҳ (1560–1572) ва Иброҳимқулӣ Қутбшоҳ (1550–

1580) ба Биҷопур ҳуҷум овард, вале ин дафъа низ Одилшоҳиён бо имдоди 

Ромроҷ ба рақибон ғолиб омаданд5. Алӣ Одилшоҳи I баъд аз ишғоли қалъаи 

Калён дар фикри барҳам задани қудрати низомии доираҳои ҳукмрони 

Виҷаянагар афтод, аммо ин амал бидуни ҳамоҳангӣ бо дигар шоҳони 
                                           
1 Бурҳони муосир. - С. 323. 
2 Таърихи Фаришта. – Теҳрон. Ҷ. 3- С. 370–371. 
3 Зубайрӣ. Таърихи Биҷопур, мусаммо ба «Басотину-с-салотин». - С. 68. 
4 Таърихи Фаришта. – Теҳрон. Ҷ. 3. - С. 370–371. 
5 Зубайрӣ. Таърихи Биҷопур, мусаммо ба «Басотину-с-салотин». - С. 87. 

мусулмони Дакан номумкин буд. Аз ин назар, ӯ доираҳои ҳукмрони 

мусулмонро бар иттиҳод алайҳи Виҷаянагар тарғиб намуд. Соли 1564 

намояндагони Одилшоҳиён, Низомшоҳиён, Қутбшоҳиён ва Баридшоҳиён дар 

назди Биҷопур бо ҳам гуфтушунид карда, ба иттиҳоди чаҳоргона асос 

гузоштанд. Фаришта ва Сайидалӣ Таботабо ин иқдомро барои иттиҳоди 

шоҳони мусулмон ва хотима додани истилои роҷаҳои Виҷаянагар муассир 

медонанд1. Вале ба назар чунин мерасад, ки ин шоҳон барои ҳифзи тавозуни 

қудрат ва манфиати худ ба иттиҳод розӣ шуда буданд. Албатта, ҳадафи 

Одилшоҳиёну Қутбшоҳиён аз ин иттиҳод маҳви рақиби қудратманди 

ҳамҷавор буд, ки доимо ба мулкҳои атрофи онҳо таҳдид мекард. Ҳусайн 

Низомшоҳи I бошад дар ду набард дороӣ ва муҳиммоти ҷангиашро аз даст 

дода буд. Ӯ метавонист бо шикаст додани Ромроҷ Одилшоҳиёнро аз шарики 

сиёсӣ маҳрум сохта, минтақаҳои даъвоиро соҳиб шавад. Бурҳони Имодшоҳ 

аз сабаби кудураташ бо Низомшоҳиён дар иттиҳод ширкат накард. 

Дар миёни шоҳони мусулмон аввалан Ҳусайн Низомшоҳи I ташаббусро ба 

даст гирифта, калиди қалъаи Шулопурро ба Одилшоҳиён супурд. Бо 

ризомандии ҷонибҳо Чондбибӣ – духтари Ҳусайни Низомшоҳ ба ақди Алӣ 

Одилшоҳ ва Бибиҳадя-султон духтари Иброҳими Одилшоҳ ба шоҳзода 

Муртазо дода шуд. Дар натиҷаи ин ҳамбастагӣ, сипоҳи муттаҳидаи 

мусулмонон ба самти Биҷонагар раҳсипор шуданд. Набарди асосӣ дар 

наздикии Толикута ба шикасти Ромроҷ хотима ёфт. Фаришта соли вуқуъи ин 

ҳодисаро (1564) бар асоси як мисра шеъри сурудаи падараш нисбатан дақиқ 

тасвир кардааст2.  

Дар натиҷаи заволи давлати Виҷаянагар ҳавзаи ҳосилхези Ройчур, қалъаи 

Мудгал, Адунӣ, Дорвор, Чандаркавли то Мангалур ба ихтиёри Одилшоҳиён 

гузашт, ки аз он дар осори таърихӣ бо номи Карнотак ёд мешавад. Карнотак 

маркази кишти пахта буд ва маҳсули он тавассути бозори Шоҳпур (дар 

наздикии Биҷопур) ба Аврупо содир мешуд. Ба қавли Фаришта, дар замони 

                                           
1 Таърихи Фаришта. – Теҳрон. Ҷ. 3. - С. 148–149; Бурҳони муосир. - С. 410. 
2 Таърихи Фаришта. – Теҳрон. Ҷ. 3. - С. 160. 

Алӣ Одилшоҳи I ноякҳои Карнотак (заминдорон ва ашрофи маҳаллии 

ҳиндутабор) ҳар сол се лаку панҷоҳ ҳазор ҳун ба дарбор пешкаш карда, зиёда 

аз 30 ҳазор ҳуни нақд ва дигар ҷавоҳир махфиёна ба волии минтақа 

медоданд1. Аз ин нигоҳ, Низомшоҳиён ҳамеша Баридшоҳиён ва 

Имодшоҳиёнро ба ҷанги зидди Одилшоҳиён таҳрик медоданд. Мувофиқи 

маълумоти Зубайрӣ, Одилшоҳиён барои бартараф кардани ин хатар омодагӣ 

доштанд. Аз ҷумла, соли 1566 дар пойтахт аз сангу гил ҳисори истеҳкомӣ 

бино фармуданд, ки девори атрофи он (тӯл 18 зироъ, паҳно 8 зироъ) 120 бурҷ 

ва 6 ҳазор кунгура дошт. Ҳамчунин, ба хотири назорати роҳҳои Биҷопур дар 

мавзеи Шоҳдурак лашкаргоҳ сохта шуд2.  

Одилшоҳиён бо вуҷуди чунин тадорукот дар муқобили рақибон баъзе 

заифӣ доштанд. Аз ҷумла, нирӯҳои асосии онҳо барои таъмини оромиш ва 

саркӯби ройону ноякҳо қисман дар Карнотак нигоҳ дошта мешуд. Баъзан 

агар интиқоли сипоҳиён аз Карнотак тӯл мекашид, парганоти атрофи пойтахт 

аз ҷониби сипоҳиёни рақиб ишғол ва тахриб мешуданд. Мардум низ баъзан 

дар фазои номусоиди мазҳабӣ даст ба исён мезаданд. Ба қавли Фаришта, дар 

замони Алӣ Одилшоҳи I бо расмӣ шудани мазҳаби имомия фаъолияти 

номатлуби табарроиён дар кӯчаву бозор дубора ривоҷ ёфт3.  

Дар ин маврид, маълумоти Зубайрӣ ҷолиб аст, ки дар он замон танҳо дар 

як масҷиди ҷомеъ намози ҷумъа бо душвориҳои зиёд ба тариқи аҳли 

тасаннун адо мешуд4. Илова бар ин, дар Карнотак беш аз 200–300 

ибодатхонаи ҳиндувон хароб ва дар Мудгал ба ҷои 2 маъбад ошӯрохона 

бунёд гардид5. Албатта, дар чунин шароит, ки ҳатто аҳли фирқаҳои ислом 

нисбат ба ҳам фарҳанги таҳаммулпазирӣ надоштанд, ҳифзи сарҳад басо 

мушкил буд. Аз ин нигоҳ, Алӣ Одилшоҳи I дар солҳои охири хаёташ бо 

Низомшоҳиён дар мавриди сарҳадди нуфуз созишнома баст. Мувофиқи 

                                           
1Ҳамон ҷо. - С. 171. 
2 Зубайрӣ. Таърихи Биҷопур, мусаммо ба «Басотину-с-салотин». - С. 112–116. 
3 Таърихи Фаришта. – Теҳрон. Ҷ. 3. - С. 137. 
4 Зубайрӣ. Таърихи Биҷопур, мусаммо ба «Басотину-с-салотин». - С. 79. 
5 Eaton R. M. The Sufis of Bijapur, 1300-1700: Social Roles of Sufis in Medieval India. – New Delhi. 
2011. - P. 65. 

созишнома, Одилшоҳиён дар ивази мулкҳои Виҷаянагар қаламрави 

Баридшоҳиён ва Имодшоҳиёнро ба ихтиёри Низомшоҳиён вогузор карданд1. 

Бар асоси ин тавофуқ тамоми дороиҳои Дакан дар миёни Одилшоҳиён, 

Низомшоҳиён ва Қутбшоҳиён тақсим гардид. 

Соли 1572 Муртазо Низомшоҳи II (1564–1587) қаламрави Имодшоҳиёнро 

ишғол кард, вале лашкаркашии ӯ дар мулки Баридшоҳиён ба нокомӣ хотима 

ёфт. Чунонки дар зербоби 2-юми боби 1-уми ин рисола мушоҳида кардем, 

иллати ин нокомӣ дар табдилу тағйири пешвоёни дарбори Низомшоҳиён буд, 

ки ҳамагӣ аз миёни «ғарибон» ва «қизилбошон» баргузида мешуданд. 

Фаришта иллати заволи қудрати Низомшоҳиёнро ба «гӯшанишинӣ ва 

сиёсати нокоми шоҳ нисбат медиҳад2. Сайидалӣ Таботабо дар қиёс бо 

Фаришта баъзе пешвоёни ғарибро маҳкум менамояд, ки бо амалкарди 

носавоби худ ба тафохури ягонагӣ ва вафодории ин мардум дар ҷомеа зарба 

заданд3. Андешаи охир ба воқеият наздик аст, аммо Фаришта ҳамеша аз 

пазириши он канораҷӯӣ менамояд. Воқеан, дар солҳои охири ҳукумати 

Низомшоҳиён иттиҳоди «ғарибон» аз миён рафта буд ва онҳо якдигарро ба 

қатлу куштор ва дасисаҳои дарборӣ маҳкум мекарданд. Дар натиҷаи чунин 

амал, баъзе «ғарибон» ба дарбори Темуриёни Ҳинд паноҳ бурда, Акбаршоҳро 

ба ишғоли Дакан тарғиб намуданд. Фаришта низ дар Биҷопур мактуби 

Бурҳоншоҳро ба дарбори Одилшоҳиён расонда, ба имдоди «ғарибон» ҳозир 

шуд. Албатта, ҳадафи «ғарибон» барҳам задани тасаллути «ҳабашиён» ва 

«даканиён» дар Аҳмаднагар буд, вале дар натиҷаи ин амал истилоҳи «ғариб» 

ба «муғул» иваз шуд. 

Дар қиболи нокомии Низомшоҳиён қудрати Одилшоҳиён аз замони 

ҳукумати Иброҳим Одилшоҳи II (1580–1626) устувор гардид. Иброҳим 

Одилшоҳи II дар синни 9-солагӣ ба тахт нишаста, то соли 1591 ҳукумат дар 

ихтиёри ғуломони даканӣ (1580–1582) ва ҳабашӣ (1582–1591) буд. Фаришта 

чун то соли 1589 дар Аҳмаднагар қарор дошт, нақши «шоҳ»-ро дар меҳвари 
                                           
1 Таърихи Фаришта. – Теҳрон. Ҷ. 3. - С. 163. 
2 Таърихи Фаришта. Ҷ. 3. - С. 409. 
3 Бурҳони маосир. - С. 570. 

ҳаводис қарор дода, ба бозтоби сиёсати ғуломони даканӣ ва ҳабашӣ чандон 

таваҷҷуҳ зоҳир намесозад. Бар хилофи ин, Рафеъуддини Шерозӣ, ки воқеоти 

ин замонро бар асоси мушоҳидаҳои шахсиаш навишта буд, дар бораи омили 

тасаллути ғуломон маълумоти саҳеҳтар пешниҳод менамояд. Мувофиқи 

гузориши ӯ, шумораи ҳабашиён дар Биҷопур ҳамагӣ ба 1100 нафар мерасид, 

вале онҳо аз назари иттиҳод ва сипоҳигарӣ мумтоз буданд. Онҳо бо аҳли 

корхонаҳо васлат карда, дар миёни мардуми маҳаллӣ зиёда аз 3–4 ҳазор 

ҷонибдор доштанд. Ин ҳамбастагии байни «ҳабашиён» ва «даканиён» дар 

ҳоле буд, ки 15 ҳазор ғариб ҳамеша бар сари интихоби вакилуссалтанат бо 

ҳам нифоқ меварзиданд1. «Ҳабашиён» низ дар шароити хатарзо кӯшиш 

мекарданд, ки баҳри ҳамбастагии дохилӣ ва осоиши мардум аввалан ба 

нуфузи таббароиён ва қизилбошон хотима бахшанд. Аз ин рӯ, дар замони 

ваколати Диловархон (1582–1590) мазҳаби ҳанафӣ мақоми расмӣ ёфт ва 

зиёда 5–6 ҳазор навкарони ғариб аз Биҷопур хориҷ шуданд. Фаришта ихроҷи 

«ғарибон»-ро ба таваҳҳуми ашрофи дарбор пайванд медиҳад, ки онҳо мабодо 

ба хотири дарёфти мансаби ваколат боз ба инқилоб даст зананд2.  

Илова бар ин, доираҳои ҳукмрони Биҷопур аз давлати абарқудрати 

Темуриёни Ҳинд бим доштанд, ки дар ҳар замон метавонистанд ба Дакан 

ҳуҷум намоянд. Бинобар ин, онҳо кӯшиш мекарданд, ки барои ҳифзи 

ҳамбастагии ҷануб ба низоми иҷтимоӣ ва сиёсии мардуми маҳаллӣ канор 

биёянд. Дар ин сурат, хатари саркашӣ ва исёни ноякҳои Карнотак камтар 

мешуд. Дарвоқеъ, «ҳабашиён» барои ҳифзи ҳамбастагӣ  бо ғарибони 

муътадил низ муносибати нек доштанд. Чунончи, Диловархон дар замони 

тасаллути Ҷамолхони маҳдавӣ ба «ғарибон»-и Аҳмаднагар паноҳгоҳ дод, ки 

яке аз онҳо Фаришта буд. Ҳамзамон, ӯ Иброҳим Одилшоҳро бо духтари 

Иброҳимқулӣ Қутбшоҳ ва хоҳарашро бо писари Муртазо Низомшоҳи II 

хонадор кард. Дар натиҷаи чунин иқдомот, нуфузи Одилшоҳиён дар Дакан 

тақвият ёфт. Фаришта ҳодисаҳои замони Одилшоҳиёнро аз соли 1590 ба 

                                           
1 Зубайрӣ. Таърихи Биҷопур, мусаммо ба «Басотину-с-салотин». - С. 174. 
2 Таърихи Фаришта. – Теҳрон. Ҷ. 3. - С. 193. 

равиши мавзӯӣ бозтоб менамояд. Дар ин гузориш Иброҳим Одилшоҳи II ба 

унвони сиёсатмадоре муаррифӣ мешавад, ки дар шароити ҳуҷуми Акбаршоҳ 

барои ҳамбастагии доираҳои ҳукмрони Дакан шароити мусоид фароҳам 

овард. 

Баъд аз устувор шудани қудрати Темуриёни Ҳинд дар шимол, Акбаршоҳ 

хост сарҳадди давлатро дар ҷануб низ васеъ намояд. Таърихнигорони муосир 

дар мавриди лашкаркашии Акбаршоҳ ба Дакан се омилро муассир медонанд: 

1) барҳам задани ҳукумати портуғолиҳо дар соҳилҳои шимоли Дакан; 2) 

ҳифзи амнияти роҳҳои тиҷоратӣ ва бандарҳои Гуҷарот; 3) ба даст овардани 

сарвату дороиҳои Дакан1. Воқеан, доираҳои ҳукмрони Аҳмаднагар дар 

баробари портуғолиҳо дигар рақобат карда наметавонистанд, аммо дар ин 

замон хатари англисҳо дар Ҳиндустон ба маротиб зиёдтар буд. Фаришта 

нисбат ба муаррихони дарбори Темуриёни Ҳинд дар инъикоси бархӯрди 

сармоядорони Ғарб, бахусус англисњову  портуғолиҳо имконоти бештаре 

дошт. Зеро тоҷирони англис бори аввал ба воситаи бандарҳои тиҷоратии 

Гуҷарот ба Ҳинд ворид гардиданд, ки ин минтақа бо давлати Низомшоҳиён 

ҳаммарз буд. Ба қавли Фаришта, ҳанӯз ки англисњо аз қуввату қудрати 

бештар бархӯрдор нестанд, ба мусулмонон изҳори муҳаббату дӯстӣ 

менамоянд ва бо портуғолиҳо камоли адовату душманӣ меварзанд ва касеро 

дӯсти онҳо меёфтанд, ба қатл мерасониданд. «Магар акнун ба ҳимояти 

Нуриддин Муҳаммади Ҷаҳонгир подшоҳ миёни эшон қурби ҷавор ба ҳам 

расидааст ва Худо донад, ки маоли ҳоли фариқайн мунҷар ба куҷо хоҳад 

шуд»2. 

Соли 1595 лашкаркашии муназзами Акбаршоҳ ба Дакан оғоз гардид. Ин 

дар ҳоле буд, ки нифоқу бархӯрди амирони даканӣ ва ҳабашӣ дар 

Аҳмаднагар равнақ дошт. Дар ин шароит роҳбари даканиён – Миён Манҷу ба 

шоҳзода Мурод нома навишта, ӯро аз Гуҷарот ба Дакан фаро хонд. Шоҳзода, 

ки аз тарафи падараш ба тасхири Дакан маъмур буд, ба зудӣ ба Аҳмаднагар 
                                           
1 Siraj Anwar М. Mughals and the Deccan: political relations with Ahmadnagar Kingdom. – Delhi. 
2007. - P. 47. 
2 Таърихи Фаришта. – Конпур, чопи сангӣ. Ҷ. 2. 1874. - С. 373. 

лашкар кашид. 25 ноябри 1595 Миён Манҷу ба сипоҳи ҳабашиён ғолиб 

омада, аз даъвати шоҳзода пушаймон шуд. Дар ин асно аллакай шоҳзода 

Мурод ва Роҷа Алихон (ҳокими Бурҳонпур) бо 30 ҳазор савор ба Аҳмаднагар 

наздик шуданд. Миён Манҷу ноилоҷ бо 8 ҳазор сарбоз ба Ауса фирор кард. 

Ашрофи дарбори Низомшоҳиён, ки аксари онҳо ғариб буданд, бо роҳбарии 

Чондбибӣ мудофиаи Аҳмаднагарро ба уҳда гирифтанд. Чондбибӣ дар 

мудофиаи шаҳр ба мушкилот дучор гардид, зеро амирони дарбор ба се гурӯҳ 

тақсим шуда, дар алоҳидагӣ се шоҳзодаи низомшоҳиро султон эълон 

карданд. Ба қавли Фаришта, дар ин фурсат Иброҳим Одилшоҳи II ба амирони 

ҳабашӣ нома навишта, онҳоро ба иттиҳоди зидди муғул даъват кард. 

Ҳамзамон, Иброҳим Одилшоҳи II 25 ҳазор ва Муҳаммадқулӣ Қутбшоҳ 5-6 

ҳазор сипоҳ ба мадади Чондбибӣ равон карданд1. Аз ин сабаб, дар миёни 

амирони низомшоҳӣ ҳамбастагӣ ба миён омада, онҳо ба Чондбибӣ 

пайвастанд. Чун ин хабар ба шоҳзода Мурод расид, барои ҳарчи зудтар 

истило кардани Аҳмаднагар дар назди қалъа панҷ нақб канда, онҳоро бо 

борут пур намуданд. Қазоро яке аз сипоҳиёни шоҳзода – хоҷа Муҳаммади 

Шерозӣ мардуми қалъаро аз мавзеи нақб хабардор кард. Сипоҳиён то субҳ ду 

нақбро аз борут холӣ карда, дар мавзеи сеюм буданд, ки сипоҳи муғул 

нақбҳоро оташ заданд. Вале Чондбибӣ бо шунидани хабар бурқа пӯшида, 

шамшербадаст мардумро ба мубориза ва маҳкам кардани рахнаи деворҳо 

даъват кард. Ба қавли Фаришта, ҳамаи сипоҳиёни муғул ба шуҷоати он 

«шерзани фархунданажод» таҳсину офарин хонда ба сулҳ розӣ шуданд2. 

Сайидалӣ Таботабо бар хилофи Фаришта, ки дар мудофиаи шаҳри 

Аҳмаднагар ширкат дошт, омили нокоми сипоҳи муғулро нисбатан дақиқ 

тасвир менамояд. Мувофиқи ин гузориш, аввалан дар байни шоҳзода Мурод 

ва Хонихонон (сипаҳсолори Акбаршоҳ дар Дакан) ихтилофи назар вуҷуд 

дошт. Дуввум дар раванди муҳосира сипоҳиёни муғул ба ғорати шаҳр рӯ 

оварданд, ки ин боиси нафрати мардум гардид. Севвум дар тӯли се моҳ 

                                           
1 Таърихи Фаришта. – Теҳрон. Ҷ. 3. - С. 494–496. 
2 Ҳамон ҷо. - С. 499–500. 

сипоҳи муғул ба камбуди ғизо рӯбарӯ шуданд1. 23 феврали 1596 дар миёни 

ҷонибҳо созишномаи сулҳ ба имзо расид. Мувофиқи созишнома қаламрави 

Бирор ба ихтиёри Темуриёни Ҳинд гузашт; Баҳодури Низомшоҳ (1595–1610) 

ба унвони вассал бояд ҳарсола ба Акбаршоҳ пешкаш мефиристод. 

Соли 1597 Акбаршоҳ чанд бор аҳдшиканона ба қаламрави Низомшоҳиён 

ҳуҷум овард, вале Чондбибӣ дар иттиҳод бо Иброҳим Одилшоҳи II аз уҳдаи 

бартараф кардани он баромаданд. Соли 1600 Акбаршоҳ аз нифоқи амирони 

низомшоҳӣ огоҳ шуда, писараш Дониёлро ба ишғоли Аҳмаднагар равон кард. 

Ин бор Чондбибӣ хост шаҳрро ба ихтиёри Акбар гузошта, ба Ҷуннир равон 

шавад, аммо ҷамъе аз даканиён ӯро ба қатл расониданд. Баъди фатҳи 

Аҳмаднагар (3 июли соли 1600) амирони низомшоҳӣ ҳукуматро ба ихтиёри 

Муртазо Низомшоҳи II вогузор карданд, ки дар қалъаи Паринда дорулмулк 

дошт. Дар замони ҳукумати ӯ амирони дарбор яке Малик Анбар ва дигаре 

Малик Роҷу соҳибихтиёр буданд. Мувофиқи навиштаи Фаришта мулки 

Малик Анбар аз сарҳадди Тиланг то якфарсахии қалъаи Бир, чаҳоркурӯҳии 

ҷануби Аҳмаднагар, бисткурӯҳии Давлатобод ва бандари Човул ва мулки 

Милик Роҷу дар шимол аз Давлатобод то марзи Гуҷарот, дар ҷануб то 

шашкурӯҳии Аҳмаднагар тӯл мекашид. Онҳо зоҳиран ба Муртазо 

Низомшоҳи II итоат карда, қалъаи Аусаро барои таъминоти хароҷот дар 

ихтиёри шоҳ гузошта буданд2. Дар замони таълифи «Таърихи Фаришта» 

истиқлолу соҳибихтиёрии Малик Анбар васеъ шуда, соли 1607 Малик 

Роҷуро аз миён бардошт. Дар замони ваколати Малик Анбар (1607–1626) 

равобити байни Низомшоҳиён ва Одилшоҳиён мустаҳкам гардид. Соли 1616 

Иброҳим Одилшоҳи II дар иваз ба пешкаши шоҳзода Хуррам дигар аз 

пуштибонии Малик Анбар даст кашид. Ниҳоят дар замони ваколати писари 

малик Анбар – Фотеҳ мулки Низомшоҳиён комилан ба қаламрави Темуриёни 

Ҳинд ҳамроҳ гардид. 

                                           
1 Бурҳони маосир. - С. 602–612. 
2 Таърихи Фаришта. – Теҳрон. Ҷ. 3. - С. 508. 

Аз навиштаҳои боло бармеояд, ки Фаришта:  1) бар асоси нақлу ривояти 

ҳамзамонон ва қиёси шавоҳиди маъхазҳои хаттии дарбори мулкҳои 

ҳамҷавори Дакан (Хондиш, Молва, Гуҷарот) воқеияти зуҳури ҳукумати 

Низомшоҳиён ва Одилшоҳиёнро нисбат ба дигар таърихнигорон дақиқтар 

тасвир кардааст. Ӯ зарурати ташкили ҳукумати Одилшоҳиён ва 

Низомшоҳиёнро дар шароити таназзули қудрати Баҳманшоҳиён амри воқеӣ 

медонад, ки бояд ба хараҷу мараҷ ва парокандагии сиёсӣ дар Дакан хотима 

мебахшиданд. Аммо онҳо дар замони ҳукумати Шиҳобуддин Маҳмудшоҳ 

(1482–1518) чунин қудрате надоштанд, ки бидуни ҳамоҳангӣ бо якдигар ба 

ташкили салтанат иқдом намоянд. Ниҳоят, соли 1500 бар асоси тавофуқи 

роҳбарони абарқудрат, қаламрави Дакан дар миёни Одилшоҳиён, 

Низомшоҳиён, Қутбшоҳиён, Баридшоҳиён ва Имодшоҳиён тақсим гардид. 

Дар ин радиф Одилшоҳиён ва Низомшоҳиён барои муттаҳид кардани 

минтақаи Дакан иқдом намуданд, аммо ба бархӯрди ҷиддии ҳамсоягони қавӣ 

ва мушкилоти дохилӣ рӯбарӯ шуданд.  

2) тасаллути амирони даргоҳро бар шоҳон, пайванди хешовандии 

сулолаҳои ҳукмрон ва баҳси минтақаҳои даъвоии Потри, Шулопур, Ройчуру 

Мудгал мушкилоти ҳамешагии таърихи Дакан медонад, ки онҳо ҳамеша ба 

муноқишаи дохилӣ анҷом меёфтанд. Бар асари чунин бархӯрд нуфузи 

Сафавиён дар Дакан устувор гардид. Баъдан, шоҳони Дакан кӯшиш 

мекарданд, ки аз ин омил дар ҳалли масоили дохилӣ ва минтақа истифода 

намоянд. Қудрати Одилшоҳиён дар минтақа, ки ба ҷалби «ғарибон» ба артиш 

ва ҳимояти мардуми маҳаллӣ – маратҳҳо вобастагӣ дошт, онҳо ҳамеша ба 

афкори таҳаммулгароёнаи сӯфиён содиқ монданд. Аз ин рӯ, дар замоне ки 

мазҳаби шиа дар Биҷопур мақоми расмӣ пайдо кард (1502–1534, 1558–1580), 

табарроиён имкон наёфтанд, ки ба таҳқири сунниён даст зананд. Баръакси 

ин, дар замони ривоҷи мазҳаби ҳанафӣ (1534–1558, 1580–1686) ҳамбастагии 

дохилӣ дар миёни гурӯҳҳои сиёсӣ ва мардум тақвият ёфт. Ин омил барои 

тақвияти нуфузи Одилшоҳиён дар Дакан муаассир буд.  

3) Низомшоҳиён бар хилофи Одилшоҳиён аз ибтидо бештар бо ҷалби 

навкарони ҳабашӣ ва даканӣ қудраташонро тақвият мебахшиданд. Дар ин 

замина Аҳмаднагар ба маркази ҳаракати маҳдавия табдил ёфт. Соли 1537 

Низомшоҳиён зери таъсири андешаҳои мутакаллимони исмоилӣ пайравӣ ба 

аҳли байт ва имоми замонро василаи наҷот таъбир намуданд. Дар асл, ин 

таъбир ба муборизаи қизилбошу аҳли ташайюъ ва маҳдавиён доман зад, ки 

ҳар ду ба таълимоти тасаввуф мухолифат дошт. Дар натиҷаи ин сиёсат 

«ғарибон» иттиҳод ва ҷойгоҳи худро аз даст доданд. Фаришта ба унвони 

«ғариб» дар ин кор шоҳонро гунаҳгор медонад, ки барои тақвияти ҳукумат аз 

дин истифода бурда, ҳуқуқу озодиҳои дигаронро маҳдуд карданд. Вай дар 

қиёс ба таърихнигорони ҳамзамонаш мақбул донистани як мазҳабро нисбат 

ба дигар мазоҳиб маҳкум карда, иқдомоти шоҳонро барои тарвиҷи як мазҳаб 

қобили қабул намедонад. Ба андешаи ӯ, дар умури идораи Ҳинд ва ҳалли 

масоили иҷтимоӣ ба ғайр аз шоҳон ҳамчунин шайхон низ ҷойгоҳи муносиб 

доранд. Ӯ умури сиёсиро дар Ҳинд ба шоҳон ва танзими масоили ахлоқиро 

ба шайхон марбут медонад. Фаришта ин назарияро дар шароити ҳуҷуми 

Темуриёни Ҳинд барои ҳамбастагии тамоми мардум, ҳифзи арзишҳои 

исломӣ ва бақои ҳукуматҳои маҳаллӣ дар Дакан муассир медонист. Воқеан, 

дар Дакан тасаввуф василаи муҳимми ҳифзи оромиши ҷомеа ва тарғиби 

арзишҳои исломӣ дар миёни мардуми маҳаллӣ буд, вале татбиқи назарияи 

Фаришта дар он замон имкон надошт. Зеро дар замони зиндагии Фаришта 

шайхону орифон аллакай ба ҷуз аз Биҷопур дар манотиқи дигари Ҳинд 

ҷойгоҳи иҷтимоии худро аз даст дода буданд. 

4) Фаришта аз ҷумлаи аввалин муаррихонест, ки муборизаи 

манфиатхоҳонаи сармоядорони портуғолӣ ва англисро дар Ҳинд бо мақсади 

дарёфти бозори ашёи хом ва муносиботи истеъморгаронаи онҳоро нисбат ба 

мардуми бумӣ дар асараш – «Таърихи Фаришта» хеле хуб баҳогузорӣ 

кардааст. Бо вуҷуди чунин вижагӣ, «Таърихи Фаришта» дар мавриди 

омӯзиши аслу насаби Одилшоҳиён, воқеоти замони Алӣ Одилшоҳи II ва 

солҳои аввали ҳукумати Иброҳим Одилшоҳи II ноқис аст. 

2.3. «Таърихи Фаришта» ҳамчун сарчашмаи омӯзиши илму адаби 

форсӣ дар Дакан 

Ҳарчанд, «Таърихи Фаришта» дар чандин таҳқиқоти илмӣ ба унвони 

маъхази омӯзиши илму адаби форсӣ дар Дакан истифода шудааст, вале 

арзиши адабии ин шоҳкор ба муаррифии бештар ниёз дорад. Омӯзиши ин 

асар нишон медиҳад, ки зуҳури илму адаби форсӣ дар Дакан маҳз ба 

густариши нуфузи сиёсии доираҳои ҳукмрони Деҳлӣ дар минтақа бастагӣ 

дошт. Пас аз забти шаҳри Девагири (1294) мардумони форсзабон аз шимоли 

Ҳинд дар Дакан сокин шуданд. Соли 1327 бо дастури Муҳаммад ибни 

Туғлуқшоҳ пойтахт аз Деҳлӣ ба Давлатобод (собиқ Девагири) интиқол ёфт. 

Дар ин марҳала аҳли илму адаби Деҳлӣ иҷборан ба қасди сафари Давлатобод 

пойтахтро тарк карданд, вале қисман дар роҳ ба сабаби заъфи пирӣ ва 

нотавонӣ ҷон бохтанд1. Дар натиҷаи интиқоли пойтахт, конуни адабиёту 

фарҳанги форсӣ нақли макон кард ва шаҳри Гулбарга ба маҳалли таҷаммуи 

муҳаққиқон, шоирон, рӯҳониёну ҳунармандони муҳоҷири эронӣ табдил ёфт2. 

Соли 1334 пойтахт дубора ба Деҳлӣ интиқол дода шуд ва муҳоҷирон аз 

Давлатобод қисман ба ин шаҳр баргаштанд. Вале баъзе донишмандон, аз 

қабили Ҳасани Деҳлавӣ ба сабаби пирӣ то охири умр дар Давлатобод зиндагӣ 

карда3, дар тарбияи шогирдон ва рушди илму адаб саҳм гузоштанд. Дар 

замони Баҳманшоҳиён шаҳри Аҳсанободи Гулбарга4 пойтахт интихоб 

гардид, аммо Давлатобод ба унвони маркази густариши забони форсӣ ва 

тариқатҳои тасаввуф мақомашро нигоҳ дошт. 

Чун шоҳони баҳманӣ дар дарбори Деҳлӣ зери таъсири илму адаби форсӣ 

ва арзишҳои исломӣ тарбия ёфта буданд, ногузир форсиро ба унвони забони 

расмӣ қабул карданд. Таҳкиқи фармону асноди замони Баҳманшоҳиён (3 
                                           
1 Баранӣ. Таърихи Фирӯзшоҳӣ. - С. 474; Исомӣ. Футӯҳу-с-салотин. - С. 448–449. 
2 Фарҳанг Иршод. Муҳоҷирати таърихии эрониён ба Ҳинд. – Теҳрон: Муассисаи мутолиот 
ва таҳқиқоти фарҳангӣ, 1365. - С. 175. 
3 Танаева-Саломатшоева Л. З. Истоки суфизма в средневековой Индии: баратство Чиштийа. 
- С. 130–131. 
4 Ҳарчанд шаҳри Аҳсанобод пойтахт буд, вале ин ҳавзаи илмӣ-адабӣ бо номи Гулбарга 
машҳур аст. 

адад), Баридшоҳиён (2 адад), Одилшоҳиён (14 адад) ва Қутбшоҳиён (5 адад) 

нишон медиҳад, ки забони форсӣ дар саросари минтақаи Дакан густариш 

дошт1. Аксари ин аснод вақфнома мебошанд, ки дар онҳо номи соҳибмилк (ё 

мутаваллӣ) ва тартиби истифодаи онҳо зикр шудааст. Хушнависӣ хусусияти 

асосии аснод аст. Ҳувияти шахс дар ҳуҷҷатҳо бо зикри ному насаб ва гоҳе ба 

номи хонаводагии афрод мушаххас мешавад. Маъмулан, дар китобати асноди 

форсӣ бо нишони эҳтиром ба навиштаҷоти динӣ корбурди ибора ва ҷумлаҳои 

арабӣ зиёдтар аст. Ҳамзамон, дар канори рушду густариши забони форсӣ 

фаъолиятҳои илмию адабӣ ба забонҳои дигар низ ривоҷ дошт. Дар воқеъ, 

қаламрави Даканро бояд маҳалли бархӯрду омезиши забонҳои ҳиндуэронӣ 

(форсӣ, маратҳӣ ва даканӣ) бо забонҳои дравидӣ (каннада ва телугу) ба ҳисоб 

овард. Ҳар як аз ин забонҳо дар рушду густариши фарҳангу тамаддуни ин 

давра нақш гузошта, осори чандин шоиру нависанда ба ин забонҳо нигошта 

шудаанд2. 

Дар «Таърихи Фаришта» доир ба таълиму тарбияи суннатӣ дар мактаб, 

хонақоҳу масҷидҳо маълумоти фаровон вуҷуд дорад, ки он ба забонҳои 

форсӣ ва арабӣ сурат мегирифт. Маъмулан, дар мактаб ба ашрофзодагон 

хондани матн, машқи хат, ҳисоб, Қуръон ва масоили ахлоқӣ дарс дода 

мешуд. Масалан, Фаришта аз фарзанди хурдии султон Алоуддини 

Баҳманшоҳ – Муҳаммад ёд мекунад, ки рӯзҳои охири ҳаёти падараш дар 

мактаб ба хондани «Бӯстон»-и Саъдӣ машғул буд3. Дар Дакан барои таълими 

шоҳзодагон аз шашсолагӣ муаллимони форсзабон гумошта, то ҳадде онҳоро 

аз муошират бо ҳиндувон манъ мекарданд. Албатта, ин амр ба хотири 

нигаҳдории ҳувияти фарҳангии доираҳои ҳукмрон сурат мегирифт, вале 

татбиқи он дар шароити нашъунамои шоҳзодагон дар Ҳинд ва издивоҷи 

шоҳон бо духтарони ҳиндӣ хеле душвор буд. Аз ҷумла, Иброҳим Одилшоҳи 

II зери назари писари вазир Салобатхон – Муҳаммад ва Шоҳнавозхон (вазир) 

                                           
1 Фаромин ва асноди салотини Дакан. Зери назари Юсуф Ҳусайнхон. – Ҳайдаробод. 1963. 
2Маъсумӣ. М. Фарҳангу тамаддуни эронӣ-исломии Дакан дар давраи Баҳманиён. - С. 144.  
3 Таърихи Фаришта. – Теҳрон, Ҷ. 2. - С. 249. 

аз Қуръон, «Гулистон», «Бӯстон» ва китобҳои назму наср таълим гирифт1, 

вале асараш «Наврас»-ро дар фанни мусиқӣ ба забони даканӣ навишт. 

Кӯдакону навҷавонон то синни понздаҳсолагӣ рисолаи «Сарфи Баҳоӣ» 

(муаллифаш Баҳоуддини Омулӣ), «Кофия» (муаллифаш Ибни Ҳоҷиб), 

«Мутавассит» ва чанд китоби дигарро дар илми калом, мантиқу ҳикмат пеши 

устодон мегузаронданд2. Дар замони Муҳаммадшоҳи II барои «ятимон дар 

Гулбарга ва Бидару Қандаҳору Давлатободу Ҷунайру Добул ва дигар шаҳрҳо 

ва қасабаҳои бузург муаллимон» гумошта шуданд, ки харҷи онҳо аз ҷониби 

давлат таъмин мешуд3. 

Дар замони Одилшоҳиён Биҷопур (шаҳри пирӯзиҳо) ба маркази илму 

адаб табдил ёфт. Шаҳр ба далели маҳбубияташ дар таълиму тарбия дар аҳди 

Иброҳим Одилшоҳи II ба номи Видяпур (Vidyapur – шаҳри дониш) машҳур 

шуд4. Фаришта  нисбати ин марказ танҳо аз фаъолияти муддарисони 

форсзабон хоҷа Иноятуллоҳи Шерозӣ ва мулло Фатҳуллоҳи Шерозӣ ёд 

мекунад, ки дар дарбор ба тарбияи шоҳзодагон машғул буданд5. Вале 

таҳқиқи маъхазҳои дигар нишон медиҳад, ки Фатҳуллоҳи Шерозӣ дар 

Биҷопур талаба ва шогирди бисёр дошт6. Бар асоси ин қиёс метавон гуфт, ки 

шоҳзодагону ашрофзодагон якҷо таълиму тарбия мегирифтанд.  

Фаъолияти мадрасаҳо низ чун маркази омӯзиши фиқҳ, фалсафа, мантиқ, 

таърих, риёзӣ, нуҷум, тиб ва ғайра дар пешрафти илму адаб муассир буд. 

Аввалин мадраса дар Дакан аз ҷониби донишманди ақлгаро, шайх 

Зайнуддини Давлатободӣ (1302–1370) дар шаҳри Давлатобод ташкил шуд, ки 

Шиҳобуддини Давлатободӣ, Садруддини Деҳлавӣ (муфтӣ) ва Рукнуддин 

Имоди Кошонӣ машҳуртарин муҳассилони он буданд. Соли 1349 

Сафдархони Систонӣ (тарафдори иёлати Бирор) дар шаҳри Элличпур ба 

бунёди дигар мадраса асос гузошт, ки дар он 300  муҳассил (150 нафарашон 
                                           
1 Таърихи Фаришта. – Теҳрон, Ҷ. 3. - С. 203, 272. 
2 Ҳамон ҷо. - С. 139. 
3 Таърихи Фаришта. – Теҳрон, Ҷ. 3. - С. 310 
4 Abdul Gani Abdul Khadar. Hisrory of Bijapur subah (1686-1885 A. D.). –  Kolhapur, 2003. - P. 
67. 
5 Таърихи Фаришта. Теҳрон, Ҷ. 3. - С. 135–136. 
6 Зубайрӣ. «Таърихи Биҷопур», мусаммо ба «Басотину-с-салотин». - С. 178 

муқимӣ) таҳсил мекарданд. Муҳаммад Иброҳими Синдӣ ва мавлоно Яҳёи 

Синдӣ устодони барҷастаи ин мадраса буданд1. Баъзан толибилмон дар 

ҳузури шоҳ аз илмҳои гуногун сабақ мегирифтанд. Ба қавли Фаришта, 

Фирӯзшоҳ дар аксари улум, хусусан, тафсиру усул, ҳикмати табиӣ ва назарӣ 

маҳорати тамом дошт, дар ҳафтае се рӯз (шанбе, душанбе, чаҳоршанбе) аз 

«Тафсири Зоҳидӣ», «Шарҳи Тазкира» (дар риёзӣ), «Шарҳи мақосид» (каломи 

Уқлидус дар ҳандаса) ва «Мутаввал»-и мулло Саъдуддин (дар илми баёну 

маъонӣ ва бадеъ) дарс медод. Аҳёнан, агар дар рӯз фурсат намешуд, 

толибилмонро дар шаб ҳозир сохта, ба дарсу ифода мепардохт2. 

Аз миёни муассисаҳои таълимии Дакан мадрасаи Маҳмуди Говон дар 

Хуросону Мовароуннаҳр шуҳрати зиёд дошт. Тибқи маълумоти «Таърихи 

Фаришта», бунёди ин мадраса дар балдаи Аҳмадободи Бидар даҳ сол пеш аз 

шаҳодати Маҳмуди Говон (1471) ба итмом расида буд3. Ба қавли баъзе 

донишмандон, ин мадраса ба сабки мадрасаи Харгирд (ҳоло дар назди 

шаҳристони Хоф) ва Мадрасаи Улуғбек бунёд шуда, дар он ба ғайр аз улуми 

шаръӣ, риёзӣ, тиб, нуҷум, ҳайат ва ғайра таълим дода мешуд4. Дар замони 

Маҳмуди Говон чанд донишманди хуросонӣ, аз қабили ҳаким, мутакаллим ва 

ориф Ҷалолуддини Давонӣ (1426–1502) барои тадрис дар ин мадраса ба 

Дакан даъват шуданд. Ин мадраса «дар санаи чиҳили ҷулуси Хулдмакон 

(Аврангзеб: санаи 1698 Ҳ. С.) аз афтодани барқ мунҳадим гардид»5. 

Харобаҳои мадрасаи Маҳмуди Говон соли 2014 дар Феҳристи мероси 

ҷаҳонии ЮНЕСКО сабт гардидаанд. 

Дар замони Бурҳон Низомшоҳи I (1510–1554) мадрасаи дигар бо номи 

«Лангари Дувоздаҳимом» ба шакли чаҳордеворӣ аз гачу санг бунёд шуд. Дар 

шароите фаъолияти ин маркази баҳсу истидлол ва тадриси фиқҳи ҷаъфарӣ 

роҳандозӣ гардид, ки аксари фақеҳону мутакаллимони Аҳмаднагар 

                                           
1 Маъсумӣ. М. Фарҳангу тамаддуни эронӣ-исломии Дакан дар давраи Баҳманиён. - С. 133. 
2 Таърихи Фаришта. Теҳрон, Ҷ. 2. - С. 327. 
3 Ҳамон ҷо. - С. 460. 
4 Маъсумӣ. М. Фарҳангу тамаддуни эронӣ-исломии Дакан дар давраи Баҳманиён. - С. 134–
135. 
5 Хофихон. Мунтахабу-л-лубоб. - С. 113. 

ҳанафимазҳаб буданд. Ба қавли Фаришта, пас Шоҳтоҳири Даканӣ 

(мутакаллими шиа) аз хизонаи подшоҳӣ зарҳо ба Ироқу Хуросону Форс ва 

Гуҷароту Агра фиристода, «муҳиббони хонадони рисолатро аз атрофу акноф, 

аз қабили хоҷа Муини Соидӣ, Шоҳҷаъфар, Шоҳҳасани Инҷу, мулло 

Пирмуҳаммади Нишобурӣ, мулло Ҳайдар Садри Астарободӣ, Сайид Ҳусайни 

Машҳадӣ, мулло Алиқули Астарободӣ, мулло Рустами Ҷурҷонӣ, мулло Алии 

Мозандаронӣ, Айюби Абулбарака, мулло Азизуллоҳи Гелонӣ, мулло 

Муҳаммад Имомии Астарободӣ, Сайид Ҳасани Маданӣ ва дигаронро дар 

Аҳмаднагар ҷамъ овард. Аз сӯи дигар, дар Аҳмаднагар баъзе афроди 

шиимазҳаб ва табарроиён1 забон ба лаъну таъни хулафои рошидин дароз 

карданд2. Ин амр ба пешрафти илму адаб, фазои озодандешӣ ва тафаккури 

динии мардум таъсири номатлуб гузошта, бар асари чунин амалҳои ифротӣ 

дар миёни ҳанафиён ҳаракати маҳдавия зуҳур намуд. 

Дар баъзе маъхазҳо аз фаъолияти ду мадраса дар Асармаҳалли Биҷопур 

гузориш дода мешавад, ки дар яке ҳадис ва дар дигаре фиқҳу имон таълим 

медоданд3. Дар умум ҳаққи хидмати устодон, маблағи ғизо ва идрори 

шогирдони мадраса аз даромади заминҳои вақф таъмин мешуд. Аз ин 

навиштаҳо бармеояд, ки низоми таълим ва барномаҳои таълимии мадрасаҳои 

Дакан бо муассисаҳои таълимии Мовароуннаҳру Хуросон шабоҳат дошт. 

Дар маъхазҳои таърихӣ аз муассисаҳои дигари омӯзишӣ бо номи 

таълимхона, мактабхона ё варзишмаҳал ёд мешавад, ки дар он шамшербозӣ, 

чӯббозӣ, чавгонбозӣ, тирандозӣ, саворӣ ва куштӣ таълим дода мешуд. Танҳо 

дар шаҳри Бидар таълимхонаҳои Нурхон (дар шарқ), Сиддиқшоҳ (дар ғарб), 

Манҳиёр (дар шимол) ва Аббос Пансолӣ (дар ҷануб) фаъолият мекарданд, ки 

дар онҳо тамриноти баданӣ ва омӯзишҳои низомӣ ба шакли назарию амалӣ 

                                           
1 Гурӯҳе, ки баъди бунёди давлати Сафавиён аз ҷониби шоҳ Исмоили Сафавӣ маъмур шуда 
буданд, ки дар кӯчаву раҳгузарҳо аз ҳазрати Алӣ ситоиш кунанд ва аз се халифаи аввали 
рошидӣ табарро (безорӣ, дурӣ) ҷӯянд. 
2 Таърихи Фаришта. Нувалкишур, Ҷ. 2. - С. 116. 
3 Abdul Gani Abdul Khadar. History of Bijapur subah (1686-1885 A. D.). - P. 68. 

сурат мегирифт1. Ҳар сол дар Бидар бо ширкати ҷавонони дигар минтақаҳо 

ва шогирдони таълимхонаҳои пойтахт дар ҳузури шоҳ мусобиқаҳои куштӣ 

доир шуда, паҳлавонон бо инъому маншурҳо сарфароз мешуданд. Дар 

замони султон Шамсуддин Муҳаммадшоҳи III як гурӯҳ паҳлавони мумтози 

хуросонӣ ҳамроҳи ҳафтсад шогирд ба Бидар омада, дар он ҷо барои таълими 

«илми куштигирӣ ва паҳлавонӣ» варзишмаҳал ташкил доданд2. Ба қавли 

Фаришта, сипас ба ҷои мактабхона дар ҳама маҳаллоти Аҳмаднагар 

варзишхонаҳом шамшербозӣ бунёд шуда, бозори шамшербозӣ дар тамоми 

билоди Дакан ривоҷу равнақ ёфт. Вале баъзан рақобати шамшербозии 

ҷавонон ба хушунату низоъ расида, ҷонибҳо дар мақоми як-як то муайян 

шудани ғолибу мағлуб ба якдигар шамшер меандохтанд3. Ва ин амали 

номатлуби ҷавонони Аҳмаднагар дар кулли билоди Дакан сироят карда, 

ҳунари аспсаворӣ, тирандозӣ, найзабозӣ ва чавгонбозӣ тақрибан фаромӯш 

шуд. Ниҳоят, дар замони Иброҳим Одилшоҳи II рақобати як-як дар 

қаламрави Одилшоҳиён ва Қутбшоҳиён манъ гардид. 

Дар «Таърихи Фаришта» аз фаъолияти чанд китобхона ба унвони 

махзани дониш ва маркази ҳифзи осори таърихӣ ёд мешавад, ки дар рушди 

илму адаб нақши муассир доштанд. Дар замони Баҳманшоҳиён чанд 

китобхона дар назди хонақоҳи шайх Зайнуддин (дар Давлатобод), шайх 

Абулфайзи Миналлоҳ (дар Бидар) ва Мадрасаи Маҳмуди Говон амал мекард. 

Китобхонаи Мадрасаи Маҳмуди Говон беш аз се ҳазор ҷилд китоб дошт. Дар 

китобхонаи Худобахш нусхае аз китоби тафсири «Кашшоф»-и Замахшарӣ 

(1075–1144) мавҷуд аст, ки барои Шоҳрух мирзо таҳия шуда буд, лекин дар 

поёни китоб муҳри Маҳмуди Говон зада шудааст4. Аз ин бармеояд, ки дар 

ҳавзаҳои илмии Дакан осори мутаккалимону фақеҳони Мовароуннаҳр 

таълим дода мешуданд. 

                                           
1 Маъсумӣ. М. Фарҳангу тамаддуни эронӣ-исломии Дакан дар давраи Баҳманиён. - С. 138–
139. 
2 Зубайрӣ. «Таърихи Биҷопур», мусаммо ба «Басотину-с-салотин». - С. 10. 
3 Таърихи Фаришта. – Теҳрон, Ҷ. 4. - С. 374. 
4 Маъсумӣ. М. Фарҳангу тамаддуни эронӣ-исломии Дакан дар давраи Баҳманиён. - С. 138–
139. 

Чанд китобхонаи дигар дар шаҳри Аҳмаднагар ва Биҷопур фаъолият 

мекард. Баъзе намояндагони хонадони Низомшоҳиён, аз қабили Низомшоҳи 

Баҳрӣ (1496–1510) ба ҳунари китобороӣ таваҷҷуҳ дошт. Чанд  китобати ӯ бо 

хатти насх дар китобхонаи Аҳмаднагар нигаҳдорӣ мешуд. Фаришта ҳангоми 

фаъолияташ дар Аҳмаднагар баъзе рисолаҳоро бо хатти насх «дар илми 

ахлоқу сулуки подшоҳон»1, «дар таҳқиқи аслу насаби султон Алоуддини 

Ҳасан»2 ва ғайра дар ин китобхона мушоҳида карда, дар асараш ба онҳо 

истинод мекунад. Вале ӯ ба ҳасрат менависад, ки чун «кутуби вақоеи 

салотини азимушшаъни Ҳиндустон, чунонки дил мехост, дар ин мамлакат ба 

ҳам намерасид»3, барои анҷом додани таълифи асараш ба Биҷопур рафт. Аз 

ин бармеояд, ки ганҷинаи осори хаттии китобхонаи Биҷопур нисбат ба 

китобхонаи Аҳмаднагар ғанитар буд. 

Китобхонаи Биҷопур маркази илм ва ҳунари китобороӣ буд. Ин амр ба 

ҳунар ва дилбастагии Иброҳим Одилшоҳи II ба хушнависию китобороӣ 

иртибот дошт. Маҳз дар замони ӯ «қариб шаст нафар котибу хушнавис, 

музаҳҳибу муҷадвил ва муҷаллиду наққош» дар китобхонаи Биҷопур ҳамеша 

ба кори китобороӣ машғул буданд4. Дар ривоҷи ҳунари китобороӣ 

хушнависони мумтоз Шоҳ Халилуллоҳ, Исматуллоҳ, Абдуллатиф, Зуҳурии 

Туршезӣ, Ваман Пандит (китобдор) ва Иброҳим Боқири Хурди Кошӣ (котиби 

китобхона) нақши калон гузоштанд5. Дар натиҷаи ин иқдом осори хаттии 

нодир аз минтақаҳои гуногуни Ҳинд ба китобхонаи Биҷопур интиқол ёфт. Аз 

миёни ин осор китобҳои «Равзату-с-сафо» (котиб Зуҳурии Туршезӣ), 

«Китоби Наврас» (котибон Шоҳ Халилуллоҳ, Исматуллоҳ), «Акбарнома» ва 

ғайра бо хатти насх, ҷавҳари тилову нуқра ба рӯи коғазҳои марғуб ва 

ҷилдҳои чармӣ нусхабардорӣ шуданд. Бидуни шубҳа, ҳамин ривоҷи ҳунари 

китобороӣ буд, ки комилтарин нусхаи шоҳкорҳои назму насри форсӣ то ҳол 

дар китобхонаҳои Ҳиндустон маҳфуз мондаанд. 
                                           
1 Таърихи Фаришта. – Теҳрон, Ҷ. 3. - С. 336. 
2 Таърихи Фаришта. – Теҳрон, Ҷ. 2. - С. 251. 
3 Таърихи Фаришта. – Нувалкишур, Ҷ. 1. - С. 4. 
4 Зубайрӣ. «Таърихи Биҷопур», мусаммо ба «Басотину-с-салотин». С.-148 
5 Abdul Gani Abdul Khadar. History of Bijapur subah (1686-1885 A. D.). P.62-68. 

Дар ин давра чанд омили дигар ба густариши илм ва ташаккули 

доираҳои адабӣ дар Дакан таъсир гузошт: а) ҳамлаи Темур ба Ҳинд ва 

таназзули салтанати Туғлуқшоҳиён. Ин зуҳурот ба вазъи илму фарҳанг ва 

фаъолияти доираҳои адабии Деҳлӣ ва Хуросон таъсири номатлуб гузошта, 

шоирону донишмандон бештар ба маконҳои амнтар кӯчиданд. Ба қавли 

Фаришта, дар ин вазъи мураккаб мардуми атрофи Ҳиндустон аз ходиму 

машоих ва олимону нависандагон (1402–1436) рӯ ба Ҷавнпур овардаанд ва  

ин шаҳр дар аҳди Иброҳими Шарқӣ ба «Деҳлии Сонӣ»1 машҳур шуд. Баъдан, 

дар замони ҳукумати Лудиён (1451–1526) дар ҳаёти илмӣ ва адабии 

Ҳиндустон ҷунбиши кӯтоҳе ба вуҷуд омад2, вале доираи илмӣ-адабии Деҳлӣ 

дигар ба мисли пешин равнақ надошт. Ин омил боиси афзоиши муҳоҷирати 

хуросониён ба Дакан ва фаъолияти густардаи онон дар заминаҳои мухталифи 

илму адаб гардид. Дар Дакан «эрониён нақши мағзи мутафаккири ашрофи 

мусулмони ҳоким ба Ҳиндро бозӣ мекарданд»3. Ба қавли С. Айнӣ, дар 

Ҳиндустон «арбоби ҳукумат ва умуман муҳоҷирони Эрон ва Осиёи Миёна 

якдигарашонро «ҳамвилоятӣ», «аҳли вилоят» меномиданд. Мардуми 

маҳаллии вилоят умуман, муҳоҷирони Эрон ва Осиёи Миёнаро хоҳ саиду 

араб бошанд ва хоҳ тоҷику турк, муғул мегуфтанд ва аз инҳо нафрат 

мекарданд4. Аммо бар хилофи шимоли Ҳинд, дар осори таърихии 

форсзабони Дакан («Таърихи Фаришта», «Бурҳони маосир», «Мунтахабу-л-

лубоб») аз ин гурӯҳ бо номи «ғарибон» ё «хуросониён» ёд мешавад, ки аксар 

бозаргон, сӯфӣ, ҳунарманд, шоир вале ғариб буданд. Албатта, бар асари 

шиддати ҷангҳои дохилӣ ва тасаллути «ғарибон» бар рақибонашон – 

«даканиён» истилоҳи «ғариб» ба «муғул» иваз шуд ва ҳар ҷо фавҷи подшоҳӣ 

дар муқобили мардуми бумии Дакан намудор мегардид, мегуфтанд, ки фавҷи 

                                           
1 Таърихи Фаришта. – Теҳрон, Ҷ. 4. - С. 374. 
2 Ғаффорова З. Назаре ба ҳаёти илмӣ-адабии Ҳинд дар замони Лудиён//Қанди порсӣ, №71-
72, баҳор-тобистони 1395 ш. - С. 33. 
3 Фарҳанг Иршод. Муҳоҷирати таърихии эрониён ба Ҳинд. - С. 116. 
4 Айнӣ С. Мирзо Абдулқодири Бедил//Куллиёт. – Душанбе: Ирфон. Ҷ. 11, китоби дуюм, 
1964. - С. 11. 

лашкари «муғул» омад1. Вазифаи асосии онҳо ба василаи забони форсӣ 

таблиғу пешбурди афкори замон, мадҳу ситоиши ҳокимон ва ривоҷ додани 

арзишҳои исломӣ буд. «Ғарибон» ба хотири дарёфти сила (подош), фазои 

муносиби озодандешӣ ва такмили дониш ба Дакан сафар мекарданд. 

Маъмулан, аҳли илму адаб аз оғоз ба таври мустақим ба дарбор роҳ пайдо 

намекард, балки нахуст зери чатри ҳимояти як мақоми дараҷаи дуввум ё 

севвуми ҳукуматӣ қарор мегирифт ва сипас, ба василаи ӯ батадриҷ ба дарбор 

роҳ меёфт2. Дар Дакан танҳо ба шахсоне иҷозати вуруд дода мешуд, ки ба 

таври доимӣ дар Ҳинд иқомат намоянд; афроде, ки мақсади дарёфти маблағ 

ва бозгашт ба ватан доштанд, аз имтиёзи дарёфти иҷозатнома маҳрум 

мешуданд. Ба ашхоси соҳиби ном ва касбу ҳунар имтиёзи бештар дода 

мешуд. б) таваҷҷуҳи вазирони равшанфикри эронитабор – Сайфуддини Ғурӣ, 

Мирфазлуллоҳи Инҷу ва Маҳмуди Говон ба рушди забон, илму адаб. Ин 

вазирон шоҳзодагони баҳманиро дар рӯҳияи илму адаби форсӣ тарбия карда, 

донишмандони зиёдро дар атрофашон гирд меоварданд. Ҳамеша такягоҳи 

асосии ҳукуматҳои исломӣ дар навбати аввал ҳамқабилаҳои худашон ва баъд 

аз он, умуман, мусулмонони муҳоҷир буда, доимо ба муҳоҷирони Эрон, 

Турон ва Арабистон имтиёзи зиёд медоданд3. Ин амал барои устувор 

намудани мавқеи иҷтимоии вазирон сурат мегирифт, вале он дар умум ба 

ташаккули доираи илмӣ-адабии форсӣ, пайдоиши анвои адабӣ, ҷараёнҳои 

фалсафӣ ва назарияҳои илмӣ замина гузошт. 

 в) таваҷҷуҳи шоҳони баҳманӣ ба густариши илму фарҳанг. Баъзе 

шоҳони баҳманӣ ва ворисонашон – Одилшоҳиён, Қутбшоҳиён ва 

Низомшоҳиён чун аз илму фазл бархурдор буданд, бо мақсади ривоҷ додани 

илму адаб ва тарбияи шоҳзодагон аз донишмандони замон қадрдонӣ 

мекарданд. Ин амр ба густариши илми нуҷум, тиб, таърихнигорӣ, фиқҳ, 

мусиқӣ ва ташаккули доираҳои адабии Дакан таъсири муҳим гузошт. 

                                           
1 Хофихон. Мунтахабу-л-лубоб. - С. 77. 
2 Фарҳанг Иршод. Муҳоҷирати таърихии эрониён ба Ҳинд. - С. 176–177. 
3 Айнӣ С. Мирзо Абдулқодири Бедил//Куллиёт. Ҷ. 11, китоби дуюм. - С. 11. 

Дар Дакан рушди илмҳои табиӣ – нуҷум, риёзӣ, ҳандаса ва тиб нисбат ба 

илмҳои иҷтимоӣ заифтар буд. Аввалин мунаҷҷимон, ҳакимон ва риёзидонони 

дарбори Баҳманшоҳиён парвардаи марказҳои илмии шимоли Ҳинд буданд. 

Фаришта аз донишмандони дарбори Алоуддин Ҳасани Баҳманшоҳ ба номи 

Садрушшариаи Самарқандӣ ва Мирмуҳаммад Мунаҷҷими Бадахшӣ ёд 

мекунад, ки онҳо «аз улуми нуҷуму риёзӣ баҳраи тамом доштанд»1.  

Вазифаи асосии муннаҷимони дарбор мушаххас кардани соати муносиб 

барои тахтнишинӣ, толеи мавлуд, лашкаркашӣ, гуфтушунид, муқаддамоти 

тӯйу меҳмонӣ ва ғайра буд. Баъзан, мунозираи мунаҷҷимони мусулмон ва 

ҳинду дар мавриди ихтиёр кардани соати муносиб ба низоъ табдил мешуд. 

Соли 1408 султон Фирӯзшоҳи Баҳманӣ (1397–1422), ки «дар илми риёзӣ ва 

ҳандаса вуқуфи тамом дошт», ба донишмандони замон ҳукм фармуд, ки дар 

Давлатобод расад банданд2. Назорати бунёди ин расадхона ба уҳдаи ҳаким 

Ҳасани Гелонӣ ва Сайидмуҳаммади Козарунӣ вогузор шуд. Ин амр барои 

мушоҳидаи дақиқи ситора ва ҳаракати ҷирмҳои осмонӣ муассир буд, лекин 

ин кор бино бар фавти Ҳасани Гелонӣ ва дигар омилҳо нотамом монд. Ба 

қавли Ҷ. Бригс, харобаҳои ин расадхона ҳанӯз дар минтақа мушоҳида 

мешавад, вале сокинони он ҷо дар бораи ин расадхона ва корбурди он 

иттилоъе надоранд3. Дар замони Одилшоҳиён, Қутбшоҳиён ва Низомшоҳиён 

низ мунаҷҷимон кори худро ба шакли суннатӣ идома медоданд, ки дар 

мавриди фаъолияти расадхонаҳо маълумот нест. Яке аз чунин мунаҷҷимон 

донишманди дарбори Иброҳим Одилшоҳи II – Абдурраҳмон ибни 

Солеҳмуҳаммади Фахрӣ буд, ки асарҳои «Ғояту-т-таҳаррӣ» (андар шинохти 

қибла ва замони намоз), «Рисола дар устурлоб» (шарҳи «Бист боб андар 

маърифати устурлоб»-и Тӯсӣ) ва «Минҳоҷу-т-таҳқиқ»-ро ба ӯ мансуб 

медонанд4. 

                                           
1 Таърихи Фаришта. – Нувалкишур. Ҷ. 1. - С. 276. 
2 Таърихи Фаришта. – Теҳрон. Ҷ. 2. - С. 347–348. 
3 Ҳамон ҷо. - С. 347. 
4 Nabi Hadi. History of Indo-Persian literature. - P. 481. 

Аз замони бостон тибби суннатии ҳиндувон дар миёни ақвоми мухталиф 

шуҳрат дошт. Аз ин нигоҳ, пешрафти илми тиб дар Дакан ба фаъолияти 

муштараку муассири табибони мусулмон ва ҳиндувон алоқаманд аст. 

Баҳманшоҳиён моҳияти ин масъаларо дарк карда, ҳангоми бемории 

Алоуддин Ҳасани Баҳманшоҳ дар радифи пизишкони мумтоз Алоуддини 

Табрезӣ ва Насируддини Шерозӣ чанд ҳакими ҳиндуро ба дарбор даъват 

намуданд1. Баъди истиқрори ҳукумати Баҳманшоҳиён дар Гулбарга ва Бидар 

чанд дорушшифо бунёд шуд, ки ин амр ба пешрафти илми тиб ва тарбияи 

ҳакимон муассир буд. Ба қавли Фаришта, Алоуддин Аҳмадшоҳи II (1436–

1458) дар солҳои аввали ҳукуматаш дар Аҳмадободи Бидар дорушшифо 

сохта, «чанд қарияро вақфи он фармуд, то маҳсули он сарфи адвия, ағзия ва 

ашриба шуда, атиббои мусулмону ҳинду ба муолиҷаи ранҷурон пардозанд».2 

Дар ин бемористони марказӣ илова бар муолиҷаи беморон ба омӯзиши илми 

тиб пардохта мешуд. Дар замони Шиҳобуддин Маҳмудшоҳи Баҳманӣ (1482–

1518), бар асоси ҳамкории табибони ҳинду ва мусулмон, рисолаи илмие аз 

забони санскрит бо номи «Тибби Маҳмудшоҳӣ» ба форсӣ тарҷума шуд, ки 

нусхае аз он то ҳол дар китобхонаи Осафияи Ҳайдаробод мавҷуд аст3. 

Ҳарчанд фаъолияти дорушшифои Аҳмаднагар чандон муассир набуд, 

вале дар маъхазҳои таърихӣ аз табибони дарборӣ ва осори илмии онҳо 

гузориш дода мешавад. Як ҳакими дарбори Бурҳон Низомшоҳи I мулло 

Рустами Ҷурҷонист, ки дар радифи донишмандони Хуросон ба Аҳмаднагар 

рафта буд4. Рустами Ҷурҷонӣ соли 1547 дар пайравӣ ба «Захираи 

Хоразмшоҳӣ»- и Исмоили Ҷурҷонӣ (таълиф: 1120) китобе ба номи «Захираи 

Низомшоҳӣ» дар бист боб ба тартиби алифбоӣ таълиф кард. Нусхаи нодири 

ин асар дар китобхонаи шахсии Пирмеҳр Алишоҳ (дар шаҳри Ровалпинди) 

нигаҳдорӣ мешавад. Аз Рустами Ҷурҷонӣ асарҳои дигаре ба номи «Асрору-н-

                                           
1 Таърихи Фаришта. Нувалкишур. Ҷ. 1. - С. 270. 
2 Таърихи Фаришта. – Теҳрон. Ҷ. 2. - С. 395. 
3 Маъсумӣ. М. Фарҳангу тамаддуни эронӣ-исломии Дакан дар давраи Баҳманиён. - С. 140. 
4 Таърихи Фаришта. – Теҳрон. Ҷ. 3. - С. 372. 

нисо» (дар масоили ҷинсӣ) ва «Ҳимояти маркаба» (рисола дар баёни ҳимоят) 

боқӣ мондааст1. 

Як бемористони марказии дигари Дакан дорушшифои Биҷопур буд, ки 

он барои табобати бемориҳои чашм, пӯст, табларза ва шикастабандӣ чанд 

ҳуҷраи алоҳида дошт. Яке аз ҳакимони машҳури ин даргоҳ Маҳмуди Аёз буд, 

ки китобе ба номи «Мифтоҳу-с-сурури Одилшоҳӣ» навишт. Дар муқаддимаи 

китоб ҳикмати вадиати қуввати шаҳват, дар мақолаи аввал (6 боб) 

нигаҳдошти манфаату мазаррати мубошират ва дар мақолаи севвум (6 фасл) 

таомҳои муфрити боҳбарангезро шарҳу баст дод2. Дар замони Иброҳим 

Одилшоҳи II Ҳаким Гелонӣ ва ҷарроҳи аврупоӣ Фарналопеи Фарангӣ тибби 

суннатии юнонӣ, аюрведа (тибби қадими ҳиндӣ), эронӣ ва аврупоиро бо ҳам 

омезиш доданд. Дар дорушшифои Биҷопур фаъолияти Фарналопе муассир 

буд, вале ба сабаби як амали нодуруст бинӣ ва лабони ӯро буриданд. Вай 

бидуни ҳарос тавассути ҷарроҳӣ лабони як ғуломро ба худаш чунон часпонд, 

ки ба зудӣ аз доғҳо ҳатто нишоне намонд3. Муаррихи бузург Фиришта, 

шогирди Ҳакими Мисрӣ дар ин давра бар асоси таҷрибаи мактаби тиббии 

ҳиндувон китоби «Дастуру-л-атиббо» ё «Ихтиёроти Қосимӣ»-ро навишт. Ӯ 

дар асараш доир ба бемориҳои маъмул, рустаниҳои шифобахши Ҳиндустон 

ва тарзи омода намудани баъзе доруҳо маълумоти муфассал меорад. Чунонки 

дар бахши «Ҳаёт ва осори Муҳаммадқосими Фаришта» гузориш шуд, ин 

китоб дастури мукаммали тиббист, зеро матолиби он ба анатомия, 

физиология ва терапия дахл дорад. 

Дорушшифои Аҳмадобод низ аз имконоти тиббӣ бархурдор буд. Баъди 

бозсозии бинои беморхона (1592) як гурӯҳ ҳакимону дарбориён барои 

пешбурди корҳои тиббӣ ва таълиму тадрис дар дорушшифо корҳои муҳим 

анҷом доданд. Яке аз онҳо Мирмуҳаммад Муъмини Астарободӣ (фавт 1625), 

                                           
1 Рабеъиён. Рустами Ҷурҷонӣ// Донишномаи адаби форсӣ, адаби форсӣ дар Шибҳиқора 
(Ҳинд, Покистон, Банглодеш), бахши дуввум, ба сарпарастии Анӯша. Ҳ. – Теҳрон, 1380. - С. 
1247. 
2 Ориф Навшоҳӣ. Феҳристи нусхаҳои хаттии форсии Покистон. – Теҳрон: Мероси мактуб.. 
1396. Ҷ. 4- С. 221–222. 
3 Abdul Gani Abdul Khadar. Hisrory of Bijapur subah (1686-1885 A. D.). - P. 69. 

пешвои дарбори Қутбшоҳиён аст, ки тибқи навиштаи Фаришта, «дар ҷамеи 

улуми мутадовила аз маъқулу манқул мутабаҳҳир ва аълами уламои аср буд. 

Чун китобҳои дарсии он замон «Қонун»-и Ибни Сино, «Захираи 

Хоразмшоҳӣ»-и Исмоили Ҷурҷонӣ, «Ҷавомеъу-л-адвия»-и Бадруддини 

Занҷонӣ ва «Ихтиёроти Бадеъ»-и Ҳоҷӣ Зайнуддини Аттор дар бораи авзон 

ихтилоф доштанд, Мирмуҳаммад Муъмини Астарободӣ барои осонии кори 

табибон китобе ба номи «Рисолаи Миқдория» навишт. «Рисолаи Миқдория» 

аз муқаддима, як фасл ва хотима иборат аст. Дар ин асар миқдори адвия, 

доруҳо ва закоти тилову нуқра аз назари фиқҳӣ, тиббӣ ва забонӣ баррасӣ ва 

тафовути онҳо дар Хуросон, Ироқи Аҷам ва Ҳинд мушаххас шудааст. 

Баъдан, бо дастури Муҳаммадқулии Қутбшоҳ чанд рисолаи дигар, аз қабили 

«Ихтиёроти Қутбшоҳӣ»-и Мирмуҳаммад Муъмини Астарободӣ (шарҳи 

«Ихтиёроти Бадеъ»), тарҷумаи «Тазкирату-л-каҳҳолин»-и Исо ибни Каҳҳоли 

Тарсо, «Мизони табоеи Қутбшоҳӣ»-и Тақиюддин Муҳаммад ибни Садруддин 

Алӣ ва ғайра таълиф шуданд1. Аз навиштаҳои боло маълум мешавад, ки дар 

дорушшифоҳои Дакан табобати беморон ва корҳои таълиму тарбия муштарак 

сурат мегирифт. Маҳз ҳакимон дар амал баъзе камбудҳои назарии тибби 

суннатиро ошкор ва баҳри ислоҳи онҳо рисолаҳои нав таълиф карданд. Вале 

бо вуҷуди пешрафти илми тиб, ҳамоно «Қонун»-и Ибни Сино ва «Захираи 

Хоразмшоҳӣ»-и Исмоили Ҷурҷонӣ дастури кори табибони Дакан буд. 

Аз замони ҳукумати Баҳманшоҳиён анъанаи таърихнигории форсӣ дар 

Дакан ривоҷ ёфт. Аввалин асари таърихии манзум дар замони Алоуддини 

Баҳманшоҳ аз ҷониби Абдулмалики Исомӣ дар пайравӣ ба «Шоҳнома»-и 

Фирдавсӣ таълиф шуд, ки ҳоло бо номи «Футуҳу-с-салотин» ё «Шоҳномаи 

Ҳинд» машҳур аст. Дар замони Баҳманшоҳиён чанд китоби дигари таърихӣ, 

аз қабили «Мулҳақоти Табақоти Носирӣ»-и шайх Айнуддини Биҷопурӣ 

(таълиф тақрибан 1378–97), «Баҳманнома» ё «Баҳманномаи Даканӣ»-и шайх 

Озарии Исфароинӣ (таълиф: тақрибан 1437), «Сироҷу-т-таворихи Баҳманӣ»-
                                           
1 Ҳуҷҷатӣ. Пизишкинависии форсӣ дар Шибҳиқора//Донишномаи адаби форсӣ, адаби форсӣ 
дар Шибҳиқора (Ҳинд, Покистон, Банглодеш), бахши якум, бо сарпарастии Анӯша. Ҳ., – 
Теҳрон, 1380. - С. 582. 

мулло Муҳаммади Лорӣ, «Туҳфату-с-салотини Баҳманӣ»-и мулло Довуди 

Бидарӣ (тақрибан 1397–1422), «Китоби Маҳмудшоҳӣ»-и Абдулкарими 

Нимадҳӣ (дар бораи шарҳи аҳволу осори Маҳмуди Говон) навишта шуданд, 

ки то ҳол нусхаҳои аслии онҳо дастрас нестанд. Танҳо баъзе порчаҳои 

парокандаи ин асарҳо дар «Таърихи Фаришта», «Таърихи Элчии Низомшоҳ», 

«Бурҳони Маосир» ва «Тазкирату-л-мулук»-и Рафеъуддини Шерозӣ боқӣ 

мондаанд. Дар миёни ин осор «Баҳманнома»-и Озарӣ нисбатан шуҳрати зиёд 

дошт. Ба назари Фаришта, матни «Баҳманномаи Даканӣ» то достони султон 

Алоуддини Ҳумоюншоҳ (1458–1461) аз шайх Озарист, вале баъдан Назирӣ, 

мулло Сомеъӣ ва дигар шоирон то инқирози давлати Баҳманиён достону 

ҳикоёти салотини дигарро ба ин асар ҳамроҳ карданд. Ҳатто баъзе 

«беинсофон баъзе абёти хутбаро тағйир дода, тамоми он китобро ба номи худ 

сохтаанд. Аз ихтилофи рутбаи шеър метавон донист, ки тамоми ин китоб аз 

як шоир нест»1. 

Шоҳкори асосии замони Одилшоҳиён «Таърихи Фаришта» мебошад, ки 

таърихи Дакан дар мақолаи севвуми он нисбатан мукаммал бозтоб шудааст. 

Баъдан ин суннати таърихнигорӣ дар дарбори Биҷопур бо таълифи 

«Тазкирату-л-мулук»-и Рафеъуддини Шерозӣ (таълиф: 1608/09), 

«Муҳаммаднома»-и мулло Зуҳур ибни Зуҳурии Туршезӣ (шарҳи воқеоти 

охири аҳди Иброҳим Одилшоҳи II ва Муҳаммад Одилшоҳ), «Футӯҳоти 

Одилшоҳӣ»-и Фузуни Астарободӣ (1644–45),  «Иншои Алии Одилшоҳия»-и 

Сайид Нуруллоҳ ибни Сайидалӣ Муҳаммад Нуруллоҳ (шарҳи воқеоти 

замони Алӣ Одилшоҳи II), «Алинома»-манзумаи Миён Нусратӣ (шарҳи 

футӯҳоти Алӣ Одилшоҳи II) ва ғайра идома ёфт2. Дар миёни ин осор 

«Тазкирату-л-мулук» муҳимтарин маъхази омӯзиши таърихи давлатдории 

Баҳманшоҳиён ва Одилшоҳиён аст. Рафеъуддини Шерозӣ зиёда аз 20 сол чун 

хонсолор, ҳаволадории хизона дар дарборҳои Алӣ Одилшоҳи I ва Иброҳим 

Одилшоҳи II хидмат карда, воқеоти замони Баҳманшоҳиён, Одилшоҳиён ва 

                                           
1 Таърихи Фаришта. – Теҳрон. Ҷ. 2. - С. 376. 
2 Зубайрӣ. «Таърихи Биҷопур», мусаммо ба «Басотину-с-салотин». - С. 3–4. 

муосирони онҳоро бар асоси китобҳои «Равзату-с-сафо», «Ҳабибу-с-сияр», 

«Таърихи Элчии Низомшоҳ», «Акбарнома»-и Алломӣ, «Захираи 

Хоразмшоҳӣ», «Ҷавоҳирнома»-и Насируддини Тӯсӣ ва мушоҳидоти 

шахсияш навишта, таърихнигорони баъдӣ Фузуни Астарободӣ ва Мирзо 

Иброҳими Зубайрӣ дар навиштани таърихи Одилшоҳиён аз он истифода 

бурданд1. Рафеъуддини Шерозӣ дар қиёс бо таърихнигори ҳамзамонаш 

Фаришта аслу насаб ва баъзе ҳодисаҳои аҳди Одилшоҳиёнро дақиқтар тасвир 

кардааст. Ҳамчунин, ӯ «Равзату-с-сафо» ва «Ҳабибу-с-сияр»-ро хулоса карда, 

вале ба сабаби дастрас набудани нусахи онҳо дар мавриди арзишу сабки 

нигориши ин китобҳо чизе наметавон қазоват намуд. 

Дар дарбори Низомшоҳиён таърихнигорӣ чандон ривоҷ надошт. Аз 

осори таърихии замони онҳо танҳо «Бурҳони маосир»-и Таботабо Сайидалӣ 

боқӣ мондааст. «Бурҳони маосир» (таълиф 1592/93) ба таърихи давлатдории 

Низомшоҳиён бахшида шудааст, вале муаллиф дар табақаи якуму дуввуми 

асараш таърихи Баҳманшоҳиёнро дар қиёс бо Фаришта мухтасар баён 

мекунад. Ба андешаи баъзе донишмандон, эҳтимол ин ду муаррих дар 

Аҳмаднагар якдигарро дида бошанд, вале дар осорашон ишорае ба ин 

надоранд2. Аз сӯи дигар, Таботабо Сайидалӣ дар раванди муборизаи 

Чондбибӣ бар зидди шоҳзода Мурод (1596) ширкат карда3, дар қиёс бо 

Фаришта ин ҳодисотро бар асоси мушоҳидаҳои шахсияш муфассалу дақиқ 

тасвир мекунад. Насри ин асар нисбат ба «Таърихи Фаришта» такаллуфомез, 

пур аз саҷъ ва ибораҳои арабист, ки ин амр маъмулан фаҳми матолибро 

барои хонанда душвор месозад. 

То асри XII дар дарбори Қутбшоҳиён танҳо «Таърихи Элчии 

Низомшоҳ»4-ба шеваи таърихи умумӣ дар як муқаддима ва ҳафт мақола 

навишта (1567) шуд. Мувофиқи нигоштаи Фаришта, «Хуршоҳ ном шахсе аз 
                                           
1 Аббосӣ М. Пажӯҳише пиромуни китоби «Тазкирату-л-мулук» навиштаи Рафеъуддин 
Иброҳими Шерозӣ – муаррихи дарбори Одилшоҳиён бар асоси нусхаи хаттии Китобхонаи 
миллии Порис//Пажӯҳишномаи таърихи тамаддуни исломӣ. №1, 1396. - С. 52-54. 
2 Маъсумӣ. М. Фарҳангу тамаддуни эронӣ-исломии Дакан дар давраи Баҳманиён. - С. 21. 
3 Бурҳони маосир. - С. 601. 
4 Муаллифи асар Хуршоҳ чанд муддат ҳамроҳи ҳайати сафирон дар дарбори шоҳ Таҳмосби 
Сафавӣ ҳузур дошт ва бино бар ин ба «Элчии Низомшоҳ» шуҳрат ёфт. 

мардуми Ироқ дар аҳди Иброҳими Қутбшоҳ дар фанни таърих китобе мабсут 

навишта ва нақиру қитмир (ҷузъиёт)-и вақоеи Қутбшоҳия... дар он ҷо зикр 

карда. Аммо дар таҳрири ин саҳоиф чун дар назари муаллиф набуда, ба 

тафсили ҳаводиси айёми эшон напардохт»1. Бар хилофи ин, Хуршоҳ ибни 

Қубод ҳодисаҳои сиёсии Даканро дар мақолаи ҳафтуми «Таърихи Элчии 

Низомшоҳ» то замони таназзули қудрати Баҳманшоҳиён тасвир карда, ба 

хонандагон ваъда медиҳад, ки таърихи хонадони Низомшоҳиён, 

Одилшоҳиён, Қутбшоҳиён, Имодшоҳиён ва Баридшоҳиён дар китобҳои 

алоҳида навишта хоҳад шуд2. Аз ин назар «Таърихи Элчии Низомшоҳ»-ро 

наметавон ба унвони маъхази асосии омӯзиши таърихи Қутбшоҳиён ва 

сулолаҳои дигари ҳамзамонони онҳо дар Дакан пазируфт. Ин асар бо 

пуштибонӣ аз Сафавиён навишта шуда, шояд Хуршоҳ мехост бо ин васила 

хадамоти онҳоро дар самти густариши мазҳаби шиа дар Дакан муаррифӣ ва 

таблиғ намояд. Аз матолиби боло маълум мешавад, ки таърихнигорони 

дарбори Баҳманшоҳиён дар Дакан корномаҳои шоҳонро ба таври муназзам 

сабт карда, таҷрибаи онҳоро аз насл ба насл интиқол медоданд. Вале сабти 

ҳаводиси замони Одилшоҳиён, Низомшоҳиён ва Қутбшоҳиён дар замоне оғоз 

гардид, ки хатари ҳуҷуми Темуриёни Ҳинд дар Дакан ба воқеият табдил 

мешуд. Фаришта дар ин замони ҳассос шеваи нигориши таърихи маҳаллиро 

такмил дода, таърихи гузаштаи Даканро аз замони густариши ислом ва 

тасаллути мусулмонон дар ин минтақа ва дар пайванд бо таҳаввулоти 

мулкҳои алоҳидаи Ҳинд навишт. 

Мусиқӣ дар Дакан як василаи таъмини ҳамбастагии фарҳангӣ дар байни 

қишрҳои гуногуни иҷтимоӣ буд. Тамоми ҷашнҳои хонаводагӣ (издивоҷ, 

хатнасур), маросими айшу нишот, пазироии сафирону меҳмонон, маҷлиси 

базм дар дарбор бо ширкати шоирони нуктасанҷ ва мутрибону навозандагон 

баргузор мешуд. Шоҳони Дакан низ барои таъмини айшу ишрати худ ба 

ҳунармандон инъом бахшида, ҳузури онҳоро гиромӣ медоштанд. Ба қавли 
                                           
1 Таърихи Фаришта. – Теҳрон. Ҷ. 3. - С. 515. 
2 Хуршоҳ ибни Қубод ал-Ҳусайнӣ. Таърихи Элчии Низомшоҳ, бо кӯшиши Муҳаммадризо 
Насирӣ. – Теҳрон: Анҷумани осор ва мафохири фарҳангӣ, 1379. - С. 320. 

Фаришта, дар замони Муҳаммадшоҳи I «ҷамъе аз устодони мусиқидон, ки 

амалу савти Амир Хусрав ва хоҷа Ҳасани Деҳлавӣ ба хотир доштанд ва баъзе 

аз эшон худ бевосита аз он ду бузургвор шунида буданд, бо сесад қаввол аз 

ҷониби Деҳлӣ ба Аҳсанободи Гулбарга омаданд»1. Дар пешрафти илми 

мусиқӣ ҳунармандони ҳинду саҳми муассир доштаyд. Аз ин нигоҳ, баъзан 

шоҳони баҳманӣ аз ройони ҳинду тақозо мекарданд, ки дар ивази товони 

ҷанг ба дарбор канизони хонанда, созанда ва раққос пешкаш намояд2. Баъзан 

аз миёни ғуломони чаркас, ҳабашӣ ва даканӣ низ хонандагону созандагони 

соҳибҳунар ба камол мерасиданд. Дар ин давра илми мусиқиро ба сурати 

назарӣ ва амалӣ бархе устодон таълим медоданд. Дар «Таърихи Фаришта» аз 

созҳои гуногун, аз қабили танбур, най, карнай, нақора, мандал, нафир, бурғу 

(шохи дарунхолӣ), гавурга (кӯсу табл) ёд мешавад, ки истифодаи онҳо дар 

Дакан маъмул буд. Дар давраи Шамсуддин Маҳаммадшоҳи III (1463–1482) 

рисолаи мусиқие аз забони санкрит бо номи «Тавзеҳу-л-алҳон» ба форсӣ 

тарҷума шуд3. 

Дар замони Бурҳон Низомшоҳи III барои баргузор кардани маҷлиси 

базм дар ҷанби Бағдод (қароргоҳи шоҳ) иморате бо номи Оинахона бунёд 

шуд, ки дар он «мутрибони борбаднаво ... ба захмаи чангу уд ва нола ва 

суруд Ноҳидро аз боми фалак бад-он тамошогоҳ кашиданд ва нағмаи барбату 

рубоб равони чархи кабудро ба рақс оварданд».4 Гоҳо чунин базмҳо бо 

ҳузури суфиёни шаҳри Аҳмаднагар ранги дигар мегирифт. 

Яке аз устодони мусиқӣ дар Дакан Иброҳим Одилшоҳи II буд, ки ба 

сабаби дилбастагияш ба ин фан аз ӯ бо номи Ҷагат Гуру (Пири Ҷаҳон) ном 

бурда мешавад. Вай дар китобаш «Наврас» таронаҳои сурудаашро мутобиқ 

ба оҳангу пардаҳои мусиқӣ гирдоварӣ кард. Ҳамзамон, ӯ барои ривоҷи илми 

мусиқӣ созандагону навозандагонро аз минтақаҳои мухталиф дар Биҷопур 

                                           
1 Таърихи Фаришта. – Теҳрон. Ҷ. 2. - С. 270. 
2 Ҳамон ҷо. - С. 346. 
3 Маъсумӣ. М. Фарҳангу тамаддуни эронӣ-исломии Дакан дар давраи Баҳманиён. - С. 228. 
4 Таърихи Фаришта. – Теҳрон. Ҷ. 3. - С. 270. 

ҷамъ оварда, маҳфили ҳунариеро таҳти унвони «Иди Наврас»1 ихтироъ кард. 

«Иди Наврас» дар ҳар моҳе, ки таърихи нуҳум рӯзи ҷумъа иттифоқ меафтод, 

баргузор мешуд. Маҳфил хосси хонандагону созандагон буд, вале 

ашрофзодагону шоҳзодагон мувофиқи табъу завқи худ ва огоҳӣ аз созу 

оҳангу нағма ба ҳузуриён ҳамроҳ мешуданд. «Чун дар рӯзи Иди Наврас бори 

ом медоданд, ашрофу акобир ва лашкари наврас, ки нодирагӯёни аср буданд, 

бо дигар тавоифи аном дар маҳалли Наврас ҷамъ меомаданд. Гӯяндагӣ ва 

навозандагӣ бар ваҷҳи истиобу истифо дар он рӯз ба амал меомад»2. Дар 

охири рӯз аҳли маҳфил ба хилъатҳои шоён ва ташрифоти фаровон сарфароз 

мешуданд. 

Иброҳим Одилшоҳи II дар вазъи ороми сиёсӣ вақти бисёри худро дар 

суҳбат бо донишмандону сӯфиён ва таълими илми мусиқӣ мегузаронд. 

Шогирдони мактаби мусиқии ӯ аз гурӯҳи ҳузуриён, дарбориён ва «шаҳриён» 

иборат буданд. Ҳузуриён бо камоли фаҳму идроки мусиқӣ рӯзу шаб дар 

ҳузури шоҳ қарор доштанд. Дарбориён рӯзу шаб фурӯтар аз ҳузуриён беруни 

саропарда менишастанд. Бошандагони шаҳри Наврас, ки ба омӯзиши фанни 

мусиқӣ машғул буданд, шаҳриён ном доштанд. Ҳар гоҳ подшоҳ савту навое 

тартиб дода, рӯи кор меовард, ба ҳузуриён мехонд. Онҳо пас аз такрору ҳифз, 

«ҳам ҷиҳати тазкору таълим ва ҳам ба ҷиҳати иншои хатти хеш бо ҷамоати 

дарбориён тазкору такрор мекарданд, то он ки дарбориён онро ба гӯяндагӣ ва 

хонандагии бисёр дар забти хеш дармеоварданд. Ба ҷамоати... шаҳри 

Наврас... мерасониданд ва таълим мекарданд»3. Барои тамоми ин гурӯҳ аз 

хазинаи шоҳ ё даромади шаҳри Биҷопур инъому моҳона дода мешуд. 

Тадриҷан ин маҳфил ба мактаби мусиқӣ табдил ёфта, мутрибони ҳиндӣ ба 

шаҳри Наврас даъват шуданд. Ин иқдоми Иброҳим Одилшоҳи II барои 

таҳкими равобити мусулмонону ҳиндувон ва муаррифии арзишҳои 
                                           
1 Ҳангоми бунёди қароргоҳи нави Одилшоҳиён дар Биҷопур (1598) шоҳро аз нӯшидани майи 
хушгувор ҳолате аҷибу ғариб рӯй дода, дар ҳолати фараҳ фармуданд, имрӯз моро кайфе «нав 
расида». Чун дар вақти нишот ин таъбир садо дод, қароргоҳи навро ба ҳамон лафз шаҳри 
Навраспур ном гузоштанд ва амали наврасро шуҳрат доданд, ки ваҷҳи тасмияи сиккаи 
наврас, алами наврас, нишони наврас, китоби «Наврас», «Наврасномаи Фаришта» аз он ҷост. 
2 Зубайрӣ. «Таърихи Биҷопур», мусаммо ба «Басотину-с-салотин». С.-251. 
3 Ҳамон ҷо. с. 252. 

муштараки онҳо муассир буд. Вале баъзе афрод шоҳро барои берун шудан аз 

ҳадди эътидол ва арзишҳои бунёдии ислом маҳкум карда, дар миёни мардум 

овоза андохтанд, ки гӯё вай ҳама иқдомоташро дар пайравӣ ба Сарасвати 

(илоҳаи омӯзиш, ҳунар ва хунёгарӣ) анҷом дода, ба мисли Акбаршоҳ аз 

ислом инҳироф меварзад. Аз ин назар, шояд Фаришта ҳангоми навиштани 

асараш аз бозтоби ин масъалаи ҳассос худдорӣ карда бошад. 

Ташаккули доираҳои адабӣ дар Дакан маъмулан ба вазъи сиёсии ҷомеа 

вобастагӣ дошт. Намояндагони аввали хонадони Баҳманшоҳиён барои 

истиқрори ҳукумат кӯшиш намуда, ба ривоҷи шеъру адаб чандон таваҷҷуҳ 

надоштанд. Яке аз шоҳони адабпарвари Баҳманшоҳиён Муҳаммадшоҳи II 

буд, ки хатти хуб ва табъи шоирӣ дошт. Мувофиқи навиштаи Фаришта, чун ӯ 

аз улуми мутадовила бохабар буд ва бо уламо муҷолисат мекард, дар аҳди 

вай шуарои арабу аҷам ба Дакан омада, аз сарчашмаи инъому эҳсонаш 

мустафид мегардиданд. Чунонки як шоири Аҷам бар ивази як қасидааш дар 

маҷлиси аввал ҳазор танкаи тило (ҳазор тула) ҷоиза ёфта, ба ватани худ 

муроҷаат кард1. Дар он замон овозаи бахшишу инъоми шоҳони Дакан 

шоирону нависандагони ғарибро ба дарбор ҷалб менамуд. Маъмулан 

дарбориёну ходимони ҳузур дар маросими салом ашъору муҳиммоти аҳли 

илму адабро ба шоҳ арз намуда, барои онҳо аз хазина ё заминҳои кишт инъом 

пардохт мешуд. Дар маҷлиси мадҳсароӣ баъзан баҳси шоирони дарбор бар 

сари тақдиму таъхири шеър ба моҷаро кашида мешуд, ки намунаи онро мо 

дар гуфтушуниди лафзии Малики Қумӣ бо мавлоно Сайрафии Соваҷӣ 

мушоҳида менамоем2. Ташхиси баду хуби каломи шоирон ва бахшиши 

имтиёз нишон медиҳад, ки дарбор ин таълимгоҳи шоирӣ ва мактаби 

парвариши шоиру суханварон будааст3. Ҳофизи Шерозӣ (1321–1389) низ 

овозаи саховату ҳунарпарварии Муҳаммадшоҳи II-ро шунида, роғиби сафари 

Дакан шуд. Барои амалӣ кардани иродаи Ҳофиз вазир Мирфазлуллоҳи Инҷу 

                                           
1 Таърихи Фаришта. – Теҳрон. Ҷ. 2. - С. 308. 
2 Бурҳони маосир. - С. 539. 
3 Шиблии Нуъмонӣ. Шеъру-л-Аҷам. Ҷилди саввум, чаҳорум ва панҷум. Душанбе: ДДОТ, 
2015. - С. 16. 

ба Шероз маблағ фаристод ва ӯро ба сафари Дакан ташвиқ намуд. Ба қавли 

Фаришта, Ҳофиз дар бандари Ҳурмуз ҳамроҳи тоҷирон Зайналобидини 

Ҳамадонӣ ва Муҳаммади Козарунӣ ба киштӣ нишаст, вале бо вазиши бод ба 

таҳлука афтода, ғазалеро бо матлаъи зер ба Мирфазлуллоҳи Инҷу равон 

кард1: 

Даме бо ғам ба сар бурдан ҷаҳон яксар намеарзад, 

Ба май бифрӯш далқи мо, к-аз ин беҳтар намеарзад. 

Чун ин ғазал ва овозаи моҷарои сафари Ҳофиз ба Дакан расид, шоҳ ба 

мулло Муҳаммадқосими Машҳадӣ ҳазор танкаи тило дод, ки аз молҳои 

ҳиндӣ харидорӣ карда ва барои хоҷа ба Шероз барад. Аз ин нигоҳ, метавон 

гуфт, ки доираи адабии Гулбарга дар замони Муҳаммадшоҳи II ташаккул 

ёфта, шояд Ҳофиз барои тарбияи шоирони навқалам ба Дакан даъват шуда 

бошад. 

Доираи адабии Гулбарга дар замони Тоҷуддини Фирӯзшоҳ ба авҷи 

шукуфоӣ расид. Дар ин замон баъзан бо ширкати донишмандони замон дар 

дарбор маҳфилу нишастҳои илмӣ баргузор мешуд. Мувофиқи маълумоти 

Фаришта, «шоҳ шабҳо то ду паҳр, се паҳр бо уламо ва машоиху шуаро 

қиссахонон ва афсонагӯёну надимон ва хуштабъон суҳбати шигифта медошт 

ва подшоҳиро манзур надошта, бо он ҷамоат бародарона сулук мекард2. Аҳли 

илму адаб уҳдадор шуда буданд, ки дар маҳфил ба ҳалли масоили ҷаҳондорӣ 

ва ғийбату таҳқири якдигар даст назананд. Шоҳ дар шинохти сухан низ 

маҳорат дошт ва намунаи ашъори ӯ бо тахаллуси «Уруҷӣ» ё «Фирӯзӣ» дар 

«Таърихи Фаришта» сабт шудааст3. 

Аз замони Шиҳобуддин Аҳмадшоҳ доираи адабии дарбори 

Баҳманшоҳиён аз Гулбарга ба Бидар интиқол ёфт. Маликушшуарои доираи 

адабии Бидар аввал Озарии Исфароинӣ (1380–1462) ва баъдан, мавлоно 

Назирии Тусӣ буд. Аҳмадшоҳ шахси дарвешманиш буд ва аз ин назар, дар 

«маҷлиси ҳумоюнаш ҳамеша нудамои ҳикматшиор ва ҳукамои фазилатдисор 
                                           
1 Таърихи Фаришта. – Теҳрон. Ҷ. 2. - С. 308. 
2 Таърихи Фаришта. – Теҳрон. Ҷ. 2. - С. 324 
3 Ҳамон ҷо. - С. 357–358. 

ҳозир будандӣ ва маҳфилро ба латоифи калимот ва таърифи макоримсифот 

биоростандӣ»1. Дар замони вазирии Маликуттуҷҷор Маҳмуди Говон (1468–

81) доираи адабии Бидар густариш ёфт. Маҳмуди Говон дар улуми ақлӣ, 

хусусан риёзӣ, тиб, ҳисоб, назму наср маҳорат дошт ва аз ӯ рисолаҳои 

«Риёзу-л-иншо» ва «Манозиру-л-иншо» боқӣ мондааст. Ба қавли Фаришта, ӯ 

ҳамеша ба донишмандони Хуросону Ироқ ҳадя фиристода, бо мавлоно 

Абдурраҳмони Ҷомӣ мукотибот дошт2. Маҳмуди Говон дар як мактубаш 

Ҷомиро чун «офтоби фалаки ирфон», огоҳи асрори ҳақиқати инсон ва 

донандаи таълимоти ваҳдати вуҷуд тавсиф карда3, қудуму дидорашро барои 

аҳли илми Дакан мояи пешрафти ирфон медонист. Ҷомӣ дар «ҷавоби 

мактуби Маликуттуҷҷор ба ҷониби Ҳинд» дидорро бо ӯ амри зарурӣ 

медонад, вале аз он мутаассиф буд, ки сафараш бо сабаби куҳансолӣ ба Ҳинд 

имконпазир нест4. Ба андешаи донишманди тоҷик А. Афсаҳзод, робитаи 

ҷонибҳо аз мукотибот фаротар рафта, Ҷомӣ ба рисолаҳои Маҳмуди Говон 

назар медод ва таваҷҷуҳи ӯро бештар ба маъниофаринӣ ҷалб менамуд5. Аз ин 

бар меояд, ки Ҷомӣ дар Дакан низ чун пешвои нақшбандия ва роҳнамои 

адибон эътироф шуда буд. 

Дар «Таърихи Фаришта» аз шоирони доираи адабии Гулбаргаву Бидар – 

мулло Муҳаммадқосими Машҳадӣ, мулло Исҳоқи Сирҳиндӣ, мавлоно 

Лутфуллоҳи Сабзаворӣ, шайх Озарии Исфароинӣ, мулло Шарафуддини 

Мозандаронӣ, хоҷа Маҳмуди Гелонӣ, Сайидтоҳири Астарободӣ, мавлоно 

Назирии Тӯсӣ, мулло Абдулкарими Нимадҳӣ, мулло Сомеъӣ ва адибони он 

ҷо – Маҳмуди Гесӯдароз, Мир Фазлуллоҳи Инҷу ёд мешаванд. Аз баъзе 

шоирони ин ҳавза ба мисли Сайидтоҳири Астарободӣ, мулло Абдулкарими 

Нимадҳӣ, мулло Сомеъӣ (маддоҳ ва надими Маҳмуди Говон) ашъори 

пароканда, аз Назирии Тӯсӣ ва Озарии Исфароинӣ девон боқӣ монаддаст. 
                                           
1 Бурҳони маосир. - С. 73. 
2 Таърихи Фаришта. – Теҳрон. Ҷ. 2. - С. 460–461. 
3 Имодуддин Маҳмуди Говон. Риёзу-л-иншо. Ба эҳтимоми Ғулом Яздонӣ. – Ҳайдаробод. 
1948. - С. 20–22. 
4 Абдурраҳмони Ҷомӣ. Номаҳо. Бо муқадиима ва тавзеҳоти А. Урунбоев ва А. Раҳмонов. 
Душанбе: Дониш, 1989. - С. 215–221. 
5 Афсаҳзод. А. Рӯзгор ва осори Абдурраҳмони Ҷомӣ. Душанбе: Дониш. 1980. - С. 89. 

Девони Озарӣ (беш аз 4854 байт) аз қасида (35), тарҷеъбанд, таркиббанд, 

ғазал (469), қитъа (42), рубоӣ (75) ва такбайт (12) иборат аст1. Ба ҷуз девон 

маснавиҳои «Баҳманнома», «Имомия», «Самарот», «Миръот» ва асарҳои 

«Мафотеҳу-л-асрор», «Ҷавоҳиру-л-асрор», «Саъйу-с-сафо», «Таърихи 

Макка», «Туғрои Ҳумоюн», «Ғароибу-д-дунё ва аҷоибу-л-аъло» аз ӯянд.  

Як симои намоёни тасаввуф ва адаби форсӣ дар Гулбарга Муҳаммади 

Гесӯдароз, машҳур ба Банданавоз буд, ки мардуми Даканро дар хонақоҳаш 

ба забонҳои арабӣ ва санскрит таълим медод. Аз ин лиҳоз, ихлоси мардуми 

Дакан ба Гесӯдароз ва хонадони ӯ зиёд буд. Фаришта дар ҳикояте нақл 

мекунад, ки аз марди даканӣ пурсиданд, ки «ҳазрати Муҳамммад (с) 

бузургтар аст ё Сайидмуҳаммади Гесӯдароз. Ӯ ҷавоб дод, ки «ҳазрати 

Муҳамммад (с) агарчи пайғамбари Худост, аммо субҳоналлоҳ, махдум 

Сайидмуҳаммад касе дигар аст2. Сабаби дигари шуҳрати Гесӯдароз дар он 

буд, ки ӯ ба ҷуз аз масоили ахлоқӣ ба сиёсати шоҳон дахолат намекард. 

Асарҳои машҳури ӯ «Шарҳи форсии «Одобу-л-муридин»-и Абунаҷиби 

Суҳравардӣ, «Шарҳи «Китобу-т-таарруф»-и Калободӣ, «Асмоу-л-асрор», 

«Бурҳону-л-ошиқин», «Ҷавоҳиру-л-ушшоқ», «Ҳадоиқу-л-унс», «Сабилу-л-

муҳаққиқин ва-л-маҷзубин», «Вуҷуду-л-ошиқин», «Рисолаи муроқаба», 

«Мултақот дар тафсири ирфонии Қуръон», «Маориф» дар шарҳи «Аворифу-

л-маориф»-и Шиҳобуддини Суҳравардӣ, «Шарҳи «Рисолаи қушайрия» 

мебошанд3. Дар дарбори Баҳманшоҳиён дигар донишмандон чун Абдулазиз 

ибни Шермалик (муаллифи «Маноқиби ҳазрати Шоҳ Неъматуллоҳи Валӣ», 

«Хавориқи Банданавоз»), Қодирӣ Шамсуддин (муаллифи «Махзану-л-

қодирия», 1567) ва Абдуллоҳ ибни Сафӣ (тарҷумони «Салҳотра») фаъолият 

мекарданд4, ки дар «Таърихи Фаришта» аз онҳо ном бурда намешавад. 

                                           
1 Девони Озарии Исфароинӣ. Ба эҳтимоми Муҳсин Каёнӣ, Аббос Растохез. – Теҳрон, 1389 
ш. - С. 69. 
2 Таърихи Фаришта. – Теҳрон. Ҷ. 2. - С. 359. 
3 Олимов К. Гесӯдароз//Энсиклопедияи миллии тоҷик. Душунбе. 2015. Ҷ. 4. - С. 328. 
4 Nabi Hadi. History of Indo-Persian literature. - P. 197–203. 

Пас аз таназзули давлати Баҳманшоҳиён дар шаҳрҳои Аҳмаднагар, 

Биҷопур ва Гулканда1 чанд доираи адабии дигар ташаккул ёфт. Дар ин замон 

муҳоҷирати аҳли илму адаби Хуросон низ бар асари муборизаҳои бардавоми 

Сафавиёну Шайбониён ба Дакан афзуд. Танҳо дар замони Сафавиён бар 

асари фишорҳои сиёсӣ ва мазҳабӣ тақрибан 745 шоиру нависанда ба Ҳинд, аз 

ҷумла 73 нафар ба Дакан рафтанд2. Шоҳони Дакан ҳузури ғарибонро гиромӣ 

дошта, дар мавриди ҳалли масълаҳои иҷтимоӣ ва тасмимгирӣ бо онҳо 

табодули назар мекарданд. Аз ҷумла, Бурҳон Низомшоҳи I баъди фароғ аз 

умури идорӣ, «ба суҳбати улумову фузало», ки роҳнамоёни миллати байзо ва 

қоидони тариқи ҳудоянд, рағбат мефармуд ва аз мишкоти улумашон 

иқтибоси анвору фазоили нафсонӣ ва камолоти инсонӣ менамуд»3. Дарбори ӯ 

маркази анҷумани шоирону нависандагон буд. Вай баъзан дар маҳфил бо 

тахаллуси «Сипеҳрӣ» шеър месуруд. Яке аз донишмандони дарбори ӯ 

Шоҳтоҳири Даканӣ (фавт 1545), буд, ки дар ташаккули доираи адабии 

Аҳмаднагар саҳми арзанда гузошт. Вай дар назму наср маҳорати тамом дошт. 

Аз таснифоти ӯ шарҳи «Боби ҳодӣ ашар» (дар калом), шарҳи рисолаи 

«Ҷаъфария» (дар фиқҳи имомия) ва ҳошияи «Тафсир»-и Қозӣ Байзовӣ ва 

ҳошияи шарҳи «Ишорот», «Муҳокамот», «Миҷастӣ», «Илоҳиёти Шифо», 

«Мутаввал», «Гулшани Роз», «Туҳфаи Шоҳӣ», девони қасоид ва «Китоби 

иншо» дар миёни аҳли илм машҳур буданд4. Ин маркази адабӣ на танҳо бо 

шумораи шоирони забардаст, балки аз ҷиҳати маҳсули адабӣ ва сабзида 

расидани шоирони забардаст хеле қобили таваҷҷуҳ аст. Дар «Таърихи 

Фаришта» аз шоирони дигари дарбори Аҳмаднагар мавлоно Пирмуҳммади 

Ширвонӣ, Аҳмади Наҷафӣ, мавлоно Ғуломалии Ҳиндушоҳ (падари 

Фаришта), Шоҳаҳмад Муртазохони Инҷу, Малики Қумӣ, Зуҳурии Туршезӣ, 

Афзалхони Тафришӣ (тахаллусаш Фузунӣ) ва Муҳаммад Шарифи Карбалоӣ 

ёд мешавад. Дар байни ин шоирон Малики Қумӣ ва Зуҳурии Туршезӣ 
                                           
1 Пойтахти Қутбшоҳиён, харобаҳояш дар ёздаҳ километрии ғарби ш. Ҳайдаробод. 
2 Гулчини Маонӣ. Корвони Ҳинд. – Теҳрон: Муассисаи чоп ва интишороти остони Қудси 
Ризвӣ. 1369. Ҷ. 1. - С. 4–6. 
3 Бурҳони маосир. - С. 257. 
4 Таърихи Фаришта. – Теҳрон. Ҷ. 3. - С. 378. 

шоирони соҳибдевон мебошанд, ки маҳз дар ин маркази адабӣ ба камол 

расида, баъдан ба доираи адабии Биҷопур рафтанд. Аз Муртазохони Инҷу ва 

Шарифи Карбалоӣ ашъори пароканда боқӣ мондааст. Дар «Бурҳони маосир» 

широни дигар доираи адабии Аҳмаднагар ба номи мавлоно Иноятуллоҳи 

Ноинӣ, мавлоно Алии Мозандаронӣ, мавлоно Шоҳмуҳммади Устод, мавлоно 

Ҳусайни Табрезӣ, мавлоно Волеҳӣ, Мирзо Содиқи Урдубодӣ ва мавлоно 

Сайрафии Соваҷӣ муаррифӣ мешаванд. Аз зумраи онҳо мавлоно 

Иноятуллоҳи Ноинӣ «ба фунуни фазоилу камолот» ва мавлоно Алии 

Мозандаронӣ «дар илми маонӣ ва баён» мумтоз буданд1. Намунаи ашъори 

парокандаи мавлоно Волеҳӣ ва мирзо Содиқи Урдубодӣ дар ин асар мавҷуд 

аст.  

Дар миёни шоирони Аҳмаднагар аҳли илму адаби Мовароуннаҳр дар 

шахсияти Мавлонозода Бадеъи Самарқандӣ ва Хоҷа Айюб фаъолият 

доштанд. Бадеи Самарқандӣ шоири қасида ва ғазалсарои дарбори Бурҳон 

Низомшоҳи I буд, ки ашъори парокандаи ӯ дар васфи фатҳи Ройчуру Мудгал 

(1552) боқӣ мондааст2. Дар «Тазикарту-ш-шуаро» аз шоири ҳамзамони 

Бойсунғур - мирзо (фавт 1434) бо номи Бадеъи Самарқандӣ ёд мешавад, вале 

фосилаи замони зиндагии онҳо фарқ дорад3. Бойсунғур - мирзо дар хурдӣ бо 

ҳамроҳи падараш Хоҷа Абулбаракат ба Ҳинд рафта, баъди чанд муддати 

фаъолият аз дарбори Ҳумоюн (1530–1556) ба дарбори Муртазои Низомшоҳ 

роҳ ёфт. Ҳарчанд фаъолияти адабии ӯ дар Аҳмаднагар дер давом наёфт, аммо 

дар ғазалсароӣ шоири тавоное буд. Ӯ гоҳе ба тахаллуси «Айюбӣ» ва гоҳ ба 

«Ироқӣ» шеър мегуфт4. Камшумор будани донишмандони мовароуннаҳрӣ 

дар Дакан чанд омил дошт: 1) Баъд аз муҳоҷирати Мирсайид Алии Ҳамадонӣ 

ба Кашмир дари доираҳои адабии ин минтақа ба рӯи донишмандони 

Мовароуннаҳр боз шуд. Аз замони султон Зайнулобидин (1398–1405), ки худ 

ба забону адаб, расму ойин ва илму фарҳанги тоҷикон ошноӣ дошт, 
                                           
1 Бурҳони маосир. - С. 399. 
2 History of Medieval Deccan (1293–1724). Andhra Pradesh. 1974. Vol. 2. - P. 90. 
3 Давлатшоҳи Самарқандӣ. Тазкират-у-шуаро. – Хуҷанд: Ношир. 2015. - С. 383. 
4 Саъид Нафисӣ, Таърихи назму наср дар Эрон ва дар забони форсӣ. –Теҳрон, Ҷ. 2. 1344 ш. - 
С. 412. 

муҳоҷирати аҳли илму адаби Самарқанд ва дигар доираҳои адабии 

Мовароуннаҳр ба Кашмир афзоиш ёфт1. Аз ин назар, Кашмир барои 

донишмандони Мовароуннаҳр ошнотар ва масири роҳи корвонгузараш 

нисбат ба сафари уқнёнус амнтар буд 2) Саромадони адабиёти форсзабони 

Деҳлӣ дар аҳди Бобур, Ҳумоюн ва Акбар дастпарварони доираҳои илмӣ-

адбии Хуросону Мовароуннаҳр буданд. Аз ин назар, онҳо ҳузури аҳли илму 

фарҳанги Мовароуннаҳрро гиромӣ медошатанд. 3) Аз замони Абдуллоҳхони 

II мулкҳои парокандаи Мовароуннаҳр муттаҳид шуданд, ки ин амр барои 

пешрафти илму фарҳанг дар минтақа ва густариши робитаҳои фарҳангӣ бо 

Ҳинд (Деҳлӣ) таъсири мусбат гузошт2. 

Баъд аз фавти Бурҳон Низомшоҳи II, доираи адабии Аҳмаднагар бар 

асари муборизаи дохилӣ, афзоиши хатари ҳуҷуми Темуриёни Ҳинд таназзул 

ёфт ва аҳли илму адаб қисман ба Биҷопур фирор карданд. Доираи адабии 

Биҷопур аз замони Юсуфи Одилшоҳ ташакул ёфт. Чун ӯ аз илми арӯзу қофия 

огоҳӣ дошт ва каму беш шеър месуруд, ба хотири ривоҷи илму адаб аз Эрону 

Мовароуннаҳр ва Арабистону Рум мардуми фозилу ҳунарманд ва ҷавонони 

кордонро ба дарбор даъват мекард3. Вориси ӯ – Исмоил Одилшоҳ низ аз аҳли 

табъ (тахаллусаш «Вафоӣ») буд ва пайваста бо ширкати фозилону шоирон 

маҷлис ороста, ба ҳамнишинии надимони базлагӯ рағбат дошт4. Дар замони 

Исмоил Одилшоҳ забони даканӣ дар дарбор ба ҷои форсӣ мақоми расмӣ 

гирифт, аммо ӯ «дар қадрдонии уламо ва фузало бемисл буд ва дар 

раъиятпарварӣ бемонанд»5. Писари ӯ Алӣ Одилшоҳи I баръакс сӯфимашраб 

буд ва бо тахаллуси «Шоҳӣ» шеър месуруд. Ба қавли Фаришта, дар замони 

вай муҳоҷирати аҳли илму адаб аз Эрону Мовароуннаҳр ва дигар манотиқ 

чунон афзуд, ки «дорулхилофаи Биҷопур ба эътибори мардуми қобилу 

                                           
1 Қаноатов М. Пайванди ҳазорсола//Садои Шарқ. 1988, №11. - С. 119. 
2 Мирзоев А. Аз таърихи муносибатҳои адабии Мовароуннаҳр ва Ҳинд//Садои Шарқ, 1964, 
№5. - С. 35. 
3 Таърихи Фаришта. – Теҳрон. Ҷ. 3. - С. 42–43. 
4 Ҳамон ҷо. - С. 95. 
5 Зубайрӣ. «Таърихи Биҷопур», мусаммо ба «Басотину-с-салотин». - С. 66. 

соҳибҳиммат рашки рубъи маскун гардид»1. Ӯ дар тарбияи мардуми фозилу 

хирадманд ба ҳадде муболиға дошт, ки бо ирсоли маблағи зиёд Шоҳ 

Фатҳуллоҳи Шерозиро ба Биҷопур даъват кард2. Доираи адабии Биҷопур дар 

замони Одилшоҳи II ба авҷи шукуфоӣ расида, аз ҷиҳати нуфуз  аз Деҳлӣ 

чандон камӣ надошт. Фаришта ин фазои муносиби оромро дар дарбори 

Иброҳим Одилшоҳи II тавсиф менамояд, ки «дар аҳди фархундаи адолаташ 

оҳу дар канори паланг ба фариғболи ва моҳӣ дар ҷавори наҳанг 

мураффаҳулҳол, кабутар бо боз ҳамроз ва гунҷишк бо уқоб ҳамхитоб» 

буданд. Доираи адабии Биҷопур ба ҳадде дар Ҳинд шуҳратнок гардид, ки 

баъзе донишмандон, аз қабили Мирсанҷари Кошӣ (фавт 1611) дарбори 

Акбарро тарк карда, фаълияти адабии худро дар ин марказ ба роҳ монданд. Ӯ 

дар анвои гуногуни шеър даст дошта, аз ӯ девони қасидаву ғазалиёт (чор 

ҳазор байт), соқиномаи «Ҷамхона» (чаҳор ҳазор байт) ва маснавие дар 

пайравии достони «Хисраву Ширин»-и Низомии Ганҷавӣ (шашсад байт) 

боқӣ мондааст3. Ба қавли Шиблии Нуъмонӣ, қадрдонӣ ва бахшанагии 

Иброҳими Одилшоҳ дар Дакан Биҷопурро бахше аз Эрон карда буд. Ҳатто 

ҷозибаву кашиши Акбаршоҳ натавонист Зуҳурӣ ва Малики Қумиро аз 

Биҷопур ба Деҳлӣ ва Огра ҷалб кунад4.  

Дар «Таърихи Фаришта» номи чанд адибу шоири доираи адабии 

Биҷопур, аз қабили хоҷа Абдуллоҳи Ҳиравӣ, Сайидалии Ақилӣ, Мавлоно 

Шаҳидии Қумӣ (фавт 1529/30; шогирди Ҷомӣ), мулло Иброҳими Исфароинӣ, 

Иноятуллоҳи Шерозӣ, Фатҳуллоҳи Шерозӣ, Муҳаммадризои Машҳадӣ 

(тахаллусаш «Ризоӣ»), Абдулқосими Инҷу, Муртазохони Инҷу, 

Миршамусуддин Муҳаммади Исфаҳонӣ, Шоҳнавозхон, Мулло Шикебоӣ, 

хоҷа Иноятуллоҳи Ардистонӣ, Мавлоно Фаҳимӣ (маддоҳ, қасидасаро), 

Малики Қумӣ, Зуҳурии Туршезӣ, Мавлоно Ҳайдари Кошӣ (1572–1612) ва 

                                           
1 Таърихи Фаришта. – Теҳрон. Ҷ. 3. - С. 139. 
2 Бурҳони масоир. - С. 509. 
3 Саъид Нафисӣ. Таърихи назму наср дар Эрон ва дар забони форсӣ. – Теҳрон, Ҷ. 2. 1344 ш. - 
С. 420. 
4 Шиблии Нуъмонӣ. Шеъру-л-Аҷам. Ҷилди саввум, чаҳорум ва панҷум. Душанбе, 2015. - С. 
15-16. 

Мирсайид Закии Ардистонӣ ёд мешавад. Аз зумраи онҳо Фатҳуллоҳи 

Шерозӣ, Муҳаммадризои Машҳадӣ, Мулло Шикебоӣ, Мавлоно Фаҳимӣ 

ашъори пароканда ва Мавлоно Шаҳидӣ, Ҳайдари Кошӣ (куллиёташ иборат аз 

маснавии «Хусраву Ширин», «Саъдинома», «Тарҷеъбанд») ва Зуҳурӣ девон 

доранд. Ҳамчунин, дар Биҷопур шоиру нависандагони дигар – Боқири 

Кошонӣ (1553–1624), Аскарии Кошонӣ (соҳибдевон, муаллифи «Соқинома»), 

Комии Шерозӣ, Назирии Машҳадӣ, Наврасии Қазвинӣ, Вуҷудии Шерозӣ, 

Ғиёсуддини Шерозӣ, Латифхони Нисоӣ (тахаллусаш «Васлӣ»), шайх Аҳмад 

Низомуддин (муаллифи «Фиқҳи Иброҳимшоҳӣ»), Шиҳобуддин Аҳмад 

(муаллифи «Фатовои Иброҳимшоҳӣ»), Оқомуҳаммади Номӣ ва Абдулқодири 

Наврасӣ фаъолият доштанд1, ки дар «Таърихи Фаришта аз онҳо ном бурда 

намешавад. 

Маъруфтарин шоиру нависандаи ҳавзаи Биҷопур Зуҳурии Туршезӣ буд, 

ки бештари осори манзуми худро ба тасвири табиати Дакан ва расму 

анъанаҳои мардуми он бахшида, аз худ мероси гаронбаҳое аз қабили «Се 

наср», «Минобозор», «Панҷ руқъа», «Гулзори Иброҳимӣ» ва «Соқинома» 

(дар васфи Иброҳими Одилшоҳ) боқӣ мондааст. Машҳуртарин асари 

манзуми Зуҳурӣ «Се наср» ё «Муқаддимаи Наврас» ба шумор меравад, ки 

онро муаллиф ҳамчун муқаддима бар асари «Наврас»- и Иброҳими Одилшоҳ 

навиштааст. Дар Тоҷикистон «Мунтахаби ашъор»-и Зуҳурии Туршезӣ бо 

муқаддима ва тавзеҳоти Б. Раҳматов чоп шудааст (Хуҷанд: Ношир, 2021). 

Дар байни шоирони дарбор Малики Қумӣ низ эҳтиром дошт ва ӯро 

«Маликулкалом» мегуфтанд2. Ӯ бо домодаш Зуҳурӣ дар навиштани асарҳои 

«Хон Халил» ва «Се наср» ҳамкорӣ дошт.  

Доираи адабии Гулканда бо чанд вижагӣ аз ҳавзаҳои Аҳмаднагар ва 

Биҷопур фарқ мекард. Аз ҷумла, дар Гулканда забони урду дар баробари 

форсӣ ба нахустин шукуфоии адабӣ даст ёфт ва ин падида аз дидгоҳи 

                                           
1 History of Medieval Deccan (1293–1724). – Andhra Pradesh. V. 2. - P. 88–95; Nabi Hadi. 
History of Indo-Persian literature. - P. 477–487. 
2 Абдурафеъ Ҳ. Таърихи неҳзатњои фикрии эрониён. – Теҳрон, Ҷ. 4, бахши аввал. 1368 ш. - 
С. 60-61. 

таърихӣ хеле ҷолиби таваҷҷуҳ аст, ки забони урду дар зодгоҳи аслиаш яъне 

навоҳии шимоли Ҳинд аз қарни XVI то XVIII ҳамчун забони муҳовара боқӣ 

монд, ҳол он ки дар Дакан адабиёти ғанӣ ва нирумандро ба вуҷуд овард. 

Омили асосии густариши забони урду дар Дакан дар он зоҳир мегардид, ки 

ҳувияти исломӣ ба ҷои форсӣ ё ҳар яке аз забонҳои маҳаллии ҳинду забони 

урдуро баргузид.1  

Ҳарчанд замони аввали ҳукумати Қутбшоҳиён барои рушди илму адаб 

чандон мусоид набуд, вале мувофиқи навиштаи Фаришта, Султонқулӣ 

Қутбшоҳ (1489–1543) «дар илми ҳисоб моҳир буд ва хатти сиёқ хуб 

менавишт»2. Аз ин назар, баъди заволи давлати Баҳманшоҳиён баъзе аз аҳли 

илму адаб ба Гулканда омада, аз пуштибонии Султонқулӣ бархурдор 

шуданд. Ӯ баъзан бо тахаллуси «Ҷамшед» шеър мегуфт, вале сурудаҳояш 

чандон арзиши адабӣ надоранд3. Дар замони Ҷамшедқулӣ Қутбшоҳ (1543–

1550) оромишу амният дар қаламрви Қутбшоҳиён фароҳам омада, дар 

маҳалли Оташхона (бахше аз кох) бо ҳузури донишмандон – Муҳаммади 

Исфаҳонӣ, Исмоил ибни Араби Шерозӣ, Тақинддин Муҳаммадсолеҳи 

Баҳрайнӣ ва дигарон маҷлиси шеъру сухан баргузор мешуд4. Дар замони 

Муҳаммадқулӣ Қутбшоҳ (1580-1611) доираи адабии Гулканда инкишоф ёфт, 

ки омили асосии он дар густариши нуфузи сиёсии Сафавиён дар Дакан 

арзёбӣ мешавад. Бо вуҷуди ин, баъзе аз тазкиранигорони ин давра дар бораи 

ин маркази илмӣ маълумоти умумӣ дода, аз муаррифии фардии 

намояндагони он сарфи назар кардаанд. Аз ҷумла, Аҳмади Розӣ, ки 

марказҳои илмии Даканро надида буд, чунин тасвир менамояд: «бино бар он, 

ки қавоиди мурувват ва русуми адолатро дастафзори ҳусули некномӣ сохта, 

ҳар оина, мамлакаташ аз рӯи амнияту иҷтимои афозил маҳсуди ҷамеъи 

                                           
1 Сайид Абдуллоҳ. Адабиёти форсӣ дар миёни ҳиндувон, тарҷумаи Муҳаммад Асламхон. – 
Теҳрон, 1371 ш. - С. 134. 
2 Таърихи Фаришта. – Теҳрон. Ҷ. 3. - С. 515. 
3 Алавӣ М. С. Қутбшоҳиён – таърихи сиёсӣ ва фарҳангӣ-мазҳабӣ. – Теҳрон. 1385. - С. 77. 
4 Ҳамон ҷо. - С. 77. 

билоди Дакан гардида».1 Муҳаммадқулӣ Қутбшоҳ табъи шоирӣ низ дошт, 

дар форсӣ «Қутбшоҳ» ва дар урду «Маонӣ» тахаллус мекард. Дар замони ӯ 

Мирмуҳаммадмуъмини Астарободӣ ба вазифаи вакилуссалтана расида, 

донишмандони зиёдеро аз қабили Ишратии Яздӣ (фавт 1628), Миршоҳ Мир, 

мавлоно Шарифи Қоинӣ, Сайидалӣ Таботабо (муаллифи «Бурҳони Маосир») 

ва дигаронро ҷамъ овард. Ба қавли Фаришта, Мирмуҳаммади Астарободӣ дар 

ҷамеъи улуми мутадовила аз маъқул ва манқул мутабаҳҳир ва олими уламои 

аср буд ва бо тахаллуси «Муъмин» шеър месуруд»2. Дар натиҷаи 

пуштибонии Мирмуҳаммади Астарбодӣ доираи адабии Гулканда ба авҷи 

шукуфоӣ расид. 

Аз навиштаҳои боло бармеояд, ки аз замони ҳукумати сулолаҳои 

мусулмон дар Дакан таҳаввулоти бузурги илмӣ ва адабӣ ба миён омад. 

Зуҳури илму адаби форсӣ дар Дакан ба забти шаҳри Девагири (1294) ва 

муҳоҷирати мардуми форсзабон ба ин минтақа бастагӣ дорад. Ҳарчанд 

шоҳони Дакан форсиро ба унвони забони расмӣ қабул карда буданд, вале 

фаъолияти илмию адабӣ ба забонҳои ҳиндуэронӣ ва дравидӣ ривоҷ дошт. 

Таълиму тарбия ба таври суннатӣ дар мактаб, хонақоҳ, масҷид ба забонҳои 

форсӣ ва арабӣ сурат мегирифт. Дар ин муассисаҳо машқи хат, ҳисоб, 

Қуръон, «Гулистон», «Бӯстон» ва китобҳои назм таълим дода мешуд. Низоми 

омӯзиш ва барномаҳои таълимии мадрасаҳои Дакан бо муассисаҳои 

таълимии Мовароуннаҳру Хуросон шабоҳат дошт. Китобхона низ ба унвони 

махзани дониш ва маркази китобороӣ дар пешафти илму адаб ва ҳифзи осори 

таърихӣ нақши бориз гузошт. Дар ин марказҳо ҳарчанд густариши илмҳои 

нуҷум, риёзӣ, ҳандаса, тиб нисбат ба таърихнигорӣ ва илми мусиқӣ заифтар 

буд, аммо чандин осори мондагор таълиф шуданд. 

Дар ин давра, бар асари ҳамлаи харобиовари амир Темур доираҳои 

адабии Деҳлӣ, Ҷавнпур пароканда шуданд, вале вазирону шоҳони 

адабпарвари Дакан афзоиши қудуми ғарибонро дар марказҳои илмӣ-адбии 
                                           
1 Аҳмади Розӣ. Ҳафт иқлим, бо тасҳеҳ ва таълиқоти С. Тоҳирӣ. – Теҳрон: Суруш. 1389. Ҷ. 1. 
- С. 71. 
2 Таърихи Фаришта. – Бамбей, чопи сангӣ. 1931. Ҷ. 2. - С. 173. 

Гулбарга, Бидар, Аҳмаднагар, Биҷопур ва Гулканда ҳамеша гиромӣ 

медоштанд. Дар «Таърихи Фаришта» аз муҳоҷирони Мовароуннаҳру 

Хуросон ба унвони ғарибон ёд мешавад, ки аксар аҳли илму ҳунар буданд. 

Онҳо ба хотири дарёфти подош, фазои муносиби озодандешӣ ва такмили 

дониш ба Дакан сафар мекарданд. Азбаски дар Дакан аксар вазирон аз 

манотиқи Хуросон таъйин мешуданд, фаъолияти донишмандони 

мовароуннаҳрӣ дар Дакан нисбат ба шимоли Ҳинд камранг буд.  

Муҳимтарин паёмади густариши илму адаб ташаккули тамаддуни 

исломӣ дар Дакан буд, ки дар пешрафти он намояндагони аҳли илму адаби 

тоҷик, даканиён, ҳабашиён, туркон, фарангиён ва румиён нақши асосӣ 

доштанд. Забону адаби форсӣ дар миёни ин нирӯҳои иҷтимоӣ чун василаи 

таъмини ҳамбастагии фарҳангӣ хидмат кард. Баҳманшоҳиён ва ворисонашон 

бо ин воқеият ҳамеша дар баҳсҳои илмӣ ва шинохти шеър донишмандони 

форсзабонро ба унвони ҳакам мегумоштанд. Аз ин назар, доираҳои адабии 

Дакан дар аввал зери таъсири ҳавзаҳои илмии Ҳироту Деҳлӣ ва баъдан, 

дарбори Сафавиён қарор гирифт. Фаришта низ баъзе ин таҳаввулоти илмиро 

дар асараш бар асоси маъхаз ва мушоҳидаҳои шахсӣ сабт кардааст, ки ин 

хидмати ӯ дар шинохти шарҳи ҳол, намунаи осори донишмандон ё 

муаррифии шоирони гумноми ҳавзаҳои илмӣ-адабии Дакан муассир аст. Чун 

то замони таълифи «Таърихи Фаришта» дар Дакан тазкиранависӣ ривоҷ 

надошт, то ҳол ин асар дар миёни муҳаққиқон ба унвони маъхази омӯзиши 

илму адаби форсӣ арзиши худро нигоҳ медорад. 

ХУЛОСА 

Натиҷаҳои асосии илмии диссертатсия 

Пас аз ошноӣ, омузишу пажӯҳиши рисолаҳои татқиқотӣ, китобу 

мақолаҳои илмӣ, қиёси назарии «Таърихи Фаришта» ва шавоҳиди дигар 

маъхазҳои хаттӣ мо ба чунин хулоса омадем: 

1) То замони лашкаркашии арабҳо ба Ҳинд дар миёни ҳиндувон 

таърихнависии ҳамосӣ маъмул буд. Дар замони ҳукумати мусулмонон 

таърихнигории ақлонӣ ба ин минтақа интиқол ёфт, вале то асри XII дар Ҳинд 

ба истиснои «Чачнома» ҳеч асари мустақили таърихӣ навишта нашуд. Зуҳури 

таърихнигории форсӣ дар Ҳинд ба раванди густариши равобити адабии 

мардумони Мовароуннаҳру Синд, ташаккули адабиёти классикии форс-тоҷик 

ва ташкили давлати Сомониён ҳамзамон аст. То замони таълифи «Таърихи 

Фаришта» таърихнигории форсӣ дар Ҳинд ду марҳалаи рушдро сипарӣ кард. 

Дар марҳалаи аввали таҳаввул (асрҳои XIII – XV) таърихнигории форсӣ зери 

таъсири мактаби таърихнигории Сомониёну Ғазнавиён ташаккул ёфта, 

аввалин муаррихони ин хитта парвардаи ҳавзаҳои илмӣ-адабии 

Мовароуннаҳру Хуросон буданд. Ҳадафи асосии нахустин таърихномаҳо 

муаррифӣ ва корбурди дурусти таҷрибаи давлатдорӣ ва оини лашкардории 

мардуми эронитабор буд [3–М]. 

2) Аз замони таълифи «Таърихи Фирӯзшоҳӣ»-и Баранӣ таърихнигории 

форсӣ мустақил шуд ва дар пешрафти минбаъдаи он таъсири таърихнависии 

муғулӣ ва илхонӣ мушоҳида намешавад. Бо вуҷуди ин, таъсири афкори 

таърихнигорони пешин дар осори таърихии ин замон боқӣ монд. Баранӣ, ба 

мисли Байҳақӣ, дарки иллати рӯйдодҳои таърихиро аз рӯи таҷриба барои 

хирадмандон имконпазир медонист. Меҳвари андешаи ҳар ду таърихнигор 

ҳукумати мутамаркиз буд, ки қудрати асосӣ дар он ба фармонравоёни 

қавидаст мансуб аст. Аз нигоҳи онҳо қудрати дар ҳоле ҳифз мегардад, шоҳи 

хирадманд аз адлу сиёсат (Байҳақӣ) ё лутфу қаҳр (Баранӣ) баробар кор 

гиранд. Байҳақӣ дар шинохти таърих доноёну хирадмандонро шефтаи сухани 

рост ва аксари оммаро моил ба ахбори ботил, хурофоту асотир медонист. 

Баранӣ дар ин маврид зиёдаравӣ карда, хондану донистани таърихро танҳо 

барои «бузургони дину давлат» манфиатнок мешумурд. Баранӣ назарияи 

таърихро нисбатан такмил дода, барои танзими арзишҳои ҷомеа таҳияи 

зобитаҳои навро бар асоси таҷрибаи гузашта ва расму урф қобили қабул 

медонист Аз замони Баранӣ дар таърихнигорӣ услуби духӯра маъмул гардид, 

ки мувофиқи он таърихнигорони дарбор танҳо фазилату корҳои хайри 

подшоҳонро тавсиф мекарданд. 

3) Аз замони ҳукумати Темуриёни Ҳинд дигарбора таъсири 

таърихнависии ҳавзаҳои илмии Хуросону Мовароуннаҳр дар Ҳинд мушоҳида 

мешавад. Насли аввали муаррихони замони Темуриёни Ҳинд шеваи 

нигориши «Зафарнома»-и Яздӣ ва «Зафарнома»-и Шомиро идома доданд. 

Дар замони Акбар (1556–1605) Низомуддин Аҳмади Ҳиравӣ бори аввал 

таърихи Дакан, Гуҷарот, Молва, Синд, Панҷоб, Бангола ва дигар минтақаҳои 

Ҳиндро аз назари марказгароӣ ва шоҳаншоҳии қавӣ навишт. Фаришта кори 

ӯро бар асоси нигариши минтақагароӣ такмил дод [3–М]. 

4) Фаришта дар муҳити дарбори Низомшоҳиён ва Одилшоҳиён ба камол 

расида, сарнавишти ӯ ба мақому ҷойгоҳи ғарибон дар Дакан бастагӣ дошт. Ӯ 

замоне ки ба хидмати дарбори Низомшоҳиён пайваст, ки фазои Аҳмаднагар 

бар асари густариши афкори маҳдавӣ ва табарроӣ барои зиндагӣ чандон 

мусоид набуд. Соли 1589 Аҳмаднагарро тарк карда, ба дарбори Одилшоҳиён 

пайваст. Маҳз дар фазои тасаввуфии Биҷопур афкори Фаришта ба самти 

таҳаммулпазирӣ гароиш пайдо кард. 

5) Аз Фаришта ба ҷуз аз «Таърихи Фаришта», девон ва асари тиббии 

«Дастуру-л-атиббо» ё «Ихтиёроти Қосимӣ» боқӣ мондааст. Вай дар назм ба 

Саъдӣ ва Ҳофизу Камол пайравӣ, дар ашъораш ба сермаъноӣ ва тобишҳои 

гуногуни калимот таваҷҷуҳ мекард. Фаришта дар «Дастуру-л-атиббо» ё 

«Ихтиёроти Қосимӣ» дастовардҳои илмӣ-назарӣ ва амалии тибби ҳиндувон 

ва гиёҳҳои дармонбахши Ҳиндустонро барои табибони мусалмон муаррифӣ 

кард. Ниҳоят ӯ бар асоси гирдоварӣ ва қиёси осори таърихӣ (1594–1609) 

таърихи ҷомеаи Ҳиндро дар замони ҳукумати мусулмонон навишт, ки ҳоло 

ба номи «Таърихи Фаришта» машҳур аст [2–М]. 

6) «Таърихи Фаришта» як асари таркибӣ ва таълифӣ аст. Ба истиснои 

мақолаи севвуми («Шоҳони Дакан»), 11 мақолаи дигар ба ҷузъи таркибии 

асар ихтисос доранд. Хидмати Фаришта дар таърихнигории маҳаллим Ҳинд 

нисбат ба Низомуддин Аҳмад бештар аст: а) бори аввал дар ин самт 

рӯйдодҳои таърихии Хондиш, Лоҳур ва Малиборро дар мақолаи алоҳида 

дарҷ кард; б) зиёда аз 20 сарчашмаи таърихии нав муаррифӣ  намуд; в) бар 

асоси омезиш додани сабки нигориши «Равзату-с-сафо» ва «Табақоти 

Акбарӣ» аз маҳдудаи хронологӣ хориҷ шуда, мавзуоти муҳиммеро чун авзои 

иқлиму табиат, эътиқоди мардум, густариши ислом ва вазъи сиёсии ин ё он 

мулк дар аҳди Темуриёни Ҳинд ва ғайра ба асараш изофа намуд; г) таърихи 

минтақаҳои алоҳида Ҳиндро дар пайванд бо рӯйдоди Хуросону 

Мовароуннаҳр навишт; ғ) бо шеваи хос аз футӯҳотнависӣ ва бозтоби 

такрории ҳодисаҳо худдорӣ кард [4–М].  

7) «Таърихи Фаришта» бар асоси пайвастагии мантиқӣ ва доираи 

фарогирии масоил нисбат ба таърихномаҳои қаблӣ дар густариши 

таърихнигории форсӣ таъсир гузошт. Зубайрӣ, Хофихон дар навиштани 

осорашон аз «Таърихи Фаришта» фаровон истифода карда, онро ҳамчун 

сарчашмаи дасти аввали таърихи Дакан медонанд. «Таърихи Фаришта» аз 

ҷониби як таърихнигори озодандеш бо забони сода ва равон нигориш ёфта, 

то ҳол ба унвони муътабартарин осори насри форсӣ дар миёни доираҳои 

илмии бисёр кишварҳои ҷаҳон шуҳрат дорад [4–М]. 

8) Хонадони Баҳманшоҳиён аз миёни амирони садаи хилҷӣ бархоста 

буданд, вале силсилаи насаби худро ба Каёниён мерасониданд. 

Таърихнигорони дарбори Деҳлӣ зуҳури ҳукумати маҳаллиро дар Ҳинд 

натиҷаи сиёсати нокоми Муҳаммад ибни Туғлуқшоҳ медонанд. Фаришта бар 

хилофи онҳо иллати зуҳури Баҳманшоҳиёнро ба нуқтаи авҷи қудратхоҳӣ ва 

ҳамбастагии ашрофи маҳаллӣ дар Дакан нисбат медиҳад. Ин андеша ба 

таҳаввулоти сиёсӣ ва иҷтимоии минтақаи Дакан то ҷое созгор аст, зеро то 

замони ҳукумати Баҳманшоҳиён ҳанӯз мардуми бумии ин минтақа ба унвони 

халқ ташаккул наёфта буданд. Дар ин ҳол амирони садаи мусулмон ва 

роҷаҳои ҳинду барои соҳиб шудани замин ва боҷҳои гумрукӣ ба як иттиҳоди 

сиёсии қавӣ ниёз доштанд. Баҳманшоҳиён низ дар солҳои аввали 

ҳукуматашон барои истиқрори ҷойгоҳи худ ба ҳамкории браҳманону сӯфиён 

рӯ оварданд, ки дар миёни мардуми маҳаллии Дакан нисбат ба фақеҳон 

нуфузи бештар доштанд. Ин гурӯҳ ба унвони ҳалқаи иртиботи миёни 

ҳукумат ва мардум барои истиқрори нуфузи Баҳманшоҳиён хидмати шоён 

анҷом доданд. Онҳо гоҳ-гоҳ шоҳонро аз амалҳои ношоиста ва зулму ситами 

мардум боз медоштанд. 

9) Дар солҳои аввали ҳукумати Баҳманшоҳиён фалсафаи мазҳари «фарри 

каёнӣ» барояшон созгор буд, вале баъдан онҳо барои машруияти ҳукумат, 

интихоби валиаҳд ва ҷилавгирӣ аз дахолати амирони сада як гурӯҳ 

рӯҳониёнро ба Арабистон фиристода, аз насли бозмондаи хулафои аббосӣ 

маншур дарёфт карданд. Низоми идории Баҳманшоҳиён ба унсурҳои 

девондории Сомониёну Ғазнавиён шабоҳат дошт. Ин унсурҳои девондорӣ аз 

замони Ғуриён дар Деҳлӣ вобаста ба фазои сиёсӣ ва иҷтимоии Ҳинд такмил 

ёфта буданд. Баҳманшоҳиён бо роҳнамоии Сайфуддини Ғурӣ ин низоми 

девондориро дар Дакан таҳким бахшиданд, ки он то давраи таназзули 

қудрати Баҳманшоҳиён дастури коргузории дарбориён буд.  

10) Баҳманшоҳиён то давраи интиқоли пойтахт аз Аҳсанободи Гулбарга 

ба шаҳри Аҳмадободи Бидар бар сари ишғоли минтақаҳои иқтисодии Ройчур 

ва Кавлос бо доираҳои ҳукмрони Тиланг ва Виҷаянагар даргир буданд. Ин 

даргириҳо ҷанбаи иқтисодӣ доштанд, вале ҳар ду ҷониб ҳуқуқи асирон, 

мардумони одии мусулмон ва ҳиндуро риоя мекарданд. Пас аз устувор 

шудани иқтидори низомӣ ва ҳарбии Виҷаянагар тохтутози Баҳманшоҳиён 

бештар ба марзи Гуҷарот, Молва ва Хондиш сурат гирифт. Дар ҳукумати 

Баҳманиён аз ибтидо барои фароҳам овардани танаввуи сиёсӣ ва ҳамзистии 

осоишта ба бараҳманон, даканиён, ҳабашиён ва «ғарибон»  имтиёзу ҳуқуқҳои 

баробар дода шуд. Пас аз ҳамлаи амир Темур дар шароити ноустувории 

вазъи сиёсии Мовароуннаҳр, Хуросон ва Эрон кӯчи «ғарибон» ба Дакан 

афзоиш ёфт ва аксар мансабҳои дарборӣ дар Бидар ба ихтиёри онҳо вогузор 

шуд. Ин таҳаввулот ба ихтилофи дохилии гурӯҳҳои иҷтимоӣ доман зад, ки 

бар асари он ҳукумати Баҳманиён таназзул ёфт. Фаришта дар навишти номи 

роҷаҳои ҳинду ва таснифи сиккаҳои баҳманӣ ба хато роҳ медиҳад, вале асари 

ӯ дар омӯзиши таърихи иҷтимоӣ-иқтисодӣ ва сиёсии замони Баҳманшоҳиён 

то ҳол беҳамто аст [9–М]. 

11) Фаришта зарурати ташкили ҳукумати Одилшоҳиён ва Низомшоҳиёнро 

дар шароити таназзули қудрати Баҳманшоҳиён амри воқеӣ медонад, ки бояд 

ба харҷумарҷ ва парокандагии сиёсӣ дар Дакан хотима мебахшиданд. Аммо 

нуфузи амирони даргоҳ бар шоҳон, пайванди хешовандии сулолаҳои 

ҳукмрон ва баҳси минтақаҳои даъвоии Потри, Шулопур, Ройчуру Мудгал 

мушкилоте буданд, ки ҳамеша ба муноқишаи дохилӣ анҷом меёфтанд. Бар 

асари чунин бархӯрд нуфузи Сафавиён дар Дакан устувор гардид. Баъдан, 

шоҳони Дакан кӯшиш мекарданд, ки аз ин омил дар ҳалли масоили дохилӣ ва 

иттиҳоди минтақа истифода намоянд.  

12) Қудрати Одилшоҳиён дар минтақа, ки ба ҷалби «ғарибон»  ба артиш ва 

ҳимояти мардуми маҳаллӣ – маратҳҳо бастагӣ дошт. Одилшоҳиён ҳамеша ба 

афкори таҳаммулгароёнаи сӯфиён ва расму таомули замони Баҳманшоҳиён 

содиқ монданд. Аз ин рӯ, дар замоне ки мазҳаби шиа дар Биҷопур мақоми 

расмӣ пайдо кард (1502–1534, 1558–1580), «табарроиён» имкон наёфтанд, ки 

ба таҳқири сунниён даст зананд. Баръакси ин, дар замони ривоҷи мазҳаби 

ҳанафӣ (1534–1558, 1580–1686) ҳамбастагии дохилӣ дар миёни гурӯҳҳои 

сиёсӣ ва мардум тақвият ёфт. Ин омил ба Одилшоҳиён имкон дод, ки дар 

марҳалаи аввали ҳуҷуми Темуриёни Ҳинд итиҳоду ҳамбастагиро дар Дакан 

нигоҳ доранд.  

13) Низомшоҳиён бар хилофи Одилшоҳиён аз ибтидо бештар бо ҷалби 

навкарони ҳабашӣ ва даканӣ қудраташонро тақвият бахшиданд. Дар ин 

замина Аҳмаднагар ба маркази ҳаракати маҳдавия табдил ёфт. Соли 1537 

Низомшоҳиён зери таъсири андешаҳои мутакаллимони исмоилӣ пайравӣ ба 

аҳли байт ва имоми замонро василаи наҷот таъбир намуданд. Дар асл, ин 

таъбир ба муборизаи қизилбошу шиа ва маҳдавиён доман зад, ки ҳар ду ба 

таълимоти тасаввуф мухолифат дошт. Дар натиҷаи ин сиёсат «ғарибон» 

иттиҳод ва ҷойгоҳи худро аз даст доданд. Фаришта ба унвони ғариб дар ин 

кор шоҳонро гунаҳгор медонад, ки барои тақвияти ҳукумат аз дин истифода 

бурда, ҳуқуқу озодиҳои дигаронро маҳдуд карданд. Вай дар қиёс ба 

таърихнигорони ҳамзамонаш мақбул донистани як мазҳабро нисбати дигар 

мазоҳиб маҳкум карда, иқдомоти шоҳонро барои тарвиҷи як мазҳаб қобили 

қабул намедонад. Ба андешаи ӯ, дар умури идораи Ҳинд ва ҳалли масоили 

иҷтимоӣ ба ғайр аз шоҳон ҳамчунин шайхон низ ҷойгоҳи муносиб доранд. Ӯ 

умури сиёсиро дар Ҳинд ба шоҳон ва танзими масоили маънавиро ба шайхон 

марбут медонад. Фаришта ин назарияро дар шароти ҳуҷуми Темуриёни Ҳинд 

барои ҳамбастагии тамоми мардум, ҳифзи арзишҳои исломӣ ва бақои 

ҳукуматҳои маҳаллӣ дар Дакан муассир медонист. Воқеан, дар Дакан 

тасаввуф василаи муҳимми ҳифзи оромиши ҷомеа ва тарғиби арзишҳои 

исломӣ дар миёни мардуми маҳаллӣ буд, вале татбиқи назарияи Фаришта дар 

он замон имкон надошт. Зеро дар замони зиндагии Фаришта шайхону 

орифон аллакай ба ҷуз аз Биҷопур дар манотиқи дигари Ҳинд ҷойгоҳи 

иҷтимоии худро аз даст дода буданд. 

14) Фаришта аз ҷумлаи аввалин муаррихонест, ки муборизаи 

манфиатхоҳонаи сармоядорони портуғолӣ ва англисро дар Ҳинд бо мақсади 

дарёфти бозори ашёи хом ва муносиботи истеъморгаронаи онҳоро нисбат ба 

мардуми бумӣ дар асараш – «Таърихи Фаришта» хеле хуб баҳогузорӣ 

кардааст. Бо вуҷуди фарогирии доираи васеи масъалаҳои «Таърихи 

Фаришта» дар мавриди омӯзиши аслу насаби Одилшоҳиён, воқеоти замони 

Алӣ Одилшоҳи II ва солҳои аввали ҳукумати Иброҳим Одилшоҳи II каме 

ноқис аст [4–М]. 

15) Аз замони ҳукумати сулолаҳои мусулмон дар Дакан таҳаввулоти 

бузурги илмӣ ва адабӣ ба миён омад. Зуҳури илму адаби форсӣ дар Дакан ба 

забти шаҳри Девагири (1294) ва муҳоҷирати мардуми форсизабон ба ин 

минтқа бастагӣ дорад. Ҳарчанд шоҳони Дакан форсиро ба унвони забони 

расмӣ қабул карда буданд, вале фаъолияти илмию адабӣ ба забонҳои 

ҳиндуэронӣ ва дравидӣ ривоҷ дошт. Таълиму тарбия ба таври суннатӣ дар 

мактаб, хонақоҳ, масҷид ба забонҳои форсӣ ва арабӣ сурат мегирифт. Дар ин 

муссисаҳо машқи хат, ҳисоб, Қуръон, «Гулистон», «Бӯстон» ва китобҳои 

назм таълим дода мешуд. Низоми омӯзиш ва барномаҳои таълимии 

мадрасаҳои Дакан бо муасисаҳои таълимии Мовароуннаҳру Хуросон 

шабоҳат дошт. Китобхона низ ба унвони махзани дониш ва маркази 

китобороӣ дар пешафти илму адаб ва ҳифзи осори таърихӣ нақши бориз 

гузошт. Дар ин марказҳо ҳарчанд густариши илмҳои нуҷум, риёзӣ, ҳандаса, 

тиб нисбат ба таърихнигорӣ ва илми мусиқӣ заифтар буд, аммо чандин осори 

мондагор таълиф шуданд [5–М]. 

16) Дар «Таърихи Фаришта» аз муҳоҷирони Мовароуннаҳру Хуросон ба 

унвони «ғарибон»  ёд мешавад, ки аксар аҳли илму ҳунар буданд. Вазирону 

шоҳони адабпарвари Дакан афзоиши қудуми «ғарибон»-ро дар марказҳои 

илмӣ-адабии Гулбарга, Бидар, Аҳмаднагар, Биҷопур ва Гулканда ҳамеша 

гиромӣ медоштанд. Онҳо ба хотири дарёфти подош, фазои муносиби 

озодандешӣ ва такмили дониш ба Дакан сафар мекарданд. Азбаски дар Дакан 

аксар вазирон аз манотиқи Хуросон таъйин мешуданд, фаъолияти 

донишмандони мовароуннаҳрӣ дар Дакан нисбат ба шимоли Ҳинд камранг 

буд [9–М].  

17) Муҳимтарин паёмади густариши илму адаб ташаккули тамаддуни 

исломӣ дар Дакан буд, ки дар пешрафти он намояндагони аҳли илму адаби 

тоҷик, даканиён, ҳабашиён, туркон, фарангиён ва румиён нақши асосӣ 

доштанд. Забону адаби форсӣ дар миёни ин гурӯҳҳои иҷтимоӣ чун василаи 

таъмини ҳамбастагии фарҳангӣ хидмат кард. Баҳманшоҳиён ва ворисонашон 

бо ин дарки воқеият ҳамеша дар баҳсҳои илмӣ ва шинохти шеър 

донишмандони форсизабонро ба унвони ҳакам мегумоштанд. Аз ин назар, 

доираҳои адабии Дакан дар аввал зери таъсири ҳавзаҳои илмии Ҳироту 

Деҳлӣ ва баъдан дарбори Сафавиён қарор гирифт. Фаришта низ баъзе ин 

таҳаввулоти илмиро дар асараш бар асоси маъхаз ва мушоҳидаҳои шахсӣ 

сабт кардааст, ки ин хидмати ӯ дар шинохти шарҳи ҳол, намунаи осори 

донишмандон ё муаррифии шоирони гумноми ҳавзаҳои илмӣ-адабии Дакан 

муассир аст. Чун то замони таълифи «Таърихи Фаришта» дар Дакан 

тазкиранависӣ ривоҷ надошт, то ҳол ин асар дар миёни муҳаққиқон ба 

унвони маъхази омӯзиши илму адаби форсӣ арзиши худро нигоҳ медорад [9–

М]. 

Тавсияҳо оид ба истифодаи амалии натиҷаҳои таҳкиқот 
1. Нашри интиқодии «Таърихи Фаришта» ба мо тоҷикон имконият 

медиҳад, ки доир ба таъсири унсурҳои давлатдорӣ, тамоюлҳои сиёсӣ, 
арзишҳои ахлоқӣ-фарҳангӣ ва расму оини ниёгони худ дар Ҳинд густариши 
равобити фарҳангии Мовароуннаҳру Хуросон, муҳоҷирати аҳли илму адаб ба 
ин навоҳӣ, густариши забони форсӣ ошноӣ пайдо кунем.  

2. Азбаски матолиби таҳқиқоти илмӣ то имрӯз дар бораи ҷануби Ҳинд 
нисбат ба шимоли Ҳинд мутаносиб нест, таърихи ҳукуматҳои маҳаллии 
Дакан дар доираи курси махсус бар асоси «Таърихи Фаришта» ва дигар 
маъхазҳои таърихӣ таълим дода шавад. 

3. Чун «Таърихи Фаришта» аз ҷониби таърихнигори озодандеш таълиф 
шудааст, омӯзиши он дар шароити ҷаҳонишавӣ ва густариши ҳаракатҳои 
ифротӣ ба мо имкон медиҳад, ки дар ҷомеаи имрӯза ба омилҳои пайдоиши 
афкори зиёновари урфие, мисли ғалабаи таассуб ва низоъҳои мазҳабӣ бештар 
огоҳ шавем. 

4.  Дар барномаи таълимии фанҳои манбаъшиносӣ ва таърихнигорӣ 
омӯзиши «Таърихи Фаришта» ва дигар осори насри форсӣ ҷой карда шавад. 

5. Дар доираи лоиҳа, рисолаҳои илмӣ ва хондани курсҳои махусус 
«Таърихи Фаришта» ба унвони маъхази муҳимми илму адаби форсӣ дар 
Ҳинд мавриди омӯзиш қарор гирад. 

6. Дар барномаи таърихи адабиёти ҷаҳон омӯзиши доираҳои адабии 
форсизабони Аҳмаднагар, Бидар, Биҷопур Гулбарга, Давлатобод, Гулканда 
ва ғайра бар асоси «Таърихи Фаришта» ва дигар таҳқиқоти муосир ба роҳ 
монда шавад. 

7. 7. Зарур аст, ки баъзе масоили меҳварии таърихи давдатдории 
ҳукуматҳои маҳаллии Дакан бар асоси қиёси «Таърихи Фаришта» ва 
маъхазҳои санскритӣ мавриди омӯзиш қарор гирад. 

Рӯйхатти сарчашмаҳо ва адабиёти илмӣ 

Сарчашмаҳо 

ва А. Раҳмонов. – Душанбе: Дониш, 1989. – 568 с. 

Теҳрон: Асотир, 1385 ш. – 540 с. 

3. Аҳмади Розӣ. Ҳафт иқлим. Бо тасҳеҳ ва таълиқоти С. Тоҳирӣ. – 
Теҳрон: Суруш. Ҷ. 1. 1389 ш. – 514 с. 

4. Байҳақӣ. Таърихи Байҳақӣ. Таълиқ, тавзеҳ ва изофоти Сайфуллоҳи 
Муллоҷон. – Душанбе: Бухоро, 2014. – 774 с. 

5. Балъамӣ. Таърихи Табарӣ. Бо муқаддима ва тавзеҳоти М. Умаров ва Ф. 
Бобоев. Ҷ. 1. – Теҳрон: Замон, 2001.– 656 с. 

Сайидаҳмадхони Соҳиб. – Калкатта, 1862. – 602 с. 

7. Баранӣ, Зиёуддин. Фатовои ҷаҳондорӣ, бо тасҳеҳ, муқаддима ва 
ҳавошии А. Салимхон. – Лоҳур. 1972. – 515 c. 

8. Берунӣ. А. Осор-ул-боқия. Душанбе: Ирфон, 1990. – 432 с. 
9. Берунӣ. Таҳқиқи «Моли-л-Ҳинд». Тарҷумаи Манучеҳр Садуқӣ. Ҷ. 1. –

Теҳрон: Муассисаи мутолиот ва таҳқиқоти фарҳангӣ, 1362 ш. – 260 с. 
10. Бируни А. Индия. – М.: Ладомир, 1995. – 727 с. 
11. Боязиди Баёт. Тазкираи Ҳумоён ва Акбар. Бо тасҳеҳи Муҳаммад 

Ҳидояти Ҳусайн. – Теҳрон; Асотир, 1382 ш. – 469 с. 
12. Гулбаданбегим. Гулбаданнома. Ба кӯшиши Эраҷи Афшор. – Теҳрон; 

Бунёди мавқуфоти дуктур Аҳмади Афшор, 1383 ш. – 175 с. 
13. Гардезӣ. Зайн-у-лахбор. – Душанбе: Бухоро, 2014. – 416 с. 
14. Давлатшоҳи Самарқандӣ. Тазкират-у-шуаро. – Хуҷанд: Ношир, 2015. – 

544 с. 
15. Девони Озарии Исфароинӣ. Ба эҳтимоми Муҳсин Каёнӣ, Аббос 

Растохез. – Теҳрон: Китобхонаи музей ва маркази асноди Маҷлиси шурои 
исломӣ, 1389 ш.–  570 с. 

16. Дуғлот, Муҳаммад Ҳайдар. Таърихи Рашидӣ. Тасҳеҳи Аббосқулӣ 
Ғаффорифард. Теҳрон; Мероси мактуб, 1383. 1080 с. 

17. Зубайрӣ, Мирзо Иброҳим, «Таърихи Биҷопур, мусаммо ба «Басотину-с-
салотин». – Ҳайдаробод: Матбааи Сайидӣ (бетаърих). – 578 с. 

18. Ибни Баттута «Сафарнома». Тарҷумаи Муҳаммадалии Муваҳҳид. Ҷ. 2. 
– Теҳрон: Сипеҳри қалам, 1376 ш. – 520 с. 

19. Имодуддин Маҳмуди Говон. Риёзу-л-иншо. Ба эҳтимоми Ғулом 
Яздонӣ. – Ҳайдаробод: Дорултабъи саркори олӣ, 1948. – 426 с. 

20. Исомӣ. Футӯҳу-с-салотин. Бо таҳрири А. С. Уша. – Донишгоҳи Мадрас, 
1948. – 618 с. 

21.  Куфӣ, Абубакр. Фатҳномаи Синд, маъруф ба «Чачнома». Бо тасҳеҳи 
Довуд Пута. – Теҳрон: Асотир,1383 ш. – 289 с. 

22. Муҳаммадқосим Ҳиндушоҳи Астарбодӣ. Гузидаи «Таърихи Фаришта». 
Бо муқаддима ва тасҳеҳи Муҳаммадсалими Мазҳар. – Лоҳур: Маркази 
мутолиоти Осиёи Ҷанубӣ, 2008. – 196 с. 

23. Муҳаммадқосим Ҳиндушоҳи Астарободӣ. Дастуру-л-атиббо, дастхати 
№1308, Ганҷинаи дастхатҳои Маркази мероси хаттии АМИ Тоҷикистон. 

24. Муҳаммадқосим Ҳиндушоҳи Астароободӣ. Таърихи Фаришта, бо 
тасҳеҳ, таълиқ, тавзеҳ ва изофоти Муҳаммадризо Насирӣ. Ҷ. 1. – Теҳрон: 

Нувалкишур, 1883. – 376 с. 

30.  Низомуддин Аҳмад. Табақоти Акбарӣ, ба тасҳеҳи мавлавӣ Ҳидояти 

